
ОДЗКЫВ 
 

 
Дона ёрт! 

 
 
Тэ син одзын медодзза интернетовöй öктöт коми-пермяккез фольклорись. Сымда  

миян нёж гижöмыс мушарсö вевттян чераньвезас некöр на эз вöв. 
Татчö мийö öктiмö йöз коласын прозаöн висьтасьлöм тексттэз, кöдна вöлiсö 

печатайтöмöсь ХХ век сьöрна. 
Панан туйö босьтöма «Оласö да вöласö» небöг (петiс Кудымкарын 1990' годö), а сы 

дынö содтöмöсь тексттэс мöдiк книгаэзiсь. (Видзöт нимлёдз).  
Висьталамö ЫДЖЫТ АТТЬÖ вылö донтана ВАСИЛИЙ ВАСИЛЬЕВИЧ 

КЛИМОВлö, кöда 40 во сьöрна öктiс и публикуйтiс перем коми отирлiсь фольклор, а öнi 
эз ло паныт, медбы мийö лэдзим энö тексттэсö интернет кузя мир пасьта.  

Гумага вылiсь öльöтрон пормаö вуджöтiкö мийö лысьтiм вежны роч гижантуйсö 
коми вылö (сiдз: савдат – солдат туйö, кöзяин – хозяин туйö, сэсся: стокан, сар, купеч, 
ковта, богатыр да с.о.), эд важ коми отир, каскиэсö висьтавтöн не роч нёжöн жö шувлiсö 
энö кыввесö. А сэтшöм роч «словоэсö», кöдналö лöсялöны асланымöсь, мийö и нач 
чапкалiм, ны туйö коми пуктiмö (карман туйö зеп, золото туйö зарни, красавица туйö 
мича ныв да с.о.).  Та дырни унажыксö видзим тöд выланым сiйö, кыдз гижлiсö коми-
пермяккез 1920'-30' годдэзö, кöр кывным миян вöлi медбура зорöтöм. 

Вежöртамö, не быдöнныслö эта гленитчас, но сё жö лыддям сiдз: коми кыв ась 
миян лоас коми, а рочнас мийö и сiдз ни баитнытö кужамö… 

 
Öньö Лав  
Перем кар 

ТЕМА И АНБУР СЬÖРТI КОШШАН: 
 

ВÖРПИ ДА ПОДА ЙЫЛIСЬ КАСКИЭЗ 
 
Бöжись ви 
Баля баран да коза баран 
Вöв да кöин 
Вельмöм шыр 
Кöин-лекар 
Кыдз старукаöс ош лечитiс 
Ош ордын срокын 
Оша-Миша да куим сой 
Палитöм мыр 
Панöм нинкöм  
Руч да кöин (1) 
Руч да кöин (2) 
Руч да кöчпияннэз 
Туран ырöш 
Шыр да пышкай 
 

КИМОСЬ ЙЫЛIСЬ КАСКИЭЗ 
 
Анькытш Иванко 
Бишедтан да чуддэз 
Богатыр да Кулан 
Бöб Öмель 
Быдса чудо 
Ваня ― бöб зон 
Вежöм челядь 
Вöралiсьлöн диво 
Вöрись кульлöн отсöт 
Гона да Öмека 
Гусялöм сойез 
Зарни Сюр 
Зарни кöш 
Зарни яблоня 
Зон-богатыр 
Зонка Читкыля Юр  
Иван Мужыкпиян 
Иван Саревич (1) 
Иван Саревич (2) 
Иван Саревич да Мича Ныв 
Илля Муромеч да Шатёр-богатыр 
Кабморт 
Кам ордö била 
Кама Иван 
Кöртовöй вöлок 

Куим зарниовöй юрси тылöп 
Куим сой 
Кум да кума 
Кыдз вöрдядь мыжйис инькаöс 
Кык тун 
Легонтай, легонтай… 
Лёгостай 
Лёк туннэз йылiсь 
Лёнсювко 
Мам дöра 
Мича Марпида 
Мыйсянь китöмлöн киыс быдмис 
Нёль вон 
Нывкаэз йылiсь каски 
Нылочка да Еги-баба 
Обороника 
Ошвердас 
Ошпель 
Певрунь 
Повзьöтчан керку 
Рака козиннэз 
Рытко, Ойко да Асывко 
Савдатлöн инь да сылöн зарни челядь 
Сар Адмон, сылöн зон да оров Зарни Борд 
Сёёвöй зон 
Старик да Вöрись 
Сунис моток 
Сяпарись Ваней 
Тёпок да Бабылiньöй 
Трисан 
Умöлик мерин   
Чöвтöтовöй дубаса ныв 
Шуд кошшиссез   
Шыр да кеня 
Яг-баб да зоночка 
 

БЫТ ЙЫЛIСЬ КАСКИЭЗ 
 
Ай да сылöн куим зон 
Асныррез 
Атрапей 
Боболь 
Озыр жöник сайын 
Озыр корасись 
Бöб зонпиян 
Бöбсялöм поп 
Вöралiсь Опонь да барин 
Горш попаддя 
Грек шедтiссес   
Гузи да Мези 
Дзирыт пельняннез 

Донтöмик пятаккез 
Дудык 
Дыш Олёнушка 
Дышкучик 
Елесько 
Ен сетöм 
«Ёгортан курöтан…» 
Зимогор 
Иван да Пров 
Китрöй мужык 
Кöбыла кольттез 
Кöчкыйись да поп 
Куим вон 
Кыдз Данько бурлачитiс 
Кыдз Ёпаöс кöч велöтiс 
Кыдз зонка би кошшис 
Кыдз мужык дзодзоггезöс янсöтiс 
Кыдз Овдя пиканалiс 
Кыдз сёйис, сiдз и уджалiс 
Кык вон 
Кытчö ветлiн да мый аддзылiн 
Мортсёйись инь 
Мöдiк Кудымкар 
Мывкыда воннэз да Бöб Иван 
Мывкыда Митей 
Не поп не чорт  
Некывзiсь сапоггез 
Нёль вон да пишаль 
Нинйöм чаркиэз 
Нинкöм да налевка 
Петра-сар, савдат да розбойниккез 
Поп да срошнöй 
Потя да Потика 
Сiдз сылö и колö 
Сизимок 
Старик да старука 
Таратайкаын поп 
Тöдiсь доктор  
Туй вылын öшынок 
Тыра курöг 
Чочком колпака морт 
«Эн керась, усян!» 
Юкмöсын тэсь 
Яньки, Паньки да Ваньки 
 

КЕШ ВИСЬТОККЕЗ 
 
Дозыс жаль лоис 
Комиöн буржык 
Мöдпырся баитам 
Мыйкö петас 

Пöв нинкöма мужык 
Сола шöмтöм 
Том дак том 
Ырöш керикö 
 
 

ВЕЖАВИСЬТТЭЗ 
 
Адты 
Кыдз шогмöм Кама му 
Кыдз шогмöма Кама ю 
Кыдз шогмис Му 
Кысянь светас лоис Му 
Му ― кымöрлöн тор 
Мыйсянь сюыс öтiк роза, öтiк шепа 
Мыля ид шепыс дженыт 
Мыля ошыс дженыт бöжа 
Пера да Зарань 
Шогмöма вöв коколись 
Шондi да Тöлiсь 
 

ВАЖВИСЬТТЭЗ 
 

Коми йöз, нылöн му да оланiннэз 
 
Комму ― ком йöзлöн му 
Кыдз вишерсалö пермяккез отсалöмась 
Кыдз коми йöзсö пыртöмась 
Кыдз шогмöмась Антипина да Паршакова деревняэз   
Мортлöн му 
Пермяккезлöн кар 
 

Вына отир, атаманнэз 
 
Богатырка  
Богатыррес Вольвылын вöлöмась 
Воддя кузя бунт  
Войсколöн атаман  
Дзуздя  
Ермак  
Ермак-атаман  
Ермаклöн медодзза бой 
Камид-атаман йылiсь  
Кудым Ош 
Куим вон-богатыр 
Кыдз Дзуздя розбойниккезöс вашöтöм 
Майко да Кудымко 

Матрёна - Вына инь 
Онтип богатыр йылiсь 
Пера-богатыр 
Пера да Мизя йылiсь 
Полюд да Колчим 
Пугачов йылiсь  
Чивуль  
Чучкарскöй богатыррез 
Юкся, Пукся, Чадз да Бач  
 

Чудь, важ отир 
 
Асьнысö вийöмась 
Быдöс дозмукöн торксьöмась 
Важ йöз  
Важ öшымöс 
Важжес — ыджыт отир 
Важжес мыжйисьöны 
Еныб   
Коми чуддэз   
Медодзза отир 
Медыджыт ен 
Мунiсö мöдлаö 
Мыжйöм морт 
Одзза мортлöн коктуй  
Пуста Деревня 
Сьöд чукча  
Тöдтöм йöзлöн горт 
Тшак увтiсь морток  
Учöтик мортоккез 
Чуддэз да чарла 
Чудляна  
Чучкöйез пышшöмась розбойниккез шогъя 
Чучкöйлöн аслас сёрни 
 

Розбойниккез, кладдэз  
 
Виясö бичулиöн  
Иньва дорись клад 
Кладыс кöчöн мыччасис 
Кладыс не быдöнлö сюрö   
Костымчи  
Кык ыджыт клад 
Лöз вöла караульшик  
Петöма ачыс 
Пыжтыр зарни 
Розбойниккезлöн пыж 
Розбойниклöн сьöлöмыс сьöд 
Ыджыт керкуись розбойниккез 

СКАЗЗЭЗ 
 
Бытшöм морт 
Кин Пармаö вайис бур олан 
 

ЧУДВИСЬТТЭЗ 
 
Суседкоэз  
 
Гидйись суседко 
Кинкö мыччасис 
Курöггезöн шупкасьö 
Мешайтчöма чернильнича 
Печкись суседко 
Суседко 
 
Öтöрись чуддэз, боболлез 
 
Баняын блазнитiс 
Вежöм зонка 
Кöрт кокаэс мырддисö 
Кутор чуд 
Луншöрика 
Луншöрика-обороника 
Мöс картаись чуд 
«Мун чомору!..» 
Öвин Васька 
Пукалiкö 
Пывсянiсь чуд 
Сiсь чурка 
Умöль места 
Чоморлöн стан 
Чуд дозыляйтiс 
 
Ваись, нюрись куллез 
 
Ва дорись нывка 
Вакуль 
Васö оз лэдз босьтны 
Калян рöдiсь нывка   
Куллезлöн свадьба 
Кульпиян 
Лёма  
«Öдöгö, öдöгö…» 
Сакасикö 
Тыись Вакуль 
Шулькун 
 
Вöрись чуддэз 

Абу вермöм диктыны 
Бедьыс мöдлаö нуöтöм 
Биа öма тупыль (вар. Сотчан турунъюр) 
«Вöр дорын олöм сторож…» 
Вöр кöзяин  
«Вöр шöрын...» 
Вöрись дядько 
Вöрись инька 
Вöрись ордын 
Вöрисьлöн инь кодь 
Вöрисьлöн керку 
Вöрисьыс кежöтлöма 
Вöрын олiсь инька 
Гитлерка 
Дявлöн туй 
Дядькалöн пестуння 
Лешак 
Лешак да лешачика 
Лешак нуöтлöма 
Лешачика дюттьöтöма 
Лешачика кыскалöм 
Лёкей 
Митрофан Митрофановичлöн тётка 
Мыйсянь чегис кок 
Пон кучика вöрись 
Пон сёйись 
Пугырнюрись хозяин   
Синкымтöм матшка 
Сотчан турунъюр (вар. Биа öма тупыль) 
Сто майöг 
То ыджыт, то учöт 
Тшакъявтöн чудитчис 
Ыджытжык 
 

Тöдiссез, тшыкöтчиссез 
 
Кинас аддзö 
«Мужык мунöма турунла…» 
Петя-балаган 
Тöдiсь 
Тöдiсь тшыкöтö свадьба 
Тшыкöтöм свадьба 
Шатёкöн вашöтiс 
 

МÖДIК ВИСЬТАССЭЗ 
 
Бобунь  
Еннэз риксьöны 
Жыбан  
Змея нимасис 

Икотаэз 
Кулöммес ловъяэслö отсалöны 
Курöг празьник  
Мам кай вештiсьöм 
Микайыв пиян икота  
Мырыв да Кöкöв 
Огнёвка 
Оз лэдз чилькöтчыны  
Ош — не Овдош 
Ошлöн инька 
Торокан пышшö 
Югыт турун 

ВÖРПИ ДА ПОДА ЙЫЛIСЬ 
 

ШЫР ДА ПЫШКАЙ 
 
 Олас öтка шыр. Олас, олас да и шуас:  
— А ноко ме гöтрася. Да не шырöс босьта, а пышкайöс: сы борд увтын узьлыны 

шонытжык лоас.  
Котöртас пышкай дынö, корасьö: 
— Пи-пи! Пет ме сайö, пышкай!  
Пышкай юасьö: 
— Мый тэнат бурыс эм?  
Шыр висьталö: 
— Керку эм, амбар эм, а сэтöн берся сёян: ид, анькытш, пыш. 
«О, сэк тöвбыт пöт лоа», — думыш керас пышкай да шуас: 
— Ме муна тэ сайö, шыр. 
Шыр вайöтас пышкайсö гортас, шырк пырас позас, а пышкай сiдз и этадз пондылас 

кыссьыны нораас, да некыдз оз тöр: то бордыс кышасьö, то кокыс пыкöтасьö. И висьталö: 
— Лок, шыр, ме ордö овны. 
Пышкай вайöтас шырсö гортас, пырк лэбзяс керку юр увтö, а шыр сiдз и этадз 

пондылас кайны, да некыдз оз вермы: то гыжыс нильдö, то юрыс бергöтчö. И сэк 
висьталас: 

— Лок, пышкай, ме ордö овны, ме ыбöссö ыждöта.  
Мунас пышкай шыр ордö. Шыр гуд-гуд керыштас нора дорсö, шырк пырас пытшкас. 

Пышкай бöра тöрöтчас, тöрöтчас, да некыдз оз тöр осьтаас... 
Сiдз и оз öтлаасьö нiя: шыр кольччас муын овны, а пышкай — керку юр увтын. 
 

ВЕЛЬМÖМ ШЫР 
 

 Оласö шыр да воробей. Воробей мунас вильса керны, а шыр гортас олö, павжун-
ужун пуö. Вот шыр öтпыр каша пуас. Воробей сёяс да и юалö:  

— Мыля тэнат, шыр, сэтшöм чöскыт кашаыт?  
Шыр висьталö: 
— Мунi и локтi — сё бöжнам сорлалi — вот сэтшöм и чöскыт.  
Ашынас вильса керны мунас шыр, воробей гортавны кольччас, павжун да ужун 

керны. Пуас сiя каша, пондас бöжнас сорлавны пымсö да бöжсö сотас и лунтыр горзö. 
Рытнас локтас шыр, юасьö: 
— Мыля горзан, воробей? 
— Бöжöс сотi да.  
Шыр шуö: 
— Вод порог вылас, лечита. 
Воробей водас, а шыр не лечитны, а сёйны пондас воробейсö. Сiя и горöтö: 
— Ой, зубыт, зубыт!  
Шыр öлö сiйö: 
— Керпит, чожа бур лоас, веськалан. 
Воробей сэтчöдз керпитас, што шыр сылiсь горшсö орöтас, сэсся яйсö сёяс, а морос 

коскасис пыж керас. Керас да вадöрö кыскас, сэтчинiсь туригум аддзас да пелыс керас, 
пуксяс пыжйö, пондас ю кузя уявны-ветлыны, горöн сьывны: 

Воробейись пыжйöн,  
Туригумись беддьöн  
Шыр кывтö-кавтö,  
Алямаска мавтö, 
Васö нильö нильöмöн,  
Турун водö кышöпöн,  
Вöрыс пöрö ризь-лопöн,  
Му бовъялö бовйöмöн. 

Кылас сьылöмсö кöч, корсьö: 
— Шыр, шыр! Пуксьöт менö пыжъят!  
Шыр висьталö: 
— Ог пуксьöт, вöтян пыжöс и менö. 
— Ме бордтыв сьöкыточки, пукся, дак и пыжыс оз вöрзьы. 
— Но, пуксьы инö, — шуö шыр. Кöч пуксяс, шыр уйö да сьылö: 

 
Воробейись пыжйöн,  
Туригумись беддьöн  
Шыр кывтö-кавтö,  
Алямаска мавтö, 
Васö нильö нильöмöн,  
Турун водö кышöпöн,  
Вöрыс пöрö ризь-лопöн,  
Му бовъялö бовйöмöн. 

Кылас шырлiсь сьылöмсö руч, корсьö:  
— Шыр, шыр! Пуксьöт менö пыжъят! 
Шыр висьталö: 
— Ог пуксьöт, вöтян пыжöс и менö. 
― Ме шыр гыж сьöкыточки, пукся, дак и пыжыт оз вöрзьы. 
— Но, пуксьы инö, — шуö шыр. Руч и пуксис, а шыр уйö да сьылö: 

 
Воробейись пыжйöн,  
Туригумись беддьöн  
Шыр кывтö-кавтö,  
Алямаска мавтö, 
Васö нильö нильöмöн,  
Турун водö кышöпöн,  
Вöрыс пöрö ризь-лопöн,  
Му бовъялö бовйöмöн. 

Шырлiсь сьылöмсö кылас кöин, корсьö: 
— Шыр, шыр! Пуксьöт менö пыжъят!  
Шыр висьталö: 
— Ог пуксьöт, вöтян пыжöс и менö. 
— Ме сю тусь сьöкыточки, пукся, дак и пыжыт оз вöрзьы. 
— Но, пуксьы инö, — шуö шыр. Кöин пуксяс, а шыр уйö да сьылö: 

Воробейись пыжйöн,  
Туригумись беддьöн  
Шыр кывтö-кавтö,  
Алямаска мавтö, 
Васö нильö нильöмöн,  
Турун водö кышöпöн,  
Вöрыс пöрö ризь-лопöн,  
Му бовъялö бовйöмöн. 

Этö сьылöмсö кылас ош, корсьö: 
— Шыр, шыр! Пуксьöт менö пыжъят!  
Шыр висьталö: 
— Ог пуксьöт, вöтян пыжöс и менö. 
— Ме öмидз сьöкыточки, пукся, дак и пыжыт оз вöрзьы. 
— Но, пуксьы инö, — шуö шыр. Ош пуксяс да пыжсö пöрöтас. То тай бедаыс! 
Уялiссес тульöтчöв-керасö ваас да берегас петасö, пондасö лыддьыны, быдöнныс я 

петiсö. 
Ош лыддяс, лыддяс — öтiк оз пет. Кöин лыддяс, лыддяс — öтiк оз пет. Руч лыддяс, 

лыддяс — öтiк оз пет. Кöч лыддяс, лыддяс — öтiк оз пет. Сэк ош и шуö: 
— Шыр абу. Сiйö тэ, кöч, сёйин!  
Кöч повзяс да пышшас. Ош шуö ручлö:  
— Шырсö тэ, руч, сёйин!  
Руч повзяс да пышшас. Ош кöинлö шуö: 
— Шырсö тэ, кöин, сёйин!  
Кöин повзяс да пышшас. 
А Ошыс ачыс шырсö ньылыштас — и пöт! Мунö сiя гортас, сералышлтö, а кынöмас 

шырыс повзьöтлö ошсö: 
Гичи-гичи, паськыт пурт тöчита,  
Гичи-гичи, ош кынöм резьöта! 

Ош повзяс, шырлö кеймисьö: 
— Пет öмöттям, эн резьöт кынöмöс — пуртыт ныжмас.  
Шыр ошлö шуö: 
— Пета кö öмöттят, дак тэ бöр сёян.  
Ош сылö: 
— Сэки пет бöрöттям.  
— Лякöсьта сарапанöс... Ме кынöмтö резьöта да сэтi пета. 

Гичи-гичи, паськыт пурт тöчита,  
Гичи-гичи, ош кынöм резьöта! 

Ош бöра кеймисьö: 
— Эн резьöт кынöмöс, пет пельöттям. 
— Нöита сарапанöс. Ме сёроно кынöмтö резьöта! 

Гичи-гичи, паськыт пурт тöчита,  
Гичи-гичи, ош кынöм резьöта! 

Ошлöн сьöлöмыс гудыртчас, сiя ыр-р горзьöтас, и шырыс тульс öмсис петас да му 
вылас усяс. Ош казявтöг тальччас сы вылö да и ляпкöтас. 

Сымда и повзьöтчас шыржуг! 
 

ПАНÖМ НИНКÖМ 
 
Старик мунö ныв ордö гöститны. Сивъяс — прос котома, киас — бедь. 
Мунас, мунас — панöм нинкöм аддзас, котомкаö пуктас да одзлань оськалö. А 

нылыс кытöн и олö, не öтiк лун колас мунны. 
Рытöн локтас деревняö, узьны юасьö. А сылiсь юалöны: 
— Öтнат я тэ? 
— Öтнам, öтнам. 
— Но, узь инö. 
Старик нинкöмсö лабич увтö чапкас, котомкасö ― юрöдзас и пишкö-узьö.  
Асывнас кöзяйка чышкисьны пондас, аддзас панöм нинкöмсö да горын лонтас. 
Старик чеччас, юыштас-сёйыштас да мунны лöсьöтчö. А нинкöмыс лабич увтас 

абу. 

— Нинкöмöс кин нö босьтiс? Вайö-ко! 
Кöзяйка висьталас: 
— Ме сiйö горын сотi.  
Старик корö: 
— Кöть кысь вайö! Од сетö — джагöтча. 
— Сотi да кысь сета? 
― Сэк курича вайö! 
Сетас кöзяйка стариклö курича. Старик одзлань оськалö да сьылыштлö: 

Панöм нинкöмöс  
Вежи курича вылö, 
Öт-та! 

Рытнас мöдiк деревняö локтас, корсьö узьны. 
— Öтнат я тэ? 
— Ми кыкöн — мекöт курича. 
— Но, лэдз куричатö дзодзоггез дынö, ачыт керкуись лабич вылö вод. 
Ой чулалас, старик пондас куричасö босьтны, а сiйö дзодзоггес торкöмась. Старик 

курича местö корас дзодзогöс, сылö сетасö дзодзогсö, и сiя одзлань оськалö да 
сьылыштлö: 

Нинкöм — курича вылö,  
Курича — дзодзог вылö,  
Öт-та! 

Куимöт деревняö корсьö узьны, сылiсь юасьöны: 
— Öтнат я? 
— Ми кыкöн — мекöт дзодзог. 
— Йöрт дзодзогтö гидö, ачыт керкуись лабич вылö вод. Ашынас пырас 

дзодзогысла, а сiйö баляэс торкöмась, и старик дзодзогыс понда босьтас баран. Мунö 
одзлань да сьылыштлö: 

Нинкöм — курича вылö,  
Курича — дзодзог вылö,  
Дзодзог — баран вылö,  
Öт-та! 

Нёльöт деревняын корсьö узьны, сылiсь юалöны: 
— Öтнат я тэ? 
— Ми кыкöн — мекöт баран. 
— Лэдз барантö картаö, ачыт керкуись лабич вылö вод. Ашынас старик пырас 

баранысла, а барансö öшкаэз торкöмась. И босьтас бараныс понда öшка. 
Мунö одзлань да сьылыштлö: 

Нинкöм — курича вылö,  
Курича — дзодзог вылö,  
Дзодзог — баран вылö,  
Баран — öшка вылö,  
Öт-та! 

Витöт деревняын корсьö узьны, сылiсь юалöны: 
— Öтнат я тэ? 
— Ми кыкöн — мекöт öшка. 
— Коль öшкатö вöлыскöт, ачыт керкуись лабич вылö вод. 
Старик сiдз и керас. 
Ашынас пырас öшкаысла, а öшкасö вöлыс зуралöм да коксö чегöтöм. И старик 

öшкаыс понда босьтас вöв. 
Мунö вöв вылын да гажöн сьылыштлö: 

Нинкöм — курича вылö,  
Курича — дзодзог вылö,  

Дзодзог — баран вылö,  
Баран — öшка вылö,  
Öшка — вöв вылö,  
Öт-та! 

Мунас, мунас, аддзас чапкöм додь. Додяс куйлöны сийöс-сермöт да дуга. Кöть 
умöлик додьыс, да сё жö не вöв спина вылын пукавны лоас — доддялас вöвсö. 

Чапкыштас додяс лыс, чегöтас шать, сувтас пидзöс вылас додяс да рöк-рöк мунö 
одзлань, ачыс сьылыштлö: 

Швычкö шатёк,  
Рöктö вöлок,  
Дзуртö додёк.  
Ны-ко-о! 

Ыб вылын пантасьö кöч, шуö: 
— Но и басöка сьылан, старик! Ме бы сьыла жö, пуксьöт додят! 
— Пуксьы. 
Рöктöны да кыкöн сьылöны: 

Швычкö шатёк,  
Рöктö вöлок,  
Дзуртö додёк,  
Ны-ко-о! 

Вöр дорын пантасьö руч. 
— Но и басöка сьылат! Ме бы сьыла жö, пуксьöтö менö! 
— Пуксьы! 
Мунöны да куимöн сьылöны: 

Швычкö шатёк,  
Рöктö вöлок,  
Дзуртö додёк,  
Ны-ко-о! 

Вöрын пантасьö кöин. 
— Но и басöка сьылат! Ме бы сьыла жö, пуксьöтö менö. 
— Пуксьы! 
Мунöны да нёльöн сьылöны: 

Швычкö шатёк,  
Рöктö вöлок,  
Дзуртö додёк,  
Ны-ко-о! 

Дзиб вöрын пантасьö ош, шуö: 
— Но и басöка сьылат! Ме бы сьыла жö, пуксьöтö менö! 
— Пуксьы! 
Мунöны да витöн ни сьылöны: 

Швычкö шатёк,  
Рöктö вöлок,  
Дзуртö додёк,  
Ны-ко-о! 

Туйвежöдз локтасö, пондасö кежны бокись туй вылö, да додь öжныс чегас. Старик 
и шуö: 

— Тэ, кöч, медчож, пырав вöрас да додь öж вай. Кöч ваяс нинпу шать. 
— Эта оз лöсяв, — шуö старик. — Ноко тэ, руч, котрась да буржыкö вай. 
Руч ваяс пипу шать. 
— Эта оз лöсяв, — шуö старик. — Ноко тэ, кöин, ветлы да буржыкö вай. 
Кöин ваяс ньывпу бедь. 
— Эта оз лöсяв, — шуö старик. — Ноко тэ, ош, кызжыкö вай. 

Ош ваяс кöз йыв. 
— И эта оз лöсяв, — шуö старик. — Ковсяс аслым ветлыны. 
Мунас старик додь öжсö кошшыны, а сы коста руч, кöин да ош косяласö вöвсö, 

яйсö сёясö, а лыэсö кучикас бöр сюясö, кучиксö додь öжжес коласö сувтöтасö да 
пыкöталасö — бытьтö вöв сулалö, — асьныс пышшасö. 

Старик локтас да пондас вöвсö юскыны — сiя гиль-голь киссяс. 
Вот тэныт и — 

Швычкö шатёк,  
Рöктö вöлок,  
Дзуртö додёк!  
Тпру-у-у! 

Аддзас старик бур бедь да и мунас нылыс ордö гöститнытö подöн. 
 

КÖИН-ЛЕКАР 
 
Кöркö олöмась пöрись гозъя. Локтöм тулыс. Колö кöдзны сёртни, а некытчö, и 

кöдзöмась сiйö голобничаö. Öтпыр старука кайöма видзöтны сёртнисö да усьöма и 
стрöйдiсьöма. 

Старик мунö кошшыны лекарöс. Пантасьö кöч. Старик и юалö: 
— Кöчиньöй, кöчиньöй, он я куж лечитчыны? 
— Ог, — шуö кöч. 
Старик мунö одзлань. Дыр я, не дыр я мунас и панталö ручöс. Бöра пондö юасьны: 
— Ручиньöй, ручиньöй, он я куж лечитчыны? Руч откажитчö. 
Старик эшö одзлань мунö и пантасьö кöинкöт. Юасьö, оз я куж кöиныс лечитчыны. 

Кöин висьталö: 
— Кужа. Ме — первöй лекар.  
И мунö старик ордö. Старик лонтö баня. Лэдзчöтö баняö старукаöс. Пывсьöтны 

старукасö пырö кöин, а старик передникын сулалö. 
Сулалöв-керис и пондiс юасьны: 
— Чöвтчит ни? 
— Эгö на. 
— Койит ни? 
— Эгö на. 
— Пывсит ни? 
— Эгö на. 
— Пасьтасит ни? 
— Эгö на. 
Стариклö лоис думно, и сiя осьтыштiс ыбöссö. Кöин сы коста старукасö сёйöма ни, 

а бöжсö пöимас туплялöма Кыдз старикыс ыбöссö осьтас, кöиныс сылö синнэзас бöжнас 
öвтыштас-вачкас. Старик слепмас, а кöин сы коста пышшас. 

Вот и лекар — старукасö сёйис! 
 

КЫДЗ СТАРУКАÖС ОШ ЛЕЧИТIС 
 
Олöмась-вöлöмась пöрись гозъя. Старик керку пöлскас кöдзас сёртни. Чулалас 

неделя, старука шуö: 
— Видзöтiн бы, гед, ыджыта я сёртниыт быдмис. Старик кайлас пöлскö да и шуö: 
— А-а, чунь пасьта вöлись. 
— Но, мед эшö быдмыштас. Чулалас мöдiк неделя, старука шуö: 
— Видзöтiн бы, гед, ыджыта я сёртниыт быдмис. Старик кайлас пöлскö да и шуö: 

— А-а, панёк пасьта вöлись. 
— Но, мед эшö быдмыштас. Чулалас куимöт неделя, старука шуö: 
— Видзöтiн бы, старик, ыджыта я сёртниыт быдмис. Гед кайлас пöлскö да и шуö: 
— О-о, бекöр пасьта ни! Колö керны. 
Каясö пöлскö, керасö сёртнисö, пондасö лэдзчыны. Старик сёртнисö лэдзчöтö, 

старука — корсö. 
Старик лэдзчыштас — некытчö оз кышась. Старука дубас подулнас пиня тув бердö 

кышасяс да посöдзас усяс. (Леснич туйö нылöн пуовöй тула пиня вöлöма.) Усяс да бура и 
доймас. 

Старик дойдöм местасö чышъянöн каттяс — старукалö абу долытжык; сёртни кор 
пуктас — оз отсав; туруна ваöн мавтас — старука оз веськав. 

Но, колö пö нуöтны лекар дынö. 
Старик пуксьöтас старукасö дадь вылö (тележкаэс сэк абу на вöлöмась), кыскö сiйö 

да шувлö: 
Юж вывтi юж-яж, Турун вывтi кыш-паш, Потш вывтi турс-тарс, 
Пантасьö кöч, старик сылiсь юалö: 
— Кöчö-сочö, лечитчыны кужан? Кöч сылö: 
— Ог, ог, ог! 
Старик мунö одзлань да шувлö: 
Юж вывтi юж-яж, Турун вывтi кыш-паш, Потш вывтi турс-тарс. 
Пантасьö руч, старик сылiсь юалö: 
— Ручö-сочö, лечитчыны кужан? Руч сылö: 
— Ог, ог, ог! 
Старик мунö одзлань да шувлö:  
Юж вывтi юж-яж, Турун вывтi кыш-паш, Потш вывтi турс-тарс. 
Пантасьö ош, старик сылiсь юалö: 
— Ошö-сочö, лечитчыны кужан? Ош сылö: 
— Кужа, кужа! 
Старик вайöтас ошсö гортас, лонтас баня, ештöтас и нуöтас старукасö лечитны. Ош 

пырас старука дынö баняас, а старик кольччас öтöрö. Котöртас баня гöгöрöт, локтас ыбöс 
одзас, юалö: 

— Чöвтчитö ни?  
Ош висьталö: 
— Эгö на. 
Старик круг котöртас да юалö: 
— Чöвтчитö ни?  
— Чöвтчим.  
Старик круг котöртас да юалö:  
— Пывситö ни? 
— Эгö на. 
Старик круг котöртас да юалö: 
— Пывситö ни? 
— Пывсим.  
Старик круг котöртас да юалö: 
— Пасьтасят ни? 
— Огö на. 
Старик круг котöртас да юалö: 
— Пасьтасит ни?  
Ош висьталö: 
— Пасьтасим, лок петкöт старукатö. 

Старик осьтыштас ыбöссö, ош сылö синнэзас пöимöн койыштас да пышшас. Старик 
гуддьöв-керас синнэсö да казялас: гор вылын мыйкö чочком видзö. А этö ошыс старукасö 
сёяс да лыэсö öтлаö тэчас. 

 Гед горзас, горзас да пондас думайтны, кыдз старукаыс понда ошкöт вештiсьны. 
  

БАЛЯ БАРАН ДА КОЗА БАРАН 
 
 Олöмась-вöлöмась баля баран да коза баран. Овсьöм нылö бура-чöскыта, да локтöма 

лёк лун — начкывны пондасö лöсьöтчыны. 
— Вонöй, сьöд вурунöй, — шуö коза баран, — окота я тэныт эшö олыштны, веж 

турунсö сёйыштны да видззез кузя котрасьыштны? 
— Окота, вонöй, руд гöнöй! 
— Сэк пышшам гортсиным, мунам чочком югытiсь буржык олан кошшыны. 
Кöзяин пурт кеслö-зудъялö, а бараннэс скок-скок да и петасö öтöрö да мича шор сайö 

скокъясö-чеччаласö. 
Котöртасö, котöртасö — пемыт лоас. Кытчöкö эд узьны колö лöсьöтчыны. 
Коза баран и шуö: 
— Ноко, вонöй, сьöд вурунöй, кай кöз вылас да видзöт, мый одзаным тыдалö. 
— Ог ме вермы кайнытö, вонöй, руд гöнöй. Тэ ачыт кай да видзöт, — шуö баля 

баран. 
Каяс коза баран лапыт кöз вылö, видзöтö: ылын-ылын учалик биок дзуз видзö. 
Лэдзчас коза баран да висьталас, мый аддзылiс. Думайтасö-керасö да иньдöтчасö 

сэтчин. 
Вот мунасö, мунасö, кöин юр аддзасö, да оз босьтö, а бокö шентасö да бöра одзлань 

мунöны. Но и локтасö сiя биок дынöдз. Би гöгöрас кöиннэз сизимöн пукалöны да яй 
жаритöны, а уль коскаэсö вöрас шупкалöны. 

Сулалöны бараннэс выскыр сайын да баитöны: 
— Ми эд аддзылiм кöин юрсö этчинiсь, а мыля жö эг босьтö? Вот öнi жаритiм жö бы 

öтлаын. 
Баля баран юрнас бериняйтö, киöн-кокöн вартö — оз тшöкты сэтшöм баснисö 

баитны. А коза баран сылö и шуö: 
— Мун вай, вонöй, сьöд вурунöй, сiйö юрсö татчö. Мугсяс-керас мöдыт, да 

воштiсьны некытчö — ковсяс мунны. Вот и мунас да мöдiкö ваяс, учöтикö. Мöдпырся 
ветлас — бöра учöтикö ваяс. 

Мунас коза баран ачыс да ваяс ыджыт юрсö. Петасö вöлись выскыр сайсис, би дынас 
сибöтчасö, кöин юрсö югытжык местаö пуктасö, мед быдöнныс аддзисö, што нылöн 
асланыс сёянныс эм. 

Коза баран и шуö: 
— Вай, вонöй, сьöд вурунöй, огö жаритö юрсö, а пуам. Ветлы-ко вала. 
А баля баран полö муннытö да бытьтö дышöтчö. Вот и споритöны, вот и споритöны. 

А кöиннэс думайтöны: кытшöм пö эна сэтшöм звиррез, кöдна кöин юрресö сёйöны? Оз я 
пö мыйкö умöльö миян понда керö? 

Шушкöтчасö-керасö ас коласаныс да öтiк и шуö: 
— Вайö, воннэз, ме ваысла ветла. 
Но, мунас сiя и öшас. Не ваыслö мунас, а ворожейка ордö котöртас да юасьö: мыся 

пö тоша-сюра звир аслас вонкöт миян вöрö локтiс? 
Ворожейка ворожитö, кöин порогувтас виччисьö-дрöжитö, а коза баран да баля 

баран би дынас чидöны да ва кайöтiсьсö видöны. 
Мунас ваысла мöдiк кöин да тожö öшас. Куимöт мунас нiйö кошшыны да бöра 

ворожейка ордö ендас. Сiдз и быдöнныс ворожейка ордö чукöртчасö. 
Коза баран да баля баран кöиннэзлiсь яйсö чисто сёясö да пышшасö сэтiсь. 

А ворожейка висьталас кöиннэслö: 
— Бöб юррез тi вöлöмась! Тiян öмö яйыс ачыс корсьöм, да лэдзöмась: нiя эд коза 

баран да баля баран! 
Кöиннэз чепöссясö бöбись котöртны вöрö. Локтасö би дынö — коза баранлöн да баля 

баранлöн дукныс абу. И нiя давай вöтчыны коза баран да баля баран сьöрö! 
Котöртасö, котöртасö коза баран да баля баран, но кöиннэз дынiсь пышшыны оз 

вермö: кылöны ни, кыдз кöиннэз пиннезнаныс сяткöтöны, кыдз лэчыт гыжжезнаныс мусö 
гарйöны-резöны. И сэтöн пышшиссес казяласö окньöвтчöм-пöлiньтчöм пу. Коза баран 
уськöтчас сэтчин, турс-тарс пу йылöдззас кайыштас. А баля баран некыдз оз вермы: каяс, 
каяс, нильдас да пуч токо улö лэдзчас. 

Кöиннэс сэтчö и локтасö. Баля баран кайыштас мыйкö вылына, коккес нильдасö да и 
берездасяс кöиннэс вылö. 

А коза баран и горöтö пу йывсяняс:  
— Вонöй, сьöд вурунöй! Кут нiйö, кут кöиннэсö!  
Кöиннэс повзясö да и пышшасö вöрсис. А коза баран да баля баран и öнi олöны да 

кöиннэсö повзьöтлöны. 
 

ОША-МИША ДА КУИМ СОЙ 
 
 Зэв важын оласö-вöласö мужык да инька. Вöласö нылöн куим ныв, куим басöк сой. 

Мужык лун-лун вильса керö, а инька ныввезнас горт гöгöрас уджалö. 
Мунö асывнас мужык вöрö, а инькаыт няньсö оз ешты пöжавны, и сьöрас нем 

павжунсö босьтны. Мужык и шуö: 
— Пöжалан няньтö да иньдöт меным нылыткöт. 
— А кысь сiя тэнö аддзас? — юалö иньыс. Тыдалö, вöраинын эд олöмась, и туйес абу 

вöлöмась. 
— Ме кöз уввез сырйышта да бöрсяням чапкала, ны сьöртi ась аддзас менö, — шуö 

мужык. А Оша-Миша кывзiсяс öшын увтас и быдöс этö кылас. 
Мунас мужык вильса керны, лыссэз бöрсяняс чапкалас, а Оша-Миша öктас нiйö да 

гортланяс öтiкöн резас. 
Сетас инька ыджытжык нылыслö нянь чöвпан, ырöш туис и иньдöтас айыс дынö. 

Нывка мунас, мунас и топ Оша-Миша дынö локтас. Оша-Миша панталас сiйö, синнэсö 
нитшöн да кöчвоньöн сайöвтас и аслас гортö нуöтас. Гортас тшöктас страпайтны нывкасö, 
а ачыс сы коста короб гöрдззас да гыччан бердö öшöтас. Пöжалас нывка шаньга-тупöсь да 
вердас Оша-Мишасö и ачыс сёяс. Сэсся Оша-Миша водас коробас да тшöктö онмöсьтны 
асьсö. Гыччöтö нывка да сьылö: 

Узь жö, узь, Оша-Миша,  
Узь жö, нёжтöм бöжа,  
Узь тэ, чукыля кока.  
Олiсö тай куим сой,  
Да янсöтiс нiйö ош. 
Тятьö-мамö горзöны, 
Нывнысö виччисьöны.  

— Нёжтöм эта сьыланыт, — шуö Оша-Миша. — То кыдзи колö сьывны: 
Узь жö, узь, Оша-Миша,  
Узь жö, басöк бöжа,  
Узь тэ, волькыт кока. 
Ме тэнö гыччöта,  
Ме тэнö ланьтöта. 

Сьылас этадз нывка, и Оша-Миша ланьтас. Петас нывка öтöрас, керку юр вылö каяс, 
видзöтö-кошшö ассис гортсö, да некöдöрын сiя оз тыдав. 

Мужык рытнас локтас гортас, видö иньсö, мыля сылö павжунсö эз вайö. Висьталас 
иньыс, кыдз вöлi, и мужык вежöртас, што нывсö гусялiс ош. Но мый ни керан — абу дак 
абу. Тöждасö, тöждасö да водасö узьны. 

Ашынас мужык бöра лöсьöтчö вильса вылö и тшöктö иньлö павжун ыстыны: 
— Талун чапкала ньыв лыссэз, ась нывкаыс ны сьöртi менö и аддзас. 
А Оша-Миша öшын увтас кывзiсьö да сералыштлö. 
Мунас мужык вöрас, туй кузяс ньыв лыссэз колялас. А Оша-Миша бергöтас нiйö 

аслас гортланьö. Мунас шöрöт нылыс ны сьöртi и какраз ош киö сюрас. Оша-Миша 
нитшöн да кöчвоньöн сайöвтас сылiсь синнэсö и гортас нуöтас. 

Страпайтасö кык сой берсясö, Оша-Мишаöс чöскыта вердасö и асьныс сёясö. Водас 
Оша-Миша коробас, гыччöтöны сiйö кык сой да сьылöны: 

Узь жö, узь, Оша-Миша,  
Узь жö, нёжтöм бöжа,  
Узь тэ, чукыля кока.  
Олiсö тай куим сой, 
Да янсöтiс нiйö ош.  
Тять-мам горзöны,  
Ныввесö виччисьöны. 

А Оша-Миша бöра ас мознас тшöктö сьывны: 
Узь жö, узь, Оша-Миша,  
Узь жö, басöк бöжа,  
Узь тэ, волькыт кока. 
Ми тэнö гыччöтам,  
Ми тэнö ланьтöтам. 

Сьыласö этадз кык сой, и Оша-Миша ланьтас. Петасö нывкаэс öтöрö, керку юр вылö 
каясö, видзöтасö-кошшасö ассиныс гортнысö, да некöдöрын сiя оз тыдав. 

Мужык рытнас бертас гортас, тöдас, мый аркмис, да мый ни то керан — абу дак абу. 
Тöждасö, тöждасö да водасö узьны. 

Ашынас мужык бöра вöрö лöсьöтчö мунны и тшöктö павжун иньдöтны: 
— Ме чапкала талун кыдз улоккез, ась нывкаыс менö ны сьöртi аддзас. 
А Оша-Миша öшын увтын кывзiсьö да сералыштлö. 
Мунас мужык вильса вылö, кыдз улоккез бöрсяняс чапкалас. А Оша-Миша бергöтас 

нiйö аслас гортланьö, и нывка сюрас какраз ош киö. Оша-Миша сайöвтас нывкалiсь 
синнэсö нитшöн да кöчвоньöн и нуöтас гортас. 

Страпайтасö куим сой шаньга-тупöсь, вердасö Оша-Мишаöс, асьныс пöттöдз сёясö. 
Сэсся пуксясö и бöра сьылöны: 

Узь жö, узь, Оша-Миша,  
Узь жö, нёжтöм бöжа,  
Узь тэ, чукыля кока.  
Олiсö тай куим сой, 
Да пышшöтiс нiйö ош.  
Тять-мам горзöны,  
Ныввесö виччисьöны. 

А Оша-Миша куимöтпырся ни велöтö сойесö, кыдз колö сьывнытö: 
Узь жö, узь, Оша-Миша,  
Узь жö, басöк бöжа, 
Узь тэ, волькыт кока... 

Сьыласö сiдз куим сой, ланьтöтасö ошсö, петасö öтöрас, керку юр вылö каясö, 
видзöтасö-кошшасö ассиныс гортнысö, да некöдöрын сiя оз тыдав. 

Оласö, оласö сiдз куим сой ош ордын, сэсся Оша-Миша шуö: 
— Страпайтö-ко, нывкаэз, буржыка да эшö керö сур-брага — ашын муна бурасьны 

тiян ай-мамкöт, и колö козин нылö нöбöтны. 

Сiдз и керасö куим сой: пуасö-пöжаласö берсясö, ошыс пестерö медпöрись сойнысö 
пуксьöтасö, а вевдöрас страпнясö тэчасö. Оша-Миша кышалас спина саяс пестерсö да 
иньдöтчас мужык ордö миритчыны-бурöтчыны. Мунас, мунас, локтас мужык керку дынö, 
а сы вылö пон чукöр уськöтчас и давай сылiсь лядьвейесö летны. Оша-Миша чапкас 
пестерсö и сточма гортас гöнитас. Локтас гортас, нывкаэс юалöны: 

— Бурöтiн я ай-мамнымöс, бурасин я воннэзнымкöт? Ош нылö шуö: 
— Локтi тiян керку дынö, да уськöтчисö ме вылö воннэзныт — вирöдз вартлiсö и 

паськöмöс леш-вош орлалiсö... Ашын эшö ветла, поди раммисö ни. Да унажык козин 
нöбöта. 

Ашынас пуасö-пöжаласö берсясö кык сой, шöрöт сойыс пуксяс пестерö, а учöтыс 
вевдöрсяняс козинсö тэчас. Босьтас Оша-Миша пестерсö пельпон вылас и мунас 
миритчыны-бурöтчыны. Мунас, мунас, локтас мужык керку дынö, а сы вылö бöра пон 
чукöрыс уськöтчас. Ош чапкас пестерсö и сточма пышшас сэтiсь. Локтас гортас и шуö: 

— Но и лöгöсь тiян воннэзныт — керку дынас эз лэдзö сибöтчыны. Ашын лöсьöтö 
эшö унажык козин, медбöръяись ветла. — Ош оз и казяв зубытыссянь, кыным сой öнi сы 
ордын. 

Асывнас чеччас медучöт сойыс одзжык, лöсьöтас, мый колö, чöвтчас да аслас 
паськöмö пасьтöтас гыр и сувтöтас сiйö öтöрас, медбы öшынсяняс ошыслö тыдалiс. Ачыс 
пырас пестерас, вевттисяс гöснеч-козиннас. Оша-Миша саймас, босьтас пестерсö и мунас 
миритчыны-бурöтчыны. Деревняас сы вылö пон чукöр уськöтчас. Ош чапкас пестерсö да 
вöрö пышшас. 

Ме вöтчи, вöтчи сы сьöрö да чужйиси кöчкаö и сизимись онняюрöн бергöтчи да 
каскиыслiсь бöжсö вунöтчи. 

 

ОШ ДА МУЖЫК 
 
Олас-вöлас мужык. Оланыс сылöн вöлöма умöль. Вот öтпыр мужык и шуö аслыс: 
— Йöзыс ректiсьöны и нянь сёйöны. Кая и ме ошпозъяинö ректiсьны. Он тöд, и ме 

няньöн лоа. 
Кутас мужык ассис Пеганкосö да каяс ошпозъяинö. Локтас ошпозъяинö, гöгöрпöв 

бергöтчас, Пеганкосö мыр бердö домалас да пондас ректiсьны. Петö сэтчö ош: 
— Тэ эстöн, менам гортын, мый керан, кыдз тэ менам позö лысьтiн локны? Эд ме 

Пеганкотö тэнчит сёя. 
Мужык сылö паныт и шуö: 
— Чöв жö, Оша-Миша, эн лöгась! Кыдзкö мыйкö керамö да öтлаын посоглассю 

пондамö овны. Ме вот ректiсьны тэ ордö локтi, кушиннэтö ошпозъяинсит мöда бы гöрны 
да нянь кöдзны. Окотаыт кö эм, и тэ öтлаын мекöт вай уджав, мöдпыр няньöн лоам. 

Ош думайтас-керас: и быль эд мужыккöт посоглассю лоö керны — сiя морт, берсяыс 
сылöн кисис петö, сы сайсянь и меным буржык лоас гуам кузь тöвсö чулöтны. 

Баитчасö и уджалöны кыкöн, ректiсьöны. Ош — мыр шедтö, мужык — шаття-баддя 
летö да öсек керö. Ректасö вельтума. Колö гöрны — гöрныс абу, мый керны? 

Морт и шуö ошлö: 
— Вай, Оша-Миша, вужъя пу, доддясь сы бердö да кыскав, а ме понда гöрны. 
Ош вужъя пу шедтас, доддясяс и ружтö-кыскалö, а морт ветлöтö бöрсяняс да вужъя 

пусö веськöтлö. 
Гöрасö сiдз лун, гöрасö кыкö, медбöрын ош мыдзас. 
— Но, тырмас, — шуö мужыклö ош, — этö кöдзам кö, миянлö сэсся нем оз и ков. 
Шоччисьыштасö-керасö, кватитчасö — пиняыс бöра абу, пинявны немöн. Пондасö 

керны пиня. Мужык кöстö улык, ош вартö пиня туввез. Пиня аркмас. Колö пинявны. 
Доддясяс пиня бердö Оша-Миша, а морт пуксяс пиня вылö да веськöтлö. 

Сэсся локтас кад и кöдзны. Пондасö сёрнитчыны, кинлö мый мöдпыр босьтны, а оз 
шуö мый кöдзны. 

— Меным увтсö, — шуö ош, — тэныт вевдöрсö. 
— Бур и сiдз, — оз ло паныт морт. 
Вот кöдзасö шогдi. Нянь аркмас бурся-бур. Мужык вундас шогдiсö, кольтаэз тэчас 

додяс и лэдзчöтас гортас. А Оша-Миша вундöмподсö летас, аслас берлогаö пыртлас и 
тöвйö. 

Тулыс локтас, мужык бöра Пеганкоыс вылö пуксяс да кайö ошпозъяинö. 
А Оша-Мишаöс, вундöмподсö тöвбыт сёйтöн, витш кыскöм. Сiя паныт мужыклö 

петö и горöтö: 
— Тэ, зонка, менö бöбöтöмыт. Аддзан, тöвбытöн вундöмпод вылат овтöн менам öтiк 

ордлыэзö гер колисö. Öнi ме Пеганкотö сё ни джагöта. 
— Чöв жö, Оша-Миша, дугды лöгавны, миян посоглассю вöлi керöма. Эд тэ ачыт 

аслыт пайтö бöрйин. 
— Но, ладно, — шуö ош, — сэсся менö он ни бöбöт: öнi меным вевдöрсö, тэныт 

увдöрсö. 
— Бур и сiдз, — шуö мужык. 
Кöдзасö сёртни. Сёртни аркмас бурся-бур, веж да гöгрöса, кыдз виль тöлiсь. 
Арнас мужык керас сёртнисö, мешöккезö куралас, ошлö корсö коляс. Ош бöра 

мырсьö, аслас гуö пыртлö сёртни корсö. 
Локтас тöв, морт пуö сёртнисö, пöжалö, парёнкаöн сёйö да сьылöмöн олö. 
А ош сёяс-сёяс корсö — не пöт, не тшыг, токо вира мыт прокод видзö. 
Мöдiк тулыс сибалас, морт бöра Пеганко вылас ошпозъяинö и локтö. А ош паныт 

сылö: 
— Тэ менö, зонка, мöдпырся ни бöбöтiн. Ме сёртни корсö тöвбыт сёйтöн аддзан 

мыйö пöри. Вира мыт менчим быд векöс кыскис. Сёроно ни Пеганкотö öнi джагöта. 
— Чöв жö, Оша-Миша, — морт шуö, — эд ми керим тэ кöт посоглассю, тэ ачыт 

босьтiн аслыт вевдöрсö, меным сетiн увдöрсö, винитны некинöс. Лок жö перво ветлам ме 
ордö гöститны, а сэтчин ачыт тöдан — сёян сёй вöлöс Пеганкоöс. 

— А кыдз ме тэкöт муна, — шуö ош, — тiян поннэз лöгöсь, менö нетшкасö, да и 
додьсит уся, пукавны ог вермы. 

— А ме тэнö додь бердö гезöн кöртала да вевдöрат öнöн каття, мед поннэс эз казялö. 
Ош водас додяс. Мужык сiйö öнöн каттяс, додь бердö гезöн жын-жын кöрталас, ачыс 

вöв вылö вожасис и локтö. 
Горт деревняас лоас да пондас горöтны, ошöс пö кутi да ловйöн гортöдз вайöтi. 
Суседдэз öксясö — кин черöн, кин вилаöн, öн павтыртасö — додьын быль куйлö 

ловъя ош. 
Оша-Миша аддзö, дело умöль аркмö, нетшкöвтчас бы местасис да оз вермы трек 

керны — додь бердас жын-жын кöрталöм. 
Сэтчö сiйö мужыккез и виясö. Кучик кулясö да вузаласö, а яй öта-мöд коласын 

юкаласö да быдса неделя сёясö. 
Ме сэтöн жö вöлi, ошлiсь бöж вильöтi. Бöж помсö пиннезнам ыжмитi да кыдз бы 

нюжöтi, сiя брунь орис — ме гатш-гатш токо лякаси. 
 

ПАЛИТÖМ МЫР 
 
 Öтiк мужык кайис тöвнас вöрö пес керавны. Пырис вöрас, сувтöтiс вöвсö да пондiс 

пусö пöрöтны. Друг кытiськö одзас петiс ыджыт эд ош да шуö: — Ме эд тэнчит вöвтö сёя. 
— Эн сёй, менам сэсся вöлö абу, — шуö паныт мужык. 
— Сёя, батя, — бöра мурзьö ош. 

— Но инö ладно, ме токо гортö лэдзчыла да инькаöлiсь юала. Кыдз сiя нем оз шу, 
дак сэк сёй, — баитö бöра мужык. 

— Мун лэдзчыв, а ме тэнö эстöн виччися, — горöтiс ош, — а он кö кай, дак ме 
гортат локта да сёя сэк и вöвтö, и инькатö, и асьтö. 

Кулöм не ловъя гöнитö гортас мужык. Локтас да инькаыслö шуö: 
— Но, инька, беда локтiс. 
— Мый сэтшöмыс, кытшöм беда? 
— Вöрас меным пантасис ош. Мöдiс сёйны вöлöс. А ме шуи, мыся, лэдзчыла, юася 

инькаöлiсь. Ошыс лэдзис, токо шуö, кыдз он кай, дак ме локта да сёя быдöннытö. 
Инькаыс повзис, нельки кылыс öшис. 
— Мый нö пондам керны? — юалö жöникыс. 
— Кай чожжык да сет вöвсö, ась сёйö, а то эд локтас да быдöннымöс сёяс, — 

повзьöмöн баитö инькаыс. 
Мужык пуксис додьö да рöктö-гöнитö вöрö. Вöр дорас паныт шедiс руч. 
— Кытчö сiдз тэрмасян? — юалiс сiя мужыклiсь. 
— Беда ыджыт шогмис, ручиньöй. Кая вöрö, ош дынö. 
— Мыйлö сiдз? 
— Кайöта вöлöс сылö сёйны. — И быдöс висьтасис мужык, кыдз вöлi дело. 
— Эн на тöждiсь, мужык, — шуö паныт ручыс, — делоыс тэнат эшö веськöтана. 

Пуксьöт менö, каям öтлаын. Да кер быдöс сiдз, кыдз ме тшöкта. 
Мужык пуксьöтiс ручсö, и кайöны öтлаын вöрö. 
Локтiс керавны пондöтöм пу дынö. Руч и шуö мужыклö: 
— Ме кая кöз йылас, а тэ кольччы улö. Кыдз локтас ошыс, дак ме шыася. Юалас кö 

ошыс: «Кин сэтчин баитö?» — тэ висьтав: вöралiссез. Вежöртiн? 
— Вежöртi, — горöтчис паныт мужык. 
Руч кайис пу вылö. Недыр мыйись мыччисис ош. 
— Но мый, мужык, локтiн? 
— Мыйнö, локтi, — шыасис мужык. 
— Кинкöт нö тэ сэтчин баитан? — юалiс кöз йывсяняс руч. 
― Кин сэтчин юасьö? — гусьöн юалiс ошыс. 
— Сэтчин вöралiссез, — шуö мужык. 
— Ой тэ, зонка, эн висьтав, а то нiя менö виясö, — повзис ош. 
— Кин нö тэ одзын сьöдыс сулалö? — юалö бöра руч. — Висьтав, палитöм мыр пö, 

— вашкыштiс ошыс. 
— Эта палитöм мыр, — шыасис мужык. 
А ручыс вылiсянь горöтiс:  
— Тэ эд песла кайин, пукты мырсö додят. 
— Лэбты бытьтö менö, лэбты, — вашкö мужыклö ошыс. Ачыс кайис да водiс. 
— Мужык, мый нö сэтчин мошкоритчан? — юалö бöра руч. 
— Мырсö тай додям лэбтi, — висьталiс паныт мужык. 
— Лэбтiн кö, дак колö кöртавны, — шуö бöра вылiсянь 
— Чожжык кöртав менö, — вашкö мужыклö ошыс.  
Мужык босьтiс гез да пондiс кöртавны ошсö. 
— Мый нö тэ сэтчин мошкоритчан? — юалö бöра ручыс. 
— Палитöм мырсö тай, шу, кöртала, — вашкыштiс мужыклö ош. 
— Палитöм мырсö кöртала додь бердам, — шыасис мужык. 
— Но, кöрталiн кö, дак öнi колö клячавны, — горöтчис вылiсянь руч. 
— Клячав, чожжык клячав, а то лыясö эд менö, — кеймисьöмöн вашкö мужыклö 

ошыс. 
Мужык жын-жын клячалiс ошсö. А, ручыс бöра вылiсянь: 
— Но сэсся öнi мöрт палитöм мырас чертö да колö гортö лэдзчыны. 
А ошыс мужыкыслö: 

— Додь нырас мöрт, додь нырас, юр дынам. Токо жагöник, мед юрам эз сидз. 
Мужык босьтiс черсö, лэбтiс юр вевдöрас да сапкис токо чернас ошыслö юр кузяс. 
Сэк ручыс лэдзчис пу вылiсь. Пуксисö мужыкыскöт додьö да пондiсö гöнитны 

гортланяныс. Мужыкыс лэдзчытöнняс баитö: 
— Мыйöн жö ме тэныт, ручиньöй, понда вештiсьны эта удж понда? Петляись эд тэ 

менö кыскин... 
— А нем меным оз ков, — шуö ручыс паныт, — токо сет тэ меным сёянтор: гос да 

рись. 
— Но кыдз инö, кыдз инö, сета, сета, — радуйтчöмöн шуö мужык. 
Локтiс мужыкыс гортас, пырис оградаö да горöтiс иньыслö: 
— Инька, петав жö öтöрас. Иньыс петiс да юалö: 
— Но кыдз, сетiн вöвтö ошыслö? 
Казялiс ошсö додьсис да повзьöмувъяс невна гатш-гатш эз пöр. 
— Эн пов, инька, ошыс кулöм ни, ме сiйö вийи, — шуис жöникыс. — А отсалiс 

меным эта уджын руч. Тэ, инька, петкöт жö сылö гöстинеч: рись да гос. 
Инькаыс радувъяс чепöссис керкуö. Токо ештiс осьтыштны посöдз ыбöссö да 

горöтчис: 
— Рись да гос аддзам, сетам! 
А нылöн вöлiсö стрась лёк поннэз, кöднö шуисö Рисьöн да Госöн. Нiя кылiсö 

кытсалöмсö — уськöтчисö öтöрас. 
Ручыс казялiс поннэсö, чеччöвтiс додьсис да но жö лыйны-котöртны вöрланяс. 

Поннэс сы сьöрö. 
Котöртiсö, котöртiсö... Ручыс атшалiс, öдва вермис локны вöр дорöдззас, казялiс пу 

увтiсь нора да уськöтчис нораас. 
Поннэз сувтiсö нора дорас да камгöны-вувтöны. 
Руч ыш ловзисьöмöн юалiс аслас синнэзлiсь: 
— Синнэзöй, синнэзöй, мый тi керитö, кöр ме пышши поннэз дынiсь? 
А синнэз паныт: 
— Ми лэчыта видзöтiмö туйсö, мед тэ чожажык вермин пышшыны. 
— Бур, ошка тiянöс эта понда, — горöтчис руч. — Пеллезöй, пеллезöй, а тiйö мый 

керитö? 
— Ми кывзiмö, ылын я тэ дынсянь вöтчöны поннэз, — шыасисö пеллез. 
― Бур, ошка тiянöс эта понда, пеллез, — горöтчис руч. — Коккезöй, коккезöй, а тiйö 

мый керитö? 
— Ми тэрмасимö котöртны, мед тэ эн шед поннэз öмö, — шыасисö коккез. 
— Бур, ошка тiянöс эта понда, коккез, — горöтчис руч. — Бöжöй, бöжöй, а тэ мый 

керин, кöр ме сьöрö вöтчисö поннэз? 
— Ме каттиси коккет увтын, мед тэ усин да шедiн поннэз öмö, — лöга шыннялöмöн 

шыасис бöж. 
— Ак, тэ сiдз менö мöдiн сюрöтны поннэз öмö! — лöгасис да горöтчис руч. — Дак 

ноко пыр ачыт ны öмö! — Ручыс мыччыштiс бöжсö норасис. 
Поннэз кватитiсö пиннез коласаныс ручыслiсь бöжсö да быдсöн асьсö кыскисö 

норасис. Сэтöн жö куж-каж сёйисö. Сымда и вöлi. 
А мужыкыс да инькаыс олöны öнöдз. 
  

ОШ ОРДЫН СРОКЫН 
 
 Оласö-вöласö пöрись гозъя. Нылöн вöлöмась кык ныв. Ыджытжык нывсö дзибъя вöр 

сайö нiя сетасö жöник сайö. 
Öтпыр учöтжык нылыс пондас ай-мамыслiсь юасьны ветлыны сойыс ордö печканöн. 

Мамыс шуö: 

— Кытчö тэ öтнат мунан, дзибъя вöрö пыран, эд тэ öшан? 
— А кытчöкö эд пета жö, — шуö нылыс. 
— Но инö мунан — мун. Токо ме сета тэныт тшакыль. Кытчö тшакыльыс пондас 

таравны, тэ сэтчö и мун. 
Нывка босьтас печкан, пиас сюйыштас лён сöдз, киас босьтас мамыслiсь тшакыль да 

петас деревня сайö ыб вылö. Ыб вылын тшакыльсö лэдзас кисис. Тшакыль таралö туй 
кузя, нывка мунö бöрсяняс. Чулалас ыб, чулалас видз, петас тшöк сьöд вöр. Тшакыль сё 
таралö и таралö. Нывка мунö бöрсяняс. Медбöрын вöр шöрас туй öшас. Тшакыль таралас-
таралас да вужъяэз коласö пырас. Нывка сьöрсяняс бы кыдз мышкыртчас. Друг кинкö сiйö 
кокöттяс сапырнитас-кутас. Видзöтö — одзас ош сулалö. 

— Тэ кыдз лысьтiн, нывка, менам дзибъяинö локны? 
— Ме сiдз и сiдз, — шуö нывка, — муна сойö ордö печканöн да тшакыльö вужъя 

коласö пырис, мöда бы судзöтны. 
— Кытшöм тэныт вужъя коласiсь тшакыль судзöтöм, эд эта менам керку. 
Кутас нывкаöс ки пöлöт ошыс да пыртö гортас, шуö, пондан пö меным 

пестунничайтны — ошпияннэзöс видзны. 
 Вот нывка олö ош ордын лун, олö кыкö, ош тшöктö сiйö öтiкö керны, мöдiкö керны. 

Куимöт лунас ош лöсьöтчö мунны кыйсьыны: яй, шуö, бырис, сёйны лоö нем. Мунтöнняс 
нывкалö закажитö: 

— Тэ, нывка, буржыка видзöт менам кагаэз сьöрын. Онмöсьтан нiйö да весь эн ов — 
керку посöдзсö обикодит. 

— А кыдз тэнчит кагаэтö онмöсьтыны? — юалö нывка. 
— А пондан öкайтны да шувлы: 

Öввö-öввö кага,  
Öввö-öввö, зарни.  
Оша-Мишаыс бабö,  
Оша-Мишаыс узьö. 
Кага, баб, кага, баб, 
Бокат каб, бокат каб. 
Кага, узь, кага, узь, 
Локтö сюзь, локтö сюзь. 

Ош мунас. Нывка, кöдкоста ошпияннэс узьöны, джодж чышкас, бекöрпань 
миськалас. Öтiкö-мöдiкö горби гöгöр керас. Ошпияннэс саймасö, пондасö корны сёйны. 
Нывка петас чуланö, аддзö: сэтчин ошлöн берся вужыс заптöма. Вужжез пыртас, 
ошпияннэс токо марскöны-сёйöны. Медбöрын нывка аддзас мöс няняэз, ошпияннэзлö 
öманыс сетас, зыбкаö водтöтас, зыбка дюттьöтö и öвйöтан песня сьылö: 

Öввö-öввö кага,  
Öввö-öввö, зарни.  
Оша-Мишаыс бабö,  
Оша-Мишаыс узьö. 
Кага, баб, кага, баб,  
Бокат каб, бокат каб.  
Кага, узь, кага, узь,  
Локтö сюзь, локтö сюзь. 

Недыр мыйись ошпияннэс онмöссясö. 
Нывка петас посöдз чышкыны. Посöдз чышкö, а ачыс курыт синваöн бöрдö-

геръясьö: 
А мыся ни тэ, гортся олöмöй,  
Мыся я ни тэ, шоныт позiньöй,  
Кыдз я петi тай шоныт мам позсим,  
Аслам юр вылö лёксö кытсöвтi.  
Инми-сюри тай дзульзян пöткаöн  

Дзугъя пезинö — ошпозъяинö.  
Шондi югöрыс татчö оз сибав,  
Гажа луныслöн чужöм оз серав.  
Оз лок, оз вайöт кокнит лун тöлок,  
Оз ну, оз нöбöт курыт синваöс  
Шоныт мам позъям, чужанiнам.  
Усяс, тыдалö, меным, том нывлö,  
Рöма дзоридзöн арся кадö моз  
Пöрны-кельдöтны кöдзыт пуж увтын. 

Котöртö ош керку дынöт баля баран. Кылö: кинкö кытöнкö зэв норöн геръясьö. Шы 
вылас локтас, аддзö — нывка горзö. 

— Тэ, нывка, мый геръясян? 
— А кыдз меным не геръясьны: кык сой тай вöлiмö, да ыджыт сойö жöник сайö 

мунiс. Меным сытöг гажтöм лоис; ме печканöс босьтi да мöдi сы ордö бы мунны, да то тай 
кытчö сюри — ошпозъяинö. 

— Тэ дугды геръясьны: геръясьöмöн он отсав! Лок, пуксьы ме вылö да сюррез 
бердам кутчись. Ме тэнö гортöдззат вайöта.  

Нывка вожасяс баля баран вылö, сюррез бердö кутчисяс, и баля баран пöлялö-петö 
вöрсис, нывкаöс петкöтö. 

Ош эта коста гортас локтас, гöгöрпöв бергöтчас — нывка абу. Посöдз дорö петас, 
аддзö: баля туй сы керку дынсянь кушланьö мунöм. Ош рякöстас да рякöстас, и давай баля 
баран сьöрö вöтчыны. 

Баля баранлö вот токо вöрись петны ни, петны ни, ош сэтчö сiйö вöтас. Баля баранöс 
джагöтас, нывкаöс сивъяс кутчöтас и вайöтас гортас бöр. Гортас нывкаöс йиркöтас да 
йиркöтас: вот пö тэныт, тöд, мöдпырся эн пышшывлы, колисö кö тэнö гортолiсьöн. Нывка 
сыркъялас, сыркъялас, мый — керны нем. Сiйöн сорöн ош ордö кольччас и пондас овны. 

Олö нывка лун, олö мöдiк — куимöт лунас ош бöра мунö кыйсьыны. Нывкаöс кольö 
гортолiсьö и закажитö: 

— Тэ видзöт менам, керку гöгöрсö дзимляв, пияннэзöс онмöсьты, посöдзсö чышкы 
да эн жö бöбась бöра гортат пышшыны. Кута кö, кута, пешлан бöра ош кабыррезöс. 

Ош мунас. Нывка чышкас джодж, öтiкö, мöдiкö горби одзын керас, ошпияннэс 
саймасö. 

 Удас-вердас нiйö нывка, зыбкаö водтöтiс и бöра онмöсьтö, шувлö: 
Öввö-öввö кага,  
Öввö-öввö, зарни.  
Оша-Мишаыс узьö.  
Оша-Мишаыс бабö, 
Кага, баб, кага, баб,  
Бокат каб, бокат каб.  
Кага, узь, кага, узь,  
Локтö сюзь, локтö сюзь. 

Ошпияннэс онмöссясö. Нывка петас посöдзö, чышкисьö и бöра люлльöтö-бöрдö, 
ассис причотсö тэчö: 

А мыся ни тэ, гортся олöмöй,  
Мыся я ни тэ, шоныт позiньöй, 
Кыдз я петi тай шоныт мам позсим, 
Аслам юр вылö лёксö кытсöвтi. 
Инми-сюри тай дзульзян пöткаöн 
Дзугъя пезинö — ошпозъяинö. 
Шондi югöрыс татчö оз сибав, 
Гажа луныслöн чужöм оз серав. 
Оз лок, оз вайöт кокнит лун тöлок,  

Оз ну, оз нöбöт курыт синваöс 
Шоныт мам позъям, чужанiнам. 
Усяс, тыдалö, меным, том нывлö, 
Рöма дзоридзöн арся кадö моз  
Пöрны-кельдöтны кöдзыт пуж увтын. 

Мунö сэтi матi гöгöр öшка. Жаль сылö нывка лоас. Локтас да и шуö: 
— Тэ дугды жö, нывка, бöрдны-геръясьны. Бöрдöмöн нем он кер. Тэ пуксьы жö ме 

вылö, сюррез бердам кутчись да видзсьы, ме тэнö вöрсис петкöта да гортöдззат сё вайöта. 
А нывка паныт шуö: 
— Ой тэ, öшкаиньöй, бур сьöлöминьöй, кытчö ни тэныт менö вöрись петкöтны, ош 

дынiсь гусявны. Баля баран мöдiс жö бы петкöтны да кушинöдззас эз пет, ловсö ош гыж 
увтын пуктiс. Эн ни тэ асьтö лёкöдз вошты. 

— Мый лоас — сiя и ло, — öшка шуö, — а лок, вывтам пуксьы. Мыйись мый кö, 
сюррезö менам ёнöсь, ошлö ог сетчы, ме кынöмсö сылiсь резьöта. 

Нывка вожасяс öшка вылö, сюррез бердö кутчас, и öшка пöлялö-петö вöрсис, 
нывкаöс ош ордiсь гусялö. 

Ош бöра кыйсянсянь гортас локтас, гöгöрпöв бергöтчас — аддзö: сы посöдз дынсянь 
мунöм öшка туй. А мый эттшöмыс — бöра пö тай пестунняöс гусялöмась. Размöд рякöстас 
и пöльтö öшка сьöрö. 

Öшкалö вöрись токо петны ни, петны ни, да кляпина пантасяс. Öшка сы увтöт бы 
уйыштас да сюррезнас кышасяс. Ош сэтчö сiйö и вöтас. Öшкаöс джагöтас, нывкаöс бöра ас 
йылас пуксьöтас и бертас гортас бöр. Гортас одззамоз жö нывкаöс йиркöтас да йиркöтас, 
вот пö тэныт, мöдпырся тöд, кыдз колö пышшавны. Нывка бöра сыркъялас-керас да сiйöн 
сорöн и кольччас. 

Чулалö лун, чулалö мöдiк — ош бöра лöсьöтчö мунны кыйсьыны. Мунтöнняс 
нывкалö быднёжöн ни: и лöгнас асласöн, и ош бурнас закажитö: 

— Тэ менам бытшöмика жö ов, эн жö ни куимöтпырся пышшы. Кута кö, кута — ме 
джын ловтö тэнчит босьта. 

Мунас ош. Нывка бöра керкуын öтiкö-мöдiкö керас, ошлiсь кагаэз онмöсьтас, 
посöдзö петас и бöра люлльöтлö-геръялö. 

Матi гöгöр гöнитö вöв. Кылас нывкалiсь причот шысö да керку посöдз дынö 
сибöтчас. 

— Мыйись, нывка, горзан? 
— Ме горза сiйöн, сiйöн... 
Нывка висьтасяс вöвлö, кыдз мый вöлi, кыдз сюрис ош ордö, кыдз кыкись пондылiс 

пышшыны, да эз вермы. 
— Чöв, эн горзы, горзöмöн он отсав, — шуö вöв. — Лок вожась ме вылö, ме сё ни 

тэнö ош ордiсь гусяла и гортат петкöта. 
— Эн жö ни тэ асьтö лёкö вошты, — шуö нывка. — Менö баля баран пондылiс 

гусявны — эз вермы; öшка пондылiс — эз вермы; и тэнö ош джагöтас, ловйöн вöрсис он 
пет. 

— Мый лоас, сiя и ло, — шуö вöв, — лок пуксьы ме вылö, мунам. 
Нывка вожасяс вöв вылö, и вöв пöлялö-петö вöрсис, нывкаöс ош ордiсь гусялö. 
Ош локтас кыйсянiнiсь, гöгöрпöв бергöтчас, аддзö — гортолiсьыс бöра абу. Öтöрö 

уськöтчас — посöдз дорсянь вöв туй мунö. 
— Но, — шуö, — куимöтпырся тай гортолiсьö пышшис. Вöта кö, вöта — сё ни ме 

сылiсь джын ловсö босьта, мед мöдпырся тöдiс, кыдз колö горт кольны, пышшавны. 
И уськöтчас вöв сьöрö. А вöв, мый вермö, гöнитö, тэрмасьö вöрсис петны. Вот токо 

петны ни, петны — ош сiйö вöтö, лапаэзнас ни сыналö, бöжпонсö куталö. Вöв лöсьöтчас-
керас да ошлö бöжнас синнэз кузяс кыдз виззьыштас — ош падмыштас, синнэсö лапаэзнас 
чышкыштас да бöра и вöтчö. 

Токо вот-вот вöлöс кутны ни, а кушиныс тыдалö, эшö размöдiсь бытшöмика чеччöвт, 
и вöр коляс бöрö. Ош петны кушинö оз лысьт, полö — поннэз сiйö летасö. Вот вöв 
кучикись петö-гöнитö. А ош сысся чожажык чепöссьö. Медбöрын ош вöлöс бöжöттяс 
сапырнитас-кутас — вöвлöн бöжыс орас, а ош мыр вевдöрöт мотылькнитчас. А вöв сы 
коста нывкакöт кушинö петас. Туй вылöдз нывкаöс вайöтас, вывсис лэдзас, ачыс гöнитас 
бокö йирсьыны, а нывка локтас туй кузя гортас. 

 

ВÖВ ДА КÖИН 
 
Кыт токо эз и рышшит тшыг кöин, а некытшöм кишка тупкöт эз сюр. А сёйны сiдз 

окота, што кынöмас кишкаэс шутнялöны. Котрасис-котрасис сiдз да инмис видз дорö, 
кытöн вöв йирсис. «Вот, — шуö кöин, — öнi пöттöдз пруддя ачым да эшö гортö кöть öтiк 
лопатка нöбöта». Висьталiс этö и веськыта вöлокыс дынö иньдöтчис. 

Кылiс звир дуксö вöлыс, пеллесö сувтöтiс. А кöин му бердас ляпкöтчöма ни, 
чеччöвтны лöсьöтчö да вöв горшö пиннесö мöртны. 

Вöв бытьтö оз вежöрт, мыйлö кöиныс ляпкöтчис, юалö: 
— Тэ мый, рукйöсь, кынöм вылат кыскасян? 
— Тэнö мöда сёйны, ылöстöм, — паныт шуö кöин. Вöв эз повзьы и местасис трек эз 

кер. 
— Сёян, дак сёй, — шуö, — токо перво подковвезöс резьöт, а то пиннетö ештан 

чеглавны. 
«А эд бурö сiя велöтö, — ошкис вöвсö кöиныс. — Сiдз ме и кера». Сибöтчис 

матöжык и юасьö: 
— Кысянь пондöта резьöтнытö? 
— Кöда коксянь кузнеччез пондöтчöны, — шуö вöв. 
— А ме мыйöн тöда? — лöгасис кöин. — Ог жö ме понды ны дынö котöртны! 
— Но, сэк пондыв бöрсяням. Вугыртiс-оськöвтiс рукйöсь гöна кöин вöв бöжланьö, 
мышкыртiс юрсö подков дынас, а вöлыс кыдз швангис юрпыдöсас — кöин дватсать 

сажень мымда тульки-мельки таралiс, унньöвтiс да подковсö ёрдiс. 
А вöв дзик бордйылын, кытчö павкö гыжыс, кытчö оз, улича понöдз пöльтiс. 
 

БÖЖИСЬ ВИ 
 
Руч кытiськö гусялöма виöн доз и котöртö гортас да туйсö бöжнас чышкö. А паныт 

сылö кöин — ёся пинь. 
— Эй! — горöтö кöин. — Тэ мый гусялiн, кузь бöж?! 
— Этö ви, — ляльгö руч. — Но ме сiйö эг гусяв. 
— А кысь инö?  
— Аслам бöжись пички. 
— Кыдз пичкин? 
— Кырас дорас эм випичкан, — висьтасьö руч. — Сюйыштан сэтчö бöжтö да недыр 

видзан — быдса доз виыс пичкиссяс. Лок, велöта. Тэныт öтнатлö мыччала, сэсся — 
некинлö. 

Мунасö кырас дорас, кытöн капкан пуктöма, руч и шуö: — Тэ петитчы випичкан 
дынас, а ме бöжтö бытшöмика лöсьöта, медбы ортсö и öтiк воть эз вотьышт. 

Кöин сюйыштас бöжсö капканас, а руч пезьдöтас капкансö. 

РУЧ ДА КÖИН (1) 
 
Кöркö тöвнас руч кöинкöт керкуэз керöмась: ручлöн керку вöлöм йыись, а кöинлöн 

пуись. 
Тулыс воис: ручлöн керку сылiс, руч керкутöг лоис. Мунö руч кöин ордö и 

кеймисьö сылö:  
― Куминьöй тэ менам, дзулиньöй! Эн кынмöт тэ менö, лэдз дынат овны. 
Кöин лэдзас ручöс. Руч недыра олас ― гусясьны кöинлiсь берсясö пондас. Кöин 

лöгасяс, руч вашöтас керкуись. 
Мунас руч кöин дынiсь, петас ыджыт туй вылö и ваньмöтчас кулöмöн. Сiя туйöт 

роч морт сыпора чери додьöн мунöм. Босьтас роч ручöс, пуктас мышкас додь вылö, а 
ручлö сiя и колö вöлi. Руч öнсö рочлiсь косялас, чери лэдзас, ачыс чеччöвтас и казьтыв 
кытшöм вöлiс. Роч нем оз тöд, мунö да мунö одзлань. 

Руч лэдзöм чери öктас, кöин ордö локтас и шуö:  
― Но, кöининьöй, лэдз менö öнi дынат овны, ме тэнö чериöн верда. 
Кöин лэдзас бöра ручöс и пондас юавны, кысь сiя чери босьтöм. Руч шуö: 
― Ме бöжнам юкмöсiсь вугралi. Мунам, ― шуö, ― ме тэнö велöта, кыдз бöжöн 

чери кыйöны. 
Мунас кöин ручкöт чери бöжöн кыйны. 
― Но, ручиньöй, ― кöин шуö, ― висьтав жö, кыдз мый керны. 
― Вöть бöжтö юкмöсас да синнэстö кунь, пукав, эн вöрöтчы, виччись. Кöр 

кокыштас, тэ и кыскышт бöжтö. 
Вöтис кöин бöжсö юкмöсö, виччисьö, кöр кокыштас. Сыпора бöжыс кынмö да 

кынмö. Кöин пукалiс-пукалiс ― оз кокышт. Мöдiс кöин кыскыны бöжсö: бöжыс кынмöм 
юкмöс бердас. Кöин синнэсö осьтiс, öтöрö-мöдöрö дзаръялiс, ручöс пондiс кытсавны, 
чирзыны ― некин абу. 

А ручыс важын ни кöин ордын гор вылас пукалö, кöинöс сералö. 
Кöин но сэтöн пессьыны, буражык чирзыны. Сiя чирзöмвö вöралiсь локтiс, кöинöс 

юкмöс дынас вийис, кучик кулис, а яйсö ручлö колис. 
 

РУЧ ДА КÖИН (2) 
 

 Пильöм коласiсь руч аддзас вийöм сьöлаöс — этö вöралiсь приманка пуктöма. Вот и 
думайтö руч, кыдз судзöтны сэтiсь яйторсö. 

Матi котöртö кöин, кöчöс кыскö. Руч сы дынö: 
— Кöин, лок жö сёръягöдсö отсав меным судзöтны. 
— Кытöн сёръягöдыт? 
Руч нуöтас кöинсö пильöм дынас и шуö: 
— То эстöн, сьöлаыс увтын. 
— Дак мыля ачыт он судзöт? — лöгасис кöин. 
— Эг лысьт ме сiйö вöрзьöтны, думайтi, што тэ заптiн. Радмас кöин, што сылiсь 

полöны, чапкас кöчсö да уськöтчас пильöмас. А пильöм керыс мезмас да и кавскас кöиныс 
юр кузяö, жамнитас голясö. 

Руч кыскас сьöласö, сёйыштас сiйö да и кöиныслiсь кöчсö аслас пияннэзлö нöбöтас. 
 

РУЧ ДА КÖЧПИЯННЭЗ 
 
 Кöчпияннэз садитасö сёртни: öтыслö и мöдыслö öтiкöн. Киськалöны да весöтöны, ой 

и лун нiйö быдтöны. И содöны сёртниэс казялöмöн, син одзын паськалöны. 

Неделя чулалас — солонка ыждаöсь лоасö. Мунасö кöчпияннэз шыр дынö, юалöны 
сылiсь, оз я пö туй керны. 

— Одзöв эшö, — шуас шыр. — Эд на вöрöтö. Кыдз лоасö бекöр ыждаöсь, ме дынö 
локтö. 

Бöра быдтöны, чеплялöны невнаöн корресö да сёйöны. 
Чулалас мöдiк неделя. Сёртниэз бекöр ыждаöсь лоасö. Котöртасö шыр ордö, корöны 

видзöтны сёртнисö. Локтас шыр, висьталас: 
— Öнi босьтны позьö. Токо öтсö меным колятö: весь разь велöтi тiянöс? 
Жаль кöчпияннэзлö öт сёртнисö сетны, да керны нем — колясö. Нетшкöвтасö 

кöчпияннэз ассиныс пайнысö, нöбöтасö гортаныс. Да вот беда: кыдз сiйö шöриавны? 
Мунасö юасьны, панталасö кöдзылöс: 
— Кöдзыв-кöдзылiньöй, мезды миянöс бедаись. Быдтiмö мийö сёртни, а шöри керны 

огö кужö. 
Кöдзыв и шуö: 
— Пуксьö сёртни дорас: öтныт öт дорас, мöдныт мöд дорас — и йирö жагвыв. 
Оз кывзö кöдзывлiсь, мунöны одзлань. Панталасö урöс. 
— Ур-уриньöй, висьтав, кыдз сёртни шöриавны. Ур и велöтö: 
— Пондöтчö öтныт — бöжсяняс, мöдныт — корсяняс и йирö, кин мымда вермас. 
Оз кывзö урлiсь шуöмсö, мунöны одзлань. Панталасö ручöс. 
— Руч-ручиньöй, велöт, кыдз сёртни шöриавны.  
— А кытöн сёртниныт?  
— Гортаным.  
— Мунам инö, ме велöта. 
Радöсь кöчпияннэз: прыг-скок, прыг-скок чеччалöны гортаныс. А руч бöрсяняныс 

чышкö-мунö. 
Локтасö, сетасö сёртнисö ручлö. Мöдыт босьтас, сибöтчас мыр дынö да паськöтас-

жугдас сёртнисö кык торйö: 
— Вот, — шуö, — янсöтi. А кöчпияннэз бобгöны: 
— Эта торыс ыджытжык, а эта учöтжык! А руч шыннялыштлö: 
— Ыджытжык? Öткодьöсь керам! 
И ярскас лэчыт пиннезнас ыджытжык торсис чуть не джынсö, кажъяс-сёяс сiйö. 
Кöчпияннэз бöра ассиныс: «Öнi эта ыджытжык!» Руч курччöвтас и сылiсь джын 

етшсö, а кöчпияннэз бöра шуöны: «Öнi эта ыджытжык!» 
Руч ярскас и сылiсь джыноксö. И сэтчöдз курччавлас, кытчöдз тороккес боби 

ыждаöдз оз лоö. 
Пöтас руч, вильöтас тырппесö да чеччöвтас понулляинö. Сымда и аддзыласö 

кöчпияннэс. 
 

ТУРАН ЫРÖШ 
 
Мунас мужык пес керавны, сьöрас босьтас юан да сёян: туисöн — туран ырöш, 

пестерöн — нянёк да луккез. 
 Локтас вöрас, туиссö кöз увтö сувтöтас, пестерсö кöз вылö öшöтас, ачыс керасьны 

мунас. 
Туис дынас инмас кöч, шуас: «Пешлышта, мый сэтöн». Пешлас, коддзас да усяс 

сэтчö, — и туиссö осьтöн коляс. 
Локтас руч да тожö юыштас мымдакö и ляп-ляп коддзас да сунгисяс кöчыс бокö. 
Петас кöз дорас кöин, казялас туиссö да пöттöдз пичуритас ырöшсö и ручыс бокö 

куньыртчас. 
А сэсся и ош сибöтчас сэтчö да юыштас, мый кольччöма, и тожö сэтiсь оз вермы 

мунны. 

Мужыклöн горшыс пондас косьмыны, и сiя локтас туис дынас, аддзö: кöч, руч, кöин 
да ош куйлöны. Повзяс мужык да сысянь чик да чик несйöвтас. Кыласö несйöмсö звиррес, 
кок вылö тран сувтасö да öт-мöдöрö лыясö-котöртасö. 

 

КИМОСЬ ЙЫЛIСЬ 
  

СТАРИК ДА ВÖРИСЬ 
 
 Старик мунас тшакъявны, пемдас вöрас да лöсьöтчö узьны. Керас биок, тшаккез 

тэчас пöжавны. Сы дынö Вöрись петас, видчö: 
— Мыйлö менчим тшаксö босьтан? Разь юасин жö? 
— Мый разь юасьны? Батi вöрыс абу öтнатлöн. 
— А вай вермасям сэки! Кин вынажык, сылöн и тшак лоас. 
— Кыдз вермасям? 
— Галя шöри чегöтам. 
Вöрись лэбтас му вылiсь галя да шват чегöтас. 
Старик ас пондас шуö: «Тэ вöрись, тэнат выныт унажык. Ме деревняись, менам 

мывкыдö унажык». И босьтас би бокись лöз уртшак, нямыртас кырымас — кашаöдз 
пичкас. 

— Око, — шуö Вöрись. — Тэ тай ме кодь жö вына! Ноко эшö вермасям. Кин 
öддьöнжык ыкöстас, сылöн и тшак лоас. 

Вöрись пöльтчас, пöльтчас, пöльтчас да кыдз ыкöстас — бытьтö кымöрас гымыштас, 
нельки пу бердiсь голиэз усяласö. 

Старик ас пондас шуö: «Тэ вöрись, тэнат ыкöсыт горажык. Ме деревняись, менам 
мывкыдö унажык». И тшöктас Вöрисьсö баасьны, медбы кок йылiсь эз усь, кöр старикыс 
ыкöстас. 

Вöрись баасяс, старик босьтас ёнжык кокора да сiйöн Вöрисьыслö юр кузяс сöтас. 
— Око, — шуö Вöрись. — Тэ тай ме кодь жö вына! Тэнат ыкöстöмсянь юр дикмис и 

кынöмö пондiс симавны. Батi вердан мыйöнкö? 
Старик ас пондас шуö: «Тэ вöрись, тэнат дикыт унажык. Ме деревняись, менам 

мывкыдö унажык». И висьталас Вöрисьлö: 
— Жаритöм тшакöн верда. Осьт öмтö. 
А Вöрись и рад: паськöтас öмсö — гыркыс тыдалö. 
Старик кватитас бисис калитчöм голиэз, кöдна Вöрисьыс ыкöстöмсянь усисö, да 

веськыта паськыт öмас и чапкас. 
Пизян сирыс Вöрисьлö горшас лякасяс, и сiя зубытсяняс вöрыс сувда чеччалö да 

ыксö: 
— Ой, ой! Тэ, старик, месся вынажык, ежели сэтшöм дзирытсö верман сёйны! Мед 

вöрас тшакыс тэныт лоас! 
— Важын ни сiдз колiс, — шуас старик да пондас сёйны пöжалöм тшаксö. 
А Вöрись котöртас вöр пыдöсö и сэсся дугдас старикыскöт вермасьны. 

 

СЯПАРИСЬ ВАНЕЙ 
 
 Олас да вöлас старик. Сылöн вöласö куим зон. Стариклöн оланыс сьöкыт лоас, и сiя 

зоннэсö уджавны мöдöтö бы, да ыджытжыккес озö мунö, а бöръяыс, Ваней, и мыгöрнас, и 
воэзнас учöтöв. Но кöть и учöтöв, да кывзiсь, вежöра зон. 

Сiя и шуö: 

— Ме, тятю, уджавнытö муна. Понда деревняэзöт ветлöтны, нинкöм панны да мый 
да, сё ни мыйкö заробита. 

— Ачыт тöдан, Ваней, — шуас старик. — Мунан, дак мун. А мый шедтан — копейка 
бокö эн лэдз, быдöс гортö вай. 

— Сiдз и кера, тятю. 
Зон босьтас куим сукарок, сьöктан да пурток и мунас уджжез кошшыны. Ветлöтас, 

ветлöтас — нем оз шедты, токо мымдакö сьывны да йöктыны велалас да эшö тальянкаöн 
орсны. Но эд сiя кöсйисис айыслö сьöм вайны! 

Думайтас-керас Ваней да оз берт гортас, а карö мунас, — батi сэтчин пö лöсялас 
сьöмсö шедтыны. 

Локтас кар шöрöдз, базар аддзас, сьывны пондöтас. Сы гöгöр отир чукöртчас, кывзö 
да баитö: 

— Кытшöм бур сьылiсь! Кытшöм бур! 
Базарас купеч бергалö, гармоньшикöс кошшö: нимлун пö талун, гажöтчыны колö. 

Гармоння пö эм, а орсны некинлö. Батi орсны кужан пö, зонка? 
Ваней шуö:  
— Мыля нö ог? Орса. 
— Сэк мунам миянö, — висьталас купеч. — Бура сьылöтан да йöктöтан гöссезöс — 

уна сьöм сета. 
Ваней согласитчас, и купеч нуöтас сiйö сьöрас, вердас, юкталас, сöстöм выввежöт 

сетас, торъя жырö нуöтас: 
— То тэныт гармоння, велав сы дынö, а рытнас орсны пондан. 
Ваней орсыштас — гармоння бур: чиння голоса, гора базана, и кокнита орсö. Час 

орсас, кыкö орсас, куимö орсас — дас сьылöтан, дас йöктöтан велалас, вöлись узьны 
водас. 

Рытнас локтасö гöссез, пöттöдз юасö-сёясö, шуöны: 
— Быдöс эд бур, да öтiк умöль: музыка абу. Купеч сэтчö горöтчас: 
— Кыдз этö абу? — и кытсöвтас орсiсьсö. 
Ваней петас аслас жырись, пуксяс небыт джек вылö и давай орсны, давай орсны! 

Быдöнныс ошкöны сiйö: 
— Кытшöм бур орсiсь! Кытшöм бур! 
Гармоньшик сэтчöдз орсас — йöктiссез сулавны ни оз вермö. Вöлись сёяс-юас 

пöттöдз да узьны мунас. Ашынас купеч шуö: 
— Но, Ваней, гажöтiн дак гажöтiн менчим гöссезöс! Босьт эта понда сто руб да этö 

гармоннясö. Лоа кö ловъя, мöдiк нимлун вылö тэнö жö кора. 
Ваней босьтас и сьöмсö, и гармоннясö — сетöны кö, мыля не босьтны? Аслас 

кужöмöн эд шедтiс, честнöя. 
Сьöм эм, öнi колö гортö мунны, айыс дынö. 
Мунас, мунас, керöс дорöдз локтас, шоччисьны пуксяс. Пукалас-керас да онмöссяс 

— ойбыт эд орсiс, а узьыштiс öтiк чир. 
Сы вылö шпана уськöтчас, сьöмсö да гармоннясö мырддяс, асьсö ёна вартлас. И 

кольччас Ваней немтöг да тшыг, и гöгöр некытшöм деревня оз тыдав — сё вöр да керöс. 
Бöра мунас, мунас, локтас вöр дорö, аддзö: нюжалö кузь грань, а сiя сё ни кытчöкö 
вайöтас. 

Мунас, мунас эта грань кузя, куим туй оссясö: дориссес оттöмöсь и абу волькытöсь, 
а шöрисьыс ота да юж. Сiдзкö, колö мунны шöрисьыс кузя, сiя отир дынö петкöтас, а 
отирыс ой кежö узьны лэдзасö да мыйкö удасö. Но вöтас ой, а некин оз пантась, некытшöм 
оланiн оз мыччись. И водас кöз увтö, небыт нитш вылö, да сэтöн и чулöтас ойсö. 

Ашынас лунтыр мунас — не морт, не керку оз пантась. И этö ойсö кöз увтын чулöтас 
да одзлань юж туй кузяс оськалö — сё гортланяс бы кыссьö, но гортыс некыдз оз 
мыччись. 

Ойшöрöн ю дорö локтас, сэтöн ыджыт пос сулалö, а пос шöрас — кытшöмкö морт. 
Ваней радмас, чожжык сы дынö: 

— Ме öши да öддьöн и мыдзи. Вердыштiн бы менö да гортлань туйдöтiн. 
Мортыс шуö: 
— Верда, ежели согласитчан ме ордын уджавны. 
— Уджала. Дыр я колö?  
― Ассит вектö. 
Сы дырасö Ванейлö некыдз оз туй: сiйö айыс сьöмöн виччисьö. Кöбы недыр, токо 

мымдакö сьöм шедтны, сэк позяс. И шуö: 
— Гожум кежас верма кутчывны. 
— Сэк мунам ме ордö, — шуас мортыс да пыртас пос увтас. 
— Тэ кытчö менö нуöтан? — повзьыштас Ваней.  
— Синнэтö кунь, вöлись висьтала. 
Ваней куняс синнэсö, и сэк жö — бууз! — ваö усяс. Эшö буржыка повзяс, осьтас 

синнэсö — некытшöм ва абу, кок увтас кöс му, а одзас — стеклоись забор, заборас — 
паськыт ыбöс. Дзарнитас бöрлань — чуть кок йылiсь оз усь: сы дынын не морт сулалö, а 
ваись куль! Юр сылöн кузьмöса, волькыт, синнэс кватя — юр гöгöрас быдлаын, йöрнöс-
вешъяныс — чери кучикись, киэс квать чуняöсь. 

— Но, казялiн ни, кытчö вайöтi? — юалiс Вакуль. — Эта — ваись йöзлöн горт, а ме 
— сэтiсь кöзяин. 

Ваней лöгасяс, што сiйö бöбöтiсö, мöдас видчыны, да öвсяс: куллесö лöгнат он дойд, 
ныкöт кыдзкö мöднёж колö керсьыны. 

Стеклоись забор оссяс, и нiя петасö деревняö. А деревняыс гажася-гажа: муыс виж, 
керкуэс чочкомöсь, луныс югытлöз. 

Вакуль сувтас деревня шöрö, висьталас: 
— Вот и локтiм. Удж тэнат лоас — вердны вöввез. Нiя то эта картаын, тэ ныкöт 

пондан овны, а сёйны — карта ыбöс одзас. Кöть öтiк вöв менчим öштан — горттö не 
аддзывны. А бура кö уджалан — и татiсь бура мунан... Эй, вердыштö менчим конюкöс! 

Ваясö бекöр, сувтöтасö карта одзись из вылö. Тшыг Ваней — пань бердö и казявтöг 
ньылыштас сёянсö, оз и вежöрт, мый сёяс — нето черива, нето шöмашыд. Сёяс, асьсö 
лöньсьöтас: «Но и мед сiдз лоас, гожумсö кыдзкö чулöта, ог жö батi кув». 

И лоас зонка конюкöн. Лун-лун турун ваялö, вердö, весöтö вöввесö да картасö, 
доддялö да юскö, и некöр син вылiсь оз лэдз Вакульлiсь подасö. 

Вакульлöн квать вöв, быдöнныс лöзöсь и тожö, кыдз и кöзяиныс, квать синаöсь. А 
котöртöны — кокныс му бердас оз сибав, дзик руöттяс уйöны. И дивуйтчö Ваней: «Гортö 
бы сэтшöм вöввесö — айö ёна ошкис бы!» 

Öтчид Вакуль лунтыр кежö кытчöкö мунiс, и Ваней гöгöртiс сылiсь быдöс 
кöзяйствосö, видзöтiс, мый сылöн эм. Керкуыс керöма стеклоись жö, сiя ыджытся-ыджыт 
да унася-уна жыра. Жыррезас квать ныв олöны — квать невеста, и быдöнныс басöкöсь, 
бур паськöмаöсь. Торъя керкужугын олö старик, öдва ни вöрöтчö. Ваней сылiсь юасьö: 

— Тэ мыля кык сина? Разь абу куль? 
Старик висьталö: 
— Ме морттэз коласiсь.  
Ванейлö жаль стариксö:  
— Ме тэнö мездöта татiсь. 
— Эн и кутчы, он вермы. Уна ни пондылiсö, да ловйöн некин эз кольччы. Ме татöн 

сюрс год ни ола. Петкöтiн бы нывкаöс, кöда татчö мöйму шедiс. 
— А кыдз сiйö петкöтны? 
— Кöр уджассяс, Вакуль юалас: «Уна я сьöм босьтан?». А тэ висьтав: «Тэнат сизим 

ныв, öтiкö меным сет — вот и быдöс». Сiя öтiкö пондас суськыны, а тэ эн сетчы. Сэк одзат 
петкöтас сизим нывкаöс, тшöктас бöрйыны. Сизимнанныс öткодьöсь, токо öтiклöн ны 

коласiсь синнэс ловъяöсь, абу тувдöмöсь — сiя и эм му вылiсь нывкаыс. Но верман я 
керны сiдз, медбы эз пышшö вöввет? 

— Понда старайтчыны дак, батi оз пышшö. 
— Гожум помас вöввес сiдз дикмöны, што и видзны оз позь. Но эм видзан выныс. Тэ 

быд вöвлiсь бöжсиныс нетшкöвт öтiк сиöн да дзеб карта порог увтас. Сэк кöть и кöдакö 
пышшылас, да сёроно бöр бертас, ежели сисö сы стойлоö пыртны. 

Ваней висьталас стариклö аттьö да мунас нывка дынö, кöда олö иган сайын и лун-
лун вурун печкö. Пырны сы дынö оз вермы, токо ыбöс коласокöт и баитас: 

— Тэ кыдз татчö шедiн? 
— Ме мамöс эг кывзы, и сiя менö ёрдiс. Семик лунö мунi вала, и менö татчö 

кыскисö. Он я менö мезды? 
— Мезда, токо пет керкусит, кöр тшöктасö. Ме тэнö босьта сьöм местö, кöдö Вакуль 

менам удж понда сетас. 
Сiя жö лунö Ваней быд вöв бöжись босьтас сиэз да дзебас нiйö карта порог увтö. 

Сэсся ветлас турунла, бертас, а öтiк вöв пышшöма. 
Порог увтiсь кыскас си, пуктас пуста йöртанö — вöв оз лок. Вежас сисö мöдiк вылö 

— вöв оз лок. Вежас куимöт вылö — вöв аслас местаö шука моз уйыштас. Игналас вöвсö, 
шуас: «Но, вöввес дикмыны пондöны, — тыдалö, гожумыс чулалiс. Локтiс кад мунны 
гортö». 

Рытнас мунас Вакуль дынö: вот срокö пö бырсис, лэдз гортö. 
Вакуль шуас: 
— Но, зонка, бура уджалiн, дак и татiсь бура мунан. Уна я сьöм уджыт понда 

босьтан? 
Ваней шуö: 
— Тэнат сизим ныв, öтiкö сет ме сайö — вот и быдöс. 
— Менам абу сизим, менам ныввезö кватя. 
— Тэнат сизим. 
— Менам кватя. 
— Ачым лыдди — сизим ныв тэнат.  
Вакуль оз понды споритны: мед босьтас пö öтiк нылöс, а му вылiсь нывкасö сёроно 

пö эд ог сет. 
— Нуöт, Ваней, öтiк нылöс. Ашын бöръян, кöда любо, — висьталас Вакуль. — Кöдö 

куимись тöдмалан, сiя и лоас тэныт. 
Ашынас вайöтасö Ваней одзö сизим нывкаöс. Быдöнныс лöз сарапанаöсь, веж 

юраöсь, öтыждаöсь. Рудзöг сюись кокнитжык мöдкодь тусь аддзыны, нежели ны коласiсь 
мöдкодь нывкаöс. Но зонка казялас ловъя синасö да корас сiйö. Вакуль шуас: 

— Ладно инö, олам ашынöдз. 
Рытнас Ваней водас узьны, сы дынö локтö нывка, бокас водö. 
— Тэ кин? — юалö зонка. 
— Ме сiя, кöдö бöрйин. Ыжмит менö бердат. 
Кылö Ванейлöн сьöлöмыс: абу сiя нывкаыс, — и шуö. 
— Мун эстiсь, тэ меным он ков! Нывка мунас. 
Ашынас Ваней одзö вайöтасö сизим нывкаöс, и сiя бöръяс ловъя синасö жö. Вакуль 

шуас: 
— Ладно инö, олам ашынöдз. 
Ойнас Ваней дынö бöра локтö нывка да бокас водö. 
— Тэ кин? — юалö зонка. 
— Ме сiя, кöдö бöрйин. Ыжмит менö бердат. 
Кылö Ванейлöн сьöлöмыс: абу сiя нывкаыс, — и шуö: 
— Мун эстiсь, тэ меным он ков! 
Нывка мунас, сэсся Ванейöс некин оз вöрöт. 

Асывнас Вакуль вились сувтöтас нывкаэсö Ваней одзö, и сiя бöра мыччалас ловъя 
сина вылö. Вакуль шуас: 

— Ладно инö, босьт сiйö сьöрат. Мун доддяв пара вöв. 
Аддзан, бöр керсьыны оз туй, кöсъясис дак. 
Ваней доддялас пара вöв, а нывкасö коляс гидъяс, кытöн олiс, игналас гидсö. Локтö 

нывка, шуö: 
— Ваней, кут менö да чожжык пуксьöт телегаас, кытчöдз Вакульыс керкужугас бöр 

эз йöрт! 
Зонка видзöтö сы вылö — ловъя синаыс локтöм. Но сьöлöмыс кылö: абу сiя. 

Котöртас гидъяс — нывкаыс сэтчин. 
Локтас Вакуль, пуксьöтас Ванейсö да нывкасö коробокö, ачыс телега козла вылö 

каяс. Стекляннöй забор оссяс, и вöввес уйыштöмöн чеччöвтасö забор сайö. Вакуль шуас: 
— Петат бы му вылö, дак куньö синнэзнытö. 
Ваней да нывка ыжмитчасö оча пельпон да кунясö синнэзнысö. 
Бууз! — и пара вöв петкöтасö нiйö ва пытшкись, асьныс öшасö. Зонка да нывка 

осьтасö синнэзнысö, аддзöны: пукалöны ю берег вылын. 
Зонка видзöтöв-керас нывка вылö и тöдас сiйö: 
 — Тэ тай Сяпарись Öльöн! 
Нывка видзöтöв-керас зонка вылö и тожö тöдас сiйö: 
— Тэ тай Сяпарись Ваней! 
Чеччасö да мунасö Сяпарö, Ваней керкуö. А керку пуста: айыс кулöма, воннэс 

гортнысö чапкöмась. Ваней да Öльöн венчайтчасö и пондасö овны Сяпарын. Батi и час 
олöны. 

  

БИШЕДТАН ДА ЧУДДЭЗ 
 
 Олi, олi ме да мунi бурлачитны — сё ни, мыся, мыйкö заробита да кöть вешъян 

аслым неба. Мунi да и карöдз локтi. 
Пантасис поп, юалö: 
— Кытчö мунан? 
— Медася бы уджавны. 
— Медась ме дынö. 
— Уна я вештан? 
— Сто руб годнас. 
Медаси, быдса год олi да петны пондi — гортö кыскö. А поп оз лэдз, эшö, шуö, ов. 

Ладно, эшö год уджалi. Бöра мунны лöсьöтча, а поп оз лэдз. И эшö год кежö кольччи. 
Чулалiс срокö, тшöкта вештiсьны, а поп нем оз сет: тыткин, шуö, сымда, мымда 

уджсö эн кер. Сiдз и ковсис мунны — нем эг босьт. 
Петi поп ордiсь, пукся öтöрас да горза. Мунö сар, юалö: 
— Мый горзан? 
Да этадз и этадз, мыся: куим год поплö уджалi, а сiя нем эз сет. 
Пыртiс менö сар поп ордö, шуö: 
— Мыля нем эн сет удж понда? Он кö часöт сет — юрситö öтiкöн быдöс лета. 
Повзис поп и сетiс меным бур вöв да невна сьöмок. Пукси вöв вылö и муна одзлань. 

Аддза: кабак сулалö. Пыри сэтчö, юыштi невна, сёйыштi, бöр петi, а вöлö абу. Öтöрö-
мöдöрö чепöсси — абу и токо. Мый сэтöн керан? Гыжъялi-кери юрбöрöс да муна одзлань. 
Мунi, мунi — пемдiс. Пыри узьны неолан керкуö. Пемыт, биасьны немöн — öтiк истöг 
абу. Шаритi-кошши истöггесö быдлаись, печуркаись биток да биа галя аддзи, тякнитi — 
дас кык чуд петiсö, юалiсö: 

— Мый колö керны? 

— Юны-сёйны вайö! — шуи ме, и чуддэс öшисö. Керкуын би öзйис, пызан строк 
локтiс, а пызан вылын — быдкодь сёяныс и юаныс. Сёйи-юи, дрын-дрын пöт. Öнi, мыся, 
гортö колö кыссьыны, отсалiссез менам эмöсь: и вöр ректасö нiя, и гöрасö-кöдзасö, ме токо 
иньдöтлыны понда. Не олан, а малина лоас. 

Пуктi бишедтансö шапкаам и петi туйö. Аддза: биок дзуз видзö. Кысси сэтчинöдз, 
биок дынсис старикöс казялi. Стариксö войско караулитö. Локтi старикыс дынö, гусьöник 
юалi, мый понда сiйö пуксьöтiсö. 

— Сар волялö паныт мунi, му да двореччез сарлiсь мырддьыны мöдi, да эг вермы. 
Вот сы понда и мöдöны юрöс орöтны. 

— Оз орöтö. Ме отсала тэныт, — шуи ме. 
— Он вермы. 
— Верма, мыся. 
Тякнитi барашокнас галя бердö — дас кык чуд петiсö, юалiсö: 
— Мый керны? 
— Войскосö вашöтны! И эшö юны-сёйны вайны! Шупкалiсö чуддэс войскосö, 

асьныс öшисö. Старик одзö пызан тяк сувтiс, сы вылын быдкодь сёяныс сулалö. Сёйим, 
юим, стариклö ме катти остаткисö пызандöраö и лэдзи мортсö гортас. Видзöта: сар локтö, 
чирзö: 

— Кин войскосö вашöтiс и рестантсö лэдзис?! 
— Ме. 
— Ме тэнö вия! 
— Он вермы. Пондан ыждавны, дак асьтö розорита, — шуи ме. 
— Ак тэ зырымöсь бедь! — лöгасис сар да кытсöвтiс виль войско. А ме тякнитi 

барашокнас из бердö. Петiсö дас кык чуд, юалiсö: 
— Мый керны?  
Сарыс пидзöс вылас сувтiс, кеймисьны пондiс: 
— Эн вöрöт менö, эн розорит, ме тэныт бура вешта. И шуи чуддэслö: 
— Юны-сёйны вайö! 
Миян одзö пызан тяк сувтiс, сы вылын юан-сёян тыр сулалö. Юим, сёйим 

бытшöмика сарыскöт, узьны водiм. Ме крепыта онмöсси, а сарыт, тыдалö, эз узь. Сайми 
ойнас — шапкаö абу. А шапкаам чуд выныс и вöлi. Мый керны? Кайи кöз вылö, видзöта, 
кöдöрын гортö. Ылын-ылын биок дзуз видзö. Лэдзчи кöз вывсис, иньдöтчи биоклань. 
Сутки мунi, кыкö мунi, куимöтас локтi биок дынö — сэтöн ыджытся-ыджыт керку сулалö 
да öшыннэзнас югъялö. Пыри, видзöтча-кывзiся. Сэтöн куим вон янсöтчöны и айныслiсь 
эмбурсö некыдз оз вермö янсöтны. А эмбурыс — дас кык сюра ыжбан, сапоггез да оров. 
Да не простöйöсь нiя: ыжбан сурöн юкталö, сапоггез перыта новйöтöны, оров — вывтас 
кыскалö. 

— Отсав, — шуöны воннэс, — миянлö янсöтчыны. Ме и шуа: 
— Вайö пишаль. Ме кера номеррез: ыжбан — первöй, сапоггез — мöдiк, оров — 

куимöт и лыя номерресö. Кин кытшöмö одзалас босьтны, сiя номер сьöртi и эмбурыс сылö 
дöнзяс. 

Вайисö пишаль, зарадалi да гымги-лыйи. Одзасьöны-котöртöны воннэс, а ме кöмалi 
сапоггесö, конувтам ыжбансö босьтi, пукси оров вылö да лэбзи карö. Локтi карас, осьтi 
ыжбансис дас öтiк сюр — сур да брага шорöн котöртö, ю мымда колö. И быдöс карыс 
коддзис. 

Кывсьöма эта сарлö, корö дынас. Но, локтi, осьтi дас кыкöт сюрсö — вина киссьö. 
Быдöнныс юисö — валь-валь коддзисö и ланьтiсö дас кык сутки кежö. Ме сар дынiсь 
аддзи ассим бишедтанöс, тякнитi — дас кык чуд петiсö. юалiсö: 

— Мый керны? 
— Нöбöтö менö гортö да керку сэтчин керö. 

Эг ешты и пельöс гуддьыштны — гортын лои, теремын. И пондi сэтöн бура-
бытшöма овны и некинлiсь эг понды повны. Юкталi бы и тiянöс ыжбансис, да сетi сiйö и 
сапоггесö да оровсö куим воныслö. 

 

ВАНЯ - БÖБ ЗОН 
 
 Олöма Кама дорын купеч, сылöн вöлöмась куим зон: кыкыс мывкыдаöсь, а 

куимöтыс — Ваня ― бöб зон. 
Пöрисьмас купечыс, дугдас торгуйтны ачыс, тшöктö зоннэсö велöтчыны. 

Мывкыдаэслö сетас паракоддэз да бур товар, а Ванялö — дьöгöдьöн пыж, мунö пö 
торгуйтö. 

Воннэс каясö Кама кузя ва паныт, а Ваня ва ньылат кывтö. 
Кывтас лун, кывтас кыкö, а куимöт лунас пыжыс письтас, и бöб зон сибöтчас берег 

дорö. Мый öнi керны, кытчö воштiсьны? 
Пружинчатöй телега вылын локтас старик, юалö: 
— Кытчö, Ваня, мунан? 
— Торгуйтны айö ыстiс. 
— Мый товарыт? 
— Дьöгöдь. 
— Сет меным телега мавтны. 
Ваня сетас мавтассö да и отсалас мавтны телегасö. Старик шуас: 
— Ыджыт карын завод дугдöма уджавны: мавтас абу. Мун-ко сэтчин — бур барыш 

керан. 
— А мыйöн дьöгöдьсö кыска? 
— Босьт менö кучерöн, ме вöвнам кыска. 
Ваня согласитчас, и нiя вöрзясö туйö. Мунасö лун, мунасö мöдiкö, куимöт лунас 

ыджыт карö локтасö, дорись керкуас сувтчасö. Сэтöн стоб вылын гижöт: «Кин вермас 
öдззöтны завод, сылö сетам пуд зарни». 

 Кучер шуö: 
— Мун директорыслö висьтав: «Сетан кö кык пуд, ме заводтö öдззöта». Кыдзи оз ло 

паныт, дак босьт кык ведра дьöгöдь и мавт заводсö. Но велöтöмыс понда зарнисö и быдöс, 
мый заробитан, мекöт шöри керан. Часöт ме гортö муна, а рытнас эстöн жö лоа. 

Ваня сiдз и керас, кыдз тшöктас кучерыс: ветлас, баитчас директорыскöт да ваяс кык 
ведра дьöгöдь. Видзöтö: заводыс кöс сiмöм, кöс косьмöм — гиль-голь да дзур-вир. 

Мавтас öт ведрасис дьöгöдьнас — заводыс дугдас гольöтны. Мавтас мöд ведрасис — 
пондас уджавны, токо то öтлань, то мöдлань бергалö. Котöртас куимöт ведрала — 
дьöгöдьыс абу. Юавны бы кучерлiсь — и сiя абу. Локтас заводас — сiя сё öт-мöдöрö 
ветлö. 

Недолыт Ванялö, што зарни боки кывтiс да и дьöгöдьсö кылöтiс, да чурс сьöвзяс 
заводас: «Пропадай быдöс пропадом!» — и заводыс лöсялас. 

Котöртас Ваня директор дынö, шуас: сiдз пö и сiдз, ме пö заводтö лэдзи, колö пö сы 
понда вештiсьны. А директорытлö жаль зарниыс, вот сiя и чуклясьö, вот и ылöтчö: 

— Сета, Ваня, зарнисö, токо ветлы ой кежас зарниöс караулитны: сторожыс шогавны 
пондiс. 

— Но, ветла. 
Кылас этö баснисö директорлöн ныв и висьталö Ванялö: 
— Эн мун зарнисö караулитны, сэтчин антус олö, сiя тэнö сёяс. 
Мый керны? Не мунны — зарни оз сетö, мунны — аслыс не лоны. 
Олас рытöдззас да котöртас кучерыс дынö: то этадз и этадз пö петö. Кучер велöтö: 
— Кор директорыслiсь куим додь анькытш, босьт сiйö сьöрат да кисьт чуланас, а 

ачыт джадж вылас вод. Ойшöрнас антус локтас, пондас горöтны: «Сёя бы! Сёя бы!» А тэ и 

висьтав сэтчö: «Сёй, кöда одзат, токо öтiкöн!» Сiя югдан дорöдззас оз вермы сёйыштны, и 
тэ ловъя кольччан. 

Ваня сiдз и керас. 
Вот ойшöр сибалас, локтас чуланас антус. 
— Сёя бы! Сёя бы! Кытöн яйыс? — горöтö антус, а аслас öмыс пестер ыжда. 
Ваня и шуö: 
— Сёй, кöда одзат, да öтiк тусьöн! 
Антус петукö пöртчас да ножö анькытшсö кокавны, ножö кокавны! Кокалас, кокалас 

— кыкись ыджытжык лоас, кык тусьöн пондас босьтны. Ваня казялас этö, висьталас: 
— Сёй, кöда одзат, да öтiк тусьöн! 
Петук кокалас, кокалас — куимись ыджытжык лоас и давай куим тусьöн кокавны. 

Ваня и этö казялас, шуас: 
— Сёй, кöда одзат, да öтiк тусьöн! 
Петук кокалас, кокалас — оз вермы быдöс кокалыштны — сэтчö и югдас. Сы сорöн 

и мунас чулансис, и Ваня ловйöн кольччас да висьталö директорлö: 
— Ме некинлö эг сет зарнитö, öнi вештiсь. Директор синнэсö барöтас: эта мымда йöз 

пö сёйис антусыс, а этö эз вермы? И шуас: 
— Ветлы эшö öтiк ой кежö, сэсся и вештiся. 
— Но, ветла. 
Локтас рыт, Ваня кучер дынö мунö юасьны. Кучер и велöтö: 
— Кор директорыслiсь квать додь сю да сiдз жö кер, кыдз тöн. 
Ваня сiдз и керас. 
Вот ойшöр сибалас, и локтасö антус гозъя, горöтöны: 
— Сёям бы! Сёям бы! Кытöн яйыс? — Öммезныс пестер ыждаöсь. 
Ваня и шуö джаджсяняс: 
— Сёйö, кöда одзаныт, да öтiк тусьöн. 
Антус петукö пöртчас, иньыс — курöгö и ножö сюсö кокавны, ножö кокавны! 

Кокасясö, кокасясö — кыкись ыджытжыкöсь лоасö, кык тусьöн пондасö кватайтны. Ваня 
казялас этö, висьталас: 

— Сёйö, кöда одзаныт, да öтiк тусьöн! 
Кокасясö, кокасясö — куимись ыджытжыкöсь лоасö, куим тусьöн пондасö босьтны. 

Ваня и этö казялас: 
— Сёйö, кöда одзаныт, да öтiк тусьöн! 
Антус гозъя оз вермö быдöс сюсö кокавны, сэтчö и югдас, сы сорöн и мунасö 

чулансис. А Ваня директор дынö: 
— Ме некинлö эг сет зарнисö, öнi вештiсь. Директор аслас синнэзлö оз верит, што 

Ваня ловъя, да бöра шуö: 
— Ветлы медбöръяись, сэсся и вештiся.  
— Но, ветла. 
Рытнас кучер дынö мунас, сiя Ваняöс велöтö: 
— Кор директорыслiсь öкмыс додь лён кöдзыс да сiдз жö кер, кыдз тöн. 
Ваня сiдз и керас. 
Ойшöрнас чуланас пырöны антус, антусiка да антуспиян. 
— Сёям бы! Сёям бы! Кытöн яйыс? — Öммезныс пестер пасьтаöсь. 
Ваня и шуö: 
— Сёйö, кöда одзаныт, да öтiк тусьöн! 
Ачыс антусыс петукö пöртчас, иньыс — курöгö, пияныс — типö и ножö кöдзыссö 

кокавны, ножö кокавны! Кокасясö, кокасясö — кыкись ыджытжыкöсь лоасö, кык тусьöн 
пондасö босьтны. Ваня казялас этö, шуас: 

— Сёйö, кöда одзаныт, да öтiк тусьöн! 
Кокасясö, кокасясö — куимись ыджытжыкöсь лоасö, куим тусьöн öтдруг пондасö 

босьтны. Ваня и этö казялас, шуас: 

— Сёйö, кöда одзаныт, да öтiк тусьöн! 
Да эд лён кöдзысыс поснит, казялан разь, медбы кыкнас эз босьтö? Эшö эз на югды, 

а лён кöдзысыс сёйсьö ни. Мый керны? Сёясö эд сторожсö, гöн сорнас ньылыштасö! 
Малыштас зепсö — сэтчин анькытш кольччöм — и койыштас антускельöплö. 
Сёйсяс эта анькытшыс — мöд зепсис сю туссез койыштас. Сёйсяс сюыс — кыскалас 

сапоггесö да ныись лён кöдзыс джоджас кöдзас. Сэтчö югдас, и антускельöп мунас 
чулансис. 

Ваня мунас директор дынö, висьталö: 
— Ме кери быдöс сiдз, кыдз тшöктiн. А öнi тэ керан сiдз, кыдз кöсйисин. 
Директорыслö некытчö вештiсьны, но сымда зарнисö жаль сетны, вот сiя и 

пиньласьö, вот сiя и гыжъясьö. Ме пö, Ваня, гов директор, тэ пö жалейт менö: босьт öтiк 
пуд зарни, а мöд туяс — менчим нылöс. 

Думайтас-керас Ваня да и сетчас кыв вылас: нывкаыс сылö гленитчö. 
Босьтас Ваня зарнисö да нывкасö, мунас кучер дынö и ошшасьö: 
— То мый шедтi: и невеста, и сьöм! Кучер шуö: 
— Не öтнат шедтiн, колас мекöт шöриавны: мийö эд сiдз баитчим. Пукты одзам 

зарнисö, сувтöт нывкасö — янсöтны пондам. 
Ваня сiдз и керас. 
Кучер ррас шöриалас нывкасö — доль поткöтас. Нывка кык торйö усяс, а сы 

кынöмись антуспиян чепöссяс, чеччöвтас ворота вылö, пöртчас кайö — и абу! 
— Тэныт жаль, Ваня, нывкасö?  
— Жаль. 
Кучер пöльыштас, сьöлыштас — и поткöтöм нывкаыс öтiксялас. Эшö пöльыштас да 

сьöлыштас — нывкаыс ловзяс да чеччас. 
Кучер юалö: 
— Тэ кин директорыслö — ныв? 
— Некин. Ме сирота, песласи да миськаси заводас. 
— Тэнö винаöн юкталiсö, антуспиянöс тэ пытшкö лэдзисö да Ванясö тшöктiсö 

вийны. А ме вашöтi тэ пытшкись антуссö, öнi тэ Ваняыслöн инька лоан, — и сетас нылö 
зарни гöйтаннэз да и зарнисö. 

Кучер кыскас нiйö аслас пружинчатöй телегаöн Кама дорöдз и сетас паракод — уйö 
пö кытчö тiянлö колö. 

Уясö, уясö Ваня гозъя, и ны паракод вылö öтiк местаын корсясö мывкыда воннэс. 
Тöдасö бöб воннысö, баитöны: 

— Видзöт жö, эта эд Ваняыс. Кысь сылöн паракодыс да иньыс? Мийö вузасим, 
вузасим — нем эг наживитö, а сылöн, натьтö, зарни эм. Вай сiйö тойыштам ваас и босьтам 
сылiсь эмбурсö да иньсö аслыным. 

Чапкасö Ванясö ва шöрас, и кылöтас сiйö ваыс саридзöдз, а сэтчин мыр бердö 
кутчисяс да пуксис сы вылö. Пукалö и горзö, оз тöд мый керны. Мырсис петас пон и шуö: 

— Эн горзы, Ваня. Пондам гармонняöн орсны, — и сетас гармоння. 
— Ме ог куж орснытö, — шуö Ваня. 
— Велалан, токо кутчы. 
И былись эд велалас! Да сэтшöм норöн орсö — поныслöн синва петö, а саридзыс 

дюттясьöмöн дюттясьö. 
 Кылас этö орсöмсö паракод вылiсь капитан. Кин пö сэтшöм норöн орсö? Видзöтас 

бинокльöн, аддзö: мыр вылын орсö том морт, а ордчöн саридзыс сiдз и дюттясьö. 
Капитан босьтас Ванясö дынас и кыскас гортöдззас, Кама дорöдз. Локтас Ваня айыс 

дынö, а сiя оз и тöд зонсö. 
— Лэдз, старик, узьны. Айыс шуö: 
— Лэдзи бы, да некытчö водтöтны: миян свадьба — пöрисьжык зонöс гöтрала. 
— Да кöть баняат лэдз.  
— Но мун инö. 

Мунас Ваня баняас, гармоннянас пондас орсны. Да сэтшöм норöна орсö — баняыс и 
керкуыс дюттясьöны. 

Дивуйтчöны отирыс: мыся пö сэтшöм орсiсь? 
Мунасö, видзöтöны: том морт орсö. Локтас айыс, кывзö, а аслас синваыс петö. 

Кывзöв-керас да шуас: 
— Лок, бурлак, керкуас орс. 
Мунас Ваня керкуас, пуксяс порог дорас. Удасö сылö ырöш, сур, и Ваня везöвтас 

мексö. И сэтшöм норöна орсö — керкуыс дюттясьö, а свадьбовшанаыслöн синва петö. 
Казялас невестаыс Ванясö и шуас: 
— То кöда менам жöникö! Сылö шуöны: 
— Мыйöн кывветö пыкан? 
— Миян сыкöт öткодь гöйтаннэз. 
Видзöтас старик гöйтаннэсö — былись öткодьöсь. И шуас пöрисьжык зоннэслö: 
— Мунö часöт жö и сэсся некöр эд локтö: тiйö меным не зоннэз, ме тiянлö не ай. 
Мунасö стариклöн мывкыда зоннэс, и сiя керас виль свадьба да гöтралас Ванясö. 
Ме вöлi жö сэтчин, юи-сёйи мымда верми, да том гозъяыс сьöрам эшö гöснеч сетiсö. 

Локтi гортö, а семъяöс барин мöстöг кольöма. Думайтi-кери да винаас, кодö сьöрам вайи, 
анькытш крöшитi да ракаэзлö кисьтi. Ракаэс коддзисö, ме нiйö куштi да бариныслö нöбöтi 
— саридз сайись сьöлаэз, мыся. Сiя небис нiйö, сетiс бур сьöм, и ме босьтi мöс да и вöв. 

Сэксянь то этадз бура и ола. 
 

КАМА ИВАН 
 

Служитас армиаын савдат. Дыр служитас. Гажтöм лоас, и корсьö гортас. Мунас 
начальник дынö, кеймисьö: 

— Вашескороддё, лэдзлы кöть час-мöд кежö гортö. Айö пöрись, мамö пöрись, куласö 
— ог и аддзыв. 

Начальник шуö: 
— Вит год служитiн да и гортö ни корсян? Тэ стукйы кöть дассö да вöлись ме дынö 

лок. Сэк поди савдат ни лоан да и ветлан. 
Öбидитчас савдат эта дырна ни служитö, а сё не савдат. Сы сорöн и мунас. 
Чулалас лун, чулалас кык, куимöтас савдатöс начальник корö. Локтас начальник 

дынö, доложитас, дзик сёрток сьöртi лыддьöтас: 
— Вашескороддё, савдат Кама Иван локтiс тэ син одзö! 
— Вот мый, — шуö начальник. — Гортат сё бы ветлан? 
— Точно сiдз, Вашескороддё! — шуö савдат. 
— Сэк кырас дорись пост вылö ветлы. Сэтчинiсь быд ой пес гусялöны, и некин оз 

шед. Кутан ворсö али он сет гусявны — гортат ветлан. Вежöртiн? 
— Точно сiдз, Вашескороддё, вежöртi! 
Мунас Кама Иван пост вылö, сьöрас тесак босьтас. Час сулалö, кыкö сулалö — оз и 

вöрзьöтчы местасис Ойшöр локтас — кок шы кылö Чуш-паш басöк нывка сы дынö 
сибöтчас да öмидз голосöн горöтчас: 

— Ванюш, тэ мыйлö татчö локтiн? Разь он ни бы сэсся чочком югытсö аддзыв? Разь 
он мöд гöтрасьны? Али гортыт абу жаль? 

— Ме эшö тэсся дыржык ола да тэсся басöкжыкö босьта, басöк нывка! 
Пес поленич сы коста гиль-голь киссяс! 
Казялас Иван, што пессö гусялöны, чепöссяс сэтчин — абу некин. Бöр котöртас — 

вöлi да абу нывкаыт, дзик юрсигусь, лэбзьö. 
Ашынас Кама Иванöс корö дынас начальник, юалö: 
— Кыдз ой чулалiс, дзонь я песыт? 
— Дзонь, — шуö савдат, — токо мылякö поленичыс киссис. 

― Сiдзкö, умöля видзöтiн — пестö нöбöтiсö? Талун мунан — бура видзöт! 
Вот Кама Иван мöдiк ой кежö мунас. Сулалö — оз и вöрзьöтчы. 
Ойшöр сибалас — кык басöк нывка локтöны. 
— Ванюш, тэ бöра татöн? Сет миянлö пестö. Он кö сет, дак асьтö нöбöтам! 
— А этö эд аддзылö? — и сюйыштас ныр увтаныс ассис тесаксö. 
Сэтчö поленич гиль-голь киссяс. Дзар керас савдат — джын песыс абу, и нывкаэс, 

дзик юрсигуссез, лэбзьöны. Ашынас начальник бöра юасьö: 
— Но, кыдз ой чулалiс, савдат? Дзонь я песыт? Кама Иван шуö: 
— А мый сылö лоас? Токо поленичыс бöра мылякö киссис. 
— Сiдзкö, умöля дозирайтiн. Ме кылi ни: вовлöмась кык гусясись. Этадз пондан 

служитны — юртö дыр он новйöт. Ветлы эшö öтпыр, видзöтам, мый петас. 
Керны нем, приказ эм приказ. И бöра савдат мунас пост вылö, но талун тесаксö 

пельпон вылас ни видзö и ас гöгöрас синмöн видзöтö. 
Сибалас ойшöр. Локтöны кык басöк нывка, шöраныс пöрись-пöрись инькаöс 

вайöтöны, бытьтö гуляйтны петöмась. 
— Сувтчö! — чирзö савдат. — Сибöтчат — юрнытö керала! 
А нiя сё матöжык, матöжык локтöны. 
Мöдпырись тшöктас сувтчыны — оз кывзö сiйö. Куимöтпыр сувтöтö — нiя сёроно 

локтöны. 
Сэк Кама Иван ковскас пöрись каргаыслö юр кузяс — тесак увтсис би чепöссяс, а 

басöк нывкаэс да пöрисьыс, кыдз юрсигуссез, лэбзясö, а поленичаыс оз киссьы и песыс 
дзонь кольччас. 

Ашынас начальник юасьö:  
— Кыдз ой чулöтiн, савдат? 
— Дзонь песыс, токо тесакöс лязi. 
— Зудъяв тесактö и лöсьöтчы гортат, — висьталас начальник. 
Кама Иван тэчас котомка, тесаксö бокас кышалас, трек-трек керас котомканас — 

кокнитöв сiя, эта сёянö гортöдз пö оз тырмы. А кинкö — то ли шондiыс, то ли тöлокыс — 
сылö шуö: «Тырмöтчы сiйöн гортöдз, некинлiсь сёянсö эн босьт». 

Но, сiдз, дак сiдз — ог пö некинлiсь кор, — и айда гортö! 
Лунтыр мунас — локтас ю дорö, котомка чöвтас, коккесö пöрччалас да пуксяс 

павжнайтны и одзланься туй йылiсь думайтны. Пукалö, йирö няньтор. Сы дынö сибöтчö 
басöк нывка. 

— Тэ кытчö, Ванюш, иньдöтчин? 
— Гортö тай. 
— Эн мун — тэнö кöин сёяс. 
— Ме ачым кöин кодь: Кама дорын чужи, Иньва дорын быдми. 
— Смев тэ, да видзöтам, ылö я мунан. 
— Муна сэтчинöдз, кытчöдз думайтi. 
— Но лок инö сёйышт ме ордын, шоччись невна. То менам керкуö — керöс вылас. 
Дзар керас Кама Иван — ыджыт да басöк керку сулалö, öшынтыр чочком би сотчö. 
— Менö тшöктiсö аслам няньсолöн гортöдз локны. Некытчö ог мун. 
Узяс кöз увтын Кама Иван и бöра одзлань писькöтчö. Лунтыр мунас — пуксяс 

шоччисьны паськыт пожум увтö. Басöк нывка петö — мöд сойыс. 
— Тэ кытчö, Ванюш? 
— Гортö тай. 
— Эн мун — тэнö ош сёяс. 
— Ме ачым ош кодь: Кама дорын чужи, Иньва дорын быдми. 
— Смев тэ, да видзöтам, ылöдз я мунан. 
— Муна сэтчинöдз, кытчöдз думайтi. 
— Но, лок инö сёйышт ме ордын да шоччись. То менам керкуö — ю дорас. 

Дзар керис Кама Иван юланяс — сэтчин кыксувда керку сулалö — öшыннэстыр лöз 
би сотчö. 

— Менö тшöктiсö аслам няньсолöн гортöдз локны. Некытчö ог мун. 
— Ачыт тöдан, Ванюш. 
Чулöтас ойсö кöз увтын и бöра гортас орöтчö. Мунас, мунас, мыдзас да сёйны 

пуксяс, а котомкаыс пустöй. Мый керны? Аддзö: бур керку сулалö, куимсувда. Улын — 
чочком би, шöрас — лöз, вылын — гöрд. 

«Ноко пырала да нянёк корышта?», — решитiс Кама Иван. Пырас оградаö — 
стойлоэзын уна йöз сулалö да чисто коми. «То тай-ка, — думайтö, — тыдалö, сюри эд!» 
Мöдас бöр петны, а воротаыс пöдана ни. «Но, мый лоас, сiя и ло, а керкуас пырала!» 
Пырис, некин оз тыдав, токо джоджас уна паськöм валяйтчö да ыбöс дынас пон куйлö — 
синнэс, кыдз петаккез, гöгрöсаöсь. Кайис вылö — тожö некинöс эз пантав, токо кöртовöй 
öррезын ва пизьö да косяк бердас чеп вылö кöрталöма кöин — синнэс, топ солонкаэз. 
Кайис куимöт сувдаас — сэтчин старука гор вылын туплясьö да ойзö, аслас юрыс 
пызандöраöн каттьöма, бокас морт юррез да вильöтöм коскаэз куйлöны, а ыбöс дорас ош 
сулалö — синнэс, топ бекöррез, а вапсыррес — печкан лап пасьтаöсь. 

Тöдiс Кама Иван — эстöн ачыс пöрись каргаыс олö, и эстiсь нем бурсö он аддзы. 
Бергалiс-керис савдат да мöдiс бöр петны, а ош кык кок вылö ордчис, öмыс — 

пильöм ыжда, турунъюр тöрас сэтчö. 
Старука кылiс ошыслiсь шысö, путшöтiс юрсö да шуис: 
— А, миян тай гöсь эм! Ноко мыччась, кин тэ! Кама Иван мыччисис, карга шуö: 
— Тэ менчим юрöс тесакнат поткöтiн, öнi ме шогала. Орöт шульга китö, ме нимала 

сiйö, сэк ловйöн эстiсь петан. Он сет виртö нимавны — быдсöн асьтö сёя. 
— Ме Кама дорын чужи, Иньва дорын быдми. Некытöн эг öш, некытчö эг сибды, и 

тэныт, карга, менö не сёйны! 
— Смев тэ, да видзöтам, петан я татiсь. Лок инö сёйышт мекöт, раз пырин. 
— Менö тшöктiсö аслам няньсолöн гортöдз локны. 
Серöмтчас карга да гор вывсис увтор чапкас. Увторыс чеччöвтас да дявпиянö 

пöртчас и давай джагöтны Кама Ивансö, но савдат ештас тесаксö кыскыны да кералас 
дявпиянсö. 

Карга чапкас кокорка — сiя дяв лоас и Кама Иван вылö уськöтчас, но савдат и сылö 
оз сетчы. 

Пöрись карга чуркаöн гор вывсис чеччöвтас да ножö савдатсö вартны, сiйö и видзöт 
— нето коккесö чеглалас, нето юрсö поткöтлас. И мымда бы Кама Иван оз керав чуркасö, 
некыдз сы дынiсь оз вермы мездöтчыны. Сэсся эд кыдзкö инмас вачкыны чурка помас, и 
сiя шовк потас да кык торйö усяс. 

Ош ряв-ряв керас да вешшас ыбöс одзсис, и Кама Иван лэдзчас кöин дынö. Кöин 
уннялöмöн мунас порог одзсис, лэдзас савдатсö медулö лэдзчыны, а улын поныс абу ни — 
чеп сорнас орöтчöма. 

Кама Иван осьтас стойлоэсö да лэдзас сэтчинiсь коми йöзсö, кöднö пöрись карга 
видзöма яй вылö, а пувлöма нiйö кöртовöй öррезын какраз гусялöм песнас. 

 

КУИМ ЗАРНИОВÖЙ ЮРСИ ТЫЛÖП 
 
 Гов мортлöн чужöм зон. Эта жö кадö чужöма купечлöн ныв. Кыкнанныс басöкöсь-

басöкöсь, кыдз тулысся дзоридззез. 
Вот бабитчиссез нылочкасö пондасö пывсьöтны баняын. А кинкö баня 

передниксяняс и шуö: «Эта нылочкаыс — гов зоночкаыслöн невеста. Кöр нiя быдмасö, 
гöтрасясö». 

«Кин сiя баитö?»— дивуйтчöны бабитчиссес. Чеччöвтасö öтöрö, видзöтöны сэтчин-
татчö — некин абу. Каясö гортаныс, висьталöны купечлö: талун пö кинкö баняас шуис, 
што нылочкаыс лоас гов зоночкалöн невестаöн! 

— Оз ло сiдз! — лöгасьö купеч. — Менам ныв оз вермы лоны гов мортлö невестаöн! 
Эта кадсянь купеч места оз аддзы, сё думайтö, кыдз бы вийны зоночкасö. Думайтас, 

думайтас и решитас мунны зоночкаыс ай-мам ордö. Мунас и шуö ласкова: 
— Сетö меным зоннытö. Быдта ме сiйö, верда-пасьтöта кыдз колö, мортö пöрта. 
Думайтасö-керасö зоночкалöн ай-мам и шуасö: «Сетам. Миян эшö кольччасö 

челядьыс, а купечыслöн öтiк токо». 
Рад купеч, што зоночкаыс шедiс киас. Вайöтас гортас зоночкасö, керас яшшик, 

тупъялас-сиралас быдöс осьтаэсö эта яшшикись и öтiк ойö заргас сы пытшкö зоночкасö да 
чапкас юö. «Öнi недыр олас, — радуйтчö купечыт, — некин оз понды синмам бытшкыны, 
што колö сетны нылöс гов сайö». 

Кывтö зоночка яшшик пытшкын ю кузя, оз тöд нем, мый сыкöт керисö. 
Ва кывтытас сулалöма мельнича. Сэтöн олöмась пöрись гозъя, и некин нылöн абу 

вöлöма — дзир кыкöн. Старикыт вöлöма мельникöн и стрась радейтöма чериавны. 
Öтпыр асъяпоннас кывтö мельникыт пыжöн пруд кузяс — чериалö. Аддзö: ва вылöт 

яшшик кывтö, и кылö кага горзöм. Повзьыштас мельникыт — оз вежöрт, кытшöм кага 
вермас горзыны ва вылын. Но лэдзас смевсö да и уйыштас яшшикыс дынö. Кыдз осьтас — 
сэтчин кага! Босьтас мельник кагасö, вайöтас гортас. 

— Видзöт жö, старука, кинöс ме вайöтi! — порог дорсянь ыксö старикыт. 
Мельниклöн иньыс дзар керас кагаыс вылö и тожö рад лоас: пöрисьувъяным пö эд еныс 
кагасö миянлö иньдiс. Быдтам пö ноко ми сiйö. 

Уна ли, етша ли чулалас кадыс, голыслöн зон пöртчас басöк детинаö. 
Кыдзкö купеч пондас мунны вузасьны да туй вылас пемдас и пырас узьны мельник 

ордö. Пырас и аддзö зонкасö. 
— Кысь инö тэнат сэтшöм басöк молодечыс? — юасьö купечыс. 
И висьтасяс сэк старик, кыдз панталiс зонкасö. 
Эшö öддьöнжык лöгасяс купечыс зонка вылö, но нем оз шу, токо думайтö: «Кыдз жö 

бы сiйö вийны? А нето гöтрасяс нылö вылын, не весь жö эд баня передникас голосыс 
висьталiс». 

Думайтас, думайтас лёк думасö купеч и шуö мельниклö: 
— Боёк и кывзiсь, тыдалö, зоныт? 
— Öддьöн бытшöм зонка, мый тшöктан, сiйö и керö. 
— Оз я сiя менö кывзы? Ме бы гортö письмо иньда, да некинкöт. 
Мельник кытсöвтас зонсö, висьталас, мый колö керны. Купеч гижыштас письмо, 

пуктас сiйö конвертö и сетас зонкаыслö. И вот зонка мунö купеч ордö, нöбöтö пиас 
письмо. Мунас, мунас зонка — ойыс вöтас. Пырас узьны деревняö дöва ордö. Дöваыс 
юкталас да вердас кыдз колö том морттö и водтöтас кровать вылö. Онмöссяс зонка 
мыдзöмувъяс крепыт онöн, а дöвалö окота тöдны, кытшöм жö письмо нöбöтö том мортыс? 
Вот и кыскас зонкаыс зепись письмосö и лыддьöтас. А сэтöн гижöма, медбы купечика удiс 
зонкаыслö яд. 

Жаль лоас дöвалö том мортыс: ассис кулöмсö нуö сьöлöм бердас. Дöва сэк жö 
босьтас гижöт да карандаш и купечыс почеркöн гижас: «Кыдз токо локтас эта зонкаыс 
миянö, сэк жö мед гöтрасясö нылöкöт». И лякас конвертö письмосö да сюйыштас зонкаыс 
зепö. 

Зонка чеччас асъяпоннас и мунас одзлань. 
Локтас зонка купеч ордö, висьтасьö, то кыдз и то кыдз пö, ачыс дзиргö-видзöтö 

нывкаыс вылö: гленитчас сылö мича нылiньöй. 
Лыддьöтас купечика письмосö и, кыдз гижöм мужыкыс, сiдз и керас. Юыштасö-

керасö, но свадьбаöн норовитöны: виччисьöны купечсö. 

Олöны том гозъя, нем оз думайтö. Дыр мыйись купеч гортас локтас. Осьтас ыбöссö 
— зонкаыс джодж шöрас сулалö — ловъя. 

— Ме тэныт мый гижи? — юалö купеч иньыслiсь. 
— То мый гижин, — нюжöтö письмосö купечика. 
Купеч сiдз и этадз бергöтлас письмосö — аслас гижöмыс. 
Корас зонкасö дынас и баитö: 
— Кывзiн тэ менö öтпыр, боёк зонка, кывзы эшö: вай Кульлiсь куим зарниовöй юрси 

тылöп — сэк и свадьбасö керам, кытшöмö колö. 
Зонка юасьтöг-думайттöг иньдöтчас кошшыны Кульлiсь зарни тылöппез. 
Купеч бöра радъялö: öнi пö Кульыс сёяс ни менчим врагöс. 
Мунö гов зонка, а кытöн эта Кульыс и сылöн зарни юрсиыс — некин абу на 

кывлöма, некин оз тöд. 
Уна ли, етша ли мунас зонкаыс, токо пырö öтiк рытö деревняö озыр ордö узьны. 

Озырыт юасьö зонкалiсь, зонка висьталö ассис туйсö и могсö. Узяс зонкаыт, чеччас 
асывнас одзжык, лöсьöтчö мунны. А кöзяин шуö: 

— Тэ, зонö, юав Кульыслiсь нарошно, мыля менам нылö сы дырна юрнас маитчö. 
Поди Кульыс висьталас, кыдз лечитнытö. А то некытшöм лекар оз вермы веськöтны 
нылöс. 

— Юала, — согласитчö зонка и бöра мунö одзлань. Мунас, мунас, локтас деревняö. 
А сэтöн быдöс отирыс валяйтчö öтöрын, быдöнныс лöсьöтчöмась кувны. 

— Мый тiян сэтшöмыс? — юалö том морт. 
— Косьмисö миян быдöс öшмöссэз, тупъясис ключыс-шорыс. Поди юалан 

Кульыслiсь, мыля миян этадз лоис? А то еныслö юрбитам, юрбитам, сё нем абу. 
— Юала, — шуö зонка, — и бöра иньдöтчö одзлань. Мунас, мунас — локтас ю дорö, 

кытöн старик вуджöтчö пыжöн. Вуджöтас старикыт зонкасö мöдöрас, тöдас, кытчö сiя 
мунö, да и шуö: 

— Юав жö тэ Кульыслiсь, мыля ме сы дырна ни вуджöтча эстöн, и некин менö оз 
веж. 

— Юала, — шуö вуджöтчисьлö зонка, ачыс одзлань мунö. 
Мунас, мунас и локтас вöрö. Векнямö и векнямö туйыс, а зонка сё мунö одзлань. Дыр 

я, не я мунас мельниклöн зоныс, но вайöтас сiйö векнит туёкыс изовöй стоб одзö, кытöн 
гижöма: «Нырыштан кнопкасö — шедан джоджулö, веськыта Кульыс керкуö». 

Видзöтö зонка стоб вылö, аддзö: быль стобас эм кнопка. 
«Ноко пондыла», — решитас зонкаыс и нырыштас кнопкасö. Сэк оссяс му пытшкö 

ыбöс. Зонка — ыбöсö, и чожа шедас ыджыт жырö. Эта жырын пызан сайын пукалö пöрись 
и пöрись старука. 

— Дыр ов, бабу! — дыровайтчö зонка. 
— Уф-ф! Тэ мыйлö локтiн татчö? Эд зонö сёяс тэнö! 
— Сёяс дак сёяс — ачыс тöдас, — паныт баитö зонка. — А меным простöн некыдз оз 

туй мунны. 
Висьтасяс зонка, кытшöм могöн сiя локтiс. 
— Жаль тэ меным, — шуас старука и пöртас зонкасö кöдзылö да сюйыштас сiйö 

пиас. 
Недыр мыйись локтö ачыс Кульыс, старукаыслöн зоныс. 
— Уф-ф, морт дукöн вачкö, — ружтö Кульыс. 
— Кытшöм морт дук? — баитö мамыс Кульыслö. — Этö тэ лэбавтöннят каттин ас 

бердат сякöй дуксö. 
— Морт дук вачкö, — сё ассис лёбö Кульыс да пуктö мамыс пидзöссэз вылö юрсö: 

— На кошшы тойезöс, öддьöн ни юр лудö. 
Водас Куль мамыс пидзöссэз вылö и онмöссяс. Гуддисяс, гуддисяс Кульлöн мамыс 

зоныс юрын да кыдзи шмоткас-нетшкöвтас юрси тылöпсö зоныслiсь! 
— Ой-ой, зубыт! — ыкöстас быд горшсис Кульыс. 

— Ме талун вöтаси, зонö, — висьтасьö Кульыслöн мамыс, — бытьтö öтiк мужыклöн 
нылыс дыр ни маитчö юрнас, и некыдз сiйö оз вермö лечитны. 

— Бöбöввез нiя, мам, — шуö Куль. — Уна еныслö юрбитöны, да умныс етша: 
сынасясö да юрсинысö чапкöны джоджö, сiйö öктö лягуша аслас поз вылö. Позыс 
джоджулас, ыбöс весьтас. Колö токо разьны лягушаыслiсь позсö — и быдöс лекарство. 

Висьталас этö Кульыс и онмöссяс чöскыта, а гов зонка кывзö Кульыслiсь баснисö да 
тэчö пель саяс 

Старукажуг бöра гуддисьö зоныс юрын. Гуддисяс, гуддисяс да кыдз шмоткас-
нетшкöвтас юрси тылöпсö — Куль прыг чеччöвтас: 

— Тэ мый менчим летан юрсиöс? 
— Ме вöтаси вöт, зонö: бытьтö öтiк деревняын быдöс öшмöссэс косьмöмась — 

отирыс кулöны ютöг. 
— Бöбöввез нiя. Етшажык ась юрбитöны, сэк оз öштö ылöснысö. Колö токо артельöн 

öшмöссис изсö гарйыштны — лоас ваыс, — висьталö Куль да бöра онмöссьö. 
Зонка пукалö Куль мам пиын, кывзö энö кыввесö да пель саяс каттьö. 
Мамыс гуддисяс-гуддисяс да кыдз шмоткас-нетшкöвтас зоныслiсь юрсисö, Куль 

скок чеччöвтас, горöн горöтас: 
— Тэ мый меным узьны он сет?! Сэтчö мамыс бöра вöт висьталö: 
— Ме, зонö, вöтаси талун: бытьтö аддзылi мужыкöс юок дорись. Эта мужыкыс 

томсянь пöрисьöдз пыжöн вуджöтчö. И некин сiйö оз веж эта уджись. 
— Мый тэ меным сэтшöм вöттэсö висьталан! — шуö Куль. — Бöбöв сiя мужыкыс: 

вуджöтiс бы мортöс да ачыс пышшис, колис бы ас местас вуджисьсö. 
Зонка кывзö энö кыввесö и пель саяс каттьö. 
Узяс-шоччисяс Куль и мунас сьöд му кузя котрасьны-ыжмавны. Кульлöн мам кыскас 

писис кöдзывсö, пöртас сiйö бöр мортö, сетас зонкалö куим зарниовöй юрси тылöп и 
иньдас гортас. 

Локтас зон ю дорöдз, вуджöтас сiйö старикыс мöдöрас и юалö: 
— Мый инö Кульыс шуис? Зонка и шуö: 
— Бöбöв пö тэ, старик. Кульыс висьталiс: кинöс пö вуджöтан, дак пышшы, коль ас 

местат вуджисьсö: 
Локтас зонка деревняö, кытöн ютöг кулöны, кытöн öшмöссэз косьмöмась, и отирыс 

юалö: 
— Но мый Кульыс висьталiс? 
— Бöбöввез пö тi. Етшажык пö юрбитö, а унажык думайтö. Колö пö öшмöссис 

гарйыштны ыджыт изсö артельöн — пöттöдз юат. 
Грудитчасö деревняись отир, лэбтасö изсö — ваыс сiдз и брызнитас му пытшкись. 
Локтас гов зонка озыр морт ордö, кöдалöн нылыс шогалö. 
— Но мый Кульыс висьталiс шогöтыс йылiсь? — юалö мужык. 
— Бöбöввез пö тi, висьталiс Кульыс: етшажык пö еныслö юрбитö да унажык 

Кульыскöт дружитö. Кöр пö сынасят, дак юрсинытö кытчö шедас эд чапкö. Лягуша 
кыскалöма юрсисö поз вылö, а позыс пö джоджулас. 

 Озыр мужык сэк жö пырас джоджулö и разяс да сотас лягушалiсь позсö. И нылыс 
син одзас веськалас. Радмас шогалiсь нывкалöн айыс, юкталö-вердö зонкатö, юалö, мыйöн 
сылö вештiсьны. 

— А мыйöн верман, сiйöн и вештiсь, — шуö зонка. 
— Ме тэныт зарни сета. 
— Вай, пригодитчас, — согласитчö зонкаыс. Ачыс думайтö: нем пö тэнö жалейтны, 

он розоритчы. 
Сетас зонкалö озыр мужык вöв да быдса мешöк зарни. Эта эмбурöн и локтас купеч 

ордö зонка. 
— Кытiсь зарнисö? — юалö купеч. 
— Кульыс сетiс, — висьталö зонка. — Сылöн зарниыс быдлаын, кыдз му, валяйтчö. 

Купеч вöв вылö и — Куль ордö зарнила. Бус каттисьö бöрсяняс — сiдз гöнитас. 
Гöнитас и часöт сё абу. 

А гов зонка пондас овны купеч нывкöт мирын да соглассёын. 
 

КАБМОРТ 
 

 Пöрись гозъя öкмысдас годöдз олöмась, челядь нылöн абу вöлöмась — некинлö и ва 
удны. Старука и шуö öтпырись: 

— Керин бы, старик, меным виль каб. Пуктi бы сiйö зыбкаö да дюттьöтны пондi, сё 
бы гажажык вöлi — бытьтö кагаöс гыччöта. 

Старик керас кабсö, и баб гыччöтны пондас. Лун гыччöтас, кыкö гыччöтас — кабыс 
ловзяс, кагаö пöрас и сёйны пондас корны. Вердас сiйö старука сюрись йöлöн öтпыр — 
кагаыс зыбкаас оз понды тöрны. Чеччöтас баб сiйö зыбкасис, пызан сайö пуксьöтас, 
тёритöм кушманöн вердас — зонка эшö ыджытжык лоас. Старука зонкасö ырöшöн 
юкталас — зонка сажень сувда быдмас и шуö: 

— Мун, тятю, дорöт меным витдас пуд сьöкыта чер, а тэ, мама, мун деревняэзöт да 
öкты сто аршин дöра. 

Старик мунас заводö (кузнеччес эд сы ыжда черсö оз вермö дорны), дорöтас черсö и 
куим вöлöн öдва ваяс. Старука кытшöвтас дас деревня и öктас сто аршин дöра. 

Кабморт тшöктас мамсö дöрасис вурны мешöк. Старука неделя вурас — вурыштас 
мешöксö. Кабморт сэтчö волыссэз лöсьöтас, босьтас мешöксö да черсö и мунас удж 
кошшыны. 

Локтас озыр мужык ордö, юасьö, оз я колö сылö роботниккез. 
— Менам вот сю вартны эм, он я кутчы? — шуö мужык. 
— Мыля не сiдз! — висьталö Кабморт. — Верма вартны. 
Медалас озыр мужык крестянасö сю ваявны ыб вылiсь. Дас кык вöлöн сюсö ваялöны 

да пöрлалöны гуна долонь вылö. Кабморт паздыштас чер обукнас вайöм сю кузяс — сюыс 
паськалас токо, мöдпырся паздыштас — сюыс быдсöн тöлöтсяс, куимöтпырся паздыштас 
— сюыс амбар сусекö гизь киссяс. 

Озыр мужык рад не рад, ошшасьö иньыслö: бур роботник пö сюрис — дас кык вöлöн 
пö ог ешты сюсö ваявны, а сiя вартö, и тöлöтö, и сусекö пö ачыс сюсö пуктö. Мый пö токо 
уджыс понда босьтас. 

А иньыс шуö: 
— Тэ перво юав, мымда босьтас, а вöлись и ошкы. Юалас мужык, мымда босьтас 

Кабморт удж понда. 
— Да мый унасö, — шуö Кабморт. — Сетан кö сымда, мымда вывтам верма 

нöбöтны, и ладно. 
«Уна я сiя вывтас нöбöтас, — думайтö мужык. — Квать пудся унажык оз нöбöт». 
Лунтыр вартас Кабморт, и рытнас сюыс вартсяс. Мунас кöзяиныс дынö, шуö: 
— Но вештiсь инö, мужык, уджö понда. Курав-ко тэ этiя кöзичкаö сюсö, — и сетас 

сылö мешöксö, кöда сто аршин кузя дöрасис вурöма. 
Кöзяин öтiк закромись куралас — мешöк оз тыр; мöдiкись — бöра оз тыр; куимöтiсь 

— тырас мало-дело. 
Кабморт чапкас мешöксö пельпон вылас, черсö коскас сюйыштас и мунö гортас. 
Жаль лоас мужыклö сюыс, и сiя домйылiсь лöг понсö лэдзас — пурас пö кокпетаэсö, 

дак чапкас мешöксö... Поныс, дзик тшыг кöин, уськöтчас Кабморт вылö. А Кабморт 
кватитас понсö да черыс дынö коскас сюйыштас — пригодитчас пö поди. 

— Ак тэ! — лöгасяс мужык да лэдзас жеребечсö: ась пö таляс-курччалас 
розорительсö. Но Кабморт кватитас жеребечсö конувтас и мунö одзлань. Сэк мужык лöг и 
лöг порозöс лэдзас: сiя пышналас пö кынöмсö и кишкаэсö лэдзас. А Кабморт и порозсö 
конувтас сюйыштас да сьöрас нöбöтас. 

Локтас Кабморт гортас, черсö посöдзö пуктас, вöвсö картаö йöртас, порозсö яй вылö 
начкылас, сюсö изас, а понсö домйылö пуксьöтас. Öнi нянь эм, яй эм и доддявны лоас 
кинöс. 

А озыр мужыклöн лöгсяняс öмыс пиньöвтчас, и сё думайтö, кыдз бы вештiсьны 
Кабморткöт. А иньыс и шуö: 

— Ысты тэ сiйö пес вайны ыджыт вöрö. А сэтчин чочком ош олö. Сiя некинöс вöрсис 
ловйöн оз лэдз. 

Вот озыр мужык и корас дынас Кабмортсö да тшöктас ассис пара вöв доддявны и 
песла ветлыны. Доддялас озырлiсь буржык вöввесö Кабморт, босьтас черсö да каяс вöрö, 
кытчö кöзяиныс висьталiс, öт додяс ачыс пукалö, а мöдас некин абу — погоннöй вöлыс. 
Пырас пыдöжык вöрас, аддзас кöс пу, пöрöтас, орлалас, кыкнан додьсö песöн тыртас. 
Сэтчö чочком ошыс локтас да и шуö: 

— О-о, ачыс тай сёяныс ме дынö локтöма, павжнайтны инö колас. Лок матöжык, 
зонка, тэсянь пондöтча.  

— А тэ перво одзись вöвсö сёй, а вöлись и менö. 
Сёяс ош вöвсö, кынöмсö малалö, тырппесö вильöтö. Кабморт кватитас черсö да вурас 

да вурас ошсö и доддялас одзись додяс. Ош ав-ав да ножö котöртны, ножö гöнитны — мöд 
вöлыс öдва ештö сы сьöрын. 

Локтас Кабморт озыр мужык ордö, ректас пессö, пырас керкуас да юалö, кытчö 
вöввесö йöртны. А мужык сылö: йöрт пö öтлаö мöддэскöт. 

Сiдз и керас Кабморт да мунас гортас. Кöзяиныс саймас ойнас, а картаас вöввес токо 
ив да ив зурасьöны-курччасьöны, и думайтö: вайöтiс эд пö, тыдалö, Кабмортыс жеребечсö, 
кöдö сы вылö лэдзлi. Петас видзöтны вöввесö, а нiя чисто кулöмöсь. Вежöртас мужык, што 
Кабморт ошсö картаас йöртлiс, и эшö öддьöнжык лöгасяс роботникыс вылö, бöра думайтö, 
кыдз бы сыкöт вештiсьны. 

А иньыс бöра и велöтö: 
— Ысты тэ сiйö ой кежас мельничаö, сэтчин эм Куль, сiя и джагöтас вражинасö. 
Куралас кöзяин десяток мешöкö песöк и корö Кабмортсö: 
— Кер ме понда эшö öтiк дело: доддяв жеребечтö, ветлы таой мельничаö изыштны. 
— Мыля не сiдз, — шуö Кабморт, — ветла, изышта. 
И доддялас рытнас жеребечсö, босьтас озыр мужык ордiсь мешöккесö да мунас 

мельничаö. 
Кисьтас кöшас песöксö, лэдзас мельничасö и гырскö-изö. Сэтчö и петас Кульыс да 

юалö: 
— Тэ мыля менам мельничаöн изан? Кин тшöктiс? 
— А кин тiян медыджытыс татöн? — Юалö Кабморт. — Ме бы сыкöт баитышта. 
Чеччöвтас-локтас сэтчö медыджытыс, а Кабморт кутас сiйö бöжöттяс да кыдз 

паздыштас да паздыштас изын бердас — Кульлöн сюррес чегласясö, и ножö сiя 
кеймисьны пондас: 

— Эн стрöйды менö, Кабморт, кор, мый тэныт колö, — быдöс сета. 
— Вай, — шуö Кабморт, — додьтыр крупчатка пизь да мешöктыр зарни — сэк 

лэдза. 
Тшöктас Куль аслас увтырлö петкöтны пизь, а зарниыс пö абу. Кабморт желльыштас 

Кульсö изын бердас — куим пинь чегöтас лёквирлiсь. 
— Сетö, сетö сылö зарнисö! — чирзö Куль аслас увтырлö, — а то сiя быдöннымöс 

вияс! 
Кула-кола, кула-кола бергöтöны-соровтöны Кульпияннэс мельнича увтас — 

кошшöны зарнисö, а Кабморт Кульсö бöжöттяс видзö, кöсйöмсö виччисьö. 
Вот ваясö сылö быдса мешöк зарни, и Кабморт лэдзас Кульсö да пизьнас и зарнинас 

мунас гортас. 

Мужык ашынас кылас, што Кабморт ловъя — юрсисö лöгсяняс летö. Но кыдз жö пö 
сыкöт вештiсьны одззасяыс понда. Быдöс пö зарниöс видза, да сёроно сiйö светсис 
выживита: медала пö кинöскö, мед вияс сiйö. 

Кылас этö баснисö Кабморт и шуас айыслö: 
— Петав-ко деревняас да висьтав, што ме кулi. 
Ачыс водас гор вылö да и куйлö, оз и вöрзьöтчы. Кывсяс озыр мужыклö, што сылöн 

розорительыс кулiс, тшöктö роботниккесö чожжык керны ёнжык гроб: дзебны пö колö эд 
Кабмортсö. Вот керасö гробсö, пуктасö сэтчö Кабмортсö и могильникö кыскасö, яма 
гаръясö — дзебны лöсьöтчöны. А озыр мужык сэтöн жö ветлöтö, дзебиссесö тэрмöтö. Вот 
и гробсö ни лэдзны лöсьöтчасö, но сэтчö Кабморт чеччас да кутас озыр мужыксö, гробас 
сюйыштас да ямаас гробсö чапкас. 

Сэсся озыррес эта деревняын эз лоö. 
  

РЫТКО, ОЙКО ДА АСЫВКО 
 

Эта вöлi не мöйму, не одззуну, а öддьöн важын; не кытшöмкö сарствоын, а сiя 
государствоын, кытöн быдкодь чудоыс йылö. 

Олöмась-вöлöмась пöрись гозъя. Кувны ни лöсьöтчöмась, а добронысö некинлö 
кольны: челядь абу. 

Пырöма öтпыр ны ордö старик, узьны юасьö. Лэдзöмась гедöс и беданысö ассиныс 
висьталöмась сылö. 

Старик корöма шоныт ырöш, кисьтöма сэтчö кытшöмкö зеллё куим воть, удöм сiйö 
пöрись гозъялö. 

Эта кадсянь и сьöктöма старукаыт. 
Чулалiс кад мымда колö, и инька челядясис. Рытнас вайис зон, ойнас — мöдiкö, 

асъяпоннас — куимöтö. Этасянь и ниммез сетiсö: Рытко, Ойко да Асывко. 
Боёка зорамисö куим вон. Кыдз лун — сiдз и вершок мымда быдмöны. 
А ыджыт стольнöй карын дзоридззез моз быдмисö куим саревна. Петасö öтöрö — 

шондiыс бледжык лоö, дзоридззес рöмнысö öштöны — саревнаэзлöн чужöммезныс 
вевттьöны нiйö асланыс басöкöн. 

Öтпыр, кöр саревнаэс мунiсö видз вылö, лэбтiсис тöвчик да нöбöтiс нiйö. 
Тöждö сар, тöждiсьö сарича: кытшöм лёк босьтiс нылiсь чачаэсö? Кин нiйö вермас 

аддзыны, мездыны лёк нуждаись? Кин мездас, сылö джын сарствосö да ныввесö сетас, 
ыджыт княззезöн керас. 

Кылöмась этö куим вон, локтiсö сар дынö. Не ойвыв сыспуэз ордчöн лапкисьöмась, а 
куим вон оча пельпон сувтöмась. 

— Сет миянлö, государ, куим год кежö сёян-юан да миян сьöртi тшöкты дорны 
кöртовöй беддез. 

Быдöс керисö сiдз, кыдз сарыс тшöктiс. Босьтiсö воннэз ассиныс беддез, пешлöны, 
туянаöсь я нiя. Рытко зангис изъя муас бедьсö — чукыльтчис бедьыс. Ойко сöтiс ыджыт 
из бердö — кусiньтчис бедьыс. Асывко пуктiс пидзöс вылас — дзик шатьöс кöстiс. 

Тшöктiсö мöдiкöсь керны: Рытколö — витдас пуд, Ойколö — сто пуд, Асывколö — 
сто витдас пуд сьöкытаöсь. Бöра пешлöны беддезнысö воннэз — öнi ны сьöртi. Мунöны 
воннэз асланыс туй кузя, кад кыссьö-чулалö неделяись неделяö, мисечись мисечö. 

Уна ли, етша ли мунiсö, токо туй выланыс сувтiс ыджыт керöс. 
— Мыйкö сёроно татiсь аддзамö, — шуö Асывко. Паныт мыччисис нылö крепыт 

высина морт и ыксö: 
— О-о! Яйыс ачыс ме дынö локтö! Тырмас кишка тор тупкавны! И кутчис Рытко 

бердö. Мöдыт кыдз öвтыштас бедьнас — ылö ыксiсьыс лэбзис да мичкисис керöс бердас. 
Нельки муыс зэгнитчис. 

— О-о, эта тай абу небыт яй, пинь оз мöртчы сыö! 

— Ми не кытшöмкö ниндуллез, ми — куим вон. Повзис мортсёйисьыс и висьталiс, 
кин сiя сэтшöмыс: 

— Ме — Керöспыкöт, а эта керöсын кувтöм Кошшöйлöн гортыс. Мый тiянлö колö? 
— Нуöтан миянöс сы дынö, а öнi сёйны вай. Керöспыкöтлöн нем эз вöв сёяныс и 

тшöктiс кульны Кошшöйлiсь мöссэсö да нiйö и сёйны. 
Сiдз и керисö воннэз да пондiсö шоччисьны. Токо Асывко эз вод, мунiс видзöтны 

туйсö. Аддзис сiя керöс вылiсь осьта, дзик гуö пыранiн, да стрась эд пыдын. Думайтiс-
керис Асывко да саймöтiс воннэсö. Кулисö нiя сотня мöсöс, кöдна вöлiсö татöн, да ны 
кучиккезiсь гез кыйисö. 

— Кин пырас муас, дона воннэз, миян коласiсь? Ыстiсьöны Ойко да Рытко öта-мöд 
вылö, некöда бы оз лэдзчисьö му пытшкас. Стыдитiс нiйö Асывко да ачыс лöсьöтчис. 
Висьталiс: кыдз пö трекнита гезнас — лэбтö бöр. 

Лэдзисö, лэдзисö Асывкоöс, а сысянь шы не тöв. Гез кытчöкö пырö и пырö му 
пытшкас, дженытик токо кольччис ни. Но вот и личамис гезыс. Асывко сюрис мöд югытас 
— Кошшöй му вылö. Мунiс и мунiс туёк кузя, локтiс ю дорö да пырис пос увтас 
шоччисьны. Эз ешты и куритыштны, кыдз пондiс муыс зэгавны. Видзöт-керис пос увтсянь 
Асывко. Мый жö сэтшöмыс? Аддзö: вöв сувтчис, а сы вылын — куим юра змей. 

— Мый тэ, нечистöй дук, он мун? — юалö вöлыслiсь змейыс. — Али кинкö меным 
паныт эм? 

— Эм, — шуö вöлыс. — Морт вир кыла. А змей бöра висьталö: 
— Эм мöд югытас зон Асывко, дак сылiсь вирсö и кай оз лысьт вайны кольтяс, не то 

што ачыс лысьтас локны. 
Асывко чеччöвтiс пос увтiсь: 
— Дак миянлiсь вирсö кольтьын кай новйöтö? Казялiс змей, кин сы одзын, и юалö: 
— Мыйла локтiн, тышкасьны али бурасьны? 
— Тышкасьны! 
Споритöны, кöдалö перво вачкыны. Асывко оз бы одзлань кутчись. 
Сэк змей кутiс Асывкосö, лэбтiс юр вевдöрас да тiтшкис му бердас. Асывко 

пидзöсви мöртчис муас. Аддзö, дело умöль, кватитiс бедьсö, öвтыштiс сiйöн — куимнан 
юрсö орöтiс змейлiсь. Мöдпырся öвтыштiс — вöвсö вийис. Сотiс нылiсь шойнысö да тöв 
ньылат лэдзис. Ачыс мунiс одзлань. 

Локтiс сад дынö, кöда йöрйöма кöртовöй стынöн. Кыт пырны? Сибöтчис ворота 
дынö — воротаыс ачыс оссис. Пырис сэтчин. Аддзö: яблоняэз да ягöд быдмö. Сёйыштiс 
невна — кылiс, кыдз выныс содö. 

Одзлань мунiс — ыргöн керку локтiс. Посöдзас — мича нывка петiс, панталö 
Асывкоöс. 

— Дыр ов, Асывко, дыр ов, богатыр! Мездiн тэ менö, медучöт саревнаöс, — аттьö 
тэныт! 

— Мунам мекöт, горт югытат иньдöта тэнö. 
— Мунi бы, да жаль керкуöс кольны. 
— Петкöт пызандöра, не будденьсяö — праздничнöйö. Петкöтiс саревна 

пызандöрасö, Асывко каттис сiйö бедь вылас да вачкис бедьнас угöв кузяс: керкуыс кульк-
мельк керис и лоис курöг кольтьöн. Асывко пуктiс кольтьсö зепас, а саревнаöс нуöтiс гез 
дынас. Корис саревналiсь зарни чунькытшсö да иньдöтiс нывкасö му вевдöрас. 

Бöра мунö Асывко туй кузя. Панталiс мöдiк ю, эшö ыджытжыкö. Пуксис пос увтас, 
шоччисьö. Сэтчö локтö квать юра змей. Сувтчис змейыслöн вöлыс, оз бы кай пос вылас. 

— Мый тэ, нечистöй дук, он мун? — юалö змейыс. — Али кинкö меным паныт эм? 
— Морт вир кыла. 
— Эм мöд югытас зон Асывко, да сылiсь вирсö и кайыс кольтяс оз вай, не то што 

татчö аслыс локны. 
Петiс Асывко пос увтiсь да юалiс: 
— Дак миянлiсь вирсö кай новйöтö? Казялiс змей, кин сы одзын, и шуö: 

— Бурасьны али тышкасьны? 
— Тышкасьны! 
Дыр етшасисö, кинлö медодз вачкыны. 
Сэк кватитiс зонкаöс змей, лэбтiс юр вевдöрас да мый вын тiтшкис му бердас. 

Асывко косви пырис муас. 
Локтiс кад Асывколö вачкыны. Öвтыштiс бедьнас — куим юр орöтiс змейлiсь. 

Мöдпырся öвтыштiс — мöддэсö орöтiс. Куимöтпырся öвтыштiс — вöлыс коккесö 
нюжöтiс. 

Сотiс Асывко нылiсь шойесö, пöимсö тöв ньылат лэдзис, ачыс одзлань мунiс. Аддзö: 
ыджыт сад, кöртовöй стынöн кытшöвтöм. Сибöтчис ворота дынас — оссис воротаыс. 
Сёйыштiс Асывко яблоккез да ягöд — сэк жö пондiс кывны, кыдз выныс содö. Сад 
пытшкись казялiс эзысёвöй керку. 

Посöдзас мича нывка панталö сiйö: 
— Дыр ов, Асывко! Дыр ов, богатыр! Мездiн тэ менö, шöрöт саревнаöс, аттьö тэныт. 
— Мунам мекöт, горт югытат иньда тэнö. 
— Мунi бы, да жаль керкусö кольны. 
— Петкöт пызандöра, не будденьсяö — вежалунсяö. Вайис саревна пызандöрасö, 

каттис сiйö Асывко бедь вылас да вачкис бедьнас угöв кузяс. Керку местас курöг кольть 
лоис. Сюйыштiс Асывко курöг кольтьсö зепас да нуöтiс саревнасö гез дынас, а воннэс 
лэбтiсö вылö. Эта вотöдз Асывко корис саревналiсь зарни чунькытш да юалiс, кыдз 
аддзыны медпöрись сойнысö. 

— Сiя олö зарни керкуын, öкмыс юра змей ордын. Абу морт, кöда бы вöлi эта змейся 
вынажык, но позьö сiйö бöбöтны. Тэ мун сэтчин ашын — змейыс оз ло. Сы садын эм 
нёльдас бочка вина. Веськытланяс — вын содтана, шульгаланяс — вын бырöтана. Тэ сiдз 
кер: веськытланьсис быгляв шульгаланьö, а шульгаланьсис — веськытланьö. 

Асывко петiс туйö. 
Мунiс лун, мунiс ой — локтiс зарни керку дынö. И быдöс керис сiдз, кыдз висьталiс 

шöрöт саревна. Ачыс мунiс пос увтö да виччисьö змейöс. 
Дыр я, не я пукалiс, шум пондiс кывны. Петiс пос увтiсь Асывко. Аддзö: змей гöнитö 

вöв вылын, дзик ньöвъёсь лэбзьö. Пос дын тран сувтiс вöлыс. Рякöстiс змейыс, кöр 
казялiс, кин сы одзын: 

— Бурöтчыны али тышкасьны?! 
— Тышкасьны! 
— А мыйись ми тышкасьны пондам? Лок перво гöститчамö, а тожно и тышкасьны 

кутчамö. 
Нуöтiс змей Асывкоöс садö, тшöктö винасö пешлыны шульгаланись, ачыс уськöтчис 

веськытланьö, öкмыс кöньöсiсь сразу юö. И Асывко оз кольччы сы сьöрись, пичкö да 
пичкö. 

Юасö джынсö, змей бöж вылас бы сувтö, вынсö пешлö, а оз вермы. Бöра öдззöтчис 
юны. Асывколöн выныс куимпöв ни содiс. Сэк чеччöвтiс Асывко змейыс вылö, öвтыштiс 
бедьнас — куим юр орöтiс, мöдпырся öвтыштiс — эшö куим юр усисö, куимöтпырся 
öвтыштiс — öтiк эз кольччы. Чукöртiс змейлiсь быдöс торресö, сотiс да тöв ньылат лэдзис. 
Тожно корö саревнаöс мунны сыкöт. 

— Мунi бы, да жаль керкусö кольны. 
— Петкöт пызандöра, не будденьсяö — праздничнöйö. Вайис саревна пызандöра, 

Асывко каттис сiйö бедь вылас да вачкис бедьнас угöв кузяс — керкуыс курöг кольтьö 
пöрис. Пуктiс кольтьсö зепас да нуöтiс саревнасö гез дынас, босьтiс сылiсь чунькытш. 

Воннэс лэбтiсö саревнасö му вылö, лэдзисö бöр гезсö улö. 
Керöспыкöт и шуö: 
— Вот миян и иннез лоасö! Сарныт эд сiдз висьталöма: киннэз аддзасö сылiсь 

ныввесö, ны сайö и сетас нiйö. 

Ойко да Рытко оз кывзö сiйö. Миян пö эм эшö Асывко, сiя мездiс саревнаэсö, сылö и 
лоас öтiкыс ны коласiсь. 

Керöспыкöт думайтö: кыдз бы Асывкосö пытшкас пыр кежö кольны? А эта кадö 
вылына ни лэбтiсö Асывкосö, вот-вот мыччисяс сылöн юрыс. Керöспыкöт швач токо 
орöтiс гезсö. Асывко бöр усис ямаас. 

Саревнаэз горзöны, тшöктöны судзöтны ассиныс спасительнысö. Да некин оз лысьт 
сэтчин пырнытö. Тöждiсисö, тöждiсисö воннэс и шуисö: Асывко туйö нуöтам 
Керöспыкöтöс. 

Вöрзисö туйö, сар дынö мунöны. Дыр я, чожа я мунiсö, пондiсö пырны карö. 
Юöртiсö эта йылiсь сарсö. А государ быдöс армиасö лэбтiс, музыканттэзöс вайöтiс — 
ныввесö да нылiсь спасителлесö панталö. Сэсся сэтшöм пир керис, кытшöмö тi не токо эд 
аддзывлö, но эд и кывлö. 

Олöны Ойко, Рытко да Керöспыкöт лун, олöны кыкö, олöны неделя. Сар оз и думайт 
гöтравны нiйö, ыджыт княззезнас керны. Юалöны государлiсь: сiдз и сiдз пö, батюшко, 
вештiсьны колö. Мöдыт готов, согласнöйöсь кö саревнаэс. А нiя вот мый висьталiсö: 

— Вурö миянлö сэтшöм чаркиэз да сарапаннэз, кытшöмöсь змей дын новйимö; керö 
сэтшöм керкуэз, кытшöмöсь сэтчин вöлiсö. Сэки лоамö тiян иннезöн. 

Рытко да Ойко тшöктöны керны быдöс этö Керöспыкöтлö. Тэ пö торкин миянлiсь 
воннымöс, тэ и судзöт, мый колö саревнаэслö. 

Джын мусö талис Керöспыкöт, но некин эз тöд, мый новйöны змей сарствоын, 
кытшöм керкуэзын олöны сэтчин. 

А эта коста Асывко öдва-öдва кыссис ыргöн садöдз да сёйис öтiк яблок. Вöлись 
долытжык лоис, эз понды висьны высиныс усьöм бöрсянь, и мылаыс содiс. Норовитiс 
невна да пöттöдз сёйис, быдöс вынсö öктiс. Босьтiс бедьсö, мунiс змей му кузя. 

Дыр я, недыр я ветлöтiс, токо кылö шы: «Асывко, отсав миянлö, сэк аслыт отсалам». 
Нёджжасис, нёджжасис Асывко, некинöс эз казяв да пондiс мунны. И бöра кинкö шыасис: 
«Асывко, отсав миянлö, сэк аслыт отсалам». Но детинаыт некинöс оз аддзы! Сэки баитö: 
«Кинлö отсавны, кöр некин татöн абу?» 

— Видзöт веськытлапöлас, медкузь пу вылас, сэк аддзан. Асывко казялiс пу вылiсь 
мыйкö турунъюр кодьö. 

— А киннэз тi сэтчин и кыдз отсавны? 
— Ми кайпияннэз. Часöт локтас Бурева и миянöс нöбöтас сьöрас. 
Асывко пыкыштiс бедьнас пусö, да ештiс кайны сы вылö, кыдз лэбис сэтшöм 

свишшень! Öдва-öдва вермис видзны этö турунъюрсö. 
Быд год ыджыт кай пöжлöма пияннэсö, а быдтыны абу вермывлöм. Уськöтчас 

Бурева и ньылыштас пияннэсö öтлаын познас. 
Друг бöра пондiс кывны ыджыт шум. Дзар керис — лэбзьö ыджытся-ыджыт кай. 

Пуксис кöз йыв вылас да и шуö: 
— Ок, челядь, кин тiянöс бедаись мездiс? Тöдi бы тöдi, дак ме сылö бы кери быдöс, 

мый тшöктас. 
— Бедаись миянöс мездiс Асывко, — шуöны пияннэс. — Вон сiя, пу увтас. 
Кай горöтчис: 
— Чапкы, Асывко, бедьтö му вылас. 
Мöдыт чапкас, а кай пуксяс бедь вылас и пöртчас стрась ни басöк нывкаö. Сы кодьсö 

Асывко и вöтöн эз вöтасьлы. Кай шуö: 
— Мый тэныт колö, Асывко, — висьтав. 
— Петкöт менö татiсь лунся югытас. 
Мымда бы эз кор Вольнöй сарича (вот кин вöлöма эта кайыс!) кольччыны сы 

сарствоын, мымда бы эз леститчы Асывко дынö, зонка керис ас мознас. 
Вот öтiк лунö — а сэтчин пыр лун — Вольнöй сарича уськöтчис му вылас, бöра 

пöртчис кайö. Сы дынö ваялiсö нёльдас бочка. Öт джыныс тыртöма ваöн, мöд джыныс — 
сола яйöн. Быглялiсö бочкаэсö яйнас веськыт борд вылас, ванас — шульга вылас. 

Висьталiсö Асывколö: кыдз пö кайыс чукыльтас голясö веськытланяс — верд, 
шульгаланяс — юктав. А пуксьыны кайлö оз туй. 

Лöсьöтчис Асывко кайыс спина вылын, и пондiсö лэбзьыны. 
Перво кайыс эз ю не эз сёй. Дыр сiдзи лэбзисö, юэз да тыэз вевдöрöт, вöррез да 

керöссэз весьтöт, кöдзуввез да тöлiсь коласöт. Но вот кай чукыльтiс юрсö веськытланяс. 
Асывко сюйыштiс öмас яй тор. Чожа мыйись чукыльтiс шульгаланьö — кисьтiс öмас ва.  

Дыр я, не я сiдз лэбзисö, токо кай пондiс чуклявны юрсö тшöкжыка и тшöкжыка. 
Сэсся сэтчöдз локтiсö, што Асывко эз понды ештыны юан-сёянсö сетавны. Да токо эта не 
беда, бедаыс одзлань вöлöма: не яй, не ва эз кольччы, а кайыс сё корö. 

— Эшö öтi яй тор сет, а то усям. Увтаным — биа ва. Кошшы кыськö. 
Быдлаись смекайтiс Асывко, кыминялiс бочкаэсö, а яй абу. Лажмавны ни пондiс 

кайыс, жаржык лоис. Сэки мöртчöтiс Асывко чуннесö лядьбеяс, нетшкöвтiс небытiнсö 
ассис, сюйыштiс кайыслö öмас. 

Öктiс кай медбöръя вынсö и петкöтiс Асывкоöс биа саридз весьтiсь аслас му вылö. 
Локтiс богатыр стольнöй карö, сувтчис öтiк старик ордö. Юасьö, мый эм вильторыс 

карас. 
— Аддзисисö, — висьталö старик, — миян саревнаэз. Нiйö мездöмась змей 

неволяись куим вон-богатыр. Кывсьö, гöтрасьны мöдöны саревнаэс вылын, а мöддэт 
тшöктöны вурны сэтшöм кöмкöт-паськöм, кытшöмöсь нiя новйöмась змей ордын. Воннэс 
оз кужö керны этö делосö, и мастеррес оз аддзисьö. 

— Мун да медась керны быдöс, мый тшöктасö. А ми тэкöт керамö. 
Медперво сар тшöктiс вурны чаркиэз. Старик локтiс Асывко дынö и висьталiс: 
— Вот тэныт, бур морт, куим лун срок. Вай думайтамö, кыдз мый керны. 
— Асывнас буржыка думайтсьö. А öнi водам узьны. Кöр ланьтiс старик, Асывко 

мунiс кар сайö, пачöтiс зепсис кольттесö. Сы одзын быдмисö куим керку: ыргöнiсь, 
эзысись да зарниись. Пыралiс каждöяс, петкöтiс саревнаэзлiсь чаркиэсö, а керкуэсö бöр 
пöртiс кольттезö и сюйис нiйö зепас. 

Бертiс Асывко, кыскис писис чаркиэсö. Стариклiсь син-бурсö öштöтiс: сiдз чаркиэс 
свиттялiсö, бытьтö керкуас пырис ачыс тöлiсьыс. 

Куимöт лунас нуöтiс старик чаркиэсö сарлö. Сар öддьöн дивуйтчис, што сы му 
вылын эмöсь сэтшöм чудеснöй мастеррез. Вайöтiс ныввесö и юалö: 

— Тi эттшöмöсь новйит сэтчин? 
— Эттшöмöсь, тятю, эттшöмöсь, — öтiк öмись горöтчисö ныввес. 
Нiя казялiсö, што эта — Асывколöн киподыс, сэсся некинлöн оз пет сэтшöмыс, и 

тшöктiсö вайöтны мастерсö. 
— Кин энö вурис? — юалöны стариклiсь. 
— Ме ачым, и некин эз отсав. 
— Сэк эшö вур миянлö сарапаннэз, кытшöмöсь мийö новйимö змей ордын. 
Кöсъясис старик, босьтiс удж понда сьöмсö да котöртiс гортас. 
— Вот тэныт, бур морт, куим лун срок. Вай думайтамö, кыдз мый керны. 
— Асывнас буржыка думайтсьö. А öнi водам узьны.  
Водасö узьны. 
Кöр ланьтiс старик, Асывко бöра мунiс кар сайö, пачöтiс кольттесö, керкуэзiсь 

петкöтiс сарапаннэз, а керкуэсö пöртiс кольттезö да босьтiс сьöрас. 
Бертiс Асывко, кыскис писис сарапаннэсö. Стариклiсь синнэсö гусялiс югытсяняс, 

бытьтö пырис сы ордö ачыс шондiыс. 
Куимöт лунас нуöтiс старик энö сарапаннэсö сарлö и босьтiс виль наръяд: керны 

куим керку, кытшöмöсь вöлiсö саревнаэзлöн змей сарствоын. 
Кöсъясис старик, босьтiс удж понда сьöмсö да котöртiс гортас. 
— Вот тэныт, бур морт, куим мисеч срок. Вай думайтам, кыдз мый керны. 

— Асывнас буржыка думайтсьö. А öнi водам узьны. Кыссьö мисеч, кыссьö кык, 
кыссьö куимöт. Медбöръя ояс мунiсö старик да Асывко сэтчин, кытчö колiс керкуэсö 
сувтöтны. Асывко кыскалiс зепсис кольттесö, пачöтiс нiйö — и керкуэз готовöсь. 

Казялöмась отирыс керкуэсö — пожар чайтöмась. Котöртöны-чужъясьöны, а сэтчин 
некытшöм тшын абу. Чудо да и быдöс: куим керку, дзик чачаэз, сулалöны öткодьöсь. Токо 
öтiкыс, топ шондi лэдзчан дорын рытся кымöр, гöрд-веж видзö; мöдыс, дзик тöлiсь, 
свиттьöвтö, а куимöтыс, кыдз калитчöм кöрт, дзардö. 

Старик мунiс сар дынö. Сiдз и сiдз пö, ме кери быдöс, мый колiс. Öнi пö вештiсьны 
колö. 

Сар мынтöма стариклö, мымда колö, да тшöктöма свадьба керны, быдöс карсö корны 
дворечö. 

Асывко локтас жö сарскöй палатаö да пуксяс порог понас (бырöм паськöма отирöс 
ылöжыксö абу лэдзöмась). 

И сэк, кöр лöсьöтчасö том гозъяэс мунны венчайтчыны, Асывко кыскас зепсис 
чунькытшшесö, паськöтас трепичоксö. Югöрыс койыштас палата пасьтас. Саревнаэс 
казяласö сэтöн, што Асывко локтiс, и уськöтчасö сы дынö. Пöрисьжык саревна, кöдö 
мöдiсö сетны Керöспыкöт сайö, ножö пондас окавны ассис мездiсьсö. 

Керöспыкöтöс сар тшöктас пуксьöтны решотка сайö, а свадьбовшаналö пöттöдз 
юны-сёйны, усьтöдз орсны-йöктыны. 

Меным некöр вöлi ветлыны свадьба вылас, дак сарыс иньдöма быдса додь берсясö. А 
додьыс вöлöма öтiк полоза, туйыс нильыг, шыбыльтöма додьыс да рез-паз лоöма. 
 

 

ИВАН МУЖЫКПИЯН 
 
 Не карын, не садын, а вöр шöрись посадын олiс мужык. Быдмисö сылöн дас кык 

зон и дас куимöтыс — Иван. Крепыт вöлi Иван и некöр эз шогав, да токо стрась некывзiсь. 
Кытчö бы эз мöдöт айыс, кöть юрсö орöт, а не мунны, дак оз мун. Кутчасö воннэс тöчитны 
Иванöс, а кöр и юрси бердас — быдöннысö буткöтас. 

Олiс Иван, йöзсö смешитiс, ай-мамсö нагорнитiс. Да локтiс кад — бритiсö кымöссö: 
озыр сусед аслас зон туйö сетiс армиаö. А мужыкытлö мый? Сылöн эшö дюжина 
кольччисö да и суседыс кадуля шогдi сетiс. 

Сюрис зонкаыт саридз дорö. Кык год öтi-мöдi уджалiс да велöтчис, кадсö каттис: эд 
кыкдас вит годсö колö стукйыны! Куимöт годас пондiсö иньдавны том савдатöс караулö. 

А уджыс öтiк вöлi — дозоритны порокöн складдэз. Токо умöль местын нiя 
вöлöмась, кинкö пыр пороксö гусявлöма. 

Дак вот, пост вылын Иван сулалiс размöд исправнöя, а сэсся бöра асныравны 
пондiс, оз бы мун караулас, часовöйес пö öшöны пост вывсис, кытчö и лоöны. 

Корö сiйö повковник, баитö: 
— Тэ, Иван, öтнат бура дозоритан. Сэсся нем эн кер, а ойшöрнас пыр сулав кык 

часöн. 
— Ог, — отвечайтö Иван. Корö генерав: 
— Мый колö, Иван, сетам, токо мун караулö. 
— Муна инö, токо сет ассит паськöмтö, оружиетö и бутылка вина сувтöт. 
Генерав рад: быдöс сетас Иванлö. А савдат гардас-сёяс пöттöдз, пичкас-юас джын 

винасö — и пост вылö: ать-два, ать-два! 
Кытшöвтiс складсö — порадок гöгöр. Локтiс вичку весьтöдз (ордчöн вöлöма важся, 

нитшсялöм ни; вичку). Друг колокол жек керис и колокольня вывсянь кинкö шы сетiс: 
— Синтö, Иван, лэчыта видз: чожа лэбас ыджыт тöв — эн öш, эн повзьы. Вöлись, 

кöр лöняс тöлыс, гымалас-локтас тройка — вöввез нырпысiсь би пондас чижйыны, 
подковвез увтiсь бичир резсьыны. Сувтас ворота одзас — ворота ачыс оссяс. Телегаись 

чеччас опичер и тэ дынö. Тэ: «Стой!» — оз сувт. Лыян — пуляыс оз босьт; штыкнат — оз 
мöртчы. Павкöтчан кöть чуньнат сы бердö — шабаш. Он павкöтчы — сэк масьтан сiйö 
шашканат. 

Токо дугдiс баитны — ыджыт тöв лэбис, саридзись ваввез Иван дынöдз 
чепсасьöны, пуэз му вылас пöрласьöны, савдаттö стена бердас пыкö. 

Юис кольöм винасö Иван: «Лок, кин смев!» Сэтчö лöнь мунiс тöлыс. Туй кузя 
чарöтö-локтö тройка. Сувтчис ворота одзö — воротаыс ван-ван оссис. Чеччöвтiс телегаись 
опичер да Иван дынö. 

— Стой! — горöтö савдат. 
Оз сувт. Ыпкис-лыйис — оз сувт. Штыкнас пышналiс — оз сувт. Шашкасö кыскис 

— быдöс масьтiс опичерöс. Друг бöрас зрыв. Иван уськöтчис сэтчин — нем абу. Бöр — 
нем абу. 

Локтö розводяшшöй: 
— Иван, ловъя тэ? 
— Ловъя! 
— Мун шоччись! 
Сёйис Иван, водiс узьны. Савдатлö мый — савдат узьö, а служба мунö. 
Ашынас бöра иньдöтчис пост вылö. Мунтöнняс бутылка вина юис да мöдiкö сьöрас 

нöбöтiс. Кытшöвтiс постсö, сувтчис колокольня весьтö. А сэтчинсянь бöра тонгис колокол 
и бöра кинкö пондiс велöтны, мый керны Иванлö эта ойö. 

Савдат эз на ешты уссö малыштны, кыдз ыркнитiс вынася-вына тöв — кок йылiсь 
пöрöтö, пуэсö вужсорнас летö. 

— Чöв, — шуö Иван, — он босьт! — и юыштiс кольöм винасö. Сэтчö лöнис тöлыс, 
и пуляöн лэбзьö тройка. Локтiс — не тпру не ны — тран сувтiс, воротаыс ачыс оссис. 
Чеччöвтiс телегаись опичер да Иваныс вылö. Мый токо эз кер савдат, некыдз оз вермы 
вийны локтiсьсö. Куим час пессисö, да кыдзкö ештiс Иван поткöтны опичерлiсь юрсö. 

Сэтчö бух да бах — кык зрыв мöд бокас. Уськöтчис сэтчин — шы не тöв; бöр 
локтiс — нем абу. Локтiсö вежны Иванöс, юалöны: 

— Ловъя? 
— Ловъя! 
— Но, мун шоччись. 
Чулöтiс савдат лунсö: кыт узис, кыт куйлiс, а служба сё одзлань. Рытнас босьтiс 

четверт вина, джынсö гортас юис, мöд джынсö сьöрас нуис. Локтiс пост вылö, нёджжасис-
керис да сувтчис колокольня весьтö. А сэтчинсянь бöра морт шы кылö. 

— Талун ойыс медсьöкыт лоас. Берегитчы ёна, эн павкöтчы нем бердö. Чегас 
штыкыт, чеччалас торрез вылö шашкаыт, но тэнат приклад да вын эм. 

Токо висьтавны ештiс — лёк тöв ыргö, Иванöс, топ чагöс, шупкалö. А сiя юис 
кольöм винасö: «Но, шед, кин öнi!» 

Сэтчö лöньсис тöлыс, а туй кузя тöвчикöн шупкö тройка, иззэз чакöтöны. Ворота 
одзö тран сувтiс, телегаись гроб чеччöвтiс да Иван вылö: вот-вот нырыштас! Савдат лыйö 
— оз босьт; штыкöн заргис — штыкыс чегис; шашкаöн пöвсалö — рез-паз лоис шашкаыс! 
Но, чеглась, эшö приклад эм! И ножö прикладнас масьтыны. Гроб вевт чеччöвтiс, а 
пытшкас — сiя опичерыс. Бöра Иван масьтö — пöим керис. 

Друг — бах-бах-бух — куим зрыв мöд бокас. Савдат сэтчин — нем абу. Уськöтчис 
бöр — нем абу. 

«Бöра бöбöтiс! — видчö Иван. — Но, норовит, кöркö шедан!» 
Сэтчö розводяшшöй да ачыс генералыс локтö. 
— Но, Иван, ловъя? — юасьö генерав. 
— Ловъя! Да вот паськöмтö кöс орлалi, оружиетö чеглалi. 
— Кинкöт тышкасин? 
И висьталiс Иван, кыдз делоыс вöлi. Генерав ыстiс отважнöй савдатöс император 

дынö. А император сылiсь юалö: 

— Но, Иван, мый тэныт сетны подвиг понда? 
— Сетыштiн бы меным гумага, мед сы сьöртi менö гортö лэдзисö да быдлаын 

задарма удiсö-вердiсö, кöмöтiсö-пасьтöтiсö. 
— Позьö сiйö керны, — шуö император и тшöктö сетны сэтшöм документсö. 
Босьтiс гумагасö Иван — кытчö окота мун. «Вай, — думайтö, — ветла саридз 

дорас, кытöн служитi». 
Дыр я, не я мунiс, локтiс сэтчин да матiсь деревняын патера аддзис. Олö сэтчин, 

некытшöм горё абу. Инмис кыдзкö ойнас важ вичку дынö, а колокольня вывсянь тöдса 
голос: 

— Важын ни тэнö, Иван, виччися. 
— А мый колö месянь? — юалö Иван. 
— Ме тэныт куимись отсалi, а тэ сы понда меным öтпыр отсав. Мун пыд ойнас 

вöрö, сэтчинiсь шырби казялан. Сы местын могила. Гарйы могиласö, лэбты гробсö — 
увтсис коробка аддзан. Сыын масiсь да спичаэз. Кыдз öзтан масiсьсö — петасö кык морт. 
Мый тшöктан — сiйö и керасö. А тэ тшöкты менö мездöтны иган сайись. Токо мый бы эз 
вöв гарйисикас — эн повзьы, эн пышшы коробкатöг. 

Мый кадсö весь öштыны? Öнi эд не служба вылын! Босьтiс сэк жö чер да зыр и 
мунiс вöрö. Аддзис шырбиоксö, пондiс гарйисьны. Гарйис, гарйис — гроб петiс. Видзöтö 
Иван: гробыс тöдса. Повзис: сьöрас абу не пишаль, не шашка. Но, ась. Сылöн эм чер да 
вын. Лэбтiс гроб помсö — ыджыт тöв лэбис, гробсис опичер петiс. 

— А-а, локтiн вöлись? Вот ме тэнö и сёя! 
— Норовит! Пиннетö чеглалан! — отвечайтö Иван, а ачыс коробкасö кошшö. 

Опичер пиннесö йирö, öта-мöд бердö нiйö тöчитö. Тöчитiс, тöчитiс — из тор кватитiс пон 
моз — оз курччöвтсьы. Эшö öддьöнжык пондiс пиннезнас гырчигтыны, а Иванлöн 
коробкаыс киас ни, масiсьсö ни öзтiс; одзас кык морток сувтiсö, юалiсö: 

— Мый колö? 
— Нуöтö менö деревняö. 
Кватитiсö Иванöс конувтöттяс, кыскисö ямасис, а опичер ештiс даки сапкыны-

курччöвтны Иванлiсь сапог нырсö, да сымда и аддзылiс. 
Мортоккез лэдзисö Ивансö патера дынас, асьныс мунiсö. Пырис керкуас мужык и 

думайтö: «Вай-ко эшö öзтыла масiсьсö». Чирк керис спичкасö, öзтiс. Локтiсö кык морток, 
юалöны: 

— Мый колö? 
— Мунö да иган сайись мездöтö генераллiсь ныв. Мортоккез сiдз и керасö. 
А нывка петас да Иван дынö локтас. 
Сiдз кыссьö мисеч, кык, куим. Казялас генерав, што нылыс пышшалö гортсис, 

тшöктас слугаэсö бура видзöтны да тöдны, кытчö сiя ветлö. Тöдас генерав, што нылыс 
Иван дынö ветлö, и йöртасö мужыктö тюрмаö. 

Пукалö Иван, тöждiсьö. А генерав юрсö ворлiсь тшöктiс орöтны. Вот öтпырись 
Иван и корö часовöйсö: 

— Служилöй, ветлы миянö да вай меным масiсёк. Кувны мöда ни, дак кöть юрбита 
кулöм одзам. 

Но, часовöй кут да и вай. 
Кöр локтiсö кык мортокыс, тшöктiс Иван разьны тюрмасö да керресö саридзö 

шупкавны. 
Генерав уссö гардö, думайтö, кыдз Иванöс вийны. Сэсся корас нывсö и баитö: 
— Тэ юав Иванлiсь, кыдз сiя этö вермис керны. Сылöн, натьтö, эм колдовскöй 

зеллё. Бöбöт сiйö. 
Кытчö-кытчö, а этчö женскöйыт мастер: кужöны леститчынытö, кöр колö. 
Öтпыр нывкаыт юасьö-баитö, виöн мавтö, мöдпырся баитö. Осьтiс эд Иванлiсь 

öмсö ручыт! Кыдз токо ланьтiс Иван, нывка и шедтiс бисö. Петiсö кык морток, юалöны: 
— Мый колö? 

— Сеталö сивилёнас эта мужыклö да нуöтö тартарарыö. Сiдз Иван быдöс öштас, 
мый сылöн вöлi, и чунь öтнас вöр шöрö сюрас. Кытчö воштiсьны? Бергалö, нёджжасьö. 
Сэтчö нывка петас: 

— Ой, Иван, мый дырна ме тэнö виччиси! Вöлись локтiн! 
— Кин тэ сэтшöмыс? 
— Ме тэнат инь, тэ — менам жöник. Мунам миянö. 
— Но, мунам, — шуö Иван, а ачыс думайтö: «Сiдз, натьтö, ме тэныт и веритi, гöна 

син. Ме невестаöс гортiсь аддза». 
Пырисö бурся-бур дворечö. Нывка лöсьöтiс небыт постеля, тшöктö водны. 
— Ог, — шуö Иван. — Ме ог радейт небытiнас узьны. Ме то этчö вода, джоджас. 
Водiс, узьö. Саймис ойнас Иван, а нывкаыс абу жырас. Чеччис, осьтiс ыбöссö мöд 

жырас и аддзö: нывка босьтiс джаджись сьöд круг, пуктiс сiйö джоджас, бергöтчис шондi 
паныт куимись. Друг оссис джоджув ыбöс, и нывка öшис. 

Иван — сэтчин. Аддзис сьöд круг, сувтiс сы вылö, бергöтчис куимись и усис 
пемытiнö, а мышкас борддэз быдмисö. Лэбзис, лэбзис, югытiнö локтiс да дзебсисис 
тэлляинö. Аддзö, нюр дорын нывкаэз пукалöны да сёйöны гöн сорнас пон яй и сiйö нюр 
ванас кылöтöны. 

«Дак вон кин тэ, — думайтö Иван. — А эшö иньö меным вöзйисян!» 
Лэбзис бöр дворечö Иван. А сiйö панталö дзор старука: 
— Кин тэ, бур молодеч, и мыйлö татчö локтiн? 
— Ме Иван и кошша туй гортö мунны. 
— Татiсь эшö некин ловйöн эз петавлы! 
— Он кö лэдз менö, пиньтöм, — асьтö орлала. Шынньöвтiс старука и баитö: 
— И сэтшöмыс эз на вовлы. А ме локтi тэныт отсавны. Босьт джаджсис чочком 

кружоксö, сувт сы вылö коккезнат да бергöтчы шондi ньылат куимись. Вот и мунан 
гортат. Сэтчин тэнö невеста виччисьö. Да одзлань кер быдöс сiдз, кыдз вöтасян. Тэрмась, 
чу, локтö кöзяйкаыс. 

Судзöтiс чочком кружоксö Иван, сувтчис сы вылö, бергöтчис куимись, потолокас 
кайис да пырис оссьöм ыбöсö. 

Лун лэбзьö, кык лэбзьö — гортыс сё оз тыдав. Пельпоннэс пондiсö висьны, а 
пуксьыны некытчö, гöгöр ва. Керпитö, шевкйö-лэбзьö, русö курмалö. Эшö дырся-дыр 
борддэзнас уджалiс, вöлись кöсiн петiс. Но, а сэтöн недыр ни гортсö аддзыны, öнi му кузя 
мунны, а муыс сё ни гортöдззас вайöтас. 

Вир петö кынöмыс сималö, да и садьыс дзикöдз бырис. Кыссис сунки-панки 
кöсжык местаö да сэтчö и онмöссис. Вöтасьö, бытьтö айыс гöтралö зоннэсö и сiйö, Ивансö, 
öтлаын. А Иван оз бы гöтрась, абу пö эшö невестаö, поди пö зыбкаын вöлись гыччöтöны. 
Гöтрасьö пö тiйö, воннэз, да видзöтö: менö эд вузалö. Кöдзыт лоас — эд пырö свадьбанас 
некытчö шонтiсьны. 

Узис, узис Иван да и саймис. «Вай-ко, — шуö, — эшö лэбалышта. Малыштiс 
пельпонсö — бордыс абу; мöдсö малыштiс — тожö абу. Да эта не беда, коккес эшö эз 
косьмö. Сетiс команда аслыс и ать-два, ать-два маршируйтö, савдатсянь гортö локтö. 

Дыр я, не я мунiс, да сёжö гортас локтiс. Мамыс рад, айыс рад: вот пö Ивансö 
гöтраламö. 

А öтöрас сулалöны ни вöввез быдса дюжина. Айыс дас куимöтö доддялö. 
— Эн доддясь, тятю, ме ог на гöтрась. Мун воннэзöкöт, да видзöт, менö некинлö эн 

вузав. Пондат локны невестаэзнас, поди мороз öдззас лёкасьны — эд пырö некытчö. 
Мунiсö невестаэзла воннэс ылö-ылö. Иван виччисяс, виччисяс — виччисьны 

мылаыс бырас. Кышалас шинелёксö, нинкöммез кöмалас — тöвнас ныын и шоныт, и 
небыт коклö, не то што сапогын — и мунö воннэсö кошшыны. 

Вот туй вылас сулалö керку, Посöдзас старик кисö кымöс вылас пуктöм, 
нёджжасьö: 

— Эй, сват, лок шонтiсь да шоччись! 

Казялiс Иван, што воннэс эта дынö сюрöмась, и горöтö: 
— Лэдз воннэзöс — пыра! 
Старик трук-трук котöртö, воротасö осьтö: 
— Пыр, сват, пыр! 
«Мый жö керны? — думайтö Иван. — А, мый лоас, сiя и ло — пыра». Оськöвтiс 

подворотнясö, а старик сотанаö пöртчис да сералö: 
— Но, тэ меным и колiн. Важын ни ме тэнö виччися! 
— Эн на ошшась, поди тэ меным шедiн! — Пöрччалiс нямöттэсö, свистайтiс 

сотаналö рожаас. 
— На, — шуö, — косьты, да тэрмась! 
А нямöттэс куш осьта. Вот и каттисисö сюррез бердас, синнэсö везтiсö. 
Повзис сюраыт, синтöг пö менö колис эд савдатыс, и кытсалö сотана увтырсö. 

Быдласянь чеччалiсö чорыт коккез, дзик анькытш киссис. Кватитiс Иван ыджытжыксö 
бöжöттяс, да ножö сiйöн öвтны: ме пö тiян коддесö тöда и ог тöд, сотняöс öт кинам 
джагйи. Мöддэт жöв керсисö, кеймисьöны, тшöктöны лэдзны сотанасö да 
медыджытныслiсь синнэсö асланыс местö бöр тэчны, сэк пö вöлись кыдзкö керсям 
воннэзнат. 

Иван пöрччалiс сотана сюррез бердiсь нямöттэсö да горöтчис: 
— Вайö, баитны пондам. А сотана шуö: 
— Тэ, савдат, дыр служитiн и бура тöдан службасö. Дак велöтышт менчим томмесö 

маршируйтны. Кыдз верман велöтны — воннэтö лэдза. 
— Ладно, — шуö Иван. — Нуöт менö беспияннэт дынö. Сувтöтiс пöрись савдат 

бессэсö стройö да кыдз рякöстас: 
— Смирно! 
Ачыс думайтö: «Чöлö, бес табун, ме морита тiянöс!» А бесыт, поди асьныт кывлiтö, 

öтiк минута вежмасьтöг оз вермы овны. Вот и пондiсö коккезнысö чуклявны, 
бöжжезнаныс öвтны да юррезнаныс беринявны. Иван кватитiс öтiкö сюррезöттяс, сувтöтiс 
ордчöн аскöттяс и бöра ыкöстiс: 

— Смирно! 
Сулöтöв-керис сiдз, а сэсся бокисьыс и личöтiс öт коксö, чукыльтiс коклидзимсö. 

Иван горöтлö: 
— Кыдз сулалан, сюра юр, али коккет оча оз локтö?! Дак ме веськöта нiйö! 
Пöрöтiс иззэз вылас и ножö клёнöтны коккесö молотокöн, Мöдыт лёкгоршöн 

горöтö, дзик пурт увтын порсь. Бес чукöрыт повзис да гизь öт-мöдöрö паськалiс Котöртiсö 
сотана дынö, норасьöны: 

— Веж миянлiсь велöтiсьсö, а то сiя роднымöс орöтас! Кöть не отир нiя, а, тыдалö, 
жаль жö сотанаытлö лоис бес табуныт. Корис дынас Иванöс и шуö: 

— Бур, справнöя велöтiн. Токо эшö öтiкö кер: эм менам вöй кöбыла, колö и сiйö 
велöтны. 

Согласитчис Иван и водiс узьны. Сылö старука вöтöн уськöтчис: 
— Кöбылаыс — сотаналöн ачыс иньыс. Тэ лöсьöт кöртовöй бедь, седлоас, 

подпругаас да сермöтас кöрттуввез дор. А сэсся — ачыт тöдан, мый керны. Кöр велöтан 
сiйö, сотана пондас вöв сетны. Босьт рукйöсьсö, бур вылас эн заритчы 

Одз чеччис Иван, лöсьöтiс, мый колö. Чорыт коккез отсалiсö вöвсö сермöтавны да 
подпругасö зэлöтны. Иван чеччöвтiс седлоö и ножö бедьнас вöлыслiсь ордлыэсö 
лыддьыны, каджсö волькöтны. А вöлыт кыдз шальнöй чепсасьö, керöссянь керöсö 
чеччалö. 

Сэтчöдз виззис Иван, што вöлыс кок йывсис таралiс, а сермöт увтiсь да седло увтiсь 
шорöн дзолльö вир. Öдва картаöдззас вайöтiс да тойыштiс сэтчин и мунiс воннэсö корны. 

Лэдзисö воннэсö ворота саяс, Иван рашшот корö. Од кö сетö, дак гöрд петук, шуö, 
лэдза тiянлö. А чорыт чуннет тöдöны ни савдатлiсь киподсö да мывкыдсö и оз споритö. 

— Босьт, — шуöны, — вот этö медбур вöвсö да и мун татiсь Аттьö, уна отсалiн 
миянлö, век ог вунöтö. 

Иван кутiс медумöль вöвсö да и мунiс аслас туй кузя. Локтiс горт посöдз дынас, чик 
несйис вöлыс да брык таралiс, а сы туйö чеччис басöкся-басöк нывка, кок увтас тыр зарни 
сьöм ольсассьöм. 

— Аттьö тэныт, Иван, петкöтiн менö сэтчинiсь. Эшö бы невна, дак менö дзикöдз 
косьтiсö. Ме тэнö куимись дорйи склад дынас, велöтi, кыдз менö мездыны колокольня 
вывсис, а тэ эн кывзы. Сы понда, што тэныт отсалi, ме вылын бессэс ва кыскалiсö. А дзор 
старукаыс менам тётка вöлi, да нiя жö босьтiсö. 

Кутiс нывкасö ки пöлöттяс Иван, пыртiс ай-мамыс дынö да тшöктiс благословитны 
ассиныс медучöт зоннысö. И пондöтчис сэк вöвлытöм пир, кытшöм и каскиын оз овлы. А 
сур-брагаыс сэтшöм чöскыт вöлi, кыдз эта каскиыс басöк. 

  

САР АДМОН, СЫЛÖН ЗОН  
ДА ОРОВ ЗАРНИБОРД 

 
 Вöлi я, эз я сiдз-ту, а сар Адмон олöм-вöлöм да государствоöн веськöтлöм. Вöлöм 

сылöн и сарича да зон Иван, а суседыслöн, купечлöн, — зон Лёня. 
Мунö öтпыр сар Адмон гöститны купеч ордö. Казялас туй весьтiсь оровöс да не 

кытшöмöкö, а зарни бордаö. Лыяс Адмон — веськыт бордас инмас. Усяс кайыс, сар 
босьтас сiйö да гортас нуöтас, жын-жын торъя жырö игналас, нырас и öмас Иванлö 
тшупас: 

— Бура видзöт сы сьöрын, эн лэдз öтöрас. Ачыс гöститны мунас. 
Лёня да Иван дзульöн кутчасö орсны да и öштасö кытчöкö дзульнысö. Омöн 

соровтасö-кошшасö — некысь оз аддзö. А оров горöтлö öшынö: 
— Лэдзö менö татiсь, ме аддза дзульсö. 
— Мийö ог вермö, жырыс игана. 
— Босьтö ключчесö сарыс подушка увтiсь. 
Иван пырас палатаö, аддзас ключчез да и лэдзас оровсö. А сiя сетас зонкаэслö 

дзульсö, шевкнитас борддэзнас да висьталас: 
— Эн вунöт, Иван, орол Зарни Бордöс, а ме тэнö ог вунöт. 
Сар Адмон ошшасьö купеччезлö, што вийис Зарни Бордöс. Мöддэс оз веритö: уна 

ни пö пондылiсö, да некин эз вермы. 
Сэк сар нуöтас купеччесö гортас, мöдö нiйö нырнаныс оров гыжжез бердö 

тюкöтны. Локтасö, а оров абу. Адмон — зоныс бердö: 
— Кытöн Зарни Бордыс?! Винитчасö зонкаэс, што нiя лэдзисö, 
Лöгасяс сар Адмон, ыстас зонкаэсö кыкдас вит год кежö мöдiк муэзö. 
Мунöны Иван да Лёня туй кузяс, а матi гöгöр — некытшöм деревня, некытшöм ва. 

Шондi сотöмöн-сотö, горшын пакмöтö. 
Уна я, не я оськалсö, локтас öшмöс. А ваыс сэтöн пыдöсокас токо, топ кырымын 

видзсьö. 
Пöрччаласö волыссэзнысö, оча йитасö. Кöртасяс Лёня, лэдзчас, юас, а Иван сiйö 

бöр лэбтас. Сэсся Иван Саревич пырö, а Лёня волыссэсö видзö. Иван кöтöтас öмсö, тшöктö 
лэбтыны асьсö. А Лёня баитö: 

— Вежшам ниммезнаным: тэ лоан Лёняöн, а ме Иванöн — сэки лэбта. 
— Ладно, — кöсйисьö Иван. 
Лёня кыскас ёртсö öшмöссис, вачкасö оча ки, вежсясö ниммезнаныс и бöра одзлань 

тальöны и оз тальö. Да и кытчö тэрмасьнытö: не блиннэз сёйны тёшша ордö мунöны, а 
кыкдас вит годсö колö кыдзкö джендöтнытö. 

Кыссясö, кыссясö сiдз-ту да и локтасö рыт кежас купеч ордö, медасясö сылö 
уджавны. А сылöн ныв — невеста, волькыт каджа мича син. Кин токо эз корась ни сiйö — 

некин сайö оз пет. Бöрйö бы сэтшöмö, кöда кужас сылiсь серöм петкöтны. А Лёнялö, виль 
саревичлö, гленитчö нывкаыс. Мый жö керны? 

Петас öтöрö, аддзö: окаречын обороника сулалö. Локтас сы дынö и ножö сiйö 
любитны-лапкöтны, рызы-бызысö да тассэсö бердас ыжмитлыны, быдкодь ласков кывсö 
висьтавлыны. Казялас этö нывкаыт, давай нюжласьны-серавны: 

— Ылöстöм тэ, бöбöв! Сiя не нывка, а рака повзьöтлан! Виль саревич сэтчö и 
горöтiс: 

— Лоан, нывка, менам невестаöн. 
Кватитчас нывкаыт: быль эд сiдз петö. Соглассё сетас. 
Да эд купеч увтырсö пон жö тöдас, кытшöм сiя. Талун окыштас, а ашынас 

сивилёнат капкас. 
Кыдз казялiс нывкаыс не быльнöй Лёня чунь вылiсь чунькытш и шуö аслыс: «То 

кöда саревичыс». Сэсся кутiс да откажитчис мöдыс сайö мунны. Локтiс Иван дынö, юалö: 
— Тэ Иван Саревичыс? 
— Абу. Ме — Лёня. 
А виль саревич кошшö, кыдз бы вештiсьны бöбöтчукакöт да кидтыны сы дынiсь 

ассис ёртсö — быльнöй саревичсö. Мунас тöдiсь морт дынö, юасьö. Тöдiсь и шуö: 
— То кыдз панам: ылын-ылын тасянь эм Сьöд саридз. Колö иньдыны Ивансö 

сэтчин вöввезöн. Ва сарыс и ньылыштас сiйö вöввезнас. А ловйöн бертас — купечыс 
сылiсь кучиксö кульыштас. 

Сiдз и керас купеч: Иванöс вöввезнас иньдöтас. 
Эз на ешты зонка локны Сьöд саридз дорас, сразу ю дынö сибöтчис, а вöввес абу 

ни: быдöс ва сарыс жорскöма. 
Пуксис зонка ыджыт галя вылö, горзö, нырнас вирскö. 
— Мый инö лоас, кысь вöввесö вая? Вот бы оров Зарни Бордсö аддзыны, сiя отсалiс 

бы, натьтö. 
Токо горöтчис этадз — шутнялö-лэбзьö оров Зарни Борд. 
— Эн горзы, Иван. Эта абу беда, бедаыс одзланьын. Пуксьы ме вылö, мунам татiсь. 
Саревич кышасис оров мышкö, лэбзьöны. Да уськöтiс Иван шапкасö, чирзö Зарни 

Бордлö: 
— Норовитышт, шапкаöс öштi. 
— Ог бертö, — паныт шыасис оров. — Витсё верста ни сысянь мунiмö. 
Но, ладно. Лэбзьöны одзлань. 
Дыр я, не я лэбзисö, токо керöс вылö пуксисö. Зарни Бордöс оров-старик панталö, 

кыксотня да витдас год сылö. 
— Уф-фу-фу! Морт дукöн тай нырам вачкö. Кысянь сiя? Зарни Борд паныт шуö: 
— Сьöд саридз сайын вöлi, вот и босси морт дукнас. Сэтöн оров казялiс Иванöс, 

оча ки зыртö, дульсö ньылалö: чöсмасьыштам пö невночка, 
Зарни Борд берездасис юр вевдöрöттяс — нывкаö пöртчис. Вöлись баитö: 
— Эта зонкаыс менö бедаись мездiс, эн вöрöт сiйö. Öнi ачыс бедаö сюрис, — и 

нывка висьталiс Иванлiсь горёсö. 
— Эн тöждiсь, — öлö Иванöс пöрись оров, — быдöс бöр бергöтан. 
Куим лун гöститiс саревич, юис-сёйис, мый колö, мый любо. Сэсся пöрись оров 

шуö: 
— Но, кад локтiс мунны. Не куим лун чулалiс, а куим мисеч. Босьт сьöрат этö 

кöртовöй бедьсö да видзöт, зонка, эн коль некытчö. Водан — бокат видз, сайман — киат. 
Öнi мунан Зарни Бордкöт ю дорас, пуксян галя вылас да вачкан сы кузя бедьнас куимись. 
Петасö куим савдат. Токо тшöкты — быдöс керасö. 

Бергöтчис юр вевдöрöттяс нывка — оровö пöртчис. Пуксис Иван сы вылö, лэбзис 
саридз дорö, кытöн вöввес травитчисö. Пуксис галя вылас да вачкис бедьнас куимись. 
Петiсö куим савдат, оча каблук чак керисö: 

— Мый тшöктан? 

— Вайö дас вöв. Дасöтсö седлоöн, седлосö зарниовöй наборöн. И кыдз понда локны 
купеч ордö, ась музыка орсö. 

Сэк жö буля-боля петiсö ваись дас вöв, а Иван вашöтiс нiйö купеч ордö. 
Локтiс посадас — музыка косьöвтö-орсö, отир синтырнас видзöтö Иван вылö. 

Кылiс и купеч этö орсöмсö, казялiс ассис вöввесö, паныт котöртö: 
— Ловъя? И вöввет дзоньöсь? 
— Ловъя, — шыннялö саревич. — И вöввезö дзоньöсь. 
— И музыкаыс тэнат? 
— Кысь поди менам? 
Нем эз пет Лёнялöн, кыдз мöдiс петкöтны: Иван бöр бертiс. Öнi оз мун Лёня сайö 

невестаыс. Мый то сэтöн керан? А нывка бöра пастук дынö: 
— Тэ эд саревичыс? 
— Ме Лёня, — шуö саревич. 
— Тэ — Иван! 
Лёня бöра мунö тöдiсь дынö, юасьö, кыдз мездiсьны Ивансянь. 
Тöдiсь велöтö: 
— То кыдз керам: сетö сылö порссез, вились иньдöтö саридз дорас. Öнi сё ни ва 

сарыс ньылыштас Ивансö. 
Мунас Лёня кöзяиныс дынö, баитö: 
— Иньды öнi пастуктö порссезöн. Аддзан, кыдз подаыс сэтчин вочмö. 
Купеч иньдiс Иванöс порссезöн. А кытчö сылö, коньöрлö, воштiсьны? Вашöтiс. 

Сибöтчис саридз дорас — ва сарыс быдöс порссесö öмас дарсалiс. 
Пуксис галя вылö Иван, тöждiсьö: 
— Мый нö öнi керны, кысь порссесö вайны? Вот локтiс бы Зарни Борд, отсалiс. 
Сэтчö тюк токо галя вылас Зарни Борд мыччисис, да и баитö Иваныслö: 
— Эн тöждiсь, Иван, эта абу беда, бедаыс одзланьын. Ветлам гöститны, а порссетö 

сыбöрын бергöтан. 
Куим лун чулöтiс Зарни Борд ордын пастук, а сы коста куим мисеч чулалöма. 
Вайöтiс Иванöс Зарни Борд важ местаас, ачыс бöр лэбзис. Пастук вачкис бедьнас 

куимись — куим савдат петiсö, оча каблук чак керисö, юалöны: 
— Мый тшöктан? 
— Сетö меным порсь табунсö, да мед вöлiсö ош кодьöсь. Порссез буля-боля петiсö 

васис, ёнся-ёнöсь да кузь тушааöсь. Вайöтiс порсь табунсö Иван, киись киö купечлö сетiс. 
Купеч ошкö зонкасö, а нылыс лёк синöн бытшкö, бöра юасьö: 

— Тэ Иван? 
— Ме Лёня. 
— А чунькытшыт кысь? 
— Кыськö шедöма тай. 
Нывка норасьö айыслö, мыля пастук сыкöт не ласков. А Лёня бöра мунö тöдiсь 

дынö. 
— Сетö сылö, — шуö тöдiсь, — куим пöрт и куш ваись тшöктö пуны куим сёян. 
Сiдз и керасö. 
Иван мырсьö-пуö, ваыс ключöн варкйö-бергöтö, а котёввезын нем оз сукмы. Усис 

тöдвылас: сылöн эд бедь-отсалiсь эм! 
Сэки косьöвтiс бедьнас öтпырисьöн быд пöрт кузя и каждöй дынын öтiк савдатöн 

лоис, öтiк öмись юалiсö: 
— Мый тшöктан? 
— Пуö меным, — шуö Иван, — куим сёян öнi жö. Да сэтшöм чöскыттэзö, медбы 

купеч аслас гöссезкöт кыввезнысö ньылалiсö. 
Каски тэрмасьö-висьтассьö, топ тшакыль путшалö, каша — варкйö-пусьö, а делоыт 

сё öддьöнжык гардсьö. 

Вот и павжун готов. Купеч локтас, пешлас: диво да и токо! Ачыс ныръясьö: эта не 
сiдз да сiя мöднёж. Эд колö мыйкö бердö кутчыны! 

Купеч да Лёня быдöс сорлаласö-видзöтасö да и шуасö: «Эстöн мыйкö неладно: 
либо зонкаыт кузь киа, либо каляннэзкöт тöдчö». И пуксьöтасö Иванöс тюрмаö. 

Лун пукалö, ой пукалö, а Иванöс оз лэдзö тюрмасис. «Вай-ко, — шуö, — кöть 
рестанттэсö гажöтышта». Вачкис бедьнас куимись — куим савдат сы одзö сувтiсö, оча кок 
чак керисö, юалiсö: 

— Мый тшöктан? 
― Осьтö быдöс ыбöссэсö, корö татчö пукалiссесö да вайö юан-сёян, медбы пöттöдз 

быдöнлö тырмис. 
Ыбöссэз гурк оссисö, пукалiссез Иван дынö чукöртчисö, а пызан — сёянсянь чегö. 

Сёйисö пöттöдз, юисö коддзытöдз, сэсся шум-гам лэбис, йöктыны пондiсö — стенаэс 
зэгалöны. 

Котрасьö стража, оз вежöрт мый лоис. Казялiсö, тожно сеталiсö гöстинечсö кинлö 
юрвоманас, кинлö синнэз коласас — бöр татшкисö-сюйисö торъя жыррезö. 

Ашынас — бöра катавасия: тюрма стенаэс, сiйö и видзöт, киссясö. 
Кылiсö, кин этö уджалö. Вайöтiсö кыкпöвса стража. И саревичöс вийны 

лöсьöтчöны. 
«Неладно эд петö, — думайтö Иван. — Колö пышшыны». И бедьнас куимись 

вачкис стена кузяас — одзас куим савдат сувтiсö, оча каблук чак керисö, юалiсö: 
— Мый тшöктан? 
— Нуöтö менö татiсь. 
Шырк оссис öшын. Сэтчö лабичок, топ воробей, пыркнитiс. Иван чеччöвтiс 

лабичок вылас и — юав, кыдз шуисö, кин сьöртi величайтiсö. 
Лэбзис, лэбзис Иван, туйвеж локтiс. Пуксис му вылас, колис лабичоксö и подöн 

одзлань мунö. 
Дыр я, не я сiдз оськалiс, да нывкаöс панталiс: 
— Тэ кытöн, нылiньöй, олан? 
— То эстöн, вöр дорас. 
— Ло меным инькаöн, мунам мекöт. 
— Рад бы мунi, да тэныт не босьтны менö. Видзö менö старик Громин, сы дынсянь 

оз пышшы некин. Кола кö ме тэныт — вермы сiйö. 
Нуöтiс гортас Иванöс нывка. Старик примитiс зонкасö кыдз гöсьöс: 
— Но, зон, — шуö Громин, — юам вина кöньöсок, сэсся пешламö прок: кин 

вынажык, сылö дöнзяс унажык. 
Старик вайис кык бочка вина. Громин чатыртiс öтсö кымöс вылас и чурскö мöс 

моз. А Иван сы коста корис савдаттэсö, юкталiс нiйö да тшöктiс кошшыны витвына турун. 
Сетiсö Иванлö этö турунсö, саревич сёйис сiйö, и мунiсö стариккöт ыбö. 

Кыскис старик витдас пуд сьöкыта меччез. Иван лэбтiс мечсö чалёкнас да швыргис 
кытчöкö вöр саяс. 

— Этöн, — шуö, — челядьлö орсны. Вай меным мöдiкö. Повзьыштiс Громин, 
отвечайтö: 

— Сэсся абуöсь заптöммес. Вай сэки тышкасьны. 
— Вай, — шуö Иван. — Ме и сэтiсь ог пов! 
— Он пов, дак вачкы меным. А Иван оз бы перво-ту вачкы. 
— Не, — шуö, — тэ пондöт. 
Споритiсö, споритiсö да Громин кыдз сöтас Иваныслö юргöпас — саревич кок 

дзулляви муас пырас. 
Иван дуллялас кисö да кыдз паздернитас — старик пидзöсви мöртчас. 
— Тэ вермин, Иван, — дыр мыйись горöтчис Громин. — Ковсяс сетны нывкасö. 

Токо лок шоччисьыштам невна. Да видзöт, дыржык часся эн узь. 

Водiс Иван да крепытöла онмöссис. Вот и час чулалiс, а сiя сё саркйö. Кватитчис 
нывкаыс, саймöтö бы саревичсö, а мöдыт нем оз кыв. Öнi куим сутки пондас узьны, и 
Громин вияс сiйö узисьсö. 

Нывка казялiс жöникыс киись чунькытш, а чунькытш вылас сар печать. И мый 
диво, дак чунькытшыс сэтшöм жö, кыдз и сылöн. Вежöртiс сэк: эта эд воныс узьö одзас, и 
норöн пондiс горзыны. Вотьыштiс Иван чужöм вылö курыт синваыс, курöтiс саревичлiсь 
синнэсö. Саймис Иван, иньдöтчисö нывкакöт туйö. 

Мунiсö, мунiсö да шоччисьны пуксисö. Нывкаыс быдöс и висьтасис вöлись: 
— Ме тэныт не невеста, тэ меным не жöник. Мийö — соя-вона. 
Эз вежöрт Иван: кыдз сiдз?! А нывка чунькытш мыччис: видзöт пö, он верит дак. 

Казялiс Иван, што эта сылöн роднöй сой, кöдö злодей кöркö гусялiс. 
Иван — раз, да раз, да раз — вурыштiс бедьнас му кузяс. Петiсö куим савдат, Иван 

одзö сувтiсö, оча каблук чак керисö да юалiсö: 
— Мый тшöктан? 
— Нуöтö миянöс сар Адмон дынö. 
Савдаттэз бöра лэбалан лабичок сетiсö. Соя-вона пуксисö сы вылö и некой пору ай-

мамныс дынö локтiсö: сiдз и сiдз пö, мийö тiян челядь, примитö миянöс. А сэксянь, кыдз 
Иван мунiс, кыкдас вит год ни чулалiс. 

Сарича и горзö и сералö радувъяс, а Адмон сё лöгалö зоныс вылö, оз примит бы 
сiйö. Дыр чушкайтiс да вöлись тшöктiс: 

— Но, ладно. Мун ов карта понiсь керкуокас. 
— Государ, а поди сетан меным аслым муок? Ме бы двореч сэтчö сувтöтi. 
Окота лоис сералыштны Адмонлö зоныс вылын и шуö: 
— Коли сiдз, сувтöт дворечтö вон сiя кöджö. Да менамся буржыкö кер. Сэк ме 

тэныт быдсöн сарствоöс сета. 
— Аттьö тэныт, государ, — висьталiс Иван да мунiс кöджас. 
Кытсалiс ойнас оров Зарни Бордöс, висьталiс, мый колö. А эшö корис, мед Зарни 

Борд петiс Иван сайö, лоис саричаöн. 
Быдöс кöсйис оров: 
— Лоас тэнат, Иван, аслат двореч, кыкись буржык айыт дворечся. Лоасö тэнат му 

вылын зарни саддэз и ныын быдкодь кай пондас дзульзьыны. 
Токо шуис сiдз — кöджын двореч быдмис, чистöй зарниöн да дона иззэзöн 

баситöма; омöн зарни сад паськалöма, и кайез быдкодь голосöн сьылöны. Да Иванöс не 
öддьöн гажöтö эта: абу сыкöт Зарни Бордыс, тыдалö, оз мöд лоны саричанас. А Иванлö 
сысся некинöс оз ков. 

Öшöтiс юрсö, думайтö Иван. Друг кылö тöдса голос: 
— Босьт, Иван, бöрсит мечсö да керав менчим юрöс. Повзис саревич, кеймисьö: 
— Ме абу мортвийись, ме ог керав тэнчит юртö. А тэ пöртчы нывкаö, ло меным 

инькаöн. 
— Эн пов, Иван, орöт юрöс. Он кö сiдз кер — менö он аддзыв сэсся. 
Думайтiс, думайтiс Иван, лэдзис смевсö, босьтiс мечсö да жабаркнитiс кайлiсь 

юрсö. Зэгнитчис кок увтас муыс, тшын мунiс сьöд кымöрöн и одзас зарни нывка сувтiс. 
— Тэ мездiн менö лёк тöдiссянь, но эта эшö не быдöс. Босьт кöртовöй бедьтö да 

варт му кузяас, кытчöдз он мыдз. Сэсся мöртан бедьтö муас и сы весьтö тшöктан керöс 
керны. Керöс йылас ась сувтöтасö кык зарни öр. Öтас тшöктан кулан ва кисьтны, мöдас 
кулан ягöд тэчны. Мый лоас — ачыт аддзылан. 

Кылiс Иван этö и ножö мусö бедьнас шовкöтны — токо кöджыс зэгалö. А ваись 
петö войско бöрсянь войско. Вартiс, вартiс сувтсöн — косыс мыдзис. Сувтiс пидзöс вылас. 
Вартiс, вартiс — пидзöссэс дубалiсö. Пуксис му вылас. Вартiс, вартiс — киэс орисö. Öдва-
öдва мöртiс бедьсö муас да сетiс приказ: 

— Öнi жö керö сизим сажень сувда изовöй керöс. Йылас пуктö кык зарни öр. Öтас 
кисьтö кулан ва, мöдас тэчö кулан ягöд. 

Уськöтчисö бедь дынас савдаттэз и минутаöн капкисö-тэчисö сизим сажень сувда 
керöс. Сэтчö нёбосянь из моз оров уськöтчис и давай резны керöс боксис иззэсö. Резiс, 
резiс, чеччöвтiс керöс йылас. Юис, юис васö да уськöтчис мöд öр дынас и ножö ягöдсö 
кокавны. Сёйис, сёйис да чер-бар сэтчö и таралiс. 

Саймис асъяпоннас сар Адмон, синнэсö гуддьö: 
— Мый эта? Вöтася я мый я? — баитö аскöттяс. Чепöльтiс нырсö — оз узь. А 

кöджын двореч сулалö. Сэтчö пырöны сар да сарича, а нылö кайез быдкодь голосöн 
сьылöны. 

Вежöртiс сэк сар Адмон, што эта зоныслöн уджыс. Гыж-гыж керис юрбöрсö да 
токо и шуис: 

— Ме сэсся не сар. Сарствуйтны öнiсянь Иванлö. 
Вот и каски быдöс. Кин кывзiс, сылö куд пыдöс, кин висьтасис — öреккез кöньöс. 
 

ИВАН САРЕВИЧ (1) 
 
Кытшöмкö сарствоын, кытшöмкö государствоын олiс сар. Сылöн вöлi токо öтiк зон 

Иван. Годiсь годö быдмис Иван Саревич и вот лоис ни жöник. Сар аддзис невеста и 
лöсьöтчö зонсö гöтравны, а Иван Саревичлö невестаыс оз гленитчы. Кыдз токо сар эз 
пондыв зонсö рамтны, а сiя некыдз лесь вылö оз сетчы, кратайтчö, пыксьö. Медбöрын сар 
лöгасис, чапкисис и шуö: 

— Гöтрась кыдз тэ мöдан и босьт кинöс тэныт окота, ме касайтчыны ог понды. 
И вот саревич петiс туйö. Дыр я, не я сiя мунiс, локтiс вöр дорö. Пырö вöрö, а сэтчö 

ыджыт и ыджыт мужык пантасьö. Дыровайтчисö, юасисö-висьтасисö, и мужык пондiс 
тöдны, што Иван Саревич петiс кошшыны аслыс невеста да и шуö: 

— Мунам ме ордö, шоччисян да поди и невеста аслыт бöръян. 
Мунö Иван Саревич мужыккöт, пырöны вöр тэлляö. Вот кушин, а сэтöн и керку, 

ыджытся-ыджыт. Пырöны керкуö. Мужык Иван Саревичöс чöвтас, пуксьöтас, а ачыс 
мунас мöдiк жырö ныввез дынö. Сыкоста Иван Саревич ештiс баитны старушкакöт, кöда 
сэтöн вöлi, и тöдiс, што эта не простöй мортыс, а вöр дядь и што сылöн аслас кык ныв, а 
куимöтыс саревна, кöдö сiя гусялöма да и старушкаыс важын ни, эшö том воэзас, тожö 
вöлöма гусялöм. Кöр сiя тöдiс, што Иван Саревич петöма туйö кошшыны невеста, пондiс 
шуны: 

— Тэ эн жö бöбась гöтрасьнытö вöрисьыс ныв вылын. Гöтрась тэ бур молодеч, 
саревнаыс вылын. 

Но мед не сорасьны, ме тэныт примета висьтала: бöрйы сiйö, кöда коккесö тэчас 
кокись кок вылö. 

Вот и петiсö ныввез, пуксисö паныт Иван Саревичлö, сёрнитöны сыкöт, а сiя сё 
видзöтлö ны вылö да коккезныс вылö. Аддзö: дорисьыс пукалö креста коккезöн. Иван 
Саревич сiйö и бöрйис. 

Мужык ашынас жö корö свадьбаöн. Мунiс Иван Саревич гортас и баитö айыслö: 
— Ме бур ныв аддзи вöрисьлiсь, и айыс сылöн ашын жö корис свадьбаöн. 
Ай Иван Саревичöс оз кывзы, свадебшанаöс оз öкты. Сэк саревич мунö кабак дынö. 

А сэтöн унаысся уна отир: кöда юö, кöда сьылö, кöда йöктö, кöдна мыйкö редитчöны. 
Иван Саревич сетiс нылö поклон и корис аслас свадьба вылö. Кодуллез согласитчисö 
быдöнныс. Пуксисö доддезö, пуксьöтiсö Иван Саревичöс и гыма-йирка мунöны вöрö 
невестала. Локтiсö невеста горт дынö, жöникöс свадебшанакöт, кыдз колö, примитiсö. 

Бöр мунöм одзын ни Иван Саревичлöн тесьыс петiс оградаö, вайис ыджыт чукöр 
бон да быдöс сiйöн каттис кошоваэсö, оглобляэсö, сбруясö, дугаэсö да и свадебшанасö. 
Сiдз и тшöктiс пуксьыны доддезö. А жöниклö закажитö: 

— Ме гöститны тэ ордö локта куимöт лунö свадьба бöрас, токо керкуат ог пыр, а тэ 
посöдзас сувтöт кöньöс брага, кöньöс сур да кöньöс вина. Менö керкуö эн кор. Ме сiйö юа 
и муна гортö. 

Ештiсö токо петны вöрись, кыдз боныс свадебшана вылын, сбруя вылын, кошоваэз 
вылын пöрис шовкö. 

Вот свиттьöв-свиттьöв свадьбаöн чарлалöны-локтöны вичкуö, а вичкуын поп абу. 
Аддзисö свадебшана попöс, нуöтöны бы вичкуö, а сiя оз мун. 

Кöдкоста Иван Саревич мунiс невеста дынö свадьбаöн, сыкоста сар закажитiс 
попыслö: 

— Локтас кö зонö венчайтчыны, тэ сiйö эн венчайт: эд сiя гöтрасьö вöрись ныв 
вылын, некрешшонöй вылын. 

Вот сiйöн и поп пыксьö, некыдз оз мун вичкуас. Медбöрын невеста голясис босьтас 
перна, а сэтöн вöлöма айыслöн — сарлöн карточка. Кöр поп казялiс, шай-пай лоис. Эд сiя 
этö мöдiк государствоись сарсö тöдö. Пондiс курни-верни пасьтасьны. Сюйыштö бы, 
сюйыштö киэсö соссэзас, а нiя некыдз озö инмö. Öтсö сёжö кышалiс, мöдсö кышавтöг сiдз 
и лет-лет котöртiс. 

Вот и венчайтiс. Том гозъя айыс ордö свадьбаöн гымалöны-локтöны, а воротаэз 
иганаöсь. Дворечö сар том гозъяöс эз лэдз. 

Неылын сэтöн вöлöма сарлöн избушка — сэтöн и свадьбасö чулöтöмась. 
Вот и олöны том гозъя, öта-мöд вылö любуйтчöны. Сiдз чулалас неделя, мисеч и 

мисеч-мöд. Сёйны лоö нем. Сар вокорень откажитчис зоныс дынiсь и немöн эз понды 
отсавны. Сэк том ичмонь и шуö жöникыслö: 

— Иван Саревич, вот тэныт менам перна. Босьт сiйö и мун айö ордö. Этö пернасö 
мыччан, сэк айö тöдас, што тэ менам жöник. 

И петiс Иван Саревич туйö. Дыр я, не я сiя сiдз мунiс и локтiс иньыс ай ордö. 
Пырис да мыччис иньыслiсь пернасö. Бура сiйö удiсö-вердiсö и грузитiсö козинсö 
нылыслö быдса кораб. Кольлiсö Иван Саревичöс кораб вылö. Вот и локтö гортас Иван 
Саревич корабöн, рад не рад, што чожа аддзисяс иньыскöт и пондасö эта доброöн бура 
овны. 

Мунö лун, мунö кыкö, мунö дыр ни. И вот лэбтiсис ыджытся-ыджыт тöв. Пондiс 
летны-вотны, корабсö брякйыны. Быдöс сiйö паздiс и медбöрын быдсöн паськöтiс и ванас 
резiс öтмöдöрö. 

Иван Саревич кольччис токо öтiк кер вылын ва шöрас и чапайтчö-лэдзчö. Кытшöм 
токо думаэз юрас эзö пыралö. Но вот погоддя пондiс раммыны и чапкис сiйö кытшöмкö 
берегö. 

Недыр мыйись сэтчö локтiс старик да пондiс юасьны: 
— Мый нö тэ эстöн берег дорас керан, бур молодеч? 
— Ме, геду, мунi корабöн. Лэбис тöвчик, корабöс быдсöн паздiс, а менö вот кер 

вылын этчö чапкис. Öнi ог тöд, кыдз меным сюрны том иньö дынö. 
— А эд иньтö айыс сетö мöдiк жöник сайö. Чожа свадьба ни лоас. 
Кöр Иван Саревич локтiс настояшшöй тесьыс ордö, сарыс ордö, да мыччис пернасö 

иньыслiсь, то тесьыс думайтiс, што эта мортыс и гусялiс сылiсь нывсö. Кöр сiя удiс-вердiс 
Иван Саревичöс, туйö лöсьöтiс, сы коста иньдiс гонеччезöс, медбы нiя нывсö чожажык 
вайöтiсö. Гонеччез мунiсö и висьталiсö ичмоньлö: 

— Айыт и тэнö корö гöститны. 
Вайöтiсö сар дынö сылiсь нывсö, а Иван Саревич эз ни вöв, сiя корабнас вöлi 

мунöма ни.  
Локтiс Иван Саревичлöн инь айыс ордö, а айлöн готов ни мöдiк жöник. Саревна 

пыксьö, оз бы мун мöдiк жöник сайö: сiя эд öддьöн радейтö Иван Саревичсö, но айыс 
неволитöмöн неволитас. И вот лöсьöтчöны свадьба кежö. 

Шуштöм-гажтöм лоис Иван Саревич. А старик и шуö: 

— Эн öшöт юртö, Иван Саревич, а вот тэныт ключ. Босьт сiйö, мун сарскöй сад 
дынö и ключнас сiйö осьтан. Пыран сэтчин да нем эн сёй. Сэтчö садас петас иньыт. 

Босьтiс Иван Саревич ключ, мунiс сад дынö, жиль-жоль осьтiс сад ыбöссö да и 
пырис. А садас мыйыс-мыйыс токо абу: яблокыс, вишняыс, сливаэз и быдкодь ягöдыс. 
Ветлöтiс-ветлöтiс сад кузя Иван Саревич, а иньыс оз пет. Аслас кынöмыс вир петö сималö. 
Сибöтчис вишня дынö да и öтiк вишняок сёйис: мый пö сэтiсь, эд нем оз жö ло. Пуксис 
сэтчö вишня увтас да и сар-р токо öнмöссис. 

Чожа эта бöрын иньыс и петiс. Гуляйтö садöт, лолалö сöстöм воздукнас, и друг 
аддзö: вишня увтын узьö морт. Сибöтчис матöжык, видзöтö, мортыс öддьöн вачкисьö 
Иван Саревич вылö — жöникыс вылö. Пондiс сiйö треситны-саймöтны. Кыдз токо эз 
кутчыв лэбтыны, но Иван Саревич и трек оз кер. Сэк садовниккезлö тшöктiс босьтны да 
петкöтны садсис. Может пö и не сiя, ― думайтö аскöттяс. 

Садовниккез петкöтiсö Иван Саревичöс садсис, водтöтiсö лабич вылö, пырисö садас 
и жын сiйö игналiсö. 

Узис-узис Иван Саревич и саймис. Видзöтö: сад игана, а сiя токо сад бокын. Вот пö 
и аддзылi иньöс, думайтö сiя, ачыс готов вывтсис быдöс летны, мыля эз кывзы стариксö, 
мыля сiя бöбасис сёйны. Пукалö, горюйтö. 

Сэтчö бöра и локтö старикыс да и шуö: 
— Ак, тэ, Иван саревич: эд, видно, сёйин мыйкö садсис. А эд тэ не етша узин: куим 

лун ни кольччис токо иньыт свадьбаöдз. Вот босьт бöра ключ да эшö пыр садас. Виччись 
сэтчин да нем эн жö сёй. Иньыт сэтчö петас. 

Босьтiс Иван Саревич ключ, мунiс ыбöс дынö да жиль-жоль осьтiс. Пырис и 
ветлöтö садöт. А пуэз вывсис вишняэз розйöн-розйöн öшалöны. Яблоккес, сливаэс, 
быдкодь ягöдыс, видзöтан да, сiдз ровно нiя öмö и чеччöвтöны. «Но мый жö поди сэтiсь 
лоас, — думайтö, — босьта да кöть öтiкö сёя». Сёйис кытшöмкö ягöдтор да сэк жö бöра 
пондiс саркйыны-узьны. Иньыс петiс садö, бöра аддзö, кинкö сэтöн узьö, öддьöн ни сiя 
вачкисьö жöникыс вылö — Иван Саревич вылö. Стрась окота сылö саймöтны. Вот эд чожа 
свадьба ни, а сiя оз жö бы мун мöдiкыс сайö. Быднёж пондылiс трекйыны Иван Саревичöс, 
а сiя токо корöтö-узьö. 

Тшöктiс бöра сiйö петкöтны садiсь: «Поди кин сэтшöмыс и эм, а ме сiйö аслам 
жöникöн лыддя», — думайтö саревна. 

Дыр узис Иван Саревич. Куимöт лунас вöлись саймис. Юр вывсис готов юрсисö 
быдöс летны, но нем он кер. 

Буражык одззася шуштöм-гажтöм пукалö Иван Саревич. Вот пö эд кыдз не 
кывзынытö. 

Сэтчö бöра старикыс и локтö да юалö: 
— Но мый, Иван саревич, аддзылiн иньтö? 
— Эг. 
— Эк-ка тэ эд бöра видно мыйкö сёйин? Эд иньытлöн талун свадьба ни. Но эн 

тöждiсь. Вот тэныт гармоння. Пыр сiйöн дворечас да невна орсышт, а сэтчин ачыт 
казялан, мый лоас. 

Босьтiс Иван Саревич конувтас гармоння и пырис дворечö. Сiйö бытшöма 
примитiсö и тшöктiсö орсны. Сiя токо размöдiсь дзигнитiс — быдöс гöссес пидзöссэз 
выланыс усисö; мöдпырся дзигнитiс — быдöнныс водiсö и онмöссисö. 

Иван Саревич кватитiс иньсö да — ыбöсö, и чожа-чожа гортаныс локтiсö. Пырисö 
гортаныс, Иван Саревич öшöтiс гармоннясö тув вылö да и совсем сы йылiсь вунöтiс, кöть 
старикыс сылö закажитiс пырны керкуас да орсыштны невна. 

Вот олöны Иван Саревич гозйöн, радуйтчöны. Зон ни шогмис да и куимöт год ни 
сылö: котрасьö, лепечитö-баитö. Öтпыр тув вывсис казялiс гармоннясö да и пондiс корны 
айыслiсь. 

Сэк токо Иван Саревич бытьтö он вылiсь саймис: 
— Ак, тэ, эд старикыс менö сэк жö тшöктiс орсыштны, кыдз токо пыра гортö. 

Босьтiс гармоннясö да ножö орсны, а зонок кывзö. Сэк вöлись мöдiк государствоас 
иньыс нывся гортын свадебшанаыс пондiсö саймыны: öтпырись дзигнитöм бöрын пондiсö 
вöрöтчыны, мöдпырись дзигнитöм бöрын пидзöссэз выланыс сувтiсö, а куимöтпырись 
дзигнитöм бöрын коккез выланыс сувтiсö. Видзöтöны: и жöник сэтöн, а невеста абу. 
Баитöны: дырöв пö, некö, узьсьöма. 

А Иван Саревич гозъя олöны да олöны. И зонокнысö быдтöны. 
 

ИВАН САРЕВИЧ (2) 
 
Öлöмась кöркö пöрись гозъя. Олöмась дыр и кувны ни пондöмась лöсьöтчыны, а 

челядьыс абу вöлöмась. 
Вот öтпыр старука пондас пöжавны тупöссез да шаньгаэз, а старик пукалö и 

тöждiсьö. 
— Мый нö пондам керны, старука? Кин нö миянöс пондас вердны? — баитö 

старик. 
А старука и висьталас паныт: 
— А лöсйин бы тэ кöть пуись мортöс. Он тöд, поди кутас да и быдмас быдса морт и 

лоас миян отсалiсь, юрвердiсь. 
Старик сiдз и керас. 
Босьтас кыдзовöй чурка да лöсъяс учöтик кагаокöс. Сувтöтас сiйö гöбечö. 
Друг кыдзовöй кагаок ловзяс и пондас минутаэзöн быдмыны. 
— Видзöт, старука, кагаокным быдмö! — шуас старик. 
— Эн жö баит небаснисö. 
Быль, кыдзовöй кагаок быдмис не чассэзöн, а минутаэзöн. 
Ашынас пондасö пыртны каганысö. 
— А кытшöмö нимсö сетны? — юасьö старик. 
— Иванöн шуамö. 
— А кинöс пуктам вежайнас? 
— Сар Иван Грознöйöс, — висьталiс старик. И пондасö каганысö шуны Иван 

Саревичöн. 
Быдмö Иван Саревич не чассэзöн, а минутаэзöн. Быдмö и содö сылöн вын. Вот сiя 

бергöтлö ни бок вылiсь бок вылö ыджыт иззэз, а пудовöй иззэзöн шупкасьö, кыдз 
галькаэзöн. И сразу жö Иван Саревич быдтö аслыс чанёкöс, медбы пö лоис бур вöв. 

Чожа мыйись сiя мунас кузнеч ордö, и кузнеч дорас сылö шляпа. Но чулалас лун-
мöд, и сылö шляпаыс эта лоас учöтöв. Мунас кузнечыс дынö мöдпырся да тшöктас дорны 
нёльдас пуд сьöкта шляпа и нёльдас пуд сьöкта жö палича. 

Эта бöрын чулалас эшö кынымкö лун. Иван Саревич лоас ыджыт ни, вына да смев. 
Быдмас сылöн и чань, лоас богатырлö вöв. 

Вот Иван Саревич лöсьöтчö мунны гöститны аслас вежай ордö, сар Иван Грознöй 
ордö. Отирыс и баитöны Саревичлö: 

— Вежайыт дынö мунны опасно. Туйсö век караулитö куим юра да борда змей. 
Но Иван Саревич оз повзьы. Сiя крабрöй öддьöн. Перыта лöсьöтчас и мунас туйö. 
Вот мунö Иван Саревич и, быль, туй вылас пантасис сылö куим юра да борда змей. 

Синнэзсис сылöн би чеччö. Кöр казялас Иванöс, öддьöн горöн шутньöвтас да лэбзьöмöн 
сибöтчас Иван дынö. Иван Саревич лыяс змейыслö ньöлöн да писькöтас сылiсь синнэсö. 
Пуксьöтас змейсö вöв вылö, кöрталас седло бердö и мунö одзлань. 

Но вежайыс ордö, сар Иван Грознöй ордö, мунны вöлöма öддьöн ылын. Сiя олöма 
эта коста мöдiк му вылын, шоччисьны сэтчин мунöма. Иван Саревич локтас перво мöдiк 
сар дынö, кöда шусьöма сар Салтанöн. Сар Салтанлöн вöлöма ыджыт эмбур, вöлöма и 
öддьöн басöк ныв. Иван Саревич пырас сы ордö шоччисьны да и юалас: 

— Кыдз сюрны сар Иван Грознöй дынöдз? Сiя менам вежай. 

А сар Салтан баитö: 
— Кыдз жö тэ татчöдз локтiн? Туйыс жö пöдана. Туй вылас век караулитчö куим 

юра змей, кöда некинöс татчö оз лэдз. 
Иван Саревич паныт висьталас: 
— А ме сылiсь синнэсö писькöтi, кутi сiйö да и вайöтi то тэ ордöдз. 
Сар Салтан оз верит: 
— Бöбöтчан! Змейсö эз на некин вермывлы. 
— А пет öтöрас да и видзöт. Змейыс синтöм куйлö вöв вылын, домалöма седло 

бердас. 
Сар Салтан петас öтöрö и диво сiйö кутас. Сэк жö змейсö сетасö вижлок сёйись 

понлö. Сыбöрын и висьталас сар Салтан: 
— Иван Грознöй дынö сюрны тэ öтнат он вермы. Сы дынö туй пöдана. Перво тэ 

мун менам сой ордö. Сiя олö туй бокас вöрокын. 
Иван Саревич сiдз и керас. Аддзас сылiсь сойсö, кöда вöлöма пöрись ни, ведьма 

кодь старука. Пырас сы ордö Иван Саревич да и юалас: 
— Кыдз меным сюрны сар Иван Грознöй дынö? Сiя менам вежай. 
Старука висьталас: 
— Мун эта туй кузя. Тэныт пантасяс куим верста сувда керöс. Ме сэтчö локта и 

отсала тэныт. 
Иван Саревич иньдöтчас туй кузяс и недыр мыйись сылö пантасяс куим верста 

сувда керöс. А керöс увтас пукалö ыджытся-ыджыт лягуша. 
— Пуксьы ме вылö. Ме тэнö лэбта керöс вылас. А вöвтö коль татчö, — морт 

голосöн висьталас лягуша. Эта вöлöма старукаыс. 
Иван Саревич пуксяс лягуша вылö. А лягушаыс пöльтчас да пöльтчас, сыбурна 

пöльтчас, што керöскöт öтсувда лоас. Саревич сразу и оськöвтас керöс вылас. 
Мунö Иван эта керöс вылöт и аддзö: сы одзын мыччисис бурся-бур воронöй вöв, 

богатырскöй сермöта и седлоа. Неылын вöлыс дынсянь му вылас узьö кытшöмкö богатыр. 
Иван Саревич сибöтчас сы дынö да горöн юалас: 

— Кин сэтöн узьö? 
Богатыр саймас, нюжöтчас да вöлись горöтчас: 
— А-а, этö тэ локтiн, менам вежапи! Дыр ов! 
Сiя вöлöма ачыс Иван Грознöйыс. Чеччас и кыкöн мунасö гуляйтны керöс кузя. 

Мунасö, мунасö, и друг казяласö: му вылын одзаныс куйлö пустöй гроб. 
— Колö меръяйтны гробсö. Эта поди ме понда ни лöсьöтöма, — висьталас Иван 

Грознöй, ачыс водас гроб пытшкас. 
Кыдз токо сар водас гробас, гроб сэк жö пöднассяс, и гроб вевтыс лякасяс 

вевдöрсяняс. Сар и шуö: 
— Вежапи! Вачкы мыйöнкö гроб кузяс. 
Иван Саревич вачкас изöн, и гроб сэк жö асыкасяс кöртовöй асыкöн. 
— Вачкы ёнжыка! 
Саревич вачкас эшö ыджытжык изöн. Гроб асыкасяс мöдiк кöртовöй асыкöн. 
— Эшö вачкы, вежапи! 
Вежапи вачкас нёльдас пуд сьöкта паличанас. Гроб асыкасяс куимöт кöртовöй 

асыкöн. Сэк сар и баитö: 
— Эта гробыс, тыдалö, ме понда керöма. Колас, тыдалö, кувны. Кывзы, вежапи, ме 

часöт кута лэдзны веж быг. Тэ сiйö эн ю. А кöр кута лэдзны чочком быг, тэ сiйö ю. 
Сэк жö гробас аркмас осьта, а осьтасяняс пондас петны веж быг. Иван Саревич этö 

быгсö оз пешлы. Но вот веж быг дугдiс петны, а пондiс чижгыны чочком быг. Саревич 
сiйö юас и сразу жö кок йылас лоас сьöкытжык. 

— Эшö ю мымда верман! — шыасис гробсяняс Иван Грознöй.  
Саревич бöра пондас юны чочком быгсö. И киэс и коккес тöдчöмöн лоасö 

сьöкытжыкöсь. Вывтырас омöн содас вын. 

— Пöттöдззат ю! — медбöрын горöтас Иван Грознöй. Саревич юас пöттöдззас, и 
коккес ни пондасö вöйны муас, сэтшöм сьöкыт лоас кок йылас, сымда содас сылöн вын. 

Эта бöрын сiя мунас гроб дынсис, сибöтчас воронöй вöв дынö и лапкöтас сiйö ки 
долоньнас: 

— Öнi, Воронко, тэ лоан менам. Кöзяиныс öнi ме. 
— Кывза тэнö, кöзяин! — горöтчас Воронко. 
Иван Саревич пуксяс эта вöв вылö, сибöтчас керöс дорас, и вöв оськöвтас лягуша 

горб вылö, а лягуша пондас чинны. Сiдз Иван и лэдзчас керöс увтö. Лэдзчас да 
Воронконас чеччöвтас му вылö. Видзöтö: сылöн первöй вöлыс абу ни. Кытчöкö, тыдалö, 
старукаыс нуöтöма. 

Саревич пондас мунны туй вылöт гортланяс. Гöнитас, гöнитас Воронконас и 
сибалас сар Салтан дынö. Друг Иван казялас: сар вылö уськöтчöмась враггез, 
кытшöвтöмась сiйö öт-мöдöрсянь и мöдöны мырддьыны быдöс сарствосö, а сарсö 
семъянас босьтны пленö да вийны. Враггезлöн войско öксьöма öддьöн ыджыт. 

Иван Саревичöс враггез перво абу мöдöмась лэдзны: 
— Кин тэ сэтшöмыс? Кытчö? 
Но Саревич повтöг гöнитас враггез войско коласöт и локтас Салтан сар дынö. Сар и 

баитö: 
— Иван Саревич! Пом меным локтö, гибель! Отсав, пожалуйста. Эта понда ме 

тэныт джын сарствоöс сета. Да и нылöс верман босьтны ас саят. 
Саревич и решитас отсавны. 
Вот сiя петас Воронконас и сибöтчас враггез дынö. Враггез аддзöны: локтiс саревич 

öддьöн крепыт мыгöра и повтöм, тыдалö. Войско коласiсь петö медглавнöй полководеч и 
приказывайтö: 

— Сувтö пидзöссэз вылö быдöнныт öнi жö! Сетчö! А то мийö вийлам тiянöс, öтiкöс 
ог кольö! 

— Норовитö эшö! Кин кинöс эд вияс! — висьталас паныт Иван Саревич. 
— Миянöс эз на вермывлы некин. Мийö ог полö некинлiсь и немись. Мийö полам 

токо Иван-богатырлiсь, кöдö кыдзовöй чуркаись керöмась, — баитöны враггез. 
Иван шуас: 
— А вот ме и эм кыдзовöй чуркаись Иваныс. 
— Эн бöбöтчы! 
— А вай пондылам тышкасьны. 
— Пондылам! 
И петасö Иван Саревич да враг повководеч тышкасьны. Иван лэбтыштас да 

лэбтыштас повководечсö, а сыбöрын кыдз брякнитас му бердас, повководеч токо ештас 
ойнитны, сэсся öтiк кыв оз висьтав, сэтöн сылöн лолыс и петас. 

А враг войско казялас, што гелоыс неладно, чепöссяс да и пышшас öт-мöдöрö. 
Сымда и аддзыласö сiйö. 

Сар Салтан баитö Иванлö: 
— Но, Иван, öнi колö менам вештiсьны тэкöт. 
— Нем оз ков меным, — висьталас Иван. — Ме öнi свободнöй и верма мунны. 

Колö аддзывны ай-мамöс. 
И пуксяс Саревич аслас Воронко вылö да гöнитас старик-старука дынö. Локтас 

гортас, пырас керкуас, а старик-старукалöн и следыс абу ни. Важын ни кулöмась 
тшыгувъя да муын куйлöны. Гажтöм лоас Иван Саревичлö. Пуксяс лабичö, юрсö öшöтас и 
тöждiсьö. Жаль сылö старик-старукаöс. Век нiя ниртiсö сьöкыт удж, пессисö нуждакöт и 
нужда понiсь кулiсö. Пуксяс Воронко вылö да бöр иньдöтчас сар Салтан дынö. 

А Салтан вылö эта коста уськöтчöмась враггез, быдöс сарствосö розоритöмась и 
сарсö семъянас пленö босьтöмась да сьöраныс нуöтöмась. 

— Иванлö бöра горё. Но сiя оз понды тöждiсьны, а Воронконас гöнитас веськыта 
враггез дынö. Локтас враггез ордö, юасьö, кытöн сар Салтан и сылöн семъяыс. И Иван 

Саревичлö висьталасö, што Салтан пукалö тюрмаын. Иван иньдöтчас тюрмалань, но 
часовöйез оз пондö сiйö лэдзны. А Иванöс нем оз видз. Гöнитас часовöйез дынöт, локтас 
тюрма ыбöс дынö, босьтас нёльдас пуд сьöкта из да рез-паз жугдалас нёльдас пуд сьöкта 
жö замоккесö тюрма ыбöссэзiсь. Сар Салтан петас семъянас тюрмасис, а Иван Саревич 
спокойнöя нуöтас нiйö гортаныс. 

Салтан и баитö Иванлö: 
— Ыджыт аттьö тэныт, Иван. Кыдз токо ме тэкöт понда вештiсьны? 
— Нем меным оз ков, государ! — шыасяс паныт Иван. И пуксяс вöв вылö да мунас 

бöр аслас деревняö, кытöн олiсö сылöн ай-мамыс. 
 

МИЧА МАРПИДА  
 

 Олöма кöркö Мича Марпида. Сылöн вöлöмась кык сотня дудi. Вердöма нiйö зöрöн. 
Джыныслö, стоыслö, зöрыс тырмöма, а мöд стоыслö абу тырмöма. 

Öтпыр сiйö локтас корасьны Иван Иванович. А Иван Иванович вöлöма черикыйись 
и вöралiсь. Сылöн роднöй мамыс кулöма, и тятюыс босьтöма мöдiк мамöс, кöдö шуöмась 
ягишнаöн. Эта мамыс вöлöма öддьöн лёк. Мунас пö вöрö, дзарнитас аслас ки увтöт и сэк 
жö пöртчас кöинö. Сiйöн и ягишнаöн шуöмась. 

Вот Иван Иванович локтас корасьны Мича Марпида дынö да и шуö: 
— Мунан тэ, Мича Марпида, ме сайö? 
— Ог мун тэ сайö, Иван Иванович, — висьталас Мича Марпида. 
А дудiэс, мöд стоыс, сэтöн и баитöны: 
— Тэ миянöс он верд, мийö сёроно мунам. Тэ кöр онмöссян, мийö тэнö босьтам да 

нуöтам öтлаын. 
А одзза сотняыс горöтчасö: 
— А мийö ог сетö. 
— Тiйö пöтöсь да онмöссят, а мийö тшыгöсь да ог онмöссьö. Мийö караулитам да и 

нуöтам. 
Локтас ой. Мича Марпида ланьтас. Дудiэз гусьöник босьтасö сiйö да нöбöтасö. Туй 

вылас трекнитасö чуть, и Мича Марпида саймас. Сiя чепöссяс, кыскас шöрись чуньсис 
зарни чунькытш да чапкас саридзö, ачыс висьталас: 

— Кытчöдз ме этö чунькытшöс ог аддзы да чуням бöр ог сюйышт, некöр меным 
жöниккöт не сёрнитны. 

Эта бöрын Мича Марпидаöс дудiэз пыртасö керкуас Иван Иванович ордö. 
Ашынас Ягишна и шуö Мича Марпидалö: 
— Мун пет да мöссö чилькöт. 
Марпида иньдöтчас öтöрö. Иван Иванович петас сьöрсяняс да висьталас: 
— Эн чилькöт. Сылöн мöсыс кöин. Сiя тэнö сёяс. Ведратö сувтöт да шу: «Мöс, 

лысьтiссьы, лысьтiссьы. Йöв, киссьы, киссьы». 
Нывка сiдз и керас. Ведра тырас йöлöн. Мича Марпида пыртас йöвсö керкуö да шы 

оз сет. Ягишна баитö: 
— Кыдз тэнö менам мöсö эз сёй? Мун пет да балясö шыр. 
Иван Иванович гусьöн бöра жö висьталас аслас Марпидалö: 
— Сылöн баляыс ош, сёяс тэнö, тэ сiйö эн шыр, а тазсö пукты му вылас, ножничсö 

баля спина вылö, ачыт шу: «Шырсьы, шырсьы, тазö киссьы, киссьы». 
Марпида сiдз и керас. Тазтыр пыртас вурун. Старука ягишна бöра баитö кыз лёк 

голосöн: 
— Кыдз тэнö менам баляэзö эз сёйö? Мун менам кума ордö да вай сы дынiсь 

менчим чöрс. 
Мича Марпида мунас. Сылö паныт чепöссяс пон. Марпида чапкас понлö яй тор, и 

поныс лэдзас сiйö. 

Эта бöрын дзодзоггез кутчасö кокавны. Марпида кисьтас нылö шогдi. Дзодзоггез 
лэдзасö сiйö. 

Сэсся кань пондас гыжъявны, и Марпида швыргас сылö яй торок. Кань тожö 
лэдзас. 

И вöлись Мича Марпида пырас ягишнаыс кума ордö да и шуас: 
— Чöрсла локтi. А кума и горöтчас: 
— Эг на ештöт печкöмöс. Ме часöт муна баняö пывсьыны, а тэ сы коста печкышт 

менчим кудельöс. 
Ягишналöн кума мунас баняö не пывсьыны, а пинь тöчитны, медбы Мича 

Марпидасö сёйны. А кань эта коста висьталас Марпидалö: 
— Ме орöта шöртсö, а тэ чöрссö босьт да пышшы, мун татiсь. 
Мича Марпида сiдз и керас. Босьтас чöрссö, петас да котöртас. 
А ягишналöн кума локтас банясяняс и ножö видны каньсö: 
— Ак тэ, лёкшöр, мыля сiйö лэдзин? Вия ме тэнö ки-коктö чеглала! 
Петас öтöрö, видзöтас. Аддзö: ылын ни — и оз понды вöтчыны Марпида сьöрö. 
Мича Марпида локтас гортö. Иван Иванович какраз вöлi ыджыт шукаöс весöтö. 

Кишкасö поткöтас да зарни чунькытш аддзас. Мыччас Марпидалö. Мича Марпида вöлись 
и висьталас: 

— Вот ме тэкöт öнi вöлись понда сёрнитны. 
 

ЛЁГОСТАЙ 
 
 Олiсö-вöлiсö гед да баб. Гедлöн — нинкöм да сьöктан, а баблöн — чöрс да печкан. 

Вöлi нылöн эшö курöжок, год вылас öтпырись кольттявлiс, да не зарни кольттез, а 
простöйезö. 

Эта прискаски, а каскиыс одзланьын. 
Вöлiсö старик гозъялöн куим зон: кыкыс уджалiссез, а куимöтыс — Лёгостай. 
Ыджытжыккес каясö ректас вылö, а Лёгостай — горвыв сёрдын пукалö да 

тороканнэзöс сунис вылö пысавлö. Сё бы сьöдсö кутö, аслыс шуд кошшö. 
Сапырнитас öтiкö, юалас: 
— Лоан он вöлöн, пондан он менö кыскавны? 
Оз кö шыась тороканжуг, не овны сылö: сюрас сунис вылö. 
Видчö гед, желлясьö баб: 
— И кин родö тэ сэтшöм абызыс мунöмыт? Йöзыс кыдз йöз, а тэ öтнат лёгостайö 

пöрöмыт: не он кöдз, не он вунды, а гор сайсис сасö куралан. 
Оз спорит Лёгостай, да ас мознас керö. 
Дыр я, не я тороканнэс сьöрын вöтлiсис, да гор сайсис сьöд торокан мыччисис. 

Уссэс — топ порозлöн сюррез. Кватитiс торокансö уссэзöттяс, а мöдыт бöрöн да бöрöн 
кыссьö, Лёгостайöс аслас осьтаö пыртö бы. А син бугыллессис бичир койö, сiйö и видзöт, 
медбы стенаыс эз öзйы. 

— Чöв, — шуö, — сэрпöсь ныр. Ме пиньöвта тэнчит юртö. А кузь усыт сё 
бöрланьö, сё бöрланьö. Вот-вот берездасясö кыкнанныс гор саяс. 

Пыкöтасис стенаас Лёгостай, кыккусiнь кöстiсис, а торокансö видзö даки. 
Казялiс сьöд чутыр, што овсьö сылöн оланыс, пондiс кеймисьны: 
— Вермин менö, Лёгостай, янöтiн. Лэдз, бур козин сета. А Лёгостайлö сiя и колö. 

Кешитчö торокан вылын, дозыляйтö сiйö: 
— Пырт менö сэрпöсь сарствоат и пукты менö сарö. 
— Быдöс сета, мый коран, токо сiйö ог вермы керны. 
— Сiдз дак сiдз, — баитö Лёгостай. — Ог мун инö тэнат сарствоö. Токо сет меным 

куим воронöй вöв да виль керку сувтöт. Да медбы ме каждöй лун пöттöдз сёйи. 



 78 

— Талун ойнас, кыдз первöй петукыс китöстас, лок вöрись дядьыс ты дорö. 
Шутньöвтан куимись и виччись менчим вöввезöс.  

Лэдзис торокансö Лёгостай да водiс узьны. Саймис тожно ойшöрнас, лэдзчис улö. 
Полö öтнас козинысла мунны, а ветлыны колö. Саймöтiс воннэсö: сiдз и сiдз пö, ветлам 
сэтчин. Лöгасисö воннэс, сюйисö Лёгостайлö ордлыэз увтас, бöбöлöн шуисö да асьныс бöр 
водiсö. Норовитыштiс Лёгостай и бöра воннэсö чувйö, вöввез кöсйö, кыдзи мунасö сыкöт. 
Кылiсö этö воннэс, чеччисö. 

— Ладно, — шуöны, — мунам. А бöбöтiн кö — кучиктö кульыштам.  
Мунiсö, мунiсö, ты дорас локтiсö. Шутньöвтiс Лёгостай — кöиннэз унньöвтiсö. 

Воннэслöн юрсиныс шапканысö лэбтö, кышöпöн сувтö. Мöдпырся шутньöвтiс — токо 
вöрыс ружтыштiс. Куимöтпырся шутньöвтiс — тöв лэбис, вöрсö чегö-водтöтö. Сэки ты 
дорас учöтик-учöтик морток петiс: ниндуль да и токо. 

— Мый виччисят, морттэз? — бакöстiс морток. 
— Кöдö тöн кöсйин, — шуö Лёгостай. 
— Дак босьтö нö, вон кöсйöмыс! — и гöна ниндуль мыччалiс воннэз бöрö. 
Бергöтчисö воннэз, аддзöны: пу бердö зарни чеппезöн вöввез кöрталöмась. Не 

вöввез, а би! 
Уськöтчисö ны дынö воннэс, мездöтiсö зарни чеппесö да шовковöй поводдэсö, 

кышасисö воронöйез вылас и тöвчикöн гöнитiсö гортаныс. 
Дзаръялö Лёгостай, ассис вöвсö смекайтö, да некытöн абу. Валёжина дынын 

нёкыртчöмöн сулалö öтiк чанёк: пон пон и эм, да эшö люштыра пеля. 
Дзугыльтчис зонлöн сьöлöмыс, юрсö сьöкыт дума нырыштö. Бöбöтiсö Лёгостайöс 

воннэс, вöвтöг сiйö колисö. Кöть бы нокотьöсь чанёксö босьтны, да и кутнытö немöн, 
сермöтыс абу. 

Токо думайтiс этадз, сэтчö учöтик мортокыт и горöтчис: 
— Мыйись ныртö муас мöртiн, Лёгостай? Вот сермöтокыс öшалö ув вылас, 

каттьышт коскат да и вöтчы воннэт сьöрö. 
Лёгостай босьтiс сермöтжуг, а Воронко шырк пырыштiс зон коккез коласö и ножö 

пöльтны-петны дзибъяинiсь. Кыдзкö ештiс зонка кутчисьны грива бердас, а то бы 
берездасис вöлокыс вылiсь, асьсö шöри стрöйдiс. 

Лёгостай эз ешты и кваркыш керны, кыдз гортас лоис. Йöртiс вöлоксö пос увтö, 
сермöтжугсö йöр вылö кышалiс. Ачыс пырис керкуас, горвыв сёрдö кайис. Сэтчö и воннэс 
бертiсö, жольöтöны зарни чеппезнаныс, кышöтöны шовковöй поводдэзнаныс. Сувтöтiсö 
вöввезнысö оградаас, йирка-ёрка керкуас пырöны. Пырисö, торс пидзöссэз выланыс 
сувтiсö, енлö пернапассэз тэчöны вöввес понда и Лёгостайöс жалейтöны: босьтiс пö, 
натьтö, ловсö сылiсь вöрись дядьыс, сюйыштiс сiйö нечистöй тыö. 

А Лёгостай шыасьö трубка сайсянь: ловъя пö ме, воннэз, татöн шонтiся. А воннэс 
— юасьны: кыдз пö тэ миянся одзжык локтiн? Оз висьтась Лёгостай, а пöрисьжыккесö 
стыдитö, мыля сiйö, учöтсö, дзибъяинас öтнасö чапкисö. 

Лöгасисö воннэс, мыля Лёгостай не ны сьöртi баитö. Мутузитiсö коньöрöс, öтöрас 
тойлалiсö да нырас и öмас тшуписö, мед сiя эз висьтась, кытiсь вöввесö аддзисö. 

Мый öнi керны Лёгостайлö? Пырис пос увтас ассис вöлоксö видзöтны, а сылöн и 
дукыс абу. Босьтiс киас сермöтжугсö, а одзас кузь пеля Воронкоыс быдмис, бытьтö мусис 
петiс и морт моз юалö: 

— Мыйлö корин, Лёгостай? Думыш керис зонка да и шуö: 
— Кыскы менö сэтшöм муэзö, кытöн абу завистливöй да горш отир, кытöн некин 

некинöс и кылöн оз дойд. 
— Сьöкыт удж меным сетан, Лёгостай. Ог тöд ме, эм я сэтшöм вольнöй 

вольничаыс. Но эн тöждiсь: лэдз менö куим лун да куим ой кежö, и ме кытшöвта чочком 
югытсö. Токо эн вöрзьöт сермöтсö, эн костiав менö. 

Лэдзис Воронкосö Лёгостай, ачыс бöра гор вылас корсис. 

Чулалiс лун, чулалiс мöдiк. Лёгостай лопаткаэсö шонтö да потолокас сьöлалö. Вот 
и куимöт лун чулалiс, ой сибалiс да Лёгостайлö юöр вайис. Кинкö гор сайсянь горöтчис: 

— Пет öтöрас, Воронкоыт локтiс. 
Петiс дышкуль, сермöтсö киас босьтiс, а вöлокыс сэтöн и эм. 
— Сьöкыт задача меным сетiн, Лёгостай. Быдöс мусö кытшöвтi, а некысь эг аддзы 

вольнöй вольничасö. 
Эшö лажмытжыка öшöтiс юрсö Лёгостай, сьöкыт дума думайтö. А Воронко баитö: 
— Сапкун керöс вылын эм тöдiсь кай. Сiя быдöс тöдö. Юась сьöд тороканыслiсь и 

мийö ветлам сэтчин. 
— Ветлам. 
Пырис гортас Лёгостай, кайис гор вылас да кытсалiс тороканöс. Мыччис уссэсö 

сьöд чутыр, юалiс: 
— Мый тэныт колö, Лёгостай? 
— Лэдзлы-ко менö Сапкун керöс вылö тöдiсь кай дынö. Ась висьталас сiя, кытöн эм 

вольнöй Вольнича. 
— Ветлö инö, но чур: месянь сэсся нем эн кор. 
Согласитчис Лёгостай, чепöссис öтöрас, сермöтсö трекйö. Локтiс Воронко — кузь 

пель, Лёгостай вожасис сы вылö да и лэбтiсис кай моз нёбоас. А вöлокыс велöтö кöзяинсö, 
кыдз да мый керны, мед ловйöн кольччыны. 

Дыр я, не я, лун я, неделя я сiдз кымöррезöттяс уйисö, да локтiс первöй öзын. 
Дышкульöс косьмöм тшак кодь баб панталö, юасьö дивнöй диво йылiсь. А Лёгостай шы оз 
сет да темляк вылас гöрöд бöрсянь гöрöд пуктö: юалас баб — Лёгостай керö гöрöд, юалас 
мöдпырся — Лёгостай керö мöдiкö. 

Мыдзис баб юасьтöнняс, а Лёгостай сапырнитiс сылiсь медкузь баличасö, швач 
вундыштiс да пиас дзебис. Ачыс вöлок вылö пуксис, и лэбзьöны одзлань. 

Лэбзисö, лэбзисö — мöдiк öзын локтiс. Панталö нiйö öтiк сина дзор старик, юасьö 
абу-абутöм йылiсь, тöдiсь кай йылiсь. Лёгостай шы оз сет да темлякас гöрöд вылö гöрöд 
пуктö, стариклiсь вынсö чинтö. Кыдз мыдзис старик, Лёгостай сылiсь джын тошсö швач 
вундыштiс да пиас сюйыштiс. 

Шоччисьöв-керисö и лэбзьöны одзлань, токо керöссэз да саридззез мелькайтöны, а 
бокöттяныс кöдзуввез шутнялöмöн уйöны. 

Дыр я, не я, мисеч я, год я сiдз лэбзисö, да локтiс медбöръя öзын — Сапкун керöс, 
кытöн тöдiсь кайыс олö. Пуксисö эта керöс вылö, öшалан из вылö. А сiя изыс куш 
зарниись аркмöм, и гöгöр крустальнöй двореччез свиттялöны. 

Панталö Лёгостайöс мича нывка, юасьö сылiсь, кыдз татчöдз локтiс да мый 
аддзылiс. А Лёгостай тöдö, мый висьтавны:  

— Перво, мича ныв, уд-верд, а вöлись и юась. Гöститöтiсö Лёгостайöс, а мича ныв 
бöра ассис модьö: кыдз локтiн да мый аддзылiн. А дышкуль тожö ассис: 

— Кыдз аддзыны вольнöй Вольнича? 
Мыдзис нывкаыт, кык бордтыв уськöтiс, сьöдö да чочкомö. Чочком вылас Лёгостай 

тап тальччис да гаруснöй йиас куим гöрöд керис. Сэтчö и висьталiс мича ныв: 
— Куимпöв чочком югытсö кытшöвтан, а вольнöй вольничасö он аддзы. Но позьö 

керны сэтшöмсö аслыт. Босьт энö бордтыввесö сьöрат. Тöд: чочкомыс — воля да 
спасеннё, а сьöдыс — неволя да смерть. Локтан гортат, кошшы сэтшöм места, кöда тэныт 
любо. Босьт чочком бордтывсö, пуксьы вöв вылö и кытшöвт сiйö местасö. Вот и лоас 
вольнöй Вольнича. Но тэ вылö уськöтчасö, покодöн локтасö завистливöй да горш отир. Эн 
вунöт: сьöд бордтывсянь лёк йöзлöн оланныс овсьö. 

Кылiс этö Лёгостай и чожжык гортлань иньдöтчис. 
Чожа каскиыс висьтассьö, да не чожа делоыс керсьö Локтiсö öзынö, шоччисьны 

сувтчисö. А öтiк сина старик сэтöн и эм. Брякнитчис му бердас — ыджытся-ыджыт öшкаö 
пöртчис. Паськöтiс öмсö — дзирыт ю ыркнитiс öмсис. Визывтö и визывтö юыс, гöгöр 
дзирыт ванас вöтис. 

Лёгостай вöлоксö тэрмöтö, а сылöн садьыс дук абу, лэбзьыны оз вермы. Ваыс ны 
дынöдз ни сибалö, бульыктö-бергöтö, и ачыс öшкаыс пидзöсви ваын. Усис тöдвылас 
Лёгостайлö, што пиас стариклöн тош эм, свиснитiс ваас. И ваыс давай бöр больгыны-
пырны öшкаыс гыркö. 

Сэтчö и Воронко öктiс вынсö, готов лэбзьыны одзлань. Вожасис Лёгостай сы вылö, 
и вöлок чепöссис нёбоö. 

Лэбзисö, лэбзисö, бöра шоччисьны сувтчисö. А старука сэтöн и эм. Сунгисис му 
вылас — гöрд катшаö пöртчис, вöрас лэбзис. И сэк жö быдöс вöрыс биöн кутчис. 

— Пышшам чожжык, — тэрмасьö Лёгостай. 
А Воронкоыт эз на шоччись, садьыс дук абу. Биыс кымöрсö калитö, нырöн-нырöн 

ны дынö локтö. Лёгостай кыскис старукалiсь баличасö, шентiс биас. И öдззис сэк катша 
лэбавны би весьтöттяс, круг да круг керны. А кыт лэбзьö — бöрас зелёной вöр кольö. 

Сэтчö и Воронко öктiс вынсö, и лэбзисö нiя одзлань. 
Чожа каскиыс висьтассьö, да не чожа делоыс аркмö. Не куим лун, не куим неделя, а 

куим год чулалiс, кыдз Лёгостай гортсис мунiс. 
Бертiс айыс керку дынö дышкуль, а керкуыс абу. Сы местаын кык терем сулалöны, 

ворота одзас стража. Богатсялöмась воннэс нiя вöввез пыр, кöднö вöрись петкöтiсö. 
Лёгостайкöт оз и баитö бы, син одзсиныс вашöтöны. Öдва-öдва лэдзисö оградаас. 

А Лёгостай кут да и висьтав чочком бордтылыс йылiсь да тöдiсь кайыс йылiсь. 
Воннэс мырддясö бордтывсö, а Лёгостайлö бöрпонас брынгасö, öтöрас тойлаласö и 
стражалö закажитасö:  

— Матö эд лэдзö ворота дынас этö ёрдöм коскасö! 
Лöгасис Лёгостай, павкöтiс сьöд бордтывнас керкуэз бердö — тереммес гиля-голя 

киссисö. Сэк кутiсö Лёгостайсö да ямаö сюйыштiсö, ыбöссö сизим замок вылö жын-жын 
игналiсö. А дышкуль павкöтчис сы бердö — ыбöс шöри паськалiс. Быдса дружина лэдзисö 
Лёгостай вылö — öтiк морт ловйöн эз берт. Сэк воннэс асьныс уськöтчисö, а Лёгостай и 
нiйö вийис да чочком бордтывсö дынас босьтiс. 

И мунiс эта бордтылöн керöссэзöт да логгезöт, вöррезöт да ыббезöт — керис 
вольнича вольнöйö. Корис дынас быдöс гов отирсö, чукöртiс пöрисьсö и томсö. И олöны 
сэтчин, лёк нуждасö оз тöдö, йöз эмбур вылö оз заритчö. 

Мунi бы и ме сэтчин, да кин нö сэки каскиэсö пондас висьтасьны? 
  

ЗОНКА ЧИТКЫЛЯ ЮР 
 
Кыдзкö мужык небис базарись баранокöс, вайöтiс гортас и зудъялö пурт. Сэсся 

лöсьöтчö кутны барансö. А кинкö и шувлö: 
— Гирчыг-гирчыг, ныжмы пурт! Гирчыг-гирчыг, ныжмы пурт! 
Кывзö мужык да дивуйтчö: кин бы сiдз баитö? Керкуын некин абу, а кинкö 

шыасьлö. Дугдас зудъясьны — шы абу. Токо кутчас кеслыны, бöра и кылö: 
— Гирчыг-гирчыг, ныжмы пурт! Гирчыг-гирчыг, ныжмы пурт! 
Кеслiс, кеслiс мужык, а пурт дор — тышыс кодь лоис. 
— Мыся сэтшöм висян, — шуö мужык. — Кытöн ладыс? Да ась ни: кодя я 

баранокыс — и ныжнас горшсö пилита. 
Токо петiс посöдзö, ныр увтöттяс шырк воробей лэбзис, туйсö поперегалiс. Сувтiс 

мужык да бöра думайтö: кытшöм притча кутчис? Оськöвтiс эшö — воробейыс бöра ныр 
гöгöрас каттисьö, кучиксис петö, чивзö. Лöгасис мужыкыт да курмыштiс-кыйис 
воробейсö. 

— Чöв, — шуö, — и тэ пригодитчан: кышала пыжъян вылö да жарита, сё кишка тор 
тупкала. А сэтчö воробейыт и пондас кеймисьны: 

— Мужык, мужыкиньöй, эн казнит менö, эн босьт менчим лолöс, а кывзы менö. Ме 
не кай-воробей, а ме нывка-невеста. Бараныс не гöна скотина, а удав зонка Читкыля Юр. 

Пондiмö мийö гöтрасьны, а лёк вежливеч пöртiс миянöс кайö да баранö. Отсав миянлö, и 
мийö век тэнö ог вунöтчö, öтнатö ог чапкö, челядь туйö тэныт лоамö. 

Гыжъялiс-керис юрбöрсö мужык да юалö: 
— А мыйöн ме верма отсавны тэныт, руд борд? 
— Паськыт вöр саяс, Чой керöс вылын, олö старука Няръян-баб. Мунан сэтчин, 

казялан керкусö. А керкуас — не öшын, не ыбöс. Тэ ыджыт туйсяняс сiя керку дынöдз 
куимись одзöн ветлы, а туй вылас бöрöн петав. Сибöтчан куимöтпырсяс да кытсав: 

— Керку! Керку! Сувт, кыдз дядьыт пуктiс! 
Керку бергöтчас куимись, и ыбöс оссяс. А тэ ыбöсас эн пыр, пыр öшынас да 

висьтав: 
— Няръян-баб, этö ме, внучекыт, локтi, тэныт юöр вайи. Сiя пондас юавны: 
— Кытшöм юöрыт: сьöд али чочком? А тэ висьтав: 
— Серакутшша, оз сiм не оз быгав.  
Сэк тэнö сёйны пуксьöтас, ачыс юрсö пондас зуавны. Тэ нем и чуньöн эн вöрзьöт, а 

кор медчöскыт сёянсö. Няръян-баб мунас сёянсö вайны, коляс зусö пызан вылас, а тэ сiйö 
киат — да öшынас, вöлись и мавт кок петаэтö, бöрат дзар эн кер. 

Кышыштас сивъяс пестерсö мужык, сукарок павжун кежö босьтас и мунö Чой 
керöс вылö. Лун оськалö, кыкö оськалö, пуксяс шоччисьны ю дорö да и кöтöтö сукароксö. 
Вöрись петас кöин, локтö сы дынö: 

— Торйöтышт крöшки-мöд, мужык! Кынöмöс кос бердам ни зэлöтiс. 
Жаль лоис мужыклö кöинсö, чепöльтiс сукар пельöссö да сетiс. Ачыс бöр пуктiс 

остаткисö, эз ни понды сёйны. 
Кышыштiс сивъяс пестерсö и бöра туйö иньдöтчис. 
Лун оськалö, кыкö оськалö, а кынöмыс вир петö сималö. Пуксис колода вылö, 

сукароксö кыскис. Сэтчö ош сибöтчö-пöрласьö, корö нянёкнас торйöтчыны. 
Жаль лоис мужыклö ошсö, чепöльтiс сукар торок да мыччис бöжтöмлö. Остаткисö 

бöр пуктiс. 
Кышыштiс пестерсö сивъяс и оськалö одзлань. 
Вот и Чой керöс петiс, позьö и шоччисьыштны, öмсö кöтöтыштны ваокöн да сукар 

торсö йирыштны. 
Кысянь-некысянь вöрмöс локтö-вуграсьö, кынöмсö витш кыскöм. 
— Вердышт менö, бур мортiньöй, эн сет кувны. Курччöвтiс öтпырись сукароксö 

мужык да остаткисö вöрмöслö öмас сюйыштiс. Ачыс иньдöтчис керöс йылас. 
Видзöтö: сулалö керку не керку, турунъюр не турунъюр, а öшшö няръян вылын. 

Керис, кыдз воробей велöтiс, да и горöтiс: 
— Керку, керку! Сувт, кыдз дядьыт пуктiс! 
Керку бергöтчис куимись, ыбöс оссис. А сiя не ыбöс вöлöма, а Няръян-бабыслöн 

öмыс векышсьöма. Мужык казялiс öшын, кыссис сэтчö да шуö: 
— Няръян-баб, этö ме, нучокыт, локтi. 
— Кытшöм юöр вайин: сьöдö али чочкомö? 
— Серакутшшаö, оз сiм не оз быгав. 
— Вешшы нö пызан саяс, гöстит, нучок. 
Ачыс лэдзис баличаэсö и не тэрмасьöмöн сыналö. Мужыклöн дульыс лэдзчö, но 

местасис оз вöрзьöтчы. 
— Вай, баб, медчöскыт сёянтö, ме пöта ни. 
Пырис Няръян-баб джоджулö медчöскыт сёянысла, а зусö колис пызан понас. 

Мужык кватитiс сiйö, сюйыштiс пиас да чеччöвтiс öтöрас. 
Петкöтiс сёянсö Няръян-баб, а внучекыслöн и следыс абу. Малыштiс пызан понсис 

зусö — сылöн токо местаыс кольöма. Уськöтчис öтöрас, тапикасьö няръян коккезнас, 
видзöтö следсö, кытчö гусясисьыс пышшöма. Чеччалiс, чеччалiс — эз аддзы: некин абу 
керку дынсяняс мунöма. Эшö öддьöнжык лöгасис, пиннезнас гырчигалö. Öдззис кыйны 
юрсисö, ачыс керку гöгöрас йöр сувда чеччалö. 

Кыйис, кыйис — öт баличасö кыйыштiс, гöрöд керис помас. Сэк жö мужык одзын 
ю оссис, паськыт да пыдын, быдсöн Чой керöссö кытшöвтöма. 

— То тай, — думайтö мужык, — оланыслöн помыс кытöн! Öнi жö няръян кокыт 
коскаэзöс вильöтас. 

Кысянь-некысянь вöрмöс петiс. 
— Пуксьы, мужык, ме вылö да видзсьы буржыка. 
Мужык вожасис вöрмöс вылö, сюррес бердас кутчисис крепытжыка, медбы не 

усьны. 
Вöрмöс чеччöвтiс керöссянь ваас, вурд моз уйыштiс мöдлапöлас да вöрöттяс 

веськыта ризя-лопка гöнитö. Гöнитiс, гöнитiс — мыдзис да чеччöтiс мужыксö. А Няръян-
баб эз аддзы первöй кытшöвсис мортсö, кыйис мöд баличасö да керис мöдiк кытшöв. 
Гöгöртiс сiйö, казялiс гусясисьсö ва дорсис — и сы дынö. Öмсö паськöтiс ворота пасьта, 
нюжöтiс куран киэсö и тапикасьö-чеччалö мортыс вылö. 

Кысянь-некысянь, мусянь я, васянь я, петiс ош да Няръян-баб ныр увтiсь гусялiс 
мужыксö. Пуксьöтiс вылас да нюжöтчö-котöртö, одзись коккесö бöриссес одзалöны. Керöс 
вывсянь бузгисис ваас да вашыр моз уйыштiс мöдöрас. Смекайтö няръян кок: кытчö лоис 
мортыс? Да и казялiс мöдöрсис мужыксö. 

Эшö öддьöнжык лöгасис, мусö коккезнас куртö, иззэсö кватайтö. Ачыс сажённöй 
баличаэсö юр гöгöрас каттьö, балича кыйöтöн зэлöтö. Кыдз токо кöрталiс балича кыйöтсö 
— куимöт кытшöв керис ваись. 

Котöртö сэтчин, синнэссис би чеччö. Мужык тöждiсьö берег дорас, жугдö юрсö, 
кыдз бы васö вуджны. 

А ошыс оз ни дюжит сэсся, öдва поиктö, кокпыдöссэсö шондi вылас косьтö. 
Кысянь-некысянь, мусянь я, васянь я, кöин вуграсьö-локтö, кукань кодь лоöма. 
— Пуксьы вывлам, мужык, да эн мезмы! 
А мöдыт и рад: зэлöтiс лёк гырктö коккезнас, рукйöсь гöнас киэсö мöртiс. Кöин 

кувтык уськöтчис ваас, ёкыш моз уйыштiс мöд ладорас. 
Няръян-баб чуннесö чеглалö, юрсисö летö, да сэсся нем сылö керны, ва саяс не 

сылöн ни муыс. 
А мужык лэдзис кöинсö, зэлöтiс буржыка кушаксö, мед эзжык симав кынöмыс, да 

оськалö гортас. 
Бытшöма я, не я, а сёжö локтiс. Инькаыс тшыгсяняс чуть коккесö абу нюжöтöм, 

баран токо синнэзнас кваркышалö, кок гыжжес сайкытöсь ни. 
Мый керны? Мужык медбöръя сукарсö сьöрас босьтлiс,а бöр крöшка эз вай. 
— Муна, — шуö, — кинлiськö одзöстышта кöть невна. 
А воробей: 
— Чирк-чирик, чирк-чирик! Эн мун, мужык, ме сёянсö вайи, — и кокыштiс ворота 

юр вывсис мыйкö сю тусь кодьöмö да чапкис посöдзас. 
— То тай дивоыс! — радмис мужык, кöр казялiс öн вылiсь берся сёянсö. Куртiс-

картiс öнсö морос одзас да йирка-ёрка керкуас пырис, иньыс одзö öнсö паськöтö, сёям пö 
чожжык, кытчöдз эг кулö. 

Сёйисö пöттöдз, мый син вылö усис, — куйлöны-ружтöны. Токо воробей бöра 
öшынас тук-тук да ачыс чирк-чирик: верд пö, мужык, и бараноксö — менчим ёртöс. 

А ежели кутчин ректасьны, дак пасматö эн öшты. Оз бы и вöрзьöтчы мужык, но 
колö. Петiс öтöрас, а посöдзас берся веж туруныс, кор бердö кор лапйыштöма пластокöн. 

Сетiс мужык этö турунсö бараноклö, а мöдыт марс-марс сёйыштiс да и кок йылас 
сувтiс. 

— Öнi, — баитö воробей, — вай татчö зутö, сувтöт идз вылас карта шöрас. Сэсся 
гормöччанöн сы гöгöр кытшöв кер, öзты зусис сирсö да тшынöт барансö. 

Керис этадз мужык, и баранок пöртчис читкыля юра зонкаö. Конувттэс да паккес 
гöгöр паськöмыс быдöс орласьöм. 

Сотчис зуыс, тшакыльöн тшыныс лэбтiсис, а би местаас чукöрöн зарни гыöвтчис. 

Зонка Читкыля Юр сибöтчис мужык дынö да и шуö: 
— Курав этö чукöрсö дозö да пырт гортат. А ме муна кошшыны невестаöлiсь 

обличчосö да вештiсьны вежливечкöт. 
Чожа каскиыс висьтассьö, да не чожа угöлыс тшупсьö, не чожа горыс вартсьö. 
Мунiс зонка Читкыля Юр, кытчö коккес нуöтöны. Мунiс, мунiс да му дорас локтiс, 

сэсся некытчö ни мунны. Но некин сылö эз висьтав, кытöн невестаыслöн обличчоыс 
куйлö. Водыштiс шондi морос вылö да мыдзсяняс сэтчö и ланьтiс. Саркйö-узьö, а ачыс 
вöтасьö. 

Бытьтö локтiс сы дынö кöин, пуксис ордчöн, морос бердас кагаокöс ыжмитöм да 
нимöтö. Кагаокыс морт пиян кыдз морт пиян, токо пеллес кöинлöнöсь. Пуксис да и 
висьтасьö: 

— Тэ, зонук, мун, кысянь локтiн. Пондан пырны первöй деревняас — туйтö дзим 
сьöд кань поперегалас. Тэ сiйö вий да котомкаат пукты. Локтан мöд деревняас — сизим 
гöна петукöс панталан. Вий сiйö да пукты котомкаат. Медбöрын панталан старикöс — 
пондас юавны, мый туй вылас аддзылiн. А тэ эн висьтась. Петукыс да каньыс — сылöн 
зоннэз, а ачыс — медыджыт тун. Кöр локтан гортат, лонт баня да пу чочком чугунын 
каньсö и петуксö. Öтыслiсь аддзан анькытш тусь кодь коскаок, мöдыслiсь — ем кодьö. 
Кин бы нiйö эз кор — некинлö эн сет. А невестаытлöн обличчоыс куйлö вежливеч 
градкаэз вылын. 

Саймис зонка Читкыля Юр да чожжыка гортас. Пондiс пырны первöй деревняö — 
одзöттяс сьöд кань котöртö, туйсö гусялö. 

Зонка Читкыля Юр шупкис сы кузя бедьнас — кань нюжöтчис токо, сымда и олiс. 
Пуктiс зонка сiйö котомкаас, мунö одзлань, ассис думасö думайтö.  

Дыр я, не я, мöдiк деревняö локтiс. Пырис сэтчö, миськалö-мунö туй шöрöттяс. А 
одзас петук тальö туйсö, тар моз курзö, бытьтö роститны лöсьöтчö зонкасö. Бöжыс, кыдз 
енöшка, сизим рöма, ачыс зöр кольта сувда, синнэс, топ малина туссез. 

Зонка Читкыля Юр торскис бедьнас юрпыдöсас — петук коккесö вывлань лэбталiс. 
Босьтiс зонка и сiйö да котомкаас дзимлялiс. 

Мунiс, мунiс да туйвеж ордйис, креста туй вылö петiс. А сэтöн паськыт рожаа 
старик сулалö, нырпысас бедьöн гуддисьö. 

— Тэ кытчö, зонка, ветлiн да мый аддзылiн? — юалö старик. 
— Ме ветлi му дорас, видзöтi, мый сэтчин керсьö, кыдз отирыс олöны, да некинöс 

эг аддзыв. 
— А кин тэныт паныт шедлiс, мый бурсö висьталiс? 
— Некин эз пантась, не эз вöт, а ме некинöс эг вöрöт. 
— А мый нö вöлыс вылат кыскан? 
— Тшак да пикан — аслым сёян. 
И мунiс зонка Читкыля Юр аслас туй кузя да пывсян кадö гортас локтiс. Жарöтiс 

баня, аддзис чочком чугун и пуö сэтöн вийöм сьöд каньсö да сизим гöна петуксö. 
Варкйис, варкйис ваыс да коскаэс тожно и торъясисö яй бердсиныс, пуксисö 

пыдöсас, а яй да гöн ортсö быгöн лэдзчисö. Зонка Читкыля Юр рудзöтiс васö öшын тупкöт 
пыр, аддзис колан коскаэсö и мунö гортас. Предбанникас патерасис кöзяйкаыс пантасьö: 

— Вай, зону, ме нöбöта коскаэсö, а тэ банясö ештöт. 
Эз и шыась зонка, мунö одзлань. Осьтiс ворота, а паныт — кöзяиныс: 
— Вай, зону, ме нöбöта коскаэсö, а тэ вöвсö юктав. 
Эз и видзöт мужыкыт вылö зонка, кайö посöдзас. А паныт невестаыс: 
— Ок, ёртöй, вай чожжык коскаэсö, а то ме бöр пöртча воробеяс, вöлись кошшы 

менö. 
Зонка Читкыля Юр кошшö писис коскаэсö, лöсьöтчö сетны нiйö да казялас, што 

невестаыс синкымтöм. 
Тапкис сылö моросас да уськöтчис керкуас. А сэтчин кöзяин гозъяыс пукалöны 

пызан сайын. 

Кыдз пырис керкуас зонка Читкыля Юр, öшынö воробей — нырнас тарс-тарс да 
ачыс чирк-чирик, кытсалö зонкасö, руд бордокнас шовкöтö, радуйтчö: 

— Бур, ёртöй, бур! Öнi вежливеч ордö мун. 
— А кытöн сiя олö? Ме ог тöд, — шуö зонка. 
— Лэдз анькытш тусь кодь коскасö одзат, сiя нуöтас. А кин пондас кокыштны нето 

ньылыштны сiйö — эн сет. Сы туйö мöд коскасö чапкы. 
Зонка Читкыля Юр петiс туй вылö, тарöвтiс коскаоксö, а мöдыт и давай 

тарöвтчыны, давай тарöвтчыны, пемытiнас биа донокöн тыдалö. Зонка сы бöрсянь 
котöртö, а воробей ордчöн лэбзьö. 

Мунiсö, мунiсö, асъявнас кырйылö локтiсö. Сулалö сэтöн öтка керку, биок дзуз 
видзö. Тарöвтчö коскаок веськыта сiя керку дынö. Друг вылiсянь кырныш шарк лэдзчисис, 
эз и казяв зонка, но воробейытлöн синыс лэчыт: ныр увтсис кырнышлiсь коскасö гусялiс. 
А сэтчö и зонка чапкис ем кодь коскасö; кырныш сапкис-кокыштiс, и коскаыс тасасис 
горшас, виньдöтiс лёквирöс. Токо сiя вöлi не кырныш, а ачыс вежливечыс. 

Зонка Читкыля Юр аддзис градка коласiсь невестаыслiсь обличчосö да кышалiс 
воробейыс юр вылö. Сэк жö воробей чапкис руд паськöмсö да пöртчис мича нылö. Сразу 
шондi петiс, туйсö югдöтiс. 

Сэтчö и каскилö пом, а зонлö да нывлö — венеч. 
  

ШЫР ДА КЕНЯ 
 
 И делоыс гардчис шыр кузя да кеня кузя. Кöбы не нiя, нем эз бы и вöв. Но мый эд 

то керан, аркмöм дак аркмöм, бöр он бергöт. 
Оласö да вöласö кыдзкö öтiк вöрын шыр да кеня. Сё нылöн вöлi олан бур да 

бытшöм, кытчöдз öтпыр öтлаын öктöм пажытьöн юкасьны эз пондö. 
Пондасö юкавны шыр нора дорö ваялöм сю. Быдöс керасö шöри, и кольччас эшö 

öтiк сю тусь. Шыр шуö: 
— Кеня, сю тусьсö тэныт шöриавны, тэнат нырыт ён, öтпыр кокыштан и сю тусь 

шöриасяс. 
А кеня шырлö паныт: 
— Тэнат, шыр, пиннет лэчытжыкöсь, босьт öмат да ярскышт шöри и быдöс. 
Но шырлö абу окота кеня понда ассис пиннез лязны, а кенялö бöра абу окота шыр 

понда ныр ныждыны. Вот и пинясьöны, вот и пинясьöны, не öтыс не мöдыс сю тусь оз 
шöриав бы. 

Медбöрын кеня видзöтiс-видзöтiс, кокыштiс сю тусьсö да ачыс пу вылö. Шыр 
сымда сiйö и аддзылiс. 

Вот шыр и стыдитö кеняöс: 
— Стыдтöм, стыдыт абу йöзыс трудöн овны. Ашнöялiн менчим пайöс. 
А кеня зыртö нырсö пу ув бердö да сылö паныт шуö: 
— А тэ ныртöм сизьнат унажык бы олiн. 
Шырöс эна кыввес кучиксис петкöтöны. Лöгувъяс сiя асьсö оз тöд. Ветлö-котрасьö 

пуэз увтöт öт-мöдöрö. А кенялö эта и любо. Любо сылö видзöтны, кыдз шыр невна оз пот 
лöг вылас. 

— Ак, то жö, — шуö, — тэнчит пайтö ньылыштi, то жö... то жö!.. Судзöтан бы 
менö, елелюк — кысь ваян!.. То ме, то!.. Кут менö, кут. 

Ачыс бöра пу вылiсь уськöтчыштас моз. Шыр бы сiйö сапнатас, а оз судз. 
— Ладно, - шуö шыр, — ме тэнö, ужо, кешита эшö, чöв. Ме быд звирсö быдлаись 

кытсала, öкта да тэнат ёрдöм увтыр вылö войнаöн муна. 
А кеня сылö паныт: 

— Тэ пондан звиррез öктыны да войнаöн миян вылö мунны, а ме поди понда 
видзöтны. Ме быд кай-пöткасö, мымда эм му вылас, чукöрта да ачым медодз тэсся тiян 
увтыр вылö войнаöн муна. 

И вот шыр котрасьö вöррезöт, ыббез вылöт, видззез вылöт — быд мусö кытшöвтас, 
быд звирлö висьталö: пöтка пöлöс пö звиррез вылö войнаöн лöсьöтчö мунны. А кеня 
сiдзжö пу вылiсь пу вылö лэбзьö, карзö-горöтö мымда вын. Звир пöлöс пö öксьö, пöткаэз 
вылö войнаöн лöсьöтчö мунны. 

И вот öксьöны быдлаись звиррез, öксьöны пöткаэз, лöсьöтчöны öта-мöд вылö 
мунны войнаöн. Звиррез кеслöны ассиныс пиннез, гыжжез; ош кытöнкö кабыррезнас 
зукöтö; кöин кузь пиннезнас гырчигалö. Нельки и кöч кöз увтö сувтöма да мымда вын 
бобгö-горалö, ачыс бöрись коккезнас сёжö бытьтö тап керас, тап... 

Öксьöны и пöткаэз, шондiсö нельки вевттьöны — сымдаöсь. Кытшöм-кытшöм 
сэтöн пöтка токо абу. И юсьыс, и оровыс, и варышыс, и туриыс, и нельки воробеёк петöма 
керкуюр увтiсь да сэтöн жö öтлаын каттисьö. 

Звиррез бöръясö вöр дорын паськыт кушин и корöны сэтчö пöтка пöлöсöс. Пöткаэз 
уськöтчасö, и пондöтчас война. Кин мыйöн вермö, сiйöн пöтка-звир öта-мöдöс и летö-вотö. 

Сiдз войнаыс мунö лун, мунö ой, чулалö мöдiк лун и мöдiк ой, чулалö быдса 
неделя, мисеч да и год, а война оз лöньсьы. Вир öт-мöдöрын быдса шоррезöн киссьö. 
Шоррезiсь аркмöны юоккез, юэзiсь аркмас быдса паськыт вир ва. И сiдз война кыссяс 
быдса куим год. И звир, и пöтка быдöс ловнысö пуктасö. Некин войнасис ловйöн оз пет. 
Колясö медбöрöдз токо чуть жыв ош да оров. Оров — пу вылын, ош — пу увтын: 
пукалöны, кыдз позьö нимкодясьöны-видчöны. Ош шуö: шедан кö пö тэ менам лапа увтö, 
ловйöн он ни пет. А оров сылö паныт: ме пö медодз тэнчит синнэтö кыскала 

И лэбтiсяс нёбоö оров, кымöррез сайö саясяс да сэтчинсянь, борддэсö ыжмитöмöн, 
ош вылö кыдз татшкисяс, — ошлöн сымда и овсяс. Зато и оров бордсö ассис чегас. Сiдз 
эта куимвося войнаись ловйöн му вылын овны коляс быдса öтiк оров, да и сiя пöла борда. 

Олö оров лун, олö кык эта вир ва дорын, олан абу öддьöн бур, сiйö и виччись, кöр-
некöр сёйтöг кулас А упадь сёйны — оровлöн лов оз лэбтiсь, некöр сiя аслас оланын упадь 
сёйöмöн эз ов. И вот оров ветлöтö вир ва дорöт, виччисьö либо кувны, либо овны 

Друг кусттэз сайсянь ва вылын мыччисяс чериалiсь. Сынö жагвыв, берегдор пöлöн 
локтö, ачыс и думайтö: а кытшöм пö эта виль местаö ме сибалi. Кысянькö пö виль ва, 
видзöт, аркмöм. Местаыс пö бытьтö кыдз и тöдса, и не. 

Казялас чериалiсьöс бордтöм оров: Локтас сы дынö и пондас шуны: 
— Босьт менö, бур мортöй, гортат да видзöв-кер, уд-верд, кытчöдз менам бордö оз 

веськав. Он кö босьт, сё ни ковсяс татöн сёйтöг кувны. 
— А кытчö тэ мый керин бордтö, — юалö оровлiсь чериалiсь, — капканö борднат 

шедлiн али вылiсянь му бердö татшкисин? 
И висьтасяс сылö оров, кыдз мый нылöн вöлi, кыдз шыр да кеня сю тусь понда зык 

лэбтiсö, быдсöн мирись звир-пöткаöс дзугисö-бöбöтiсö, кыдз пöтка пöлöс коласын да звир 
пöлöс коласын быдса куим год война мунiс, кыдз эта вир ва аркмис и кыдз сiя, оров, 
медбöръя ошкöт бойын бордтöг колис. 

— Босьт, — шуö оров, — бур мортöй, менö гортат, удан-вердан, бордöс веськöтан, 
мöдпырся бурöн тэнö пантала. Мекöт тöдсасьöмöн он öш. 

Думайтас-керас чериалiсь и тшöктас оровлö пуксьыны пыжö. 
Вот чериалiсь вайöтас оровöс гортас. Видзö сiйö лун, видзö кык, быдса мисеч 

видзö. оров олö, мый сюрö сылiсь сёйö. Сёяс чериалiсьлiсь курöггез, сёяс дзодзоггез, 
уткаэз. Иньыс чериалiсьлöн пондас видчыны: кытшöм пö тэ розоритiсьöс аслат юр вылö 
вайöтiн, быдöс пö, видзöт, сiя миянöс кыш керö. Пет пö да пишаль понсис моросас лэдз, 
мый сыкöт весьтöмись вöдитчыны. 

Чериалiсь думайтас-думайтас, мый керны и вийны оровöс жаль, и видзны оз позь 
— иньыс морттö сёйöмöн-сёйö. 

Петас, пишаль босьтас, оровöс йöр вылö пуксьöтас и быль лöсьöтчö моросас 
лэдзны. Аддзö оров, делоыс умöль аркмö, пондас чериалiсьлö кеймисьны: 

— Тэ эн вий менö, бур мортöй, тэ видз менö эшö öтiк мисеч. Бордö менам 
веськалас, быдöс тэныт раскодтö бергöта бöр. 

Чериалiсьлö жаль лоас оровöс вийны. Пыртас гортас бöр и бöра видзö, вердö. 
Вот мисеч чулалас — оров сылiсь мöссö сёяс. А чериалiсьлöн иньыс кучиксис петö, 

тшöктö оровöс вийны. Сiя пö, видзöт, миянöс пöтка пöлöстöг да и мöстöг керис. Чериалiсь 
петкöтас оровöс йöр вылö мöдпырся, думайтö: но, сё ни пö öнi вийны ковсяс, оз позь пö 
сэсся сiдз овны. Пишаль босьтас и метитчö оровлö веськыта сьöлöмас. А оров кулöм не 
ловъя йöр потш вылын пукалö, дрöжитö. И вот чериалiсьлö токо пишались лэдзны ни, 
пондас бöра оров бöрдöм сорöн сылö кеймисьны: 

— Тэ эн вий менö, кöзяин. Тэ вердышт эшö менö медбöръя мисеч. Менам бордö 
веськалö ни, мисеч бöртi ме унаöн раскодтö тэныт бергöта. 

Мый керны? Думайтас-думайтас бöра чериалiсь: вийны, не вийны? Вийнытö 
недыр, да бурыс сэтiсь мый: пöтка пöлöссö оров сылiсь сёйис, мöс сiдз жö. Вийны кö — 
быдöс эта роскодыс сылöн весь лоас. А кольны кö веськавтöдз, он тöд, кöркö и бурöн 
вештiсяс. 

И жаль чериалiсьлö бöра лоас оров. Пыртас сiя гортас бöр и вердö куимöт мисеч, 
вердö öстаткися вöвнас. Мисеч чулалас и оров сылiсь гортсö кыш керас. Оз коль сылö не 
пöтка, не пода пöлöс, но сы туйö ачыс веськалас. 

Оров петкöтас кöзяинöс öтöрö. 
— Но, — шуö, — кöзяин, бура я, умöля я, сёжö тэ менö вердiн, видзин, бордö 

менам, некö, веськалiс ни. Öнi локтö кад меным мынтiсьны тэкöт. Токо перво ме куим лун 
кежö лэбзьывла тэ ордiсь вылын керöс дынö. Вартыштся ме сэтчин аслам стрöймöм 
бордöн биа из бердö. Чегас кö бордö вились — не аддзывны менö сэк тэныт: уськöтча ме 
сэк онняюрöн биа из вывсянь керöс увтö, мед улын сэтчин кырас дорас лысин менам 
пачалiс, мед вывтыр менам нёй мунiс. Не овны кымöрувтся пöткалö стрöймöм-чегöм 
бордöн, не кыскасьны сылö му вылöт коктöм нидзыв гаг моз. Сöта борднам биа из бердö, 
оз кö чег — шуд менам тэкöт öтлаын. Сэк виччись менö дона мынтöтöн. 

Копыртчис муöдз оров аслас кöзяин одзын, борддэзöн шевкнитчис и ньöвъёсьöн 
кымöррез увтö кайис. 

Чулалö лун, чулалö кык — оров абу. Куимöт лунас тöвся перыта, изся шупыта 
медвылын кымöррез увдöрсянь веськыта чериалiсь горт одзö уськöтчис, борддэсö 
ыжмитöмöн, оров. 

— Но, — шуö, — кöзяин, менам шуд — тэнат шуд. Веськöтiн тэ аслат 
заботитчöмöн менчим бордöс. Пешлi ме сiйö крут керöс вылын биа из бердö. Öтпырись 
сöтöмöн — изiсь би чеччöвтiс, мöдпырся сöтöмöн изыс тресь потiс, куимöтпырся сöтöмöн 
изыс пазалiс. Öнi верма ме одззамоз жö уявны-ветлыны сöстöм нёбоöт. Локтiс кад тэныт 
месянь одзöстö корны. Локтiс кад меным бура-бытшöма тэ одзын мынтiсьны. Вай жö да 
корпа вылам пуксьы, голя бердам кутчись, нöбöта ме тэнö веськыта-веськыта паськыт му 
вевдöрöт, югыт лунсö тэныт мыччала. 

Чериалiсь пуксис оров вылö, голя бердас киэзнас кутчисис и мый вермö видзсьö. А 
оров вына борддэзнас шевкнитчис-шевкнитчис и лоис кымöррез дынын. 

Вот лэбзьö оров и юалö чериалiсьлiсь: 
— Но, мый, кöзяин, мусö аддзан? 
— Аддза, — шуö чериалiсь. 
— Мый пасьта сiя тэнат син одзын? 
— Петак пасьта,— шуö чериалiсь. 
— Но дак, сiдзкö, видзсьы!.. 
И друг оров онняюрöн кыдзи бергöтчас да кыдз летыштсяс, чериалiсь мезмас да 

шакардаöн улö, 

Вот лэбзьö-усьö чериалiсь, му бердöдз токо локны ни, локны ни, пу сувда оз лок — 
оров сiйö корпа вылас бöр кыяс. 

— Но, мый, — юалö чериалiсьлiсь оров, — бытшöм я вöлi тэныт усьны? 
— Эн ни тэ баит, невна сьöлöмö öмöттям эз пет. 
— Дак вот, бур мортöй, тöд: кöр тэ петкöтiн менö первöйся разö йöр вылö да 

пишаль понсит мöдiн лэдзны менам моросö, сэк меным сэтшöм жö вöлi, кыдз тэныт 
усьтöннят. 

И вот бöра лэбзьöны одзлань. Лэбзясö-лэбзясö, аддзöны: улын керöс вылын бур и 
бур керку сулалö. Керкуюрыс кöртовöй, быд рöмöн шондi вылын пежъялö. 

— Эстöн, — шуö чериалiсьлö оров, — менам олö медыджыт сойö. Лэдзчисьламö 
час кежö, ме важын ни сыкöт эг аддзисьлы. Сёрнитыштам невна, он тöд, и удас-вердас 
мыйöн. 

Лэдзчисясö. Пырöны оров сой ордö, а сiя пукалö веськыта пызан сайын, 
пуштырасьö-ёжгылясьö, бытьтö сiя не сiя оров род эм. 

— Олан-вылан, сойö, — шуö пырöм бöрын оров. — Кыдз ни бöра олыштлан, эд эта 
дырна эг аддзисьлö. 

А мöдыс пызан сайын лэдзöм борддэзнас чир-чир керас, нырнас вишнитас-
вашнитас да паныт шуö: 

— Думайтан, кытшöм гöсь локтöма! Тэ бы эшö кытöнкö дыржык шатласин. 
— Ме, сойö, эг шатлась весь, а вöлi война вылын. Меным чеглiсö сэтчин веськыт 

бордöс, да аттьö то эта мортлö, удiс-вердiс менö, веськöтiс. 
— Колöма тай тэныт, род öштiсьлö, юртö война вылас чегны, — сойыс бöра шуö. 
— Ме, сойö, ассим родöс эг öшты. Ме война вылын видзси, кыдз колiс видзсьыны 

оровлö. 
— Мый нö вайöм меным тэнат войнаыт, ме ола ас гортöн. Кöть тi сэтчин быдöнныт 

ваö пырит бы, меным совсем эта öткодь. Аддзöмыт тэ бурöн петны. Абу менам некытшöм 
вон, мун пет, кысянь локтiн. 

И петас роднöй сой ордiсь оров бур кывсö кывтöг, сьöлöмсö кокньöттöг. 
— Но, — шуас, — мед эта öння вовлöмыс лоас медодзза да и медбöръя. Буржык 

ошкöт вöрын вöлi пантасьны, чем пöрисьжык сойкöт-богатинакöт. 
И бöра пуксьöтас чериалiсьöс корпа вылас оров, ньöвъёсьöн лэбзьö-кайö кымöррез 

дынö. Чулалас öтiк кымöррез, пырö мöдiккезö, чулалас нiйö, пырö куимöттэзö. 
Чериалiсьлöн корпа вылас пукавтöн нельки юрыс дурмö, сы вылынаöсь ни нiя му 
вевдöрын лэбзьöны. 

— Но, мый, — шуö кöзяинлö оров, — сьöд мусö аддзан? 
— Аддза эшö, — паныт шуö кöзяин. 
— Паськыта я аддзан? 
— Йöрнöс кизь пасьта. 
— Но инö ладно, сы пасьта кö. 
Да бöра оров кыдзи метылькнитчас да деркнитчас, чериалiсь мезмас да улö. 

Лэдзчö-усьö му вылö шакардаöн, из моз; и вот токо му бердöдз локны ни, локны ни, керку 
сувда ни коласыс оз коль, оров бöра увтас пырыштас и корпа вылас чериалiсьöс кыяс. 

— Но, мый, кытшöм? — юалас кöзяинлiсь оров. 
— Ой, повзьöмувъям невна-невна эг кув, — шуö кöзяин. — Шардi да шардi да 

бöбмытöдз лои. 
— Дак вот тöд: сiдз и ме бöбмытöдз öшлi, кöр тэ менö мöдпырся петкöтлiн йöр 

вылö да метитчин пишаль понсит менам моросö, мöдiн лэдзны сьöлöмам. Ме тэ моз жö 
кулöм не ловъя потш вылын пукалi, кöр веськыт кисит чуньыт тэнат кошшис пишальлiсь 
куроксö. Öнi ме тэкöт вештiси. Умöльыт понда эн шу, што ме тэ одзын долгын. Öнi колö 
вештiсьны тэнат бур понда. 

И лэбзьöны бöра одзлань. Лэбзясö, лэбзясö, крут керöс вылын керкуок тыдалö. 



 88 

— Эстöн менам учöт сойö олö, — шуö оров. — Ыджыт сойö, озыр сойö, эз примит, 
пырам учöт сойö ордö, он тöд, сiя примитас. 

Лэдзчисяс оров крут керöс вылö, аддзö: учöт сойыс пес поткöтö. Казялас вонсö да 
— голя бердас: а кытчö пö тэ öшин, а мыля пö тэ учöт сойтö ассит вунöтiн, мыля пö сы 
дырна эн мыччась. Сiя пыртас вонсö да чериалiсьöс аслас керкуокö, берсянас удас-вердас 
и узьны ольпась лöсьöтас. 

Висьтасяс сылö воныс, кытöн мый сiя эта дырна керис, кыдз сiя война вылын вöлi, 
кыдз бордсö ассис чеглiс, кыдз сiйö видзис-вердiс ас гортас чериалiсь и кыдз сылö öнi 
берся керöм бурыс понда лоö мынтiсьны. Оровлö сойыс и шуö: 

— Чöв ужо, вонö, шоччисям-керам да сэтчин аддзылам, кыдз мыйöн бур морт 
одзын мынтiсьны. 

И олöны-гöститöны сойыс ордын оров да чериалiсь — лун, мöдiк да и куимöт. 
Сэсся чериалiсьлö лоас гажтöм, пондас лöсьöтчыны гортас. А оровлöн сой сылö и 

шуö: 
— Коли тэ, бур мортöй, менчим вонöс бура-бытшöма удiн-вердiн, ме ог кольччы тэ 

одзын долгас. Вот тэныт сета коробъяок, кöдö ме вайи паськыт саридз сайись, тэ сiйö пиат 
сюйышт да кытчöдз гортöдззат он вай — эн осьт. Гортат локтан, иньтö кор да вöлись осьт. 
Осьтан — эн повзьы, мый синыт аддзас — быдöс лоас тэнат аслат бур понда. 

Чериалiсь висьталас оров сойлö аттьö, янсöтчас оровкöт, коробъяок сюйыштас пиö 
и мунö туй кузя гортас. Мунас-мунас и друг окота сылö лоас видзöтны-пешлыны, мый сiя 
сэтшöмсö пиас сюйыштiс. Кытшöм бытьтö сэтшöм козин, кöдö оз позь туй вылын 
пешлыны. Пондылас бы коробъяоксö писис кыскыны, а оз лысьт — друг мыйкö умöль 
лоас, эд мыйиськö оров сой эз жö тшöкты осьтны гортö локтытöдз. Оз пешлы. Бöра и мунö 
одзлань. 

Мунас-мунас, бöра коробъяок тöдвылас усяс, бöра окота лоас сiйö кыскыны да 
видзöтны. И сiдз куимись. Нёльöтпырсяас оз ни вермы керпитны да кыдзи осьтыштас 
коробъяоксö. Друг сэтiсь гизьгыны пондас петны зарни. Вот и петö зарниыс, вот и петö. 
Петас да, петас да, морт одзын быдса керöс быдмас зарнисис. Мый керны öнi мортлö? 
Кыдз сымда зарнисö бöр коробъяокö тэчны, кыдз сiйö, эта ыжда эмбурсö, туй шöрö 
кольны? И вежöртас вöлись чериалiсь, мыля оровлöн сой абу тшöктöма кыскыны пиись 
коробъяоксö гортас локтöдз. 

И вот чериалiсь пукалö зарни чукöр дорын. Жаль сылö кольны этатшöм эмбурсö. 
Уна аслас векын сiя иньнас сёйтöг олiс, уна йöзын удж лэбтiс, эз аддзыв не югыт лун, не 
чöскыт сёян. Сэтчö жö отсалiссес сылöн эз вöлö, олiсö пыр чунь кыкöн. И первуись оссис 
сылö счастливöй лун, да и сiйö ас кузяас ковсьö кольны ыджыт туй шöрö мунiсь-локтiсьлö 
— катша-ракалö. И некин сылö эта понда не аттьö оз висьтав, не оз понды тöдны, кыдз да 
мыйöн вöлi шедтöма эта ыжда эмбурыс. 

И кутас чериалiсьöс забеда. Горзытöдз лоас чериалiсь. Пукалö зарни чукöр дорын 
лун, пукалö мöдiкö, синваöн киськалö ассис эмбурсö. 

Друг туй шöрö мыччисяс пöрись-пöрись дзор старик. Локтас сiя чериалiсь одзö и 
юалö: 

— Тэ мыйись, бур мортöй, пукалан-бöрдан? Али кулiс тэнат кин? 
— Кыдз меным не бöрдны, геда, — шуö чериалiсьыс, — олi ме вексö умöля. Абу 

менам не род, не племъё. Öтiк инь менам гортö колис. Он тöд, поди эта кадö сёйтöг ни 
кулiс. Ветлi ме ачым оров ордö гöститны, и сетiс оровлöн учöт сойыс меным шуд, да ас 
кузясим эг куж сiйö видзны. То этö зарни чукöрсö, кöда петiс меным козьналöм 
коробъяокись, лоö кольны туй шöрö, катша-ракалö. 

— Тэ эн бöрд, эн тöждiсь, бур мортöй Бергöтны быдöс эшö позяс. 
— Ме бы джын шудöс сылö сетi, кин бы вермис сымдасö керны, — шуö чериалiсь. 
— А мый бы тэ кöсъян меным, — шуö старик, — бергöта кö быдöс эмбуртö киат? 
— Мый коран, сiйö и кöсъя, токо бергöт.  
— Ой, бур мортöй, сiдз я тэ шуан? 

— Сiдз ме шуа, дона гедöй! 
— Сэк кöсйы инö меным, мый тэ гортат вунöтiн, мый тöдвылат оз усь. 
Чериалiсь думайтас-думайтас, мый гортас вермис вунöтны: нем оз аддзы. Кыйсян 

снасттез сiя быдöс тöдö, пыжжез ассис сiдз жö. Кöзяйство сылöн учöтик, сэтöн и вунöтны 
нем. Иньлiсь сiдз жö вунöтны нем, да и поди сiя эта коста öтнас овтöн и сёйтöг ни кулiс. 
Эшö думайтас-керас и согласитчас чериалiсь кöсйыны пöрись мортлö, мый сiя гортас 
вунöтiс, мый сылö тöдвылас эз усь. 

Пöрись морт вöлöма тöдiсь. Босьтас сiя киö чериалiсьлiсь коробъяок, сувтас зарни 
чукöр дорö да куимись коробъяокö пöльыштас. Друг зарни чукöр пондас чинны. Ви дзöтö 
чериалiсь — зарниыс бöр коробъяокö пырö. Пöдналас пöрись морт коробъяоксö, мыччö 
сiйö чериалiсьлö и эшö öтпыр тшöктö сiйö кöсйыны эта понда, мый чериалiсьыс вунöтiс 
гортас, мый тöдвылас оз усь. 

Чериалiсь кöсъяс. Босьтас киас коробъяок, сюйыштас сiйö бöра пиас, янсöтчас 
пöрись морткöт и мунö туй кузя. А пöрись морт бöрсяняс горöтö: 

― Куим год бöртi кöсйöмытла локта, ась тэнат лöсьöтöм лоас. Он кö понды сетны, 
умöльö виччись. 

И пöрись морт öшас туй шöрись. 
 Чериалiсь мунö гортас радмöм сьöлöмöн. Коробъя сылöн одззамоз зарниöн тыр. 

Вот иньнас пондас овны богата да бытшöма. Черикыйöм чапкас, сiйöн юр он верд, 
торговля осьтас, бур керку керас, бур вöввезöн пондас ветлыны — купечö пöртчас. 

Сибöтчö горт дынас, а иньыс сылö паныт. Радувъяс синваöн миссьö, мыля пö тэ эта 
дырна гортö эн берт, быдса пö öкмыс год кытöнкö гуляйтiн. Сы дырна чериалiсь абу 
вöлöма гортас, а сылö сё кажитчö неделя мымда 

Пондас вöлись иньыслö висьтасьны чериалiсь, кыдз кытöн вöлi, кыдз сiя оров 
вылын лэбзис, кыдз оров сiйö кыкись шардöтлiс, кыдз нiя учöт сой ордын оровкöт 
гöститiсö, и, медбöрын, мый сылö оровлöн учöт сойыс сьöрас сетiс. А туй вылын 
аркмылöм йылiсь чериалiсь оз висьтав: стыд сылö. И осьтас вöлись чериалiсь ассис 
козинсö — коробъяоксö. И пондас бöра коробъяокись петны-киссьыны зарни. Быдса 
чукöр петас. Иньыс радуйтчö зарни вылö: вöлись пö тай оланыс миянлö оссис. И сэтöн жö 
медбы эшö ёнжыка жöниксö радуйтны, инька висьталас: тэтöг пö эд менам зон шогмис. Тэ 
пö ештiн токо оров вылат лэбзьыны, куим мисеч бöртi зоныт и шогмис. Вон пö, видзöт, 
мый ыжда ни да кытшöм удав быдмö. 

Дзар керас бöрас чериалiсь — вöрись петö зонка. Пельпон вылас ньöв öшалö, 
сивъяс берся кай-пöтка. Медбöръя воэсö. Кыдз токо зонка чорытжыка кок вылас сувтöм, 
пондöма вöрын кыйсьыны, и сiйöн нiя мамыскöт и олöмась. И быль, зонка жыв и жыв 
айыс. Вöлись ай-мамлöн сьöлöмныс тырас радöн, вöлись бур югыт луныс нылö оссяс. 

Но оз радуйтчы öтлаын зонка. Сiя оз на тöд зарнисö, оз на тöд буржык олансö аслас 
öння оланся. Мый ай-мам сылö кöсйöны, мый нiя сылö висьтасьöны — зонкалö кыдз 
абутöмкодь. Но сьöлöмöн кылö зонка, умöль, тыдалö, локтö кад. 

И чериалiсьлöн семъя олö лун, олö кыкö, неделя да и год. Чериалiсь керас кыксувда 
бур керку, вевттяс сiйö кöртöн, гöгöр краситас, небас бур пара вöв, горт гöгöрас небас 
öтiкö-мöдiкö, и быль пондас овны кыдз купеч. Токо зонкакöт нем оз вермы керны. Мый 
сiя сылö оз козьнав, мыйöн оз верд, оз уд — косьмö зонкаыт лунiсь лун, кыдз косьмö 
арнас ыб шöрын дзоридз. Чуть да бöра вöрö и мунö, чуть да и мунö. Ветлöтö вöрын 
весьтöмись, кай-пöтка сылö кыйны нем вылö — сёян-юан гортас тыр; и нельки тырöмась 
вöрын туёккес. Но жаль сылö кольны ассис одзза олансö. Ветлöтö сiя вöрын — 
прошшайтчö пуэзкöт, тöдса мыррезкöт, гажа паськыт вöркушиннэзкöт. Кылö сылöн 
сьöлöмыс кытшöмкö умöль кад. Кин тöдö, кыдз быдöс дзугыльтчас, поди усяс сылö ваын 
вöйны, либо туй вылын усьны, либо эшö мый. Сiйöн сiя роднöй вöркöт и прошшайтчö, 
сiйöн и вöрись оз петав 

А ай-мам олöны да красуйтчöны. Чериалiсь дугдiс и ва вылö петавны. Кыйсян 
снасттез сылöн сiдз кусттэз увтын и сiсьмисö. Медбур да медкокнит пыжыс порсь вердан 
öр туйö куйлö. 

И чулалас сiдз эшö год. И кончайтчö куимöт год — мынтiсян год. Друг чериалiсьлö 
тöдвылас усяс пöрись мортлö кöсйöмыс. Друг сiя вежöртас пöрись мортлiсь корöмсö. Эд 
сiя корöма сылiсь зонсö, сьöлöм гажсö сылiсь. Эд вот мый чериалiсьлöн, туй шöрын зарни 
чукöр дорын пукавтöн, эмбур понда горзытöн, тöдвылас гортсис абу усьöма. Сылöн 
зоныс. 

Гажтöмтчас вöлись озыр чериалiсь. Лун сылö не лун, ой сылö не ой, сёян сылö не 
сёян, олан сылö не олан. Колöма быдöс этö зарнисö туй шöрö катша-ракалö кольны, 
нежели öнi зоныскöт век кежö янсöтчыны. Казялас вöлись чериалiсь, мый вылö сiя ассис 
зонсö вежис, да бергöтны сёр лоö. Но керпитö чериалiсь öтнас, иньыслö оз висьтав нем. 

А зон сылöн одззамоз пыр вöрö ветлö да ньöв понiсь кай-пöтка лыйлö. И лыяс 
öтпыр кыдзкö вöр шöрын сiя сьöлалö, да бокö. Ньöвъёсь вижнитас пуэз коласöт да 
кытчöкö тэлляинö кылö татшкисяс. Жаль сылö лоас ньöвъёсь, мунас тэлляинö кошшыны, 
видзöтö: выскыр увтын керкуок сулалö, ёсьыс керку стенаас мöртчöма. Локтас зонка 
шедтыны ёсьсö, а керкусис сылö паныт пöрись и пöрись инька петö.  

— Тэ эстöн, зону, мый керан? — юалö зонкалiсь пöрись инька. 
— А ме, баба, роднöй вöрöкöт прошшайтча, пöтка-кайезкöт прошшайтча. Не овны 

сэсся, тыдалö, меным одзза оланöн, сьöлöм менам кылö умöльö. Лыйи бы вот сьöлалö, да 
эг сидз, ньöвёсьö то тэнат керку стенаö мöртчöма. Простит менö, том зонкаöс, бöб 
зонкаöс, што ме рази тэнчит рам лунтö. 

— Сiдз, зону-кага, — баб сылö паныт шуö, — лок жö тэ да пырам ме ордö, пöрись 
баб ордö. Пöрись баб ваö видзöтас, одзланься олан тэныт висьталас. 

Зонка пырас пöрись баб ордö. Баб кисьтас бекöрö ва и видзöтö. 
— Ок тэ, зону-кага, и быль тай том сьöлöмыт тэнат не весь пессьö. Тэнö пöрись 

морт кошшö, пöрись тун Сьöд кырнышöн сiя ветлö-лэбалö вöр вевдöрöт, тэнчит том да 
дзирыт сьöлöмтö лöсьöтчö кокыштны. А олö сiя паськыт ва дорын и видзö сiя дас кык ныв 
ассис. Айыт тэнö тай сылö кöсйöма зарни чукöр понда, богатсялöм понда. Лун-мöд бöртi 
дзор пöрись морт локтас тэнат ай ордö, медбы тэнö пышшöтны да аслас кырныш позö 
тэнö нöбöтны. А тэ вот мый кер: гортат эн ни берт. Босьт ассит ньöвъёсьтö, пет кушинö да 
лэдз сiйö тöв ньылат. Кытчö лэбзяс ньöвъёсьыт, сьöрас и мун; кытчö усяс сiя, сэтчö и сувт. 
А кöр петан тэ паськыт ва дорö, пыр сук баддяинö да пукав, кытчöдз оз локтö вадор песöк 
вылö дас кык чочком юсь. Эна юссес — тунлöн ныввес. Нiя локтасö, пондасö ваын 
купайтчыны. Тэ пет гусьöникöн да медбöръяыслiсь чочком паськöмсö дынат босьт, а 
сэтчин ачыт аддзылан, мый ковсяс одзлань керны. 

Кöдзыт ваöн моз зонлiсь вывтырсö кисьтас-косьöвтас. Дак то мыйись сылöн том 
сьöлöмыс тöждiсьöма, пессьöма, то мыля сылö вöлöма мича лун туйö пыр чим сьöд ой. 

Зонка висьталас пöрись баблö аттьö, копыртчас пемыт вöрлö нёльнан ладорас, 
босьтас ньöвъёсьсö и петас кушинö. Тöдмалас, кысянь пöльтö тöв, и лэдзас ньöвъёсьсö 
ассис тöв ньылат. 

Лэбзьö тöв ньылат ньöвъёсь, а зонка сы бöрын мунö мыдзлытöг. Мунö сiя лун, 
мунö мöдiк лун, куимöт лунас ньöвъёсь лэдзчисяс му вылö. Петас зонка паськыт ва дорö, 
аддзö: берегдор кузяас тшöк баддяин быдмöма. Медсук баддяинас пырас, ляпкисяс да и 
виччисьö дас кык юсьлiсь локтöмсö. 

Чулалас лун, чулалас ой сэтöн, и токо лэбтiсяс пу сувда шондiыс, кылö: локтöны 
дас кык юсь, öта-мöдныскöт гора голосöн сёрнитöны. Лэдзчисясö нiя вадор песöк вылö, 
борддэзöн шевкйисьöны, лым кодь чочком рöмнаныс шондi вылын син гусялöны. И друг 
медпöрись юсьыс ны шöрын ва песöк бердö кыдзи вартчыштас, аркмас зэв мича, гöгрöс 
чужöма, сакар вывтыра томыник ныв. Мöддэс сы бöрсянь сiдз жö сьöрсьöн-бöрсьöн ва 
песöк бердö вартчыштасö и сiдз жö пöрасö мича ныввезö. 

И пырасö визыв ваö купайтчыны мича том ныввез, а паськöмнысö ва песöк вылö 
сэтчö колясö. И купайтчöны мича том ныввез, быднёжöн ваас орсöны. А том зон пукалö 
да бадь куст сайсянь ны вылö видзöтö. Том сьöлöм сылöн радöн чепсасьö. И медъёнасö 
сылö сьöлöмви лоö медбöръя томся-том нылыс, кöда паськöмсö ассис колис неылö бадь 
куст весьтас. Сылiсь эд пöрись баб тшöктiс паськöмсö гусявны, сiя паськöм вылö зонлöн 
сьöлöмыс ёна и чеччалö. 

И гусясяс зон эта паськöм дынö. Купайтчись ныввез оз и казялö, кöдкоста сiя 
паськöмсö гусялас, пыртас баддяинö. Вот мича ныввез купайтчасö-керасö и пондасö 
петны васис. Петасö быдöнныс, пасьтасясö, а медучöт, медтом нылыс оз аддзы паськöмсö. 
Котрасьö берегдор кузя, кошшисьö, да аддзынытö некысь. А мукöд ныввес сiйö 
виччисясö-керасö, гöгöрпöв бергöтчасö, вадор песöк вылö бöра вартчыштасö и пöрасö 
чочком юссезö. Лэбтiсясö нiя борд павйöн ва вевдöрö да сымда и вöлiсö. Медучöт сойнысö 
сэтчö öтнасö вадорö и колясö. 

Ветлöтö пасьтöг берегдор кузя мича ныв, бöрдö-геръясьö: а кытчö пö ме öнi пасьтöг 
эстiсь воштiся, да кысянь пö эта лёк кадыс меным мыччисис; кытшöм лёк варыш менчим 
паськöмöс инö пö кокыштiс; кинлö колöма пö менам сакара вывтырö, дзирыт том сьöлöмö. 

И мыччисьö сэтчö кусттэз сайсянь том зон сы паськöмöн. Локтiс ныв одзö, муöдз 
копыртчис, сетiс паськöмсö да бур сьöлöмöн и ответ видзö: 

— Ой тэ, том нылöй, рöма, алöй дзоридз, тэ простит менö, арттöм зонкаöс. Абу лёк 
варыш ме чочком юсь одзын, ме отсалiсь тэнат курыт ой-лунын. Висьтав, тшöкты меным 
тэ понда ассим лов сетны, юрöс пуктыны, ме кваркыш ог кер аслам том синöн, и чутыр оз 
кер дзирыт сьöлöмö. Мича шондiыс оз сет сымда гаж, мымда тэ менчим вежöр югдöтан. 
Кöр тэ первуись усин менам син вылö, ме вунöтi сэк быдöс му вылiсь. Дугдiс гленитчыны 
сэк меным гажа вöр, эз ло дона сэк меным том олöм. 

Пасьтасис мича ныв да шынньöвтiс, лэчыт синнас сы вылö дзар керис. Пондiс 
пессьыны дзирыт сьöлöмыс, гöгрöс чужöмыс лоис малина рöм. 

— Ой тэ, зон,— шуö, — зорагуминьöй, да тэ кысь и кыдз ылöстöм том юр вылö 
гожся асылö усин лымок моз? Кин нö морт родiсь этчö ме одзö тэнö туйдöма? Мыля ме 
дынö, том ныв дынö, тэнат туйыт локтöм-оссьöма? 

И зон висьтасяс мича ныв одзын, кыдз мый вöлi сыкöт. Кинлöн зон сiя, кытшöм род 
вужись, кыдзи ай сiйö вежöма зарни чукöр вылö тöдтöм лёк мортлö, кыдзи пöрись баб сiйö 
ыстiс ньöв сьöрö, тшöктiс гусявны нывлiсь паськöмсö.  

Казялiс вöлись сэтчö мича ныв, кинкöт ва дорын сiя сёрнитö. Оссис сылö дыр 
виччисьöм кад, кöдö том сьöлöмыс кылiс важын ни. И уськöтчис сiя зон сиви вылö, морос 
бердас сылö ыжмитчис. 

Мед пö пемдö эта асылыс, мед пö оз мыччась гажа шондiыс, мед пö потö эстiсь 
нюдз муыс да и ньылыштö мед кыкнаннымöс, токо ог пельды ме сэсся тэ бердiсь. Кытчö 
тэ мунан, сэтчö ме муна, мый тэ керан, сiйö ме кера; локтас пом тэныт, и меным не овны 
ни. Токо кывзы жö, менам сьöлöмшöр, лёкыс кымöрöн öксьö миян юр вевдöрö, уна 
берсясö усяс аддзывны. Но эн повзьы тэ курыт луныслiсь, кыдзи эн повзьы татчöдз 
туйдiсьны. 

И висьтасис ныв, што пöрись лёк тунлöн сiя лоö учöт ныв, што эта лёк тунлöн куим 
инь вöлöма; куимнан иньсö лёк тун сёйöмöн-сёйöма да кадтöг-поратöг гробö водтöтöма. 
Што эна дас öтiк юсьыс, кöдна ва дорись öнi лэбзисö, сылöн медлюбöй ныввез. Токо 
öтнам пö ме, куимöт иньыслöн ныв, сылö ош туйö пыр кажитча. Ой и лун пö сiя, кыдз и 
мамöс жö, менö сёйöмöн-сёйö, вийöмöн-вийö. И вот тэ йылiсь ме пö сысянь ассяняс кылi 
утлянно, кыдзи айытлiсь паськыт туй шöрын сiя босьтöма тэнö зарни чукöр вылö, мед 
гöтравны менö тэ вылын да сьöкыт удж дорын век сулöтны бы, медбы век мийö сы вылö 
ниртiмö, долыт лунсö сылö ас вирöн шедтiмö. Öнi кошшö пö сiя тэнö быдлаись. Ай-мамтö 
гортсит пö бöбöтöмыс кузя розоритöма гладь, тшынö-пöимö пöртöма нылiсь горт, лэдзöма 
асьнысö паськыт мир кузя кортöн ветлöтны. Öнi кошшö пö тэнö быдлаись, кесло ой и лун 
лэчыт пиннесö, медбы варыш моз тэнö кватитны. Но тэ эн повзьы пöрись лёк тунлiсь. 

Мый бы эз ло, токо бур одзын. Ыстас стража тэнö кутны пö — эн пышшав, а шед. Вайöтас 
стража пö тэнö сы одзö, сулав веськыта, мед эз вöв сылöн юрын сьöд дума, што ми асъя 
кыа паныт эстöн ва дорын тэкöт тöдсасим. А кöр пемыт ой усяс му вылö, сэк тэ керкуас 
менам жырö пыр. Дас кык жырын ми дас кык сой олам. Медбöръяас — дас кыкöт жырас 
ола öтнам ме. Вот тэныт нимтöм чунят ме зарни чунькытш сета. Локтан менам жыр одзö 
да ыбöсас сiйöн кыкись таркнитышт — ыбöс ачыс сэк оссяс-ванйöвтчас. Асыввиöдззас сэк 
ми тэкöт сёрнитöв-керам, кыдз мый одзлань бöра керсьыны Босьтiс зон сылiсь нимтöм 
чуняс зарни чунькытш. Эшö öтпырись дзирыт сьöлöм бердас нылöс ыжмитiс. Сэсся 
лэдзис да висьталiс: 

— Тэнат олöмыт, менам чочком юсь, меным, говлö, эм ыджыт закон, тэнат 
тшöктöмыт — быд приказлö приказ. Лоас сiдз быдöс, кыдзи шуин тэ. Виччись мусатö 
ойнас пырись-пыр. 

И мича ныв мездöтчис зон сиви бердiсь, ва песöк бердö бöра вартчыштiс — 
пöртчис чочком юсьö. И лэбтiсис юсь сэтiсь борд павйöн, зонлань öтпырись борднас 
öвтыштiс, нора голосöн жагвыв гегнитiс и öшис пемыт вöр сайö. 

Дыр сулалiс зон аслас местаын. Сiя эз верит быдöс аркмöмлö. Сылö кажитчис, што 
быдöс эта токо чöскыт вöт. Но дзар керис нимтöм чунь вылас, зарни чунькытшсö сы 
вылiсь казялiс и кыдз петiс дзик вöлись онзiлись. 

А лёк пöрись тун эта коста аслас стражаöн ветлiс шув-палöн пемыт вöррезöт, быд 
тэлляинсö сiя бергöтiс, быдöс из увтсö гарйис-мöдöртiс. Сiя тшыгъялöм кöинöн кошшис 
том зонöс, кузь пиннесö аслас жертва вылö кеслiс ой и лун. 

И вот паськыт ва дорын вылын пармаись стража аддзис сылö том зонöс. Том зон 
ыджыт пожум увтын куйлiс шы не тöв, шондi морос вылын кай-пöткалiсь дзульзьöмсö 
кывзытöн виччисис локтан лёк кадсö. Стража этö пармасö кытшöвтiс öт-мöдöрсянь, 
гусясьöны-локтöны ыджыт пожум увтö, кыдз ош вылö быдöнныс лöсьöтчöмась. Нiя 
полöны, натьтö, том зон пö пондас пессьыны, паныт стражалö мыччас том вынсö. 

Но том зон эз вöрзьöтчы и местасис, кытчöдз стража эз лэбты сiйö жын кöрталöм 
кикокöт. Сiя бура кывзiс аслас сьöлöмшöрлiсь закажитöмсö и пыр гусьöникöн нимтöм 
чунь вылас токо видзöтлiс. 

И вайöтiсö том зонöс лёк тун ордö. Петiс шув-палöн лёк тун аслас жырись. Юрси 
лöгувъяс сылöн лэбöма, а дзор тошыс тöвсянь павъялö. Аслас синнэзсис би чеччö, пöрись 
чуннесö варыш коккез моз осьтöм-лöсьöтöм сiдз и сапнитны. Локтiс зон одзö да лöгöн 
серöмтчис. 

— Но, тэ, шырпиян, лягуша род, дыр я ме шогъя вöрöт пышшалiн? Натьтö, мöдiн 
эд му пыр мунны бы, либо нёбоö сьöд кымöр сайö пöрись тун шогъя мöдiн сайöвтчыны. 
Мöдöр югытiсь тэнö кокпöлöт ме бы верми кыскыны. Эд не сы понда менам босьтöмыс 
вöлi айытлiсь, медбы öштыны тэнö весьтöмись. 

— Тэ эн сёй пиньтö, пöрись тун, том зон вылö, — рамыника шуис сэтчö зон, — 
мый эд аркмöма, сiйö он бергöт. Срок тыран одзат ме ай-мам дынiсь ачым мунi тэнö 
кошшыны, да öши дзибъя сьöд вöрас и öнöдз вот вöрöт ветлöтi. Кер мекöт, мый окота, 
паныт ог висьтав тэныт öтiк кыв. 

Сэтчö том зон пöрись колун одзын муöдз копыртчис. 
— Ой тэ, зонö, сiдз менö, пöрись тунöс, и ылöтан, сiдз тэныт ме и верита?! А но 

видзöт менам дзирыт синнэзö, лыддьöта тэнчит ме сьöлöм думатö. 
Лэбтiс пöрись тун вылö том зон ассис синнэсö, рама, добрöя нiйö сувтöтiс и 

кваркыш оз кер. 
Мöртчис ныö пöрись тун аслас синнэзöн. Сiдз пыжъянöн моз зонлiсь юр вемсö и 

пырöтö, сiдз и сьöлöмсö кыскö-летыштö. Но бöра жö зон оз веж мывкыдсö дзирыт син 
одзын. И мымда пöрись тун сы вылö эз видзöт, но эз тöд, эз гусяв зонлiсь думасö. И 
лэдзчисис тун аслас джек вылö, сьöд кымöрöн моз бытьтö ёжгыльтчис. Аслас оланын сiя 
первуись оз вермы бура-сöстöма тöдны мортлiсь дума. Оз тöд, мый керны сылö том 
зонкöт: либо нетшкыны сiйö нёль торйö, ки и кок сылiсь летны-орлавны, либо вежны 

лöгсö бур вылö. Дыр думайтiс сiдз ассис сьöд думасö пöрись лёк тун. Медбöрын чеччис да 
том зон пельпон вылö ассис кöс кисö шляпнитiс-пуктiс 

— Сiдзкö, вот тэныт, воробейпиян, менам приказö кытшöм. Гöтрала ме тэнö аслам 
ныв вылын, куимöт иньöсянь мича ныв вылын. Токо вот тэныт менам мöдiк приказ: 
медбы асылöдз ештiн строитны менам горт весьтö аслыт виль двореч, кöда бурнас бы быд 
двореч янöтiс, кöда басöкви паськыт му вылын эз бы вермы лоны сiдз жö öтiк двореч. 
Керан меным этö, — зятьö пукта, он вермы — юртö босьта. 

И ыстiс зонöс пöрись тун натодиль лöсьöтöм жырö. Мунö тун керкуöт зон, гусьöн 
лыддьö жыр ыбöссэсö. Дас кыкöт ыбöс весьтö сiйö вайöтiсö, паныт эта ыбöс весьтын 
сылöн аслас жыр. Сувтiс жыр öшын весьтö, а юрас курыт дума пизьö: кыдз сiя лёк тунлiсь 
тшöктöмсö кужас асылöдз тыртны-кончитны, кытшöм вынöн сiя строитас басöк да бур 
дворечсö паськыт ыб шöрас. И усяс юрыс паськыт морос вылö. «Тыдалö, не аддзывны ни, 
— шуö, — меным гажа шондiсö да не овны ни паськыт му вылас». Но бöра сэтчö 
тöдвылас усьыштас нимтöм чунь вывсис сылöн зарни чунькытшыс — мича нылыслöн 
козиныс. И öшасö пемыт думаэс. Пондас виччисьны, кöр-некöр локтас пыд ойыс. 

И локтiс, медбöрын, ойыс, кöдö сiя сы дырна виччисис. Лёк тун керкуын сувтiс шы 
не тöв. Токо веськыта жыр ыбöс сайын, кылö, оз узь öтiк сылö дона морт. Сiя пукалö 
сiдзжö öшын дорын да мича тöлiсьлö ысталö ассис сьöкыт думаэз. 

Лоис кад локны том зонлö эта жыр одзö. Кань моз гусьöник, кок чуннез вылас сiя 
полöмöн локтiс, сибöтчис жыр ыбöс дынö да торскнитiс кыкись зарни чунькытшнас. 
Шытöг ванйöвтчис сэтчö жыр ыбöс, и пырис мича ныв дынö дона гöсь. Кокнит пöткаöн 
öшын дынiсь ныв чепöссис паныт том зон одзö. Ыжмитчис бöра одззамоз зон сьöлöм 
бердö, юасьö, кыдз мый чулалiс, эз я том зон веж пöрись тун одзын ассис мывкыдсö, эз я 
чорыт кыввезöн öзты ёнжыка мустöм тунöс. Быдöс я керис сiдз, кыдз вöлi шуöма паськыт 
ва дорын юськöт аддзисьтöн. 

И висьтасьö зон небыт сьöлöмöн аслас дона дзоридзоклö кыдз и мый вöлi шуöма 
тун одзын, кыдз тун сылö сетiс милось: либо двореч строитны сылö асылöдз, либо 
пельпон вылiсь сылiсь юр босьтас.  

А басöк том ныв бурöтö зонöс, мича тöлiсь одзын читкыля юрсö сылiсь малалö, 
визыв вира волькыт чужöмсö окалö. 

— Тэ эн жö тöждiсь, менам сьöлöмшöр, мый бы эз аркмы — токо бур одзын. Тöд, 
верит меным: кытöн тэ лоан, сэтöн ме лоа; мый тэ керан, сiйö ме кера. Пет тэ öтöрö 
паськыт ыб шöрö да зарни чунькытшнат, кöдö кышалi ме тэнат нимтöм чунь вылат, 
кыкись му бердö вайöт-павкöтышт. Сэк мыччисясö тэнат син одзын берся чуд пöлöс. Тэ и 
тшöкты нiйö талун асылöдз сувтöтны дворечсö паськыт ыб шöрас. А öнi мун сэсся да эн 
вунöт, кыдз и мый кернытö. 

И том зон петiс басöк ныв ордiсь бурасьöм-гажмöм сьöлöмöн. Петiс ыб шöрö, гöгöр 
дзар керис — омöн шы не тöв. И мышкыртчис му бердöдз, нимтöм чуньвывся зарни 
чунькытшнас кыкись павкöтчис. Друг сэтшöм шум лэбис, бытьтö ыджыт тöвнырöн пуэсö 
бергöтö: этö быдласянь чуддэз öксьöны, бытшöм том зонсянь приказ виччисьöны. И нылö 
горöтiс том зон: 

— Эй тi, чуд пöлöс, ыджыт вöрисьлöн отсалiссез. Ме приказ тiянлö сета öтiкö, токо 
тöдö: тiян кодьыскöт ме орсны ог радейт, мый висьтала, мед вöлi кывзöма, мый тшöкта, 
мед вöлi керöма. Тi этчö, паськыт ыб шöрас, асъя кад кежö меным строитö двореч, да 
медбасöкö, бурнас ась быд двореч янöтас. 

И чуддэз кутчисисö удж бердö: кин кирпич вайö, кин стена тэчö, кин öшын керö, 
ыбöс писькöтö. А том зон ветлöтö да токо висьтавлö, токо мыччавлö. 

Енöж лöз рöмöн пондiс боссьыны, а паськыт ыб шöрö двореч аркмöм ни. Сулалö 
сiя, уна öшынöн асъя кыалö паныт сералö. А том зон ветлöтö, бытьтö öтiкö-мöдiкö öшын 
увтiсь öктö-дзимлялö. 

Чеччис мустöм пöрись тун, öшынö пöвсиннас дзарнитiс и оз верит аслас синнэзлö: 
паськыт ыб шöрын öтiк ойöн, кыдз му пытшкись, быдмöма басöк двореч. 

Корö том зонöс сiя ас дынас, бöра кöс кисö пуктö сы пельпон вылö, бöра синнэзас 
зонлö видзöтö. 

— Кужин петны тэ, зону, петляись, токо кытшöм вынöн этадз петiн тэ?! Нёжли ас 
выннат тэ мекöт мöдан асьтö равняйтны, нёжли тöдöмнат мöдан мекöт вермасьны? Дак 
вот тöд жö тэ, рака родiсь зон: асъя кад кежö меным ойкöлöн виль двореч весьтöт паськыт 
ва нуöт. Да мед чериыс сэтöн чугунын моз пуис-койис, да мед береггес вöлiсö вевттьöмöсь 
гажа саддэзöн, да мед саддэзас быднёж дзульзисö быдкодь пöткаэз. Керан бура-бытшöма 
— менам зять лоан, он кер — ассит юр öштан. 

И пырис бöра том зон аслас жырö, думайтö курыт сьöд дума, вермас я мустöм лёк 
тунлiсь бурöтны ашнöй сьöлöмсö. И виччисьö бöра ойсö одззамоз, медбы ветлыны дона 
ныв дынö, небыт сьöлöмöн сылiсь тшöктöмсö бура кывзыны. 

Вот и локтiс ой. Петö ыбöсiсь кань моз том зон, бöра сибöтчö тöдса жыр одзö, 
гусьöн кыкись чунькытшнас павкöтчö, и ыбöс бöра сылö ванйöвтчö, и мича том нылöй 
панталö зонöс. 

— Тэ эн жö тöждiсь, менам сьöлöм гаж, — шуö мича ныв, — эн асьтö мучит 
весьтöмсис. Мый бы эз аркмы, токо бур одзын. Пет тэ одззамоз двореч одзас да кыкись 
павкöтчы зарни чунькытшнат му бердас. Чуддэз локтасö, а тэ тöд мый тшöктыны нiйö 
керны. 

Благодаритас бöра том зон ассис сьöлöм гажсö, петас ыб шöрö виль двореч дынö да 
и павкöтчас зарни чунькытшнас му бердö. 

Ыджыт тöвнырöн бöра öксьö сы одзын чуд пöлöс. И том зон командуйто ны вылын. 
И некин сылiсь приказсö оз лысьт не тыртны, оз лысьт весь овны. Шумитöны ва дорын 
чуддэз: кин ва пыдöс гарйö, кöда ва лэдзö, кöда сад садитö, кöда чери-пöтка öктö да ваö-
садö лэдзö. 

И югдö бöра нёбоыс, лöз видзö, и рöмсялö асъя кыаыс, а двореч одзын аркмöма 
быдöс: визыв ва вылiсь сук ру лэбö, сöстöм ва пытшкын быдкодь чериыс ветлö-уялö, дзик 
чугунын моз, и гажа сад пытшкын берся пöткаыс сьылö-шутнялö басöк голосöн. 

Чеччис пöрись тун, öшын одзö локтыштiс, пöв синнас дворечланьö дзар керис. 
Видзöтö и аслыс оз верит. Быдöс сылöн тшöктöмыс керöма. А том зон ветлöтö пемыт сад 
кузя да öтiкö-мöдiкö бытьтö новйö-дзимлялö. 

Корис зонöс ас дынас пöрись тун, бöра ассис кöс кисö пуктiс зон пельпон вылö: 
— Сiдзкö, аддза ме, варыш род пиян, толкыт эм тэнат. Лоан зять меным, он кö 

мугсьы да тыртан менчим медбöръя тшöктöмöс. Вот видзöт татчö: эта ва вывтi менам горт 
дынсянь да двореч дынöдз тэ кер меным крустальнöй пос, да мед ашын асывнас готов 
вöлi. Керан — нылöкöт сэтi пондан гуляйтны, он кö кер — юртö уськöтан. 

«Вот кытшöм эд мустöм морт петiс эта пöрись туныт, — шуö думанас том зон, — 
етша вöлöма сылö берсяыс. Кыным унажык керан, сыным унажык сылö колö». 

Но керны нем, тыдалö, колö кывзыны. И виччисьö том зон бöра ойшöр кадсö, кöр-
некöр сiя ветлас мича ныв дынö. 

Мича ныв бöра зонöс велöтö: 
— Тэ эн жö тöждiсь, менам сьöлöмшöр, эн дзугыльт ассит небыт сьöлöмтö сьöкыт 

думанат. Тэ пет бöра паськыт ва дорö, зарни чунькытшнат му бердö кыкись павкöтчы. 
Öксяс чуд пöлöс, куж нiйö наредитны, уджтö мыччавны. Мый бы эз аркмы, токо бур 
одзын. Но оз тыр этöн сьöлöмыс мустöм лёк тунлöн. Вились-виль сiя пондас тшöктыны 
тэнö сьöкыт удж нуны. Колö, тыдалö, асъя кад гöгöрас миянлö татiсь пышшыны. Но кыдз 
и мый керны, ме ачым думайтöв-кера, тэ жö пет öнi да ассит уджтö кер. 

Петiс аркмöм ва дорö том зон, зарни чунькытшнас кыкись павкöтчис му бердас, и 
öксис бöра сы гöгöр чуд пöлöс. Том зон висьталiс нылö уджсö, пондiс пизьны чуддэз ки 
увтын удж. Югдандорас аркмис паськыт ва вылöт ыджыт пос, да не пуовöй, а крустальнöй 
пос. Рöма бисерöн асъя кыа одзын сiя орсö-югъялö. 

А эта коста мича ныв пöртчöма пöткаö, пырöма öшынöт пöрись тун жырö да и 
кокыштöма чуманiсь сылiсь сьöд чышъян. А чышъян эта — тунлöн колдуйтчан выныс. 

Уна берся лёксö сiя эта чышъянöн керис отирлö: кинöс пöртiс кöс кöзö, кинöс лэдзис 
бусöн тöв ньылат; быдса свадьбаэз пöртiс кöин табунö. И некин сылö эз лысьт кыв шуны, 
öтiк вежливеч эз керсьы паныт. Но вот роднöй ныв сылöн кужис гусявны этö чышъянсö. 

Узьö пöрись тун и нем оз думайт, оз тöд, мый керсьö сэтöн сы гöгöр. Вöтöн аддзö, 
кыдз виль пос вылöт, крустальнöй пос вылöт, сiя гортсяняс мунö виль дворечö, кыдз 
визыв виль ваись чери кыйö, кыдз пемыт садiсь берся пöткалiсь кывзö быднёжа сьылöм-
дзульзьöмсö. 

А эта коста роднöй нылыс аслас любимöйкöт туй вылö петöмась и асъя кыаланьö 
гортсиныс пышшöны. Том зонлöн сьöрас одзза ньöвъёсьыс, кöда вайöтiс сiйö пöрись баб 
дынiсь паськыт ва дорö. Мунöны кык дудi, гажа сьöлöмöн шондiбанланьö борд павйöн 
лэбзьöны. 

Но саймис пöрись тун. Öшынö дзар керис — крустальнöй пос эм, а том зон оз 
тыдав. Кытсöвтiс ассис медучöт нывсö — жырыс пустöй. Пешлыштiс чумансö — 
чышъянлöн токо местаыс. Вöлись казялiс сэтчö лёк тун, мый аркмöма. Лöга чеччöвтiс, 
лёка горöтiс: 

— Эй тi, менö кывзiссез, кин аддзылiс, кöдалань кык дзöдзыв кыссисö? 
Стража нем сылö озö висьталö. 
Эшö ёнжыка лёк колун лöгасяс. Пондас юавны кельыд тöлiсьлiсь, тöлiсь сайöвтчас 

кымöрок сайö. Пондас юавны гажа шондiлiсь. Шондi шуас: ме пö нем ог тöд, нiя туйö пö 
метöг петöмась. 

Сэк лёк тун уськöтчас туй вылас и пондас дукавны пышшиссезлiсь кок туйнысö. 
Вишкас-вишкас да и тöдмалас, кöдалань мунöмась пышшиссес 

Вот шув-палöн лёк тун мунö, вöтчö пышшиссез сьöрö. Токо вöтны ни, токо вöтны 
ни, токо сапнитны нiйö бöрсяняныс, но нылыс кыскыштас сьöд чышъянсö сылiсь да кыдз 
öвтыштас лёк тун ладорö — сэк жö коласаныс дзибъя вöр быдмас. Йирö-кералö сук вöрсö 
лёк тун, пöрись тун. Пиннес и мöртчöны, да вöрыс сук. 

А эта коста том зонкöт том ныв мый вермöны асыв ладорö котöртöны. 
И друг бöра лёк тун лоис ны сьöрын. Токо кутны ни, бöрсянь сапнитны, но оз 

шедöтчö сылö том дудi гозъя. Кыскас нылыс бöра сьöд чышъян сылiсь да бöрланяс кыдз 
öвтыштас — аркмас зэв паськыт и зэв визыв ва Лёк тун кольччас чеччавны ва сайö. 

А эта коста том зонкöт том ныв, мымда вынныс эм, бöра асывлань котöртöны. 
Но и ваыс оз видз тунöс-тöдiсьöс. Вуджас сiя ва саяс и бöра вöтчö кык дудi сьöрö. И 

вот кутны ни, токо сапнитны, — том зон бергöтчас да лэдзас ньöвъёсьсö. Ньöвъёсь 
татшкисяс тунлö син шöрас, му вылö уськöтас, му бердас дорас. Трексьö-чепсасьö сэтöн 
пöрись тун, а оз вермы ньöвъёсь кыскыны. Ньöвъёсьыс вöлöма мöдiк мортлöн колдуйтчан 
вын. А эта мöдiк мортыс — дзибъя вöр шöрись пöрись баб. Кылö пöрись тун пöрись 
баблiсь вын и оз вермы сiйö вевттьыны. 

Сэтчö локтасö том нывкöт том зон. Том зон дрин чужъяс кокнас бок кузяс. Лёк тун 
кальскöтö ёся пиннезнас, но мездiсьны вын абу. Сэк сылöн нылыс кыскас бöра сьöд 
чышъянсö, кöда лёк тунлöн вöлi вын, да и öвтыштас сiйöн тунлань. Друг тун пöртчас 
туйдорись пожумö и кольччас сулавны, кытчöдз оз сiсьмы. 

А пожум увтö том ныв öзтас би да сьöд чышъянсö, тунлiсь вынсö, пöртас пöимö. 
Пöим öктас да лэдзас тöв ньылат. И сэксянь оз коль му вылас öтiк тун, и пондас овсьыны 
быдöнлö бура да бытшöма. Оз понды некин повны лёк тун колдуйтöмись. 

А том гозъя мунасö том зон чужан местаö, керасö аслыныс важ керку местö 
избушкаок и пондасö овны черикыйöмöн да сьöла-тар вийöмöн. Кылас ны олан йылiсь 
отир, и паськалас ны йылiсь юöрыс ылö-ылö эта местасянь öт-мöдöрö, йöз пытшкö. 

КАМ ОРДÖ БИЛА 
 
Оласö да вöласö пöрись гозъя. Нылöн вöлöмась ныв да зон, ыджытжыкыс — ныв, 

учöтжыкыс — зон. 
Öтпыр кусас нылöн би, а шедтыны немöн. Мамыс и шуö нылыслö: 
— Ветлы жö, кага, Кам ордö да бисö сылiсь пола увтат вай. 
— А эд Камыс менö сёяс, — баитö ныв. Мам сэтчö нывсö велöтö: 
— А тэ сьöрат, нылöй, зу да нянь трепич босьт. Пондас кö бöрсянят Камыс 

вöтчыны — зутö чапкы, пондас бöрат сотчыны — нянь трепичтö ольсышт. 
Нывка босьтас пиö зу, нянь трепичöн чышъянасис и лöсьöтчö петны туйö Кам ордö 

била. Воныс сэтчö и шуö: 
— Тэ, сойö, месся ыджытжык. Кольччы жö тэ айöкöт да мамöкöт, а Кам ордö била 

ме муна. Вай меным зутö да нянь трепичтö. Ме Камлiсь ог пов. 
Сюйыштас зонка зусö пиö, нянь трепич тшукыль-тшакыль каттьыштöмöн босьтас 

конувтö и пöлялö-котöртö Кам ордö била. 
Котöртас-котöртас, пантасяс сылö гырнич. 
— Тэ кытчö котöртан? — юалö сылiсь гырничыс. 
— Ме? Кам ордö била. 
— Берт, эн мун: Кам тэнö сёяс. 
— Оз лысьт, — шуö зонка, — виньдас. И котöртö одзлань. Котöртас-котöртас — 

пантасьöны доннэз. 
— Тэ кытчö котöртан? 
— Кам ордö била. 
— Кам тэнö сёяс. 
— Оз вермы, виньдас, — шуö зонка. Котöртас-котöртас — пантасьöны тортаэз. 
— Тэ кытчö, зонка, котöртан? — юалöны тортаэз. 
— Кам ордö била. 
— Кам тэнö сёяс. 
— Оз, виньдас, — шуö зонка и котöртö одзлань. Пантасяс шердын. 
— Тэ кытчö, зонка, котöртан? 
— Ме Кам ордö била. 
— Кам тэнö сёяс. 
— Оз, виньдас. 
И сiдз зонкалö туй понас пантасьöны эшö сельнича, кураннэз, тоиннэз, и быдöнныс 

öтмоз зонкаöс тшöктöны бертны. Кам пö тэнö сёяс. А зонка немись оз пов, пöлялö-котöртö 
одзлань Кам ордö била. 

Вот зонка и Кам ордö локтiс. 
Кам коккесö кöсталöм да пукалö гор одзын. Горын öгралö би: Кам сiйö пöльтö. 
Зонка пондас висьтасьны аслас мог йылiсь. А Кам сылö паныт и шуö: 
— Гырнич тэныт, зонка, пантасьлiс? 
— Пантасьлiс. 
— А доннэз пантасьлiсö? 
— Пантасьлiсö. 
— А кураннэз, а тортаэз, а шердын, сельнича, тоиннэз? 
— Пантасисö быдöс. 
— А мый нiя тэныт шуисö? 
— Нiя эз тшöктö менö мунны Кам ордö, шуисö, Кам пö тэнö сёяс. 
Кам кузь пиннезнас гырчиг-гырчиг керис да бöра юалö: 

— А висьтав меным, мый лоö гырничыс, а мый лоöны доннэс, тортаэс, сельнича, 
шердын, кураннэс, тоиннэс? Вот этö быдöс висьтавны кужан кö — ловйöн лэдза, он — 
ульöн сёя. 

Ачыс бöра кузь пиннезнас кальс-кальс керис. Зонка думайтас-думайтас да и шуö: 
— Гырнич — тэнат юрыт, доннэз — синнэт, тортаэз — пеллет, шердын — 

спинаыт, сельнича — кынöмыт, тоиннэз — коккет, кураннэз — киэт. 
Кам шынь-шынь серöмтчас, горби одзись лэдзчас да мыйлöкö петас мöдiк жырö. 
Зонка эта коста медöгыра головнясö горись кыскас, пола увтö дзебас да петас öтöрö 

и пöлялö-котöртö гортас бöр. 
Кам пырас керкуö, гöгöрпöв бергöтчас — зонка абу. Горö дзар керас — öтiк 

головня, медöгыраыс, оз тырмы. Казялас: зонкаыс пö эд головняöс гусялiс, шедас пö сiя 
меным, сё ни ульöн сёя. 

Кам петас öтöрö. Öтöрын чеччöвтас, ольсыштсяс — пöрас сылöн юрыс гырничö, 
синнэс — доннэзö, киэс — кураннэзö, коккес — тоиннэзö, кынöм — сельничаö, спинаыс 
— шердынö. 

Чеччалö-таралö туй вылöт Кам аслас торрезöн. Вот зонкаöс пондö вöтны ни, токо 
кутны. Мый керны? 

Усяс зонкалö тöдвылас зу. Кыскас сiйö писис. Наотмаш швыр шупкас Камланьö. 
Зуись сук тэлля вöр аркмас. Кам йирас-йирас пиннезнас вöрсö, керны нем оз вермы. А 
зонка эта коста котöртö и котöртö одзлань мымда вын. 

Кам аддзö: сук тэлля вöрсö пиннезöн не йирны, босьтас да вöр вылас лолыштас. 
Öмсис сылöн быдса зöр кольта кодь би ыркнитас-петас. 

Чиж-важ, чиж-важ вöрлöн тшöк тэлляин пондас сотчыны. Сэтчö лэбас погода да 
öгыра головняэсö быдса вит верста ылына, зонка одзö, пондас шупкавны. 

Мый керны зонкалö? Жарöн сiйö вот-вот палитас-сотас. Чепöссяс бы öтöрö — 
тшынок пöдö, чепöссяс мöдöрö — биöн сотчö. Сэтчö сылö тöдвылас нянь трепичыс усяс. 
Босьтас киö нянь трепичсö да туй шöрö ольсалас. Друг нянь трепич увтiсь ыркнитас-петас 
ва да быдса юöн пондас визывтны сотчан вöрланьö. Вöлись вöрын пожар кусас. Кам 
локтас ю дорö — вуджны оз вермы: гырнич юрыс вöйö. Чеччалас-чеччалас берег дорас да 
сiйöн сорöн и коляс. 

Кам шогъя зонка мезмас. Шутнялöмöн, сьылöмöн котöртö гортас, пола увтас вайö 
öгыра головня. 

Гортас локтас — айыс, мамыс кулöмась, кынмöмась. Сойыс нiйö öтсö джоджулö 
дзебöм, мöдсö горöдзö гарйöм. Горзасö-горзасö соя-вона ай-мамныс понда и пондасö овны 
öтнаныс. Уджавны бытшöмика эшö озö вермö — учöтöсь. Кытчöдз няньыс эм — тулысöдз 
оласö, сыбöрын нянь оз ло — кöть тэ сёйтöг кув. 

Аддзöны: ныкöт ордчöн анькытш быдмöма кузь и кузь, йылыс кымöрö пыксьö. Вот 
сойыс öтпыр воныслö и шуö: 

— Каям, вонö, анькытш кузяс, он тöд, поди мыйкö буртор аддзам. 
— Каям! 
Пондасö кайны. Каясö-каясö — керкуок петас. Керкуокö пырасö. Сэтöн баба-яга 

олö — пöрись и пöрись инька: пиннес öмас токо кыкаöсь, одзас майöггез моз гер видзöны, 
юрсиыс лэдзчисьöм, ачыс слепöй. Пукалö баба-яга, киа изынöн изö анькытш. 

Пырикö воныслö сойыс и шуö: 
— Пырам да эн жö кöть тэ бöбась серöмтчыны. Серöмыт пондас петны — сэк 

увдöрись тырптö курччöвт. А серöмтчан кö, баба-яга миянöс кыкнаннымöс кутас. Сымда 
сэк ми тэкöт и оламö. 

Вот баба-яга дынö гусясьöмöн локтасö, изын бокö пуксясö, и кöда поснит пизьыс 
изын увтiсь петö, сiйö кöшельö да кöшельö. 

Баба-яга изас-изас да кинас малыштас: 
— Но, иза-иза — поснит пизьö тай сё абу. Тыдалö, изынö личамис, гырися изö. 

Босьтас, изын зэлöтас, бöра и изö. А соя-вона куртöны да куртöны. Тырйöн 
анькытш пизьсö кöшеллезаныс кураласö. Вöлись гусьöник одззамоз жö керкуись петасö. 
Баба-яга оз и кывлы. 

— Но, — шуöны, — öнi олам бöра кытчöдз. Анькытш кузя бöр гортаныс лэдзчасö, 
пондасö овны. Мыйкö дырна оласö, анькытш пизь сёйсяс. Мый керны? 

Бöра колас анькытш кузя баба-яга ордö кайны. 
Кöзичканысö бöра босьтасö, каясö. Баба-яга ордö пыран одзын воныслö нывка бöра 

и шуö: 
— Тэ эн жö бöбась серöмтчыны, кöть кыдз бы смекыт эз пет. Серöмтчан кö, 

оланным миян овсяс. 
Керкуокö пырасö, баба-яга бöра одззамоз жö киа изынöн анькытш изö. 
Соя-вона гусясьöмöн изын дынö сибöтчасö, кекеркаöн пуксясö и давай куравны 

поснит пизьсö. 
Баба-яга бöра кинас малыштас: 
— Но, иза-иза — поснит пизьö тай сё абу. Тыдалö, гырися изынö изö. 
Босьтас изын, лöсьöтас и бöра изö-мырсьö А соя-вона поснит пизьсö, кöда петö, 

кöзичкаоккезаныс и куралöны. 
Кöзичкаоккез тыртасö анькытш пизьöн, и соя-вона лöсьöтчöны гусясьöмöн петны 

керкуоксис бöр. А эта коста горвыв сёрдын зэв ыджыт сьöд кань куйлöма. Друг кань 
чеччöвтас горвыв сёрдiсь зонка юр вевдöрöт и давай жö, давай жö тшакыльöн джодж 
шöрас быднёж орсны. Зонка видзöтас-видзöтас да невна токо оз понды ваксьыны, кыдзкö 
ештас увдöрись тырпсö ассис курччöвтны. Нывка казялас: дело умöль мöдö аркмыны, 
кутас чожжык вонсö кипöлöт да öтöрö петкöтас. 

Анькытш кузя бöра соя-вона лэдзчасö и олöны, кытчöдз анькытш пизь эм. 
Но вот мыйкö дырнаись нылö куимöтпырся ковсьö кайны анькытш кузя баба-яга 

ордö. 
Кайикас воныслö нывка бöра и шуö: 
— Тэ эн жö бöбась серöмтчыны каньыс вылö видзöтiкö. Мый бы сiя эз кер, тэ 

увдöрись тырптö курччöвт да шы эн сет. 
Вот керкуокö бöра пырасö. Баба-яга сё эшö анькытш изö. 
Соя-вона одззамоз жö изын бокö пуксясö и куралöны сылiсь поснит пизьсö. 
Баба-яга öтпыр кинас малыштас да и шуö: 
— Но, иза-иза — поснит пизьö тай сё абу. 
Изынсö лöсьöтас, бöра и изö. Мöдпырся малыштас. 
— Но, кытöн нö толк — пизьö тай нö сё абу. 
А сьöд кань бöра чеччöвтас горвыв сёрдiсь и ножö орсны джодж шöрын: то сiя 

тшакыльöн кыккусiнь кöстiсяс, то ордчыштас да чеччöвтас, то онняюрöн мотылькнитчас. 
Зонка видзöтас-видзöтас сы вылö да вак-вак серöмтчас. 
Вöлись баба-яга казялас, кытчö поснит пизь сылöн лоö. 
— Но, гöссез тай ме ордын эмöсь. Важын ни яй дуксö эг кывлы, — шуö баба-яга. 

Изын сайись чеччас да горöтас: 
— Керкуиньöй-матушка, куим пельöса ло! Керкулöн öтiк пельöсыс öшас. 
Баба-яга куталас-куталас соя-вонаöс — кутны оз вермы. 
— Керкуокиньöй-матушка, кык пельöса ло! — мöдпырся горöтас баба-яга. 
Керкуоклöн мöдiк пельöс öшас. Баба-яга куталас-куталас соя-вонаöс — бöра кутны 

оз вермы. Соя-вона кыт киэз увтöттяс, кыт мый чеччаласö-пышшасö, а керкуись петны озö 
письтö, ыбöсыс тупкасьöм. 

— Керкуокиньöй-матушка, öтiк пельöса ло! — куимöтпырся горöтас баба-яга. 
Керкуоклöн куимöт пельöсыс öшас. Нач токо öтiк пельöса коляс. 
Сэтчö вöлись баба-яга кутас соя-вонаöс. Пешлас-пешлас ки-кокнысö да шуö: 
— Но, мый тiянкöт керны? Кöсыникöсь тай да, сё ни öтнытö павжун кежö пöжавны 

ковсяс. 

— Ой-ёй, мый ни тэ миянöс сёян, — шуö нывка. — Не яй, не гос миянiсь абу. 
Баба-яга мöдпöв пешлас-пешлас — быль, челядьыс кöс корка кодьöмöсь. 
— Но, пырö инö джоджулö, неделя мымда ковсяс тiянöс вердыштны да вöлись инö 

пöжавны. 
Баба-яга йöртас соя-вонаöс джоджулö, ачыс бöра пуксяс изны анькытш пизь. 
Чулалас лун, чулалас кык — баба-яга бура челядьöс вердö, госсьöтö. Тупöсьсö, 

шыдöса шаньгасö, виа анькытш кисельсö нылö джоджулö лэдзö. Чулалас быдса неделя. 
— Ноко, чуньнытö кöдакö орöтö да мыччö инö меным, кытшöмöсь лоит, — шуö 

баба-яга. 
Челядь мыччасö сылö кöс шатёк, баба-яга швыр сiйö шентас горö, кывзö, кыдз 

пондас сотчыны. А шатёк биын сотчас и тач оз кер. 
— Но, кöсöсь эшö тай, госныт оз чажöт. Эшö, тыдалö, ковсяс вердöв-керны, — шуö 

баба-яга. 
Бöра челядьöс берсянас и вердö. Вердас-вердас неделя мымда, джоджув ыбöс 

осьтас да шуö: 
— Ноко, чуньнытö кöдакö орöтö да мыччö меным, госаöсь я лоит. 
Челядь аддзасö горлыслiсь шать да сылö мыччасö. Баба-яга бöра сiйö швыр горö 

чапкас. Горлыс шать чиж-важ кöдкоста и сотчас. 
— Но, — шуö баба-яга, — госсялатö ни, кылö. 
Бöра соя-вонаöс и вердö. Вердас-вердас эшö мыйкö дырна, джоджув ыбöс осьтас, 

бöра и тшöктö челядьöс чуньнысö орöтны да мыччыны. 
Челядь аддзасö бан тор. Тшукыль-тшакыль сiйö гырдзимö каттьыштасö. 
Баба-яга швыр бöра чапкас бансö горö и кывзö. Бан чиж-важ, чиж-важ сотчö — 

чукрасьö жагöник. 
— Но, — шуö баба-яга, — лун-мöдiсь готовöсь ни лоат, госныт пизьö ни. 
Эшö лун кык-куим вердас, джоджув ыбöс осьтас и шуö: 
— Но, сэсся тырмас вердны. Локтö петö, кыкнаннытö пöжала: öтнытö талун, 

мöднытö ашын сёя. 
Нывка закажитö джоджулiсь петтöн воныслö: 
— Пондас кö баба-яга тэнö горö сюйыштны, тэ бытьтö гор öмас эн тöр. 
Вот баба-яга пыртас öтöрись керкуö паськыт нянь зыр, горöдзö сiйö пуктас и 

тшöктас нывкасö сы вылö пуксьыны. Нывка бытьтö этадз и сiдз пуксяс-пуксяс — гор öмö 
некыдз оз тöр. Баба-яга лöгасяс. 

— Мун, — шуö, — лэдзчы нянь зыр вывсис. Он кö куж пуксьыны, перво вонтö 
пöжала. 

Зонка каяс нянь зыр вылö. Сойыс моз жö бöра бытьтö мырсяс-мырсяс — некыдз 
гор öмö оз тöр: то кокыс кышасьö, то киэзнас поперегасьö, то юрнас гор кымöсö пыксьö. 

А баба-яга сылö и этадз и сiдз висьталö, велöтö — зонка сё оз вежöрт. 
Сэтчö нывка пондас баитны баба-ягалö: 
— А ноко, баба, тэ ачыт нянь зыр вылас пуксьы да мыччав миянлö, кыдз колö 

керсьыны, мед гор öмö тöрны. 
Баба-яга лöгöн зонкасö кок пöлöттяс нянь зыр вылiсь кыскас, каяс ачыс, тшукыль-

тшакыль керсяс — то пö кыдз пуксьö. А соя-вона сiйö эта коста нянь зырнас горö курк 
сюйыштасö, гор пöданöн пöдналасö да эшö и пыкасö сэтчö. 

Вот варкйö-пизьö горын баба-яга. Госыс дзулльöн-дзулльöн лэдзчö. Воныслö 
нывкаыс и шуö: 

— Тэ, вонö, эн жö сёй баба-ягаыслiсь госсö, медбы умöль миянкöт эз вöв. 
Ачыс öтiкö-мöдiкö баба-ягалiсь пажытьсö тэчö кöзичкаас. 
А воныслöн дульыс петö — окота баба-ягалiсь госсö тюкыштны. А кöр сойыс 

бöрöн керсяс, зонка аддзас залавка вылiсь тупöсь тор, госö тюкыштас да öмас, сойыс оз и 
казяв. 

Вот баба-яга пажытьöн кöзичкаоккезнысö тыртасö, анькытш кузя му вылö лэдзчасö 
и мунöны туй кузя бур олан кошшыны. А луныс жар и жар вöлöма. Зонкаоклöн баба-яга 
гос понiсь пондас горш косьмыны. 

— Ой, сойö, горш косьмö, юа бы, — шуö сойыслö зонка. 
— Ой, вонö тэ, вонö, а мыля тэ баба-ягалiсь госсö сёйин, кытiсь эстöн юан, ваыс 

матын гöгöр абу да. 
Пантасяс вöв копыта места, сэтчö öксьыштöма ваок. 
— Эстiсь юа да и — шуö воныс. 
— Ой, эн ю: вöлö пöран. 
Зонка оз ю. Бöра и мунöны. Пантасяс мöс коклöн след. 
— Ой, сойö, ог ни вермы керпитны, эстiсь юа. 
— Эн, эн ю, вонö, мöсö пöран. Зонка бöра оз ю. 
Медбöрын ваокыс пантасяс баля кок следын. Зонка керпитны оз ни вермы, невна 

кольччас сойыс сьöрись, мышкыртчас и дзурс да дзурс юас. Сойыс бергöтчас, бöрсяняс 
баранок мексö-вöтчö. 

Пондiс вöлись сойыс геръясьны-бöрдны: а сётаки пö тай вонö юис баля гöпсис 
васö. А кытчö пö öнi сыкöт воштiся. 

Керны нем. Кутас бараноксö сюррезöт и мунö одзлань. Мунас-мунас, локтас ва. 
Вуджны мöдöрас немöн. Баранокöс сюррезöт гезокöн домыштас, кыдзок увтö кöрталас, 
коляс. Ачыс мунас ва ньылат смекайтны: абу я пö кытöнкö пыж. Мунтöнняс бараноклö 
закажитö: 

— Тэ менö виччись эстöн шы не тöв, эн жö бекöст, кöть и гажтöмыт пондас кутны. 
Вот баранок куйлас-куйлас — сойыс дыр абу. Гажтöмыс öддьöн ни кутас, и öм 

пасьтанас бекöстас. 
Друг бекöстöм шы вылас вöрись петас кöин. Баранокöс кутас, кыдзок бердiсь 

летыштас да вывтас. 
Нывка локтö ва дорöт, кайöтö пыж. Кыдзок дынö локтас, видзöтö: бараноклöн гез 

торыс токо кольöма. 
Мый керны? Пондас бöра геръясьны-бöрдны: пышшöтöмась пö тай вонöс кöиннэз, 

беда пö тай, а кытiсь меным öнi сiйö кошшыны, кыдз ме сытöг понда овны. 
А кыдзок йылын эта коста каёк берсянёж дзульзьö да дзульзьö. 
Нывка лэбтас синнэсö сы вылö да и горзöмсорöн юалö: 
— Каёкиньöй тэ, менам сьöлöмшöриньöй, а он я тэ тöд, кин пышшöтiс менчим 

вонöс-баранокöс? 
Каёк сылö паныт морт голосöн и шуö: 
— Тöда, тöда, мича нылöй, чöв жö, эн бöрд, эн геръясь. Лок ме бöрсянь мун. 
Вот каёк лэбзьö пу вылiсь пу вылö, нывка — сы сьöрын. Каёк сувтö — и нывка 

сувтö, каёк лэбзьö — и нывка одзлань мунö. Мунасö-мунасö сiдз — вöр дорын петас 
керкуок. Каёк пуксяс льöмпу вылö да и дзульзьö-шувлö: 

— Этчö пыр, этчö пыр... Эстöн тöдiсь баб олö, сiя ваö видзöтö, сiя берсясö тöдö. 
Нывка пырас керкуокö. И быль, пызан сайын дзор и дзор пöрись инька пукалö. 

Баличаэз сылöн лэдзчисьöмась, ачыс бекöрö ваö видзöтö. 
Нывка локтас сы дынö да пондас висьтасьны, кыдз мый вöлi. 
Инька оз и лэбтiсь бекöр дорись, пукалö, ваö видзöтö да нывкалö шуö: 
— Аддза, аддза, нылöй, вонтö-бараноктö ыджыт кöин гусялöма да Кам ордö 

пышшöтöма. Кам лöсьöтчö сiйö сёйны. Вот тэныт тшакыль и вот тэныт гормöччан. 
Тшакыльтö тарöвт, а гормöччантö киат босьт. И кытчö тшакыль пондас таравны, сэтчö и 
мун; кытчö сувтас, сэтчö и сувт. Кам керку дынö локтан, гормöччаннат куимись веськыт 
ладорö öвтышт А кöр Камлöн ыбöс оссяс, эн повзьы да Камыс ордö пыр. Пондас кö сiя 
тэнö кутны, эн мездöтчы да гормöччаннат лöсьöтчы горсис сылiсь медöгыра головнясö 
судзöтны. Судзöтан кö, Камлöн сымда и овсяс, он вермы — Кам и тэнö воныткöт öтлаын 
сёяс. 

Тöдiсь баблö нывка висьталiс аттьö, босьтiс тшакыль да гормöччан и петiс 
керкусис, öтöрын аттьöсö висьталiс и дзульзян каёклö, киись лэдзис тшакыльсö и 
иньдöтчис туйö. 

Вот таралö тшакыль, нывка мунö сьöрсяняс. Мунас, мунас, тшакыль сувтас. Нывка 
видзöтö: чим сьöд вöр шöрын сулалö керку, ыбöсыс кöртовöй, жын-жын пöдана. 

Нывка öвтыштас гормöччанöн веськыт ладорö öтпырись — ыбöслöн тасыс жоль 
лэдзчисяс; мöдпырся öвтыштас — пытшкись пöдан кылö чеччöвтас; куимöтпырся 
öвтыштас — дзурк оссяс ыбöс. Нывка пырас керкуö, аддзö: Кам пукалö горöдзын и йыла 
пурт кеслö, а порог дын лабич увтын баранок куйлö. Нывка видзöтö — сюррез бердас 
сылöн гез помыс кольöма, сы сьöртi тöдас, вонö пö тай куйлö. 

Кам казялас нывкаöс, пиннезнас кальс-кальс керас да шуö: 
— То тай пуртöс öтiк вылö кесла, а Ен вайöтiс мöдiкöс. А нывка сылö паныт: 
— Эн жö виньды, Кам, пондан сёйны да, менам коккезö эдö чорытöсь. 
Кам эшö лöгöнжык пиннезнас гырчиг-гырчиг керас да горöдзись джоджö 

чеччöвтас. Керку шöрас сувтас да киэзнас öвтыштас — нывкасö бы кутö. Нывка — киэз 
увтöттяс да комö. Кам сувтас ком ыбöсас коккесö паськöтöмöн да бöра кузь пиннезнас 
кальс-кальс керас. Нывка мышкыртчас да пырыштас коккез коласас. Кам бы сiйö 
сапырнитас, да нывка кыдзи лэбтiсяс, Кам онняюрöн токо мотылькнитчас. Нывка сы коста 
гормöччансö сюйыштас горö да медöгыра головнясö крукыштас; кыскас-кыскас — 
досповнаöдз кыскыны оз вермы: киэсö сотö. А Кам чеччас да бöра нывка сьöрö. Нывка 
аддзö, керны нем. Джоджув ыбöс осьтас, ачыс чеччöвтас гöбечö. Кам бы сьöрсяняс, да 
приступок вылiсь коккес мезмасö и тiтшкисяс-усяс западня вылö, западня вывсянь — 
джоджулö. А нывкалö токо сiя и колö: гöбеч вылiсь джоджö чеччöвтас да джоджув ыбöссö 
клоп пöдналас. А медбы Камыс эз вермы лэбтыны ыбöссö, нывка босьтас гыррез, тоиннэз 
и быдöс, мый токо син вылö усяс, да джоджув ыбöс вылö тэчас. Ачыс сы коста горби одзö 
мунас. Медöгыра головнясö горись бöра гормöччанöн крукыштас, вот токо кыскыны ни, 
кыскыны — киэсö головняыс сотö. А Кам эта коста кылö гольöтö, джоджув ыбöссö 
лэбталö. Мый керны, петас кö, сё ни нывкаöс кутас. Нывка сiдз и этадз китритö-мудритö, 
öгыра головнясö горись кыскыны оз вермы. Бöрас дзар керас, аддзö: лабичын Камлöн 
сапог куйлö. Нывка кышалас сапогсö киас да сётаки öгыра головнясö горись кыскас. 
Кыскас да мöдас перво пола увтас керны — полаыс сотчö, думайтас-керас да сапогас 
головнясö сюйыштас. Сапог öт киас, гормöччан мöд киас — нывка лöсьöтчö мунны. 
Видзöтö, Кам мыччöма джоджув ыбöс коласö юрсö — лöсьöтчö петны. Нывка наотмаш 
сэтчö гормöччаннас кымöс кузяас кыдзи сöтас, Камлöн нельки синнэссис би чеччöвтас. 
Мöдпырся кыдз сöтас — Камлöн кымöс потас. Куимöтпырся сöтас — Кам гуж-важ 
джоджув лиснич кузя улö лэдзчисяс. Нывка вöлись локтас воныс дынö, лабич увтiсь 
кыскас, гöгöрпöв бергöтчас, видзöтö — баранок туйö вились одзас морт сулалö — воныс. 

Но, мый керны öнi? Камöс нывка вийис, колö мунны гортö. А воныс сэтчö и шуö: 
— Ми, сойö, Камсö сiдз ог кольö. Сiя ловзяс да вермас миянöс вöтны. Медбы бöра 

мыйкö умöль эз вöв. Ми вот мый керам: сы картаын стоялöй жеребеч сулалö, ми Камсö 
вöв бöж бердö кöрталам да кыскалöв-керам, медбы век кежö ни чезнитас. 

Зонка петас, картаись вöв сермöталас. Камöс джоджулiсь кыскасö, вöв бöж бердö 
кок пöлöт кöрталасö. Зонка чеччöвтас вöв вылö, öт бокас вöвлö кресь, мöд бокас кресь — 
стоялöй жеребеч пондас сточма гöнитны. Кыссьö туй кузя Кам öтiк бердö юрнас — кам, 
мöдiк бердö — кам. А зонка вурö да вурö вöвсö и сьöд мыръяинö пöлялö-кайö. Вöлись 
сьöд мыръяинын Камлö локтас пом: кытчö юр, кытчö кок, кытчö ки — сiдз и торъясяс-
орласяс, мыррез коласö коляс. 

Вöлись соя-вона бертасö Кам керкуö, гöгöрпöв думайтасö-керасö: гортöдззаныс 
ылын да и нем дорö гортаныс локны, а Камлöн берсяыс тыр. Кольччасö Кам керкуын 
овны, би сылiсь видзны да йöзлö бинас бурö керны. 

ГУСЯЛÖМ СОЙЕЗ 
  
 Оласö-вöласö пöрись гозъя, нылöн вöласö куим ныв. Медыджыт нывсö ош пондас 

корасьны (одзжык эд нывкаэс и ошшес сайö петавлöмась), но старик гозъя оз сетö сы 
сайö: томöв пö эшö, ась чикисьсö новйö кытчöдз, а баличаэсö ештас кыйны. 

Шöрöт нывсö локтас корасьны кырныш. Старик гозъя нывнысö сы сайö оз сетö: 
томöв пö эшö, ась пö нывка юрöн кытчöдз пукалö. 

Медучöтсö, чаль чуньсö, корасяс тöлiсь — и сылö откажитасö: томöв пö эшö, ась 
гортын пукалö да йöв доззэз шудзöтö. 

Медыджыт ныв ягöдавны мунас да ошöс панталас, и ош нывкасö аслас позö 
пыртас. 

Шöрöт ныв видз вылö петас, а сэтчö ырк лэбзяс кырныш да лэбзьöтас нывкасö 
аслас позö. 

Медучöтыс, чаль чуньыс, лэдзчас вадöрö, а сэтчö мича тöлiсь мыччисяс да кайöтас 
нывкасö кымöрас, аслас гортö пыртас. 

Горзöны старик гозъя ― синныс оз косьмыв: öтiк неделяöн куим ныв öшисö! 
Локтас öшын увтас сьöд ош да горöтчас: 
— Ыджыт нывныт понда эд горзö: сiя ме сайын олö, кыдз айыс-мамыс шöрын. 

Локтö асьныт видзöтö. 
Дугдасö горзыны старик гозъя, мунасö вöрö, а сэтöн керку дзик чача сулалö да 

öшын-посöдзнас свиттялö. Петас керкусис серöтöм нинкöма морт. 
Не я пö эта зятьным миянöс панталö? 
А морт шуö: а ме пö и эм зятьныт. Локтö пö да видзöтö, кыдз ме ола. 
Пыртас морт керкуас, мыччалö: эта пö олан жыр, эта — узьлан жыр, а эта — добро 

видзан. 
 
Видзöтасö старик гозъя олан жырсö — югыт да шоныт; видзöтасö узьлансö — лöнь 

да небыт; видзöтасö добро видзансö — сэтчин добросянь дзескыт. 
Быдса неделя ош ордын жыкруйтасö да югмöм синнэзöн гортаныс бертасö. 
Оласö, оласö — тöдвыланыс шöрöт нывныс усяс, и бöра горзöны. Öшын увтö 

кырныш лэбзяс да шуö: 
— Шöрöт нывныт понда эд горзö, сiя ме сайын, кыдз барыня, олö. Локтö асьныт 

видзöтö. 
Дугдасö горзыны старик гозъя, мунасö паськыт видз шöрö. Видз вылас яг, яг вылас 

пожум, а пожум йылас — керку, быдöс дзин-дзурк керöм. 
Не я пö сэтöн кырнышыс олö? Кыдз нö пö мийö сэтчин каямö? 
А сэтчö кыш-паш лэдзчисяс небытик лиснич да ны нинкöммез дынöдз нюжалас. 

Керкусис петас чаркиа морт, лэдзчас улö да öм дорнас серавлö: ме пö тiян зять, локтö 
пырö менам керкуö. 

Пырасö старик гозъя керкуас, чаркиа морт мыччалö: эта пö олан жыр, эта — 
узьлан, а нiя кыкыс — добро видзаннэз. 

Видзöтасö керкусö старик гозъя и гажмасö: ош зятьныс бура олö, а эта — эшö 
буржыка. 

Кык неделя кырныш ордын жыкруйтасö да кокнит сьöлöмöн бертасö гортаныс. 
Оласö, оласö, медучöт нывныс понда гажтöм кутас, и пондасö горзыны. Видзöтiмö 

пö, кыдз мöддэс олöны, а кытöн пö учöтным, кин сылö пöтсö да шонытсö керö, кин сiйö 
шогöтiсь мездö? 

Öшынас тöлiсь шынь-шынь мыччисяс да и шуö: 
— Учöт нывныт понда эд горзö, сiя мекöт олö и некытшöм нужда оз тöд — не лёк 

висян, не курыт кыв. Локтö асьныт видзöтö. 
А кыдз жö пö мийö кымöрас каям? 

Тöлiсь шуас: то эта додьыс кайöтас пö, — и коляс нылö раддза додь. Пöрись гозъя 
дугдасö горзыны, бытшöмика пасьтасясö да кöмасясö, пуксясö раддза додьö, и додь нiйö 
лэбтас кымöрö. А кымöр шöрас изовöй керку сулалö — чочком и чочком. Сы дынö и 
сувтас додьыс. 

Не я пö эстöн тöлiсьыс олö? 
Керкусис петас сапога морт и корö: локтö пö пырö ме ордö, ме пö тiян зять. 
Пыртас тöлiсь гортас, мыччалö: эта пö олан жыр, эта — узьлан, а эна куимыс — 

добро видзаннэз. 
Видзöтасö зятьныслiсь керкусö, и сьöлöмныс кокнямас кырныш да ош зяттес бура-

бура олöны, а эта — мед ни бура. 
Старик гозъя куим неделя тöлiсь ордын жыкруйтасö, да лэдзчасö гортаныс: йöзас 

пö кöть кытшöм бур, а гортат сё ни буржык. 
 
 

КУИМ СОЙ 
 
Оласö-вöласö пöрись гозъя. Нылöн вöлöмась куим ныв. Кык нылыс вöлöмась 

дышвевъяöсь. Быд уджö нiйö ковлöма наредитны, да эшö мукöд кадас наредитöмсö 
кывзöны умöля. А куимöт нылыс, медучöтыс, сойес коласын вöлöма медудав. Эта понда 
сiйö сойес абу радейтöмась: тэныт пö миянся ыджытжыкö окота пуксьыны да сiйöн пыр 
выкваляйтчан — быд уджын мылькйöн каян. 

Кыдзкö эна куим сойлöн пöрись айныс пондас шогавны. А шогалiкö мортлöн 
сьöлöм кошшисьö. Усяс стариклö тöдвылас озъягöд. Не весь шуöны: шогалiсь да челядь, 
вай тэ сылö ягöд кöть кытiсь да и быдöс. 

Мунасö ягöдавны куим сой. Кык сойлö дыш öктiсьны: то нiя кыдз увтö пуксясö, то 
басöк дзоридззезiсь юркытшшез кыясö да асьнысö баситасö. А куимöт сойыс, медучöтыс, 
истово шила: öтiклаись да мöдiклаись öктас, кöдкоста ягöдöн дозсö и тыртас. 

Локтасö гортаныс. Кык сойлöн доззэс простöйöсь, а медучöтлöн — чукöрöн. 
Пондасö ай-мам ошкыны нывнысö, а пöрисьжык сойезлö эта нелюбо. 

Вот мöдпырся айныс пондас ныввесö ыстыны ягöдавны. Мунасö бöра куим сой. 
Медучöтыс ассис дозсö кöдкоста и тыртас да и гортас локтас, а пöрисьжык сойес лунтыр 
ветлöтасö-ветлöтасö и кöть бы öтiк ягöд тусь ваясö. Пондасö бöра ай-мам ошкыны 
ассиныс медучöт нывнысö, сарапан сылö босьтны кöсйöны. А пöрисьжык сойес эта понда 
пиннезнысö сы вылö йирöны. 

Пондас айныс куимöтпырся ыстыны ныввесö ягöдавны. Ныввез мунасö. Медучöт 
сой бöра медодз тыртас дозсö ягöднас и лöсьöтчö бертны гортас. А кык пöрисьжык сой эта 
коста сiйö вöджжасö да туй дорö виясö, доз сылiсь уна торйö поткöтласö да вöрö чапкасö, 
а ягöд шöриаласö, асьсö сэтчö жö туй дорас кыдзок увтö дзебасö. 

Локтасö гортаныс кык сой, ай-мам нылiсь юалöны: кытöн пö сойныт? А нiя бытьтö 
нем оз и тöдö: эз я пö лок гортö, сiя пö эд одзжык миянся дозсö тыртiс, непременно пö эд 
инö кытчöкö мöдiк туй вылö ылалiс да öшис. Виччисясö нывнысö лун, виччисясö кыкö, 
сiдз и думайтасö, тыдалö пö öшис. 

Чулалас ар, а сыбöрын тöв. Локтас тулыс. Пöрись ай веськалас и ягöдалан туй кузя 
мунас кыдзкö мöссэзла. Локтас вöр дорö, аддзö: лапытик кыдзок увтын зэв басöк зорагум 
быдмöм. «Ок тэ, — думайтö, — пöляныс кытшöм басöк, сё ни старукаöлö вая». 

Кыскас пуртöсiсь пурт и пöлянсö вуж бердöт вундыштас. Öм дорас вайöтас да кыдз 
пöльыштас, пöлян пондас морт голосöн люлльöтны-висьтасьны: 

 
Маминьöй тэ менам, гажа шондiиньöй,  
Айиньöй тэ менам, мича тöлiсиньöй,  
Быдтiт нывнытö тай, кыдз ва пöткаöс,  

Да и öштiтö гожся асылö.  
Гожся асылыс рöма дзардöтö,  
Веж кыдзок вылын басöк кай дзульзьö.  
А кыдзок увтас куйлö мича ныв;  
Сылiсь бöрдöмсö эд некин оз кыв.  
Ой тэ, маминьöй, гажа шондiиньöй,  
Ой тэ, айиньöй, мича тöлiсиньöй,  
Да тi кывзö жö нывлiсь нор кывсö,  
Воштö сьöлöмöдз сылiсь причётсö.  
Куим сой тай мийö вöлiмö,  
Ягöдавны тай öтпыр мунiмö.  
Кыдз я öт сойö вöлöм öт лёк звир,  
Кыдз я мöд сойö вöлöм мöд лёк звир.  
Нылö вексö тай етша вöлöма,  
Нылö лолö тай менам колöма.  
Боксянь кыйöмöн менö вийисö,  
Лапыт кыдз увтö менö кундiсö,  
Öктöм ягöдöс шöриалiсö,  
Öктiсян дозöс вöрö чапкисö. 

 
«Но, мыся эттшöм пöлян! — дивуйтчö пöрись ай. — Ассим век ола, а эттшöм 

чудосö эг на аддзыв». Босьтас бöра, öм дорас вайöтас — пöлян бöра сiйö жö висьталö. 
«Чöв ужо, ме иньöлö мыччала», — думайтö пöрись морт. 

Сюйыштас пöлянсö пиас и локтас гортас. 
А гортас семъяыс токо ыб вывсянь öксьöма. Иньыс гор лонтö да няняшыд пуö, 

ныввез лöсьöтöны пызан вылö. 
Вот старик пырас да иньыслö пöлянсö писис и сетас. 
— На жö, — шуö, — ме тэныт пöлянсö кытшöмö вайи. 
Иньыс босьтас да кыдз пöльыштас. Пöлян бöра и люлльöтö: 
 

Маминьöй тэ менам, гажа шондiиньöй, 
Айиньöй тэ менам, мича тöлiсиньöй, 
Быдтiт нывнытö тай, кыдз ва пöткаöс, 
Да и öштiтö гожся асылö. 
Гожся асылыс рöма дзардöтö, 
Веж кыдзок вылын басöк кай дзульзьö. 
А кыдзок увтас куйлö мича ныв; 
Сылiсь бöрдöмсö эд некин оз кыв. 
Ой тэ, маминьöй, гажа шондiиньöй, 
Ой тэ, айиньöй, мича тöлiсиньöй, 
Да тi кывзö жö нывлiсь нор кывсö, 
Воштö сьöлöмöдз сылiсь причётсö. 
Куим сой тай мийö вöлiмö, 
Ягöдавны тай öтпыр мунiмо. 
Кыдз я öт сойö вöлöм öт лёк звир, 
Кыдз я мöд сойö вöлöм мöд лёк звир. 
Нылö вексö тай етша вöлöма, 
Нылö лолö тай менам колöма.  
Боксянь кыйöмöн менö вийисö,  
Лапыт кыдз увтö менö кундiсö,  
Öктöм ягöдöс шöриалiсö,  
Öктiсян дозöс вöрö чапкисö. 

— А мый эта! — иньыс шуö, — ме тай век ассим ола, а эг на аддзывлы эттшöм 

пöлянсö. Тэ кысь сiйö, старик, вайин? 
А кык сой жöв керсясö да кывзöны. Шöрöт сойыс пондас мамыслiсь корны: вай жö 

пö, мама, и ме пешлышта, мыся бытьтö сэтшöм пöлян. Босьтас да öм дорас вайöтас. А 
пöлян бöра и шувлö: 

 
Ок тэ, сойиньöй, вöрись мустöм звир,  
Мыля кисьтiн тэ менчим, томлiсь, вир?  
Мыля эн сетышт меным олыштны,  
Гожся луныслiсь шондi аддзывны?  
Мыля лöг тэнат петiс ягöдлö,  
Мыля видзöтiн пöрись сойытлö? 

 
Нывка повзяс эна кыввезiсь да чожжык пöлянсö сетас пöрисьжык сойыслö. 
Пöрись сойыс босьтыштас пöлянсö öмас да кыдзи пöльыштас — пöлян сылö и 

шувлö: 
 

Уна лёк звирыс дзибъя вöр шöрын,  
Уна лёк аркмö-овлö ны шöрын,  
А тэсся лёкжыкыс некытöн абу! 

 
Нывка лöгасяс да пöлянсö шурк шупкас горö. Пöлян чиж-важ, чиж-важ пондас 

сотчыны. Друг пöлян пытшкись джодж шöрö чеччöвтас зэв басöк нывка. Ай-мам пондасö 
видзöтны: медучöт нывныс вöлöма. 

Пондасö вöлись пöрись гозъя радувъяныс синва кисьтны. 
А кык сойлö стыд лоас да токо öтöрö. Ай-мам нiйö ёрдасö: мед пö век нiя му кузя 

мустöм звиррезöн и шатласясö, мед пö век нылö не тöдны морт олан, не аддзывны гажа 
лун. 

И пöрас öт нылыс — пöрисьжыкыс — кöинö. Öнöдз кöинöн ветлöтö, öнöдз мича 
ойезö уннялö, бертö морт оланö жö бы, да некысь вайнытö. 

А шöрöт нылыс пöрас ручö. Котрасьö руч, бöжнас öвтö, кытöн кöч кутö, кытöн 
курöг джагöтö. Окота бы сылö бöр мортö пöрны, да некысь вайнытö. 

 

ЗАРНИ ЯБЛОНЯ 
 
Öтiк сарлöн вöлöмась куим зон: Роман, Степан да Иван. Сарлöн вöлöма ыджыт сад. 

Сад пытшкас быдмöма зарни яблоня. Сэтöн яблоккес вöлöмась зарниись. Зарни яблоня 
дынын котöртöма шорок. 

Друг зарни яблоккез кинкö пондöм гусявны. Вот сар корас дынас куимнан зонсö и 
шуö: 

— Но, зоннэзö, сета ме тiянлö заданнё — кутны ворöс. Кöда вермат кутны этö 
ворсö, сылö ме джын сарствоöс сета. 

И вот первöй ойсö петас караулитчыны Роман. Пуксяс зарни яблоня увтö и пондас 
виччисьны ворöс. 

Сибалö ойшöр. Романлöн öддьöн пондас оныс петны, и сiя онмöссяс. Сы пора 
локтас ворыс да öтiк яблок нуас. А Роман узяс асылöдз, нем оз кыв. 

Айыс чеччас асъяпоннас, пондас лыддьыны — öтiк яблок абу. Видас, видас 
Романсö, но мый ни керан — узис и узис. 

Мöдiк рытö петö караулитны Степан. Сiя Романыс моз жö онмöссяс, оз вермы 
караулитны. Айыс чеччас, лыддяс — бöра öтiк яблок абу. 

Куимöт рытас петас Иван. А сiя вöлi зонка визыв. Пуксяс Иван сiдз жö зарни 
яблоня увтö. Вот и пукалö, ворсö виччисьö. Сибалö ойшöр. Иванлöн тожö оныс пондас 
петны. Мунас сiя шорок дынас да миссяс, оныс и палялас. (А мöддэс абу и казялöмась, 
што колöма миссьыны.) Пуксяс бöра зарни яблоня увтö, пукалö. Вот ойшöр ни чулалö. 
Иванлöн бöра пондас оныс петны. Бöра миссяс сiя, оныс палялас. Кад сибалö куим час. 
Пыд ой. И вот локтö вор. Шур-р-р токо кылö лэбзьö. Сiя вöлöма зарни каёк. Токо 
лöсьöтчас сiя кватитны яблоксö, Иван сапнитас-кутас бы сiйö, но каёк нетшкöвтчас да 
лэбзяс, яблоксö оз ешты кватитны. Иванлö киас кольччасö токо сылöн зарниовöй 
бордтыввес. 

Асъяпоннас Иван локтас айыс дынö и шуö: 
— Вот ме и кутi ворсö. 
— А кытöн нö сiя? — юалö айыс. 
— Яблоккесö миянлiсь гусялö зарни каёк, — висьталö Иван да мыччалö айыслö 

каёклiсь бордтыввесö. 
Айыс видзöтö, быль нiя зарниись. Петас садö, яблоккесö лыддяс. Быдöс эмöсь. 
Сэк сiя бöра куимнан зонсö корас дынас да тшöктас нiйö кутны зарни каёксö, а то 

пö зарни яблоня вылiсь быдöс яблоккесö сiя гусялас, и яблоняыс косьмас. Куимнан зоныс 
мунасö кошшыны зарни каёкöс. Роман пуксяс медбур вöв вылö, Степан тожö бур вылö, а 
Иванлö кольччас медумöль вöлыс. 

Вот нiя и мунöны. Роман вашöтö одзас, сы бöрын Степан, а медбöрын Иван. 
Мунасö нiя ылö-ылö, аддзöны: одзаныс куим туй: öтыс мунö веськыта, мöдыс — 
веськытлань, куимöтыс — шульгалань. Веськыта гöнитас Роман, веськытлань вашöтас 
Степан, шульгалань туй кольччас Иванлö. Туй шöрас сулалö стоб и сэтчö гижöма, што эта 
туйыс шусьö пропась туйöн. Кин бы сiя туй кузя эз мун: пон ли, кай ли, морт ли — сё ни 
сiя öшас, бöр оз берт. 

Думайтас, думайтас Иван, мунны али не сiя туй кузя, и решитас: муна пö, кöть мый 
сэтчин ло. И вот сiя рöктö-гöнитö. Öддьöн и ылö мунас. Друг сы дынö вöрсис кöин петас и 
шуö: 

— Кин тэнö тшöктiс эта туй кузя мунны? Ме тэнö сёя. 
Перво вöвтö сёя, сыбöрын асьтö Тэ эд тöдан, што эта пропась туй? 
Иван öддьöн повзяс. Вöлыс вылiсь чеччас. Кöин сёяс сылiсь вöвсö и шуö: 
— Вот öнi тэ бердö кутча. 
— Пожалуйста, эн сёй, — кеймисьö Иван. — То мыля ме шедi эта туй вылö. — И 

висьталiс, што айныс иньдiс нiйö кошшыны зарни каёкöс, што нiя вöлiсö куим вон, што 
мöддэс мунiсö мöдiк туйез вылöт, а сылö эта кольччис. 

Кöин думайтас, думайтас да и шуö Иванлö: 
— Пуксьы ме вылö, нуöта ме тэнö зарни каёк дынö. Иван вожасяс кöин вылö. Дыр 

и дыр нiя сiдз мунасö и локтасö сар двореч дынö. Йöрыс нельки зарниись. Иван чеччас 
кöин вылiсь, а кöиныс сылö шуö: 

— Вот этчö оградаас пыр. Сэтчин зарни клетка пытшкын пукалö зарни каёкыс. Тэ 
сiйö кыскы клетка пытшксис, но жагöника, берегитöмöн, медбы клетка бердас не павкны. 
А павкан кö, лоасö звоноккез, сарлöн слугаэз тэнö кутасö и вашöтасö. 

Иван пырас, öтнёж кисö нюжöтас, мöднёж нюжöтас, сё полö, што павкас. И чуть 
инмис клеткаас. Тинь-тинь токо кылiс звонок. Котöрöн локтiсö сэтчö слугаэз да и шуöны: 

— Тэ сэтöн мый керан? Мöдiн гусявны миянлiсь зарни каёксö? Гусялöмöн нем он 
вермы керны. А вот верман кö тэ миянлö судзöтны зарни бурсиа вöлöс, дак мийö тэныт 
асьным сетамö этö зарни каёксö. 

Иван петас оградасис, локтас кöин дынö. Кöин пондас сiйö видны. 
— Но, мыля тэ, — шуö, — инмин клеткаас? Немымда он куж берегитчыны. 
— Ме ачым эг казяв, кыдз эта шогмис, — виноватöя баитö Иван. — А сарлöн 

слугаэс кöсйисö меным сетны каёксö, судзöта кö ме нылö зарни бурсиа вöв. 
— Пуксьы бöра ме вылö да иньдöтчам одзлань, — горöтчас кöин. 

Мунасö-мунасö нiя и бöра локтасö сар двореч дынö. Кöин и шуö Иванлö: 
— Вай пыр этчö оградаас, сэтчин решётка сайын сулалö зарни бурсиа вöв. Но токо 

бöра эн инмы решёткаас, а то слугазс тэнö кутасö да вашöтасö. 
Иван пырас оградаö и пондас кутны вöвсö, но некыдз оз вермы. Бöра кинас инмас 

решёткаас. Сiйö слугаэс кутасö и шуöны: 
— Кытчö тэ миянлiсь зарни бурсиа вöвнымöс мöдiн нуöтны? Нем этаись оз пет, а 

вот ежели вайöтан миянлö Маръя Саревнаöс, сэк мийö асьным тэныт сетам зарни бурсиа 
вöвсö. 

Петас Иван сар двореч оградаись шуштöм-гажтöм, локтас кöин дынö, кöин бöра 
сiйö видас, мыля инмис решёткаас, да вöлись и шуö: 

— Пуксьы ме вылö, мунам Маръя Саревна дынö. 
Иван бöра вожасяс кöин вылö и мунöны. Дыр я, не я сiдз мунасö, локтасö сар 

двореч дынö. Сэтöн кöин кругом бергöтчас — лоас морт. Пырас сiя ачыс Маръя Саревна 
дынö, Маръя Саревна пукалö, сы гöгöр уна слугаэз. Вот сiя нылö и шуö: 

— Кывзö тi, сарлöн слугаэз, ме эстöн вöрас гöри, колö пинявны бы, но пиняö абу. 
Меным кöзяинныт тшöктiс босьтлыны тiянлiсь пиня. 

А слугаэз шуöны: 
— Ой, оз туй, оз туй. Мийö асьным ветлам кöзяинным дынö да юалам, тшöктiс я сiя 

сетны тэныт пинясö. 
Быдöнныс нiя котöртасö сарыс дынö, Маръя Саревнаöс сэтчö и колясö öтнасö. 

Кöиновöй мортыс кватитас сiйö киöттяс и пондас нуöтны. Сiя оз мун. Кöиновöй мортыс 
кругом бергöтчас — сразу лоас кöинöн и шуö сылö: 

— Он кö мун мекöт, часöт ме тэнö сёя. Маръя Саревна повзяс и мунас сыкöт. Иван 
вожасяс кöин вылö. Маръя Саревнасö пуксьöтас öлöдзас и мунасö зарни бурсиа вöв дынö. 
Локтасö сэтчин, чеччасö кöин вылiсь. Сiя бöра кругом бергöтчас — лоас морт. Пырас 
зарни бурсиа вöв дынö, оз павкöт решёткасö и петкöтас вöвсö. 

Иван да Маръя Саревна пуксясö зарни бурсиа вöв вылö, иньдöтчасö зарни каёк 
дынö. Кöиновöй морт бöра бергöтчас, лоас кöин и мунö зарни бурсиа вöв бöрын. Локтасö 
зарни каёкыс дынö, кöин бöра кругом бергöтчас, лоас морт, и пырас каёк дынö, босьтас 
сiйö совсем зарни клетканас и петкöтас да сетас Маръя Саревналö киас. Ачыс бöра кругом 
бергöтчас, лоас кöин. 

Маръя Саревна пуксяс зарни бурсиа вöв вылö, киас босьтас зарни каёкнас зарни 
клеткасö. Бöрас пуксяс Иваныс и пондасö мунны гортаныс. Мунiкас Иванлö Маръя 
Саревна козьналас зарни чунькытш. Локтасö нiя сiя местаöдз, кытöн Иванлiсь вöвсö 
кöиныс сёйис. Кöиныс сэтöн и шуö: 

— Одзлань мунны тiянкöт ме сэсся ог вермы, колö миянлö янсöтчыны. 
Прошшайтчасö. Иван висьталас кöинлö ыджыт аттьö, не тэ пö кöбы, дак ме бы нем 

эг судзöт, а поди и ассим юрöс бы öштi. 
— Кöть тiйö и мыдзат öддьöн, но некытчö эд пуксьö, — закажитö нылö кöиныс. — 

И кытшöм бы беда тiянкöт туй вылас эз вöв, пыр менö тöдвыланыт видзö. 
Кöин кольччас. Мöддэс мунасö öтнаныс. Дыр я, не я мунасö, öддьöн и мыдзасö да 

пуксясö шоччисьны. Иван пукалас, пукалас да сар-р токо онмöссяс. Сэтчö локтас Иванлöн 
пöрисьжык воныс — Романыс. Казялас сiя, што сэтöн узьö Иван воныс, а сы дынын 
пукалö мича Маръя Саревна, киас видзö зарни клетка, кöдаын эм зарни каёк. Ордчöн 
сулалö зарни бурсиа вöв. Завид босьтас Романöс, мыля пö не ме быдöс этö судзöтi, а вонö. 
Шарк кыскас сiя кос сайсис чер и кералас вонсö, а Маръя Саревналö грöзитчöмöн шуас: 

— Тэ некинлö эн висьтась, што ме вонöс вийи, а висьтасян кö, ме тэнö тожö вуп-
воп керала, вия. Висьтав, што ме аддзи и тэнö, и вöвсö, и зарни каёксö. 

Шы эз сет Маръя Саревна, токо думайтiс, кöть бы пö кöиныс локтiс да отсалiс. 
Пуксис Роман зарни бурсиа вöв вылö, пуксьöтiс и Маръя Саревнасö зарни каёкнас, 

а ассис вöвсö бокас лэдзис; сiдз иньдöтчисö нiя Романыс ай ордö, сар ордö. 

Дыр я мунасö, не я, и Роман локтас гортас айыс ордö, сьöрас вайöтас Маръя 
Саревнаöс, зарни бурсиа вöлöс да зарни каёкöс. Öддьöн рад лоас айыс. Да и кыдз жö не 
радуйтчыны! Зоныс не токо локтiс ачыс, но и аддзöма аслыс невеста, сэтшöм бытшöмö да 
басöк мыгöраö. А зарни бурсиа вöлыс, а каёкыс! Эта эд ыджыт эмбур. Недыр мыйись сар 
пондас зонсö гöтравны, Маръя Саревнася басöкжык невестасö пö тэныт, Роман, и не 
аддзыны. Роман тожö радуйтчö да шыннялö. 

И вот керасö ыджыт пир. Корасö эта пир вылö уна отирöс — пöриссезöс и 
томмезöс, мужыккезöс и женскöйезöс. 

А кöин, кöр токо думайтыштiс сы йылiсь саревнаыс, сэк жö локтiс Иван дынö. 
Локтiс и аддзö: Иваныс кералöм поснитик тороккез вылö и валяйтчö — кытöн ки, кытöн 
кок. Кöин кытсöвтiс катшаöс да ракаöс и иньдöтiс катшасö ловъя вала, а ракасö кулöм 
вала. Лэбзисö нiя и чожа вайисö ловъя да кулöм ваэсö. Кöин öктiс Иванлiсь быдöс тело 
торресö и киськалiс нiйö кулöм ванас. Быдöс торрес öтлаасисö. Киськалiс эта бöрын ловъя 
ванас, Иван чеччис. А чунькытшыс сылöн сё чунь вылас вöлi. 

Вот кöин и шуö Иванлö: 
— Мун öнi гортат, сэтчин тiян ыджыт пир. Роман воныт гöтрасьö Маръя Саревна 

вылын. Тэ тэрмась. А локтан гортат да сувт веськыт угöлас. Тэныт нiя ваясö юны, тэ босьт 
шульга кинат, медбы Маръя Саревна казялiс чунькытштö. 

Янсöтчасö нiя, Иван иньдöтчас туйö. Дыр я, не я сiя мунас, и локтас гортас. Пырас 
дворечас пир вылö да сувтас веськыт угöлö. Сылö жöникыс да невестаыс ваясö юны. Иван 
шульга кинас и босьтас. Чунькытшыс чунь вылас югйöв-югйöв токо свиттьöвтас. Маръя 
Саревна казялас, тöдас Ивансö да сразу усяс садьтöг. Быдöнныс повзясö, жöдзöны сы 
гöгöр, оз тöдö, мый керны. Вот саревна пондас садясьны, осьтас синнэсö. Недыр мыйись 
сiя сувтас, босьтас Ивансö киöттяс, вайöтас ай-мамыс дынö да шуас: 

— Вот эта мортыс менö аддзис, а не Романныт. 
И быдöс висьталас, кыдз мый вöлi. А вот пö эта менам чунькытшыс, кöдö ме 

Иваныслö сетi. Иван пö меным сьöлöм сьöртi, сы сайö ме муна. Эта кадö локтас сарлöн и 
шöрöт зоныс, Степаныс. Лэбас вöлись пир да гажöтчöм. Иван гöтрасяс Маръя Саревна 
вылын и пондасö нiя овны бура-бытшöма. А Романöс сарыс вашöтас, мун пö шатлась 
чочком югыт кузя, тэ пö менам не зон и медбы синö тэнö эз аддзы и пельö эз кыв. 

 

ИВАН САРЕВИЧ ДА МИЧА НЫВ 
 

 Олöма-вöлöма сар. Сылöн вöлöмась куим ныв да öтiк зон. Зонсö шуöмась Иванöн. 
Вот мамныс нылöн кулас. Эта бöрын и айныс чожа пондас шогавны да тожö кулас. 

Но кувтöнняс закажитас зоныслö, медбы сiя быд сойöс сетiс сы сайö, кин первöй локтас 
корасьны. 

Куим ой бöртi айыс кулöм бöрын локтö, бедьöн дзурликасьö öтiк пиня старик, 
медбы пöрисьжык сойсö корасьны. Сойыс оз бы мун сы сайö, но Иван Саревич шуö: 

— Кыдз айö тшöктiс керны, сiдз и кера. 
Сойыс эз понды мугсьыны. 
Водтöтасö том гозъяöс пöлатьö. Асывнас чеччасö, а нiя абуöсь ни. Кошшасö, 

кошшасö, озö аддзö. Сiдз сойыс и öшас. 
Мöдiк рытö локтö, бедьöн дзурликасьö старик кык пиня. Сiя корасьö шöрöт сойсö. 

Шöрöт сойыс тожö оз бы мун. Но Иван Саревич керö айыс тшöктöм сьöртi. 
Нiйö бöра жö водтöтасö пöлатьö. Асывнас чеччасö, а нiя абуöсь ни. Кошшасö, 

кошшасö, озö аддзö. Сiдз öшас и шöрöт сойыс. 
Куимöт рытö локтö куим пиня старик. Сiя корасьö медучöт сойсö. Иван Саревичлö 

кöть и жаль сойсö, но айыслiсь тшöктöмсö оз лысьт не тыртны, сетас и учöтжык сойсö. 
Нiйö бöра жö водтöтасö пöлатьö. Ашынас чеччасö, а нiя абуöсь ни. Кошшасö, кошшасö и 
энö озö аддзö. Мöддэс моз жö öшас и учöт сойыс. 

Мымдакö чулалас кад, и Иван Саревич тшöктö ассис служанкаэсö лöсьöтны 
котома. Сылiсь юалöны, кытчö лöсьöтчö мунны, но Иван оз висьтась. 

Вот и котома готов. Иван Саревич петас туйö. Мунас дыр я, не я, и пондас сылöн 
симавны кынöмыс. Эта коста сы одзын оссьö кушин. Иван Саревич и думайтö: 

— Поди эстöн эм шор, вот ме шор дорас и сёйышта. Петас кушинас и аддзö: кинкö 
ва кайöтö. Сiя тэрмасьöмöн котöртас сы дынö и мый жö аддзö? Сы одзын ведраэзöн 
сулалö пöрисьжык сойыс. 

Нiя дыровайтчасö, окасясö, и сойыс корас сiйö гöститны. Локтасö, пырасö керкуас. 
Токо пондас сойыс лöсьöтны сёйны, сэтчö лэбас ыджыт и ыджыт тöв. Сойыс сюйыштас 
вонсö курöг позö да шуас: 

— Эта локтö менам мужыкö Ворон Воронович. Сiя öддьöн радейтö сёйны отирöс. 
Ворон Воронович пырас и шуö: 
— Уф, кыдз роч дукöн нырö вачкö. А иньыс и шуö паныт: 
— Ачыт роч муэз вылöт ветлöтан, вот роч дукöн и вайöтö. 
Ворон Воронович сэк жö корас сёйны. Иньыс чожжык сы одзö быдöс ваяс. Кöр 

Ворон Воронович пондас пöтны ни, иньыс сылiсь юалö: 
— Но мый, вöлi кöбы эстöн вонö, тэ бы эд сёйин сiйö? А Ворон Воронович и 

горöтчис: 
— Ой, мыля бы ме сiйö сёйи. Сiя бы вöлi менам любимöй гöсьöн. 
Сэк токо иньыс висьталас, што Иван Саревич сэтöн. 
Ворон Воронович пондас видны иньсö, и Иван Саревичöс кыскасö курöг позсис да 

бура пондасö гöститöтны. А Ворон Воронович юасьö, кытчö пö туй видзан. 
Иван Саревич и висьталас: 
— Мöда ме гöтрасьны и муна кошшыны Мича Нывöс. 
Сэтчö паныт Ворон Воронович и шуас: 
— Мича Ныв дынö сюрны сьöкыт. Сылöн дворечыс гöгöртöма стынöн, а быд 

стынина вылын морт юр. Токо куим стынина вылын ни абу. Верман кö вуджны энö 
стынинаэсö, то кольччан ловйöн, он кö вермы — юрыт лоас стынина вылас. 

Иван Саревич оз повзьы и лöсьöтчö мунны одзлань. Сiя сетас Ворон Вороновичлö 
носовöй чышъянок, тшöктас öшöтны сiйö Ен божничаö да закажитас: 

— Кöр пондас эта чышъянокыс гöрдöтны, Ворон Воронович, лок меным отсавны. 
А Ворон Воронович сетас сылö чышкöт да висьталас: 
— Эта чышкöт вылын сёян запасыс тырмас вит год кежö. 
Иван Саревич сюйыштас чышкöтсö котомаö да иньдöтчас одзлань. 
Бöра сiя мунас дыр я, не я. Вились пондас кынöмыс симавны. Эта коста сы одзын 

оссьö кушин. Иван Саревич и думайтö: 
— Поди кушинас эм шорок, вот ме сэтöн и сёйышта. 
Кыдз токо петас кушинас, казялас сэтiсь шöрöт сойсö — ва кайöтö. Котöртас сойыс 

дынö. Дыровайтчасö, окасясö, и Иван Саревичöс сойыс корас гортас гöститны. Каясö, 
пырасö керкуас. Но токо пондас сойыс лöсьöтны сёйны, сэтчö лэбас гымалöм, вирдалöм, 
пуэз му бердöдз нёкрасьöны. Сойыс повзяс да вонсö игналас яшшикö, ачыс шуас: 

— Эта локтö менам мужыкö Карл Карловичö. Карл Карлович пырас. 
— Уф, кыдз роч дукöн нырö вачкö. А иньыс и баитö паныт: 
— Ачыт роч муэз вылöт ветлöтан, вот роч дукöн и вайöтö. 
Карл Карлович сэк жö корас сёйны. Иньыс чожжык быдöс сы одзö ваяс. Пуктас 

пызан вылö нянь да кирпич. Карл Карлович перво кирпичсö кутчас сёйны. Öмас би токо 
чеччö. А кöр пöтöв-керас, нянь бердö кутчас. Сэк иньыс пондас юасьны: 

— Но мый, вöлi кöбы вонö эстöн, тэ бы эд сёйин сiйö? А Карл Карлович и горöтчас: 
— Мыля бы ме сiйö сёйи? Сiя бы любимöй гöсьöн менам вöлi. 
Сэк токо иньыс висьталас, што Иван Саревич сэтöн. 
Карл Карлович кутчас видны иньсö. Иван Саревичöс кыскасö яшшиксис и пондасö 

юасьны-висьтасьны öта-мöдныслö да пируйтны. 

Иван Саревич и висьталас: 
— Мöда ме гöтрасьны и муна кошшыны Мича Нылöс. 
Сэтчö паныт Карл Карлович шуас: 
— Ой, кытшöм эд сьöкыт сюрны Мича Ныв дынöдз. Сы двореч гöгöр кругом стын 

сулалö, а быд стынина вылын морт юр. Токо кык стынина вылын ни абу. Верман кö 
вуджны энö стынинаэсö, то кольччан ловйöн, а он кö вермы, юрыт лоас стынина вылас. 

Но эта страстись Иван Саревич оз повзьы и пондас лöсьöтчыны мунны одзлань. 
Петтöнняс сiя сетас Карл Карловичлö носовöй чышъянок, тшöктас öшöтны сiйö ен 
божничаö да закажитас: 

— Кöр пондас эта чышъянокыс гöрдöтны, Карл Карлович, пет менö кошшыны. 
А Карл Карлович сетас сылö пызандöра да висьталас: 
— Эта пызандöра вылын сёян запасыс тырмас вит год кежö. 
Иван Саревич каттяс пызандöрасö и петас туйö. Мунас-мунас, дыр я, не я, бöра 

пондас кынöмыс симавны. Аддзö — одзас тыдалö кушин. Решитас мунны кушинöдззас и 
сэтöн сёйны. 

Кыдз токо петас кушинас, казялас сэтiсь учöт сойсö — ва кайöтö. Этö сойсö сiя 
медбура радейтiс. 

Иван Саревич сибöтчас сойыс дынö. Дыровайтчасö, окасясö, и сойыс корас сiйö 
гортас гöститны. Но токо сiя пондас лöсьöтны сёйны, сразу пемдас, вирдыштас, гымнитас, 
бöра вирдыштас, пуэз муöдз нёкрасьöны, готовöсь керкусö пöрöтны. 

— Эта локтö менам мужыкö Ёстр Пёстрович, — баитö сойыс. — Сiя воннэс 
коласiсь медстрашнöй. 

И вонсö йöртас чуланö. Ёстр Пёстрович пырас и шуö: 
— Уф, кыдз роч дукöн нырö вачкö. А иньыс и висьталö паныт: 
— Дак мый, эд ачыт шуч роч муэз вылöт ветлöтан, вот роч дукöн и вайöтö. 
Сэк Ёстр Пёстрович корас сёйны. Иньыс чожжык ваялас быдöс пызан вылö. Пуктас 

пызан вылö нянь да кирпич. Ёстр Пёстрович перво кирпичсö жö пондас сёйны. Öмас би 
токо чеччö. А кöр пöтöв-керас, нянь бердö кутчас. 

Иньыс казялас, што жöникыс нянь ни пондö сёйны, и лöсьöтö басниэз: 
— Но мый, вöлi кöбы менам вонö эстöн, тэ бы эд сiйö лöгувъят сёйин? 
А Ёстр Пёстрович шуö: 
— Но мыля бы ме сiйö сёйи? Сiя бы любимöй гöсьöн менам вöлi. 
Сэк токо иньыс висьталас, што Иван Саревич сэтöн. 
Ёстр Пёстрович пондас видны иньсö, мыля сiя дзебö вонсö. Вайöтасö чуланiсь. 

Пондасö öтлаын пируйтны. Ёстр Пёстрович и юалö, кытчö Иван саревич видзö туйсö. 
— Мöда ме гöтрасьны и муна кошшыны Мича Нылöс, — висьталö Иван Саревич. 
А Ёстр Пёстрович и шуö: 
— Ой, кытшöм эд сiя ылын, кытшöм сьöкыт сы дынö сюрны. Сы двореч гöгöр стын 

сулалö, а быд стынина вылын морт юр. Токо öтiк стынина вылын ни абу. Верман кö 
вуджны этö стынинасö, то Мича Ныв тэнат лоас, а он кö вермы — юрыт сэтчö жö коляс. 

Но Иван Саревичöс и эта страсьыс оз повзьöт. Сiя сёроно мунö кошшыны. 
Петтöнняс сетас Ёстр Пёстровичлö носовöй чышъянок, тшöктас öшöтны сiйö ен божничаö 
да висьталас: 

— Кöр пондас эта чышъянокыс гöрдöтны, Ёстр Пёстрович, пет менö кошшыны. 
А Ёстр Пёстрович сетас Иван Саревичлö сизим сюра жбан да шуас: 
— Эта жбанын сёян запасыс тырмас вит год кежö. Иван Саревич сюйыштас сiйö 

котомаö Сiдз сёян сылöн öксис дас вит год кежö, а котомаыс сё сы ыжда. 
Бöра петас туйö. Мунас, мунас, дыр я, не я, и локтас стын дынöдз да пондас 

кошшыны, кытöн эшö простöй стынинаыс, кöда вылын юрыс абу. Мунас стын гöгöрöттяс 
куим мисеч и аддзас сiйö. Пондас вуджны да стынинасö чегöтас. Караул кылас, и Иван 
Саревичöс кутасö. 

И вот пыртöны сiйö дворечö, вайöтöны Идол одзö. Эта Идолыс уна ни умöльсö 
керöма отирлö. Сiя ачыс гусялöма да вайöтöма Мича Нывсö аслас дворечö эшö учöтнас, и 
бедняжка-нылiньöй öнöдз маитчö сы ордын. 

— Кин тэнö татчö корис? — горöтiс Идол, аслас синнэзсис би чеччö — сы бура 
лöгасьöма. 

Иван Саревич висьталас, кытшöм могöн сiя ветлöтö чочком югыт кузя. 
— Менам тэ коддес эмöсь не öтiк сотня ни, быдöнныс нiя локтiсö корасьны менчим 

нылöс, — шуис бöра Идол да тшöктiс Иван Саревичöс йöртны сарайö. Сэтчин быль 
пукалiсö не öтiк сотня морт. 

Асыв гöгöрас пондасö чапкавны сараяс кын кольтаэз, медбы вердны пукалiссесö. А 
Иван Саревич токо швыр да швыр шенталö кольтаэсö бöр Идолыс слугаэзлö. Слугаэз 
коласiсь кöда усьö, кöда пышшö, а пукалiссез пондöны тöждiсьны, горзыны. 

— Мыля чапкалан кольтаэсö? Мийö эд тшыгйöн куламö! 
— Эшö буржыка пондам овны, — шуö Иван Саревич. Слугаэз котöртасö и 

висьталöны Идовлö: 
— Виль пукалiсьыс быдöс кольтаэсö шенталiс. 
— Чöлö, рад лоас и кын кольтаэслö, — шуö Идол. — Этö эд токо первöй луннэзас 

сiдз керö. 
А Иван Саревич кыскас котомасис чышкöт. Сэтöн чышкöт вылас лоас берся сёян-

юаныс. Быдöнныс кутчасö пируйтны, коддзасö, пондасö сьывны да йöктыны. 
А Идол кылас этö шумсö да слугаэсö иньдас видзöтны, мый нiя сэтчин керöны. 
Слугаэс вовласö ны дынö, видзöтасö, тэрмасьöмöн бöр бертасö Идол дынö да 

висьталасö: 
— Виль мортыс мыйкö вайöма сьöрас, а оз висьтав мый. Идовлö окота тöдны, мый 

сiя вайис сэтшöмсö. Тшöктас слугаэсö сёроно тöдны да босьтны сiйö сы дынiсь. 
Слугаэс мунасö и юаласö. А Иван Саревич и шуö: 
— Мед Мича Ныв мыччалас асьсö, сэк сета. Идол тшöктас Мича Нылöс мыччасьны 

Иван Саревичлö А сылö мый сэтiсь, мыччасьöмсис? Мунас и мыччасис. Öддьöн гленитчас 
Мича Нывлö эта визыв том зоныс. А Иван Саревич сетас сылö чышкöтсö. Пукалiссез бöра 
пондасö горзыны: 

— Öнi куламö ни тшыгйöн. 
— Эдö горзö, сёроно огö кулö, — шуö Иван Саревич. Мöд асылас Идол бöра 

тшöктас чапкавны пукалiссезлö кын кольтаэз. Слугаэс пондасö чапкавны, а Иван Саревич 
бöр токо швыр да швыр шентö. Слугаэс коласiсь бöра кöдна гатш-гатш усяласö, кöдна 
пышшасö. 

Токо ештасö мунны слугаэс, Иван Саревич паськöтас пызандöра, и кутчасö 
пируйтны. Быдöнныс коддзасö, пондасö сьывны да йöктыны. 

Шумсö бöра кылас Идолыс да слугаэсö иньдас сэтчин, мед нiя тöдiсö, мыйöн 
пируйтöны пукалiссес, да босьтны сiйö нылiсь. Слугаэс юаласö, а Иван Саревич шуö: 

— Мед локтас татчö Мича Нылыс, сылö сета. Слугаэс мунасö, висьталасö этö 
Идовлö. Сiя тшöктас Мича Нывлö бöра ветлыны мыччасьны Иван Саревичлö. Локтас том 
нылiньöй, дзар керас визыв зон вылö и эшö öддьöнжык одззася öзъяс сылöн пым 
сьöлöмыс. А Иван Саревич сетас сылö пызандöрасö да висьталас: 

— Мича нылiньöй, сьöлöмшöриньöй! Вöрзьöтiн тэ менчим том сьöлöмöс, öзйис 
сыын некусан радейтöм. Ло тэ менам невестаöн, пышшамö мийö татiсь, эта лёк Идол 
дынiсь. Пет талун сёр рытнас татчö, эта местаö. 

— Ог, ог ме вермы этö керны, визыв зонiньöй. Вöтас миянöс пöрись Идол да вияс 
кыкнаннымöс. 

— Эн пов, — шуö Иван Саревич, — аддзисясö меным отсалiссес, оз сетö нiя менö 
Идол киö. 

Мича Ныв согласитчас пышшыны. Локтас рыт. Идол бöра тшöктас пукалiссезлö 
чапкавны кын кольтаэз. 

Слугаэз пондасö чапкавны, а Иван Саревич паныт нылö шенталö да сэтшöм ёна, 
што слугаэс коласiсь кöдна тараласö-усясö, кöдна пышшасö висьтавны эта йылiсь Идовлö. 

А Идол и шуö: 
— Ась, талун эд токо бöр-ту шенталасö. Мöдпырся радöсь лоасö да некысь лоас 

вайны. 
Токо слугаэс мунасö, Иван Саревич осьтас сизим сюра жбансö. Мыйыс токо оз ло 

одзаныс. Пондасö бöра пируйтны. Сёясö-юасö, сёясö-юасö, а жбанын берсяыс сё пизьö, сё 
тыр. Быдöнныс пондасö сьывны да йöктыны. 

Идол кылас шумсö да иньдас слугаэсö, медбы тöдны, кытшöм шум, мыйöн 
пируйтöны, и босьтны сiйö ны дынiсь. 

Слугаэс локтасö, юаласö, а Иван Саревич и шуö: 
— Локтö, видзöтö асьныт, ме ог жалейт нем, верма потшшуйтны и тiянöс. 
Слугаэз сибöтчасö жбан дынö и пондасö сёйны-юны, асьныс дивуйтчöны да 

ошкöны Иван Саревичöс. Юасö да юасö и ляз коддзасö, тараласö кок вывсиныс да недыр 
мыйись сар-р онмöссясö 

А эта коста локтас Мича Ныв. Нiя Иван Саревичкöт баитасö-керасö да тэрмасьöмöн 
пышшасö. Быдöс пукалiссес сiдз жö мунасö-рознитчасö кинлö кытчö колö. 

Виччисяс, виччисяс Идол ассис слугаэсö и думно сылö лоас: эз я пö аркмы мыйкö 
умöль. Мунас Мича Ныв жыр дынö, осьтыштас ыбöссö — некин абу. Котöртас сарайö, 
видзöтö: слугаэс валяйтчöны ляз кодöсь, нем оз ылöстö, а сэсся тожö некин абу. 

Пондас дукавны туйсö Идол, тöдö бы, кöдöрö пышшисö Иван Саревич да Мича 
Ныв, ачыс лöгся-лöг, пиннезнас гирчыгалö. Дукалас, дукалас и вежöртас кöдаланьö 
иньдöтчис сылöн пленничаыс аслас ёрткöт, и давай вöтчыны. 

Мымда вын котöртö Иван Саревич аслас невестакöт, а бöрсяняныс Идол сё 
матынжык и матынжык. Вöтас нiйö колодеч дынын, Иван Саревичöс вияс, а Мича Нывсö 
нуöтас бöр. 

Сы коста зяттез дынын чышъяноккес пондасö гöрдöтны и сэтчöдз гöрдöтасö, 
нельки вир ни вотявны пондас ны вывсянь. 

Зяттес казяласö, што чышъяноккес гöрдöтöмась, и сэк жö пöртчасö дудiэзö да 
пондасö лэбавны — кошшыны Иван Саревичöс. Локтасö колодеч дынöдз и аддзöны: Иван 
Саревичыс вийöм. 

А колодечас вöлöма ловъя ва. 
Сэк öтiк дудiыс лэбтiсяс вылö эд да колодечас уськöтчас, öмас босьтас васö да 

петас. Сы бöрын мöдiк дудiыс уськöтчас и тожö öмас босьтас васö да петас. Сiдз жö керас 
и куимöтыс. 

Первöй дудiыс брызнитас — Иван Саревичлöн яй торрес öтлаасясö, мöдыс 
брызнитас — пондас лолавны; куимöтыс брызнитас — сiя пондас нёджжасьны, ловзяс 
совсем и шуö: 

— Ой, мый дырна ме узи ... 
А зяттес паныт и висьталöны: 
— Кöбы не мийö, то век бы эн саймы. Иван Саревич чеччас да бöра мунас мездыны 

Идол дынiсь Мича Нылöс. Локтас Идол двореч дынö и Мича Нывсö гусялас. Пондасö нiя 
пышшыны. Пышшасö, пышшасö — джын туйöдз локтасö. Сэтчö Идолыс вöтас. Казялас 
Иван Саревичöс, дивуйтчö, мыля сiя ловъя. Вежöртас, што эта том мортыс не простöй 
морт, и баитö сылö берегитчöмöн, рамыника: 

— Первöй винносьтö простита. 
Мича Нылöс мырддяс да бöр дынас нуöтас. Иван Саревич бергöтчас да пондас 

вöтчыны, мед вились гусявны Мича Нывсö. Локтас дворечыс дынöдз (а Идолыс гортас абу 
вöлöм), судзöтас сiя Мича Нывсö öшынöт и ножö пышшыны. А Мича Ныв и шуö: 

— Вöтас кö миянöс Идолыс, тэ сэсся ме сьöрö эн вöтчы, а мун менам тётка дынö. 
Сiя тэныт отсалас. 

Вот и саясяс ни дворечыс, токо вуджны колö стынсö, сэтчö и вöтас Идолыс. Мича 
Нылöс мырддяс, а Иван Саревичлö шуö: 

— Мöдiк винносьтö простита, ог вий. 
Кöр Мича Ныв бертасö Идолкöт, Иван Саревич иньдöтчас кошшыны невестаыслiсь 

тёткасö. Мунас-мунас и локтас тёткаыс ордö. Пырас керкуас, а сэтöн старука куйлö, юрыс 
пöлать сёрдын, коккес горвыв сёрдын, и шуö: 

— О, кыдз роч дукöн нырö вачкö! Сейчас ме тэнö сёя. А Иван Саревич и горöтчас: 
— Эн сёй, эн сёй. Перво уд-верд да юась, а сыбöрын вöлись и сёй. 
Старука лэдзчас пöлатьсис, юкталас-вердас, юасяс-висьтасяс. 
 Иваныс и шуö: 
— Вот ме бы кыдзкö мезда Идол дынiсь Мича Нылöс, но ог тöд, кыдз этö керны. 
— Ме нем ог тöд, — баитö старука. — Тэ ветлы пöрисьжык сойö дынö да сылiсь 

юась. 
Сэк Иван Саревич иньдöтчас ылöжык, локтас старукаыс сой дынö, тожö старука 

дынö. Пырас керкуö и аддзö: юрыс пöлать сёрдын, а коккес горвыв сёрдын. Старука шуö: 
— О, кыдз роч дукöн нырö вачкö. Сейчас ме тэнö сёя. 
— Бабу, эн сёй, эн сёй, — баитö Иван Саревич, — перво уд-верд, юась-висьтась да 

вöлись и сёй. 
Старука лэдзчас горвыв сёрдiсь, юкталас-вердас, юасяс-висьтасяс. 
А Иван Саревич и юалö: 
— Кыдз бы мездыны Идол дынiсь Мича Нылöс? 
Старукаыс и шуö: 
— Мун пöрисьжык сойö дынö. Кор сылiсь вöв. Сылöн вöввес уна. Тэ босьт 

медумöльсö. Кöть сiя и бурресö пондас сетны, тэ нiйö эн примит. 
Иван Саревич мунас кошшыны сiйö старукасö. 
Мунас-мунас, дыр я, не я, пондас кынöмыс симавны. Аддзö: воробей табун лэбалö. 

Иван Саревич и шуö: «Ме часöт энö воробейесö сёя». 
А воробейес чивзöны: 
— Эн сёй, Иван Саревич, мийö тэныт мыйöнкö отсаламö. Иван Саревич оз сёй, а 

одзлань мунас. Аслас кынöмыс вир петö сималö. Аддзö: зiэз лэбалöны. Иван Саревич бöра 
аскöттяс баитö: «Ме энö зiэсö сёроно сёя». А зiэс и шуöны: 

— Иван Саревич, эн сёй, мийö тэныт мыйöнкö отсаламö. 
Иван Саревич и нiйö коляс, мунас сё одзлань. 
Мунас-мунас и казялас: берег дорын шука куйлö. А Иван Саревичлöн кынöмыс 

сималö, керпитны оз позь! Вот сiя и шуö: «Этö шукасö ме и сёя». 
А шукаыс горöтчас: 
— Иван Саревич, эн сёй, а лэдз менö ваас, ме мыйöнкö тэныт отсала. 
Иван Саревич лэдзас шукасö ваас и мунас одзлань. Мунас-мунас и локтас керку 

дынöдз. Пырас керкуö. А сэтöн старука бöра сэтшöм жö куйлö: юрыс пöлать сёрдын, 
коккес горвыв сёрдын, и шуö: 

— О, кыдз роч дукöн нырö вачкö. Ме часöт жö тэнö сёя. 
— Бабу, бабу, эн сёй, — горöтчас Иван Саревич. — Перво уд-верд, юась-висьтась 

да вöлись сёй. 
Старука лэдзчас пöлатьсис, юкталас-вердас, юасяс-висьтасяс. 
Иван Саревич пондас сылiсь корны вöв, медбы мырддьыны Идол дынiсь Мича 

Нылöс. Старукаыс и шуö: 
— Ме сета тэныт удж. Керан кö сiйö, сэки сета вöв. Старука петас керкуись, 

босьтас сю мешöктыр и быдöс сюсö кöдзас ыб вылö. Сыбöрын Иван Саревичöс тшöктас 
öктыны сiйö öтiк тусьöн. 

Иван Саревич петас, мунас и пондас öктыны сюсö öтiк тусьöн, ачыс думайтö: 
«Меным эд воробейез мöдiсö мыйöнкö отсавны». 

Воробейес сэтчö лэбзясö быдса табун и быдöс сюсö öктасö мешöктыр. Иван 
Саревич локтас и старукалö сетас мешöксö. Но старука эшö кольччас недовольнöй и шуö: 

— Ме вöрö лэдзала мöссэз, öтiккесö — öтöрö, мöдiккесö — мöдöрö, а тэ öкты нiйö 
быдöннысö. 

Старука петас, лэдзалас мöссэсö, вашöтас öтöр-мöдöрö Иван Саревич вöтлiсяс, 
вöтлiсяс — мöссэс пышшалöны, озö локтö. Сэк сылö тöдвылас усяс: «Меным эд зiэз 
мыйöнкö мöдiсö отсавны». 

Мыччисясö зiэз, пондасö чушкавны мöссэсö и вашöтасö гортаныс. Иван Саревич 
локтас, а старука и баитö: 

— Эшö öтiк удж сета, керан сiйö — получитан вöв. Петас старука, картаись 
лэдзалас вöввез, вашöтас саридзö и тшöктас Иван Саревичöс öктыны нiйö. 

Иван Саревич öтöрö уськöтчас — вöввес мöдöрö гöнитасö; мöдöрö уськöтчас — 
вöввес куимöтлаö гöнитöны. Некыдз оз вермы вайöтны. Бöра тöдвылас усяс: «Мыйöнкö эд 
шука мöдiс отсавны». 

Сэк шукаэз пондасö вöввеслiсь коккезнысö йирны. 
Вöввес петасö саридзсис и гöнитасö гортаныс. Локтас сэк и Иван Саревич. Старука 

юалö: 
— Но мый, вайöтiн вöввесö? 
— Вайöтi, — шуö Иван Саревич. 
— Раз керин быдöс уджжез, то лок и босьт, кытшöм тэныт вöв гленитчас. 
Петасö. Иван Саревич видзöтас вöввез вылö и мыччалас медумöль, горбыля вöв 

вылö. А старука и шуö: 
— Мыйлö тэ этö медумöльсö босьтан? Мый сiйöн пондан керны? Босьт медбур 

вöвсö. 
Но Иван Саревич оз босьт медбурсö. Старука согласитчас. 
Босьтас Иван Саревич вöвсö и пондас мунны кошшыны Мича Нылöс. 
Мунас-мунас, локтас ю дорöдз. Вöлыс и шуö:  
— Вай, Иван Саревич, лэдз менö купайтчыны. 
Иван Саревич сiйö лэдзас. Вöв купайтчас и лоас сылöн борд. Пуксяс Иван Саревич 

сы вылö и пондасö лэбзьыны. 
Чожа локтасö мöдiк ю дорöдз. Вöв бöра корсьö купайтчыны. Иван Саревич лэдзас. 

Сiя купайтчас и быдмас мöдiк борд.  
Иван Саревич пуксяс вöв вылö, пондасö мунны одзлань: кыт лэбзясö, кыт гöнитасö 

и локтасö куимöт ю дынöдз. 
Кык борда вöв бöра корсьö купайтчыны. Иван Саревич сiйö лэдзас. Вöлыс 

купайтчас и лоас куим борда. 
Иван Саревич пуксяс, и пондасö мунны одзлань: кытi лэбзясö, кытi гöнитасö и 

локтасö Мича Ныв дынöдз. Иван Саревич пуксьöтас Мича Нывсö вöв вылö. Пуксяс и ачыс 
и давай пышшыны Идол дынiсь. 

Идол тожö вöв вылö пуксяс и давай ны сьöрö вöтчыны. Пондас нач ни вöтны. А 
Иван Саревичлöн куим борда вöлыс и шуö Идолыс вöвлö: 

— Тэ менам пиян и нуöтан Идолöс. Ме тэнат мам, нуöта бур мортöс. Вай тэ лэбтiсь 
вылö, кымöрас, и лэдз Идолсö онняюрöн. 

Сэк куим борда вöвлöн пияныс лэбзяс кымöрö да лэдзас Идолсö онняюрöн. Идол 
öтöр-мöдöрö быдсöн киссяс. Иван Саревич сё одзлань тэрмасьö гортас, а Идолыслöн 
кытöн юр, кытöн ки, кытöн кок и быдöс ны сьöрö вöтчöны. Мича Ныв чапкас зу, и 
бöраныс лоас вöр. Идовлöн юрыс пуэз коласö пырас и керас аслыс туй. Вились вöтчö ны 
сьöрö. 

Сэк Мича Ныв чапкас матег и лоас саридз. Идовлöн саридзас пондас быдöс торйын 
уявны: и юр, и коккез, и киэз. Иван Саревич Мича Нывкöт локтасö гортаныс и пондасö 
бура овны. 

МАМ ДÖРА 
 
Важынся-важын керкуокын, кöда вöлi вевттьöма идзасöн, олiс пöрись инька. 

Мужыкыс сылöн кулiс и кольччис сiя аслас зоннэзкöт. Пöрисьжыксö шуисö Митяöн, 
шöрöтсö — Лёняöн, а куимöтсö — Иванöн. Пöрись инька вöлi мастерича, сiя кыйис дöра. 
Рисуноккез, кöдна вöлiсö дöра вылын, орсiсö, кыдз ловьяöсь. Отир öддьöн босьталiсö 
сылiсь басöка кыйöм дöрасö, и эта вылын токо и олiс семъя. 

Öтпыр старука мунiс базарö вузавны ассис дöрасö. Вузасис да пырис öтiк лавкаö. 
Сэтчин казялiс басöк картина. Сы вылын вöлi рисуйтöмась басöк керкуэз, паськыт ыббез, 
сад, пруд. 

Старукалö сiдз гленитчис картинаыс, што сiя нянь эз понды небны, а босьтiс этö 
картинасö. Гортас мунiкö сiя сё думайтiс картина йылiсь и баитiс: 

— Кытшöм гажа овны эттшöм посадас! 
Гортас инька путшöтiс каттьöм картинасö и мыччалiс зоннэслö. Нылö картинаыс 

сiдзжö гленитчис. Мам и шуö аслас ыджытжык зонлö: 
― Митю, ме бы öддьöн ола эттшöм посадын. 
— Эта тэнат думаыт пустöй, мама! — висьталiс зоныс.  
Сэк старука шуö шöрöт зонлö: 
― Лёню, кыдз бы ме ола эттшöм посадын! 
— Но токо не эта оланын, — паныт шуис зонка.  
Сэк старука шуö медучöт зоныслö: 
— Иван, ме ог вермы овны эттшöм посадтöг. Если и тэ нем он вермы керны, то ме 

горёсянь кула. 
Иван пондiс бурöтны мамсö: 
— Эн тöждiсь, маминьöй, тэ эд кужан кыйны дöра вылын сiдз жö, кыдз эстöн 

рисуйтöм. Пондыв. Сэк бы тэ уджалiкат видзöтiн и думайтiн, што тэ сэтöн олан. Мам 
шыасис: 

— Тэ не весь баитан. Пондыла ноко. 
Сiя босьтiс быдкодь рöма суниссэз да пондiс кыйны дöра. Сiдз чулалiс лун, мöдiк, 

чулалiс мисеч, мöдiк. Ыджытжык зоннэз пондiсö лöгавны мамныс вылö: 
— Тэ, мама, сё уджалан-уджалан, а нем он вузав. Миян сьöм вылын и олан. 
Сэк Иван шуö воннэслö: 
— Мед мамö керö ассис уджсö, эта уджыс вашöтö сы дынiсь сьöкыт думаэз. А кыдз 

мыдзит уджавны, ме öтнам верма сылö отсавны. 
Иван уджалiс лун и ой, а мамыс пукалiс аслас дöра сайын. Сiдз чулалiс год, но 

мортыс сё уджалiс и уджалiс. Синнэз сылöн пондiсö аддзыны умöля ни. Сiя эз мöд 
чапкыны ассис уджсö сэтчöдз, кытчöдз дöраыс оз кыйсьы. 

Куим год бöртi дöра вöлi кыйöм. Мамыс пондiс мыччавны уджсö зоннэслö. Диво 
кутiс зонкаэсö, нiя öтiк öмись горöтiсö: 

— Кытшöм басöк дöраыс! 
Сiя лоöм топ картинаыс кодь. Эта кадö лэбтiсис ыджыт тöв, кватитiс дöрасö и 

нöбöтiс шондi петан ладорö. Инька уськöтчис дöра сьöрö, но синнэз сылöн аддзисö умöля, 
и сiя усис. Кöр садясис, висьталiс ыджытжык зоныслö: 

— Митю, мун кошшы этö дöрасö, сэтöн менам быдöс оланö. 
Лöсьöтчис Митя туйö. Мунiс сiя быдса мисеч и локтiс керöс дынöдз. Керöс дынын 

сулалiс керкуок, а веськытланяс керкуок бокын — изовöй вöв. Керкуокын олiс старука, сiя 
казялiс Митяöс и шуö: 

— Кытчöдз туй видзан, зонiньöй? 
— Дöра кошшыны. Менам мамö кыйис дöра. Кöр дöраыс кыйсис, лöг тöв 

пышшöтiс сiйö. 
— Этö дöрасö босьтiсö басöк нывкаэз, кöдна олöны шондi петан ладорын. Нiя 

мöдöны кыйны эттшöм жö дöра. Ны дынöдз туйыс öддьöн сьöкыт. Перво колö шедтыны 

ассит кык пинь, сувтöтны нiйö вöвыс öмö. Сэк вöлыс ловзяс и пондас сёйны ягöддэз, 
кöдна быдмöны сы гöгöр. 

Сёяс дас ягöд, сэк вермас нуöтны нывкаэз дынö. Но эта не быдöс. Одзлань тэныт 
колас шытöг вуджны керöс, кöда лолалö биöн. Горöтчан кö вуджтöн öтiк кыв, пöртчан 
пöимö. Вуджан этö керöссö да локтан ыджыт саридз дынöдз. Сы кузя пондасö кывтны 
йыэз. Вились эстöн тэныт колас керпитны кöдзытсö и зубытсö. Кыдз верман керны быдöс 
этö, сэк саридз кузя уян сiя государствоöдз, кытöн олöны басöк нывкаэз. Коран нылiсь 
дöра, кöдö кыйис тэнат мамыт. 

Митялö жаль лоис ассис кык пиньсö, да сэтöн жö эшö одзас би и ва. Сiдз повзис, 
што рожаыс зелёной лоис. Старука пондiс серавны сы вылын: — Тыдалö, не тэ сьöртi 
быдöс эта. Берт гортат. Ме сета тэныт коробкаок зарниöн, и тэ верман бура овны. Сiя эз 
берт гортас, а мунiс кытчö синнэз видзöтiсö да коккез нуöтiсö. 

Эта кадö мамыс öддьöн шогалiс. Чулалiс куим мисеч, кыдз ыджытжык зоныс мунiс 
гортсис, но сысянь дажö юöр некытшöм эз вöв, Сэк мамыс шуö аслас шöрöт зонлö: 

— Öнi тэ Лёня, мун кошшыны дöрасö. Эд сэтöн менам быдöс оланö! 
Лёня согласитчис. Сiя лöсьöтчис туйö и мунiс. Чулалiс мисеч, локтiс сiя керкуок 

дынöдз, кöда сулалiс керöс дорын. Зонкасö панталiс старука да висьталiс сiйö жö, мый 
баитiс ыджытжык воныслö. Кывзiс сiйö Лёня и повзьöмсянь рожа вылас пондiс лöзöтны: 
эшö бы — öштыны кык пинь, пессьыны бикöт и вакöт — этö не сы сьöртi! Старука сылö 
сетiс тожö зарни коробкаокöн, и Лёняыс, пöрисьжык воныс моз жö, эз берт гортас. А 
мамыс виччисис ассис зоннэсö. Эз вöлö некытшöм юöррез некöдасянь. 

Сiдз чулалiс эшö куим мисеч. Эта кадö инька пыр горзiс, и лоис сылö эшö 
умöльжык. Öтпыр Иван шуö мамыслö: 

— Мама! Менам воннэзö сё эшö эзö локтö, нiя, натьтö, шедiсö бедаö. Колö меным 
мунны да мездыны нiйö бедаись и аддзыны дöрасö. 

Старука думайтыштiс и шуö: 
— Ладно, öнi мун тэ, да берегит асьтö. Ме понда эн пов, суседдэз меным отсаласö. 
Иван чожа лöсьöтчис туйö да мунiс гортсис. Локтiс сiя эта жö керöс дынö и 

панталiс керкуок дынiсь сiйö жö старукасö, кöдö аддзылiсö сылöн воннэз. Старука 
висьтасис сылö нiя испытаннёэз йылiсь, кöдна лоасö туй вылын, медбы локны сiя 
государствоö, кытöн öддьöн басöк нылiньöйез. А сыбöрын содтiс: 

— Тэнат воннэт татöн вöлiсö. Ме сетi нылö зарни коробкаоккезöн, и нiя бöр 
бертiсö. Сiдз жö и тэ, босьт лутшö коробкаокöн зарни да мун бöр. 

Иван паныт висьталiс: 
— Ог ме босьт тэнчит коробкаок зарниöн. И мый бы эз ло, ме муна кошшыны 

дöрасö аслам роднöй мамö понда. 
Сiя сэтöн жö нетшкöвтiс ассис кык пинь и сувтöтiс нiйö вöлыс öмö. Изовöй вöв 

ловзис и пондiс сёйны ягöд. Кыдз сiя токо сёйис дасöт ягöд тусь, Иван пуксис сы вылö и 
вöрзис туйö. 

Куим лун и куим ой гöнитiс, и вот одзаныс мыччисис керöс, кöда лолалö биöн. 
Биыс уськöтчис Иван вылö и пондiс сотны сiйö. 

Пиннесö гичыртiс, эшö крепытжыка кутчисис сермöт бердас Иван и мунiс одзлань. 
Сiя шы эз сет, кöть сылö вöлi öддьöн зубыт. Недыр мыйись сiя локтiс паськыт саридз 
дорö. Токо сибöтчис сiя берег дорö, кыдз кöдзыт ва уськöтчис сы вылö. И сэтöн Иван эз 
повзьы, а мунiс сё одзлань. Лун бöртi Иван локтiс мöд берегöдз и казялiс государство, 
кытöн олiсö мича ныввез. Эта государствоын сулалiс сэтшöм басöк двореч, што пероöн не 
гижны, каскиын не висьтавны. Сэтöн и олiсö мича нылiньöйез. Иван локтiс двореч дынö и 
аддзö, кыдз нывкаэз кыйöны дöра. А дöраыс, кöдö кошшö Иван, куйлö шöраныс и 
быдöнныс сы вылö видзöттöн велöтчöны кыйны. Иван висьтасис нылö, мый понда локтiс. 
Нывкаэз кöсйисö сылö, што ашын нiя кыясö ассиныс дöра да сетасö сылö мамыслiсь дöра 
торсö. Иван согласитчис виччисьны. Нывкаэз вердiсö Иванöс, и зонка онмöссис крепыт 
онöн. Ойнас нывкаэз öзтiсö биэз и кыйисö дöра. Перво кыйсис дöраыс гöрд паськöма 

нывкалöн. Эта нывкаыс вöлi медвежöра да медбасöк. Сiя пондiс видзöтны ассис кыйöмсö 
да сiйö, кöда сьöртi кыйис. Мамлöн дöра унаись вöлi буржык. Нывка öддьöн дивуйтчис и 
шуö: 

— Кытшöм бур овны эттшöм местаын! И сэтöн жö старукаыс дöра вылын кыйис 
ассис портрет. 

Чожа и мöд нывкаэзлöн кыйсис, и нiя водiсö узьны. Иван чеччис и думайтö: 
— А кыдз нiя ашын озö сетö меным дöра торсö? А сэтöн мамлöн быдöс оланыс. Ме 

ог виччись асылöдз, а босьта дöрасö да муна. 
Мый думайтiс — сiйö и керис. Каттьыштiс дöрасö, босьтiс конувтас, чеччöвтiс вöв 

вылö. Вöв пондiс лэбзьыны стрелаöн, но туй вылын Иван бöра пессис и кöдзыт вакöт, и 
бикöт. И вот локтiс сiя старука дынöдз. Мöдыс панталiс Иванöс шыннялöмöн: 

— Молодеч! А öнi тэрмась мамыт ордö!  
Старука шедтiс вöвлiсь кык пиньсö да сетiс нiйö Иванлö, а вöв бöр лоис изовöй. 

Старука козьналiс Иванлö кык гоз лэбöтан чаркиэз и висьталiс: 
— Тэрмась, мамыт вот-вот кулас! 
Иван токо ештiс кöмавны лэбöтан чаркиэз, кыдз лоис гортас ни. Мамыс куйлiс 

кроватьын и öдва ни лолалiс. Иван горöтiс: 
— Мама! — и путшöтiс дöрасö. Шондi югöррезсянь, кöдна койыштiсö дöра вывсис, 

оссисö синнэз старукалöн. Видзöтiс, серöмтчис старука дöра вылö. Босьтiс сiйö киас и 
петiс öтöрö, медбы буржыка видзöтны аслас узöр вылö. 

Кыдз токо пуктiс дöра торсö му вылö, лэбтiсис дзоридззезлöн чöскыт дук. Дöра тор 
лоис сё ыджытжык и ыджытжык. Друг öшис учöтик идзасöн вевттьöм керкуок, кытöн олiс 
старука аслас зоннэзкöт, и сы местаö быдмис ыджыт басöк двореч. Двореч гöгöрын — 
басöк саддэз, ыджыт пруд, кыдз вöлi кыйöм дöра вылын. Пöрись старука казялiс пруд 
дорись басöк том нылiньöйöс. Нывка серöмтчыштiс да висьталiс: 

— Тэнат дöраыт меным сiдз гленитчис, што öтлаын сыкöт ме локтi тiян дынö. 
Старука корис пырны нывкасö дворечö. Чожа Иван гöтрасис нывка вылын, и нiя 

лоисö öддьöн часьливöйöсь. 
Пöрись старука корис ас дынас овны суседдэсö, кöдна эз чапкö сiйö умöль кадö. 

Öтпыр двореч дынö локтiсö кык нишшöй. Этö вöлiсö Митя да Лёня. Зарни, кöдö 
получитiсö старукасянь, чожа бырсис, и нiя лоисö нишшöйезöн. Кöр казялiсö, кытшöм 
бура олöны мамыс и воныс иньканас, нылö лоис стыд. Зонкаэз эз и лысьтö пырны 
дворечö. Гусьöник, дзебсисьöмöн пышшисö, и öнi сё ветлöтöны кортöн. 

 

ИЛЛЯ МУРОМЕЧ ДА ШАТЁР-БОГАТЫР 
 
Илля Муромеч мунöма ассис вын пешлыны. Локтöм сiя поп дынö, а поп шуö: 
— Нёльдас öвин гöгöр эм сю вартны. Кутчан? 
— А мыйöн вештiсян? 
— Мымда верман, сымда и нуан сюсö — вот и вештiся. 
Сiдз и керас богатыр: кыдз вартас, босьтас коленкор да вурас кузьö и кузьö мешöк, 

гуна сувдас, тыр куралас сэтчö сюсö, лэбтыштас пельпон вылас — и гортас. Поплö сюыс 
етша и кольччас. 

Поп токо синваэсö чышкыштас, да нем он кер. 
Ваяс богатыр горт дынас мешöксö, а кыдз керкуас пыртны, оз тöд: мешöкыс ыбöсас 

оз тöр. Каяс крыша вылö, разяс сiйö да потолокöттяс и кисьтас сюсö керкуас. 
— Вот тэныт, мама, нянь, а ме муна вын пешлыны. Мунас, мунас, локтас саридз 

дорöдз. Аддзö: вуграсьö кинкö, тожö богатыр. Юалö сылiсь: 
— Эм ли, дона морт, выныт? Мöдыс отвечайтö: 
— Абу, абу. 
Мунас Илля Муромеч сы дынiсь: 

— Нем и кутчыны, сiя меным и вонö оз лöсяв.  
Аддзö: мельнича сулалö, сэтöн мельник — тожö богатыр. Кутчасö вын пешлыны. 

Мельнича гиль-голь киссяс — павкасö вермасикас сыö. 
Мельник шуö: 
— Вай шоччисям да эшö вермасьыштам. Ю вина тэ эстiсь, а ме эстiсь. 
Шоччисьöны. Пондас юны богатыр сiя бочкаись, кытiсь тшöктас мельник. Невна 

пешлыштас, аддзö: выныс чинö (сылöн вöлöм вын чинтан да вын содтан вина). Эз сiйö 
понды юны, вежис бочкаэсö местаэзнас. 

— Вай, пермяк, юыштам, — корö Мельничнöй богатыр. 
Юасö, бöра вын пешлöны. Кыкнанныслöн вынныс уна, а Илля Муромечыс сё жö 

вынажык. 
— Ладно, ме лоа тэнат томжык вонöн, — сетчас Мельничнöй богатыр. 
Мельничасö тэчасö и мунасö одзлань. Локтасö паськыт ыб вылö чочком шатёр 

дынö. Бöра сэтöн богатыр — Шатёр-богатыр. 
— А-а, вот эта меным и колiс, вын дак вын, натьтö, сылöн, — шуö Илля. 
Узьö богатыр, оз и вишнит. Öт бокас сё пуд сьöкыта палича, мöдас — кыксё пуд 

сьöкыта меч. 
— Кутчисьлам, — шуöны мельник да Илля Муромеч, öтiк мортыслö огö сетчö, а 

перво шоччисьны колö. Водасö кык богатыр узьны, крепыта онмöссясö. А сы коста тыр 
войско локтас, сьöд вöр кыдз. 

Шатёр-богатыр чеччас и гладь войскосö вияс.  
Саймасö мöддэт, дивуйтчöны, сыкöт кутчисьöм йылiсь оз и лысьтö думайтны, а 

токо шуöны: мыля миянöс пö эн саймöт? Мöдыт и нырпыснас оз вишнит, сапнитчас-водас 
му вылö, вын öктö. 

Ойнас кысянь и локтас куим юра чудовишшо — эта ачыс Кöвшаыс. Шатёр-
богатырлö бокас кыдз чушкыштас мыйöнкö, чепöссяс да онзiльувьяс öтпырись 
öвтыштöмöн öтiк юрсö чудовишшолiсь орöтас. Веськöтчыштас да кыдз öвтыштас — мöд 
юрыс абу, и куимöтыс, кыдз мячок, таралас. Телоыс му пытшкö пырас.  

Бöр локтас Шатёр-богатыр и шуö: 
— Мунiс эд, совсем пышшис, му пытшкас пырис, а сэтчин нывка сылö вын öктö. 
— Мыля эн саймöт, öтнат мунiн? — юалöны локтiссез. 
— Эг тай, аслам вын вылö надейтчи. Öтнас бы вöлi эта Кöвшаыс, дак мый не 

вермыны, а вот отсалiссез сылöн уна эмöсь — эта умöль. 
Илля Муромеч шуö: 
— Ме муна страшшайта этö Кöвшасö да и сылiсь отсалiссесö. Мед тöдöны, кинкöт 

кутчисьны. Босьтас Илля Муромеч вöв да и мунас. Мунас, мунас, аддзö: нывка западня 
дын пукалö. 

— Тэ Кöвшалö отсалан? — юалö Илля Муромеч. 
— Кöвшалö. А тэныт мый? — отвечайтö нывка. А ачыс западня пытшкас кушак 

чапкыштас, и сэтчинiсь савдат пишальöн чеччöвтас. Илля Муромеч нывкасö вияс, ачыс 
кушаксö нывкаыс туйö пондас чапкавны да савдаттэсö кыскавны. Павка вылö öт помсяняс 
да мöдсяняс кышавлас савдаттэсö и мунö одзлань. 

Дыркодь ни мунас, аддзö: кузнеч вöввез дорö. 
— Тэ кинлiсь вöввесö доран? 
— Кöвшалiсь. А тэныт мый? 
— Ак, тэ Кöвшалö!? — лöгасяс Илля Муромеч и вияс сiйö. Кузнеч Кöвшалöн тожö 

оз ло. Одзлань мунас, локтас керкуö. Сэтöн нывка Кöвшалö павжун пуö. Мöдыт лöгасяс: 
вия, шуö, ме тiянöс, Кöвша павжуннэзöс! 

— Эн вий менö, а то ачыт татчö ендан, — кеймисьö нывка. — На вот тэныт чочком 
чышъян, сiя не простöй, отсалас тэныт кöр ковсяс.  

Илля Муромеч öддьöн бур сьöлöма вöлöм. Сiя эз вий нывкасö. Нiя öтлаын петiсö 
керкусис и мунiсö одзлань. 

А Шатёр-богатыр эта коста чочком шатёр дын Илля понда тöждiсьö: вöв абу, 
отсалiсь абу, вияс, шуö, Кöвшаыс. 

А нывка шуö Илля Муромечыслö: 
— Менам вын оз тырмы Кöвшасö вермыны, а öддьöн ни сы вылö лöг петö, уна ни 

кешитчис ме вылын. А вот сойö дынö бы кыдзкö ветлыны, сiя, натьтö, сё ни вермас 
Кöвшакöт вештiсьны, сiя месся би, сё ни сылöн петас мыйкö, а олö сiя Ыджыт Синкыма 
сар дынын.  

— Ладно, — шуö Илля Муромеч, — мунам сойтö судзöтам, а Кöвшалiсь ме öнi ог 
пов, сы понда öнi некинлö вынсö керны. 

Мунасö нывкакöт Шатёр-богатыр дынö. Илля Муромеч тшöктö сiйö: 
— Вай тэ гöтрась нывкаыс вылын, öддьöн ни басöк сiя. 
Гöтралас Шатёр-богатырсö, а ачыс мунас Ыджыт Синкыма сар дынiсь би кодь 

нывсö судзöтны. Мунас, мунас, кулöм баля казялас. 
Друг кысянь и кöиннэз пантасясö: тшыгöсь, пиннезнаныс гырчигтöны. Мыйöн жö 

нылö отсавны? Кулöм балясö кутас, трекнитас, а сыись — кыным вурун тылöп, сыным и 
баля лоасö. Вот нiйöн и пöтасö кöиннэз, аттьö висьталасö. 

Мунö Илля Муромеч одзлань, паныт дудiэз, öддьöн ни бы юöны, а ва гöпок токо 
учöтик да нятьöсь. Илля Муромеч гöпокас бедьнас вачкас, и лоас быдса ты. Дудiэс 
уськöтчасö сэтчö, юасö да ыджыт аттьö богатырыслö висьталасö. 

Мунö одзлань и аддзö: мошшез öтiк дзоридз вылö пуксьöны, чупкöны бы масö, а 
сэсся дзоридззес абуöсь. Öвтыштас бедьнас Илля Муромеч — дзоридззес быдса видз 
лоасö. Мошшез чупкасö масö, аттьö шуасö. 

Дыр я, недыр я Илля Муромеч мунас — локтас Баба-Яга дынö. Баба-Ягалöн вöввез 
тыр, некин оз вермы пастучитны нiйö. 

— А, шедiн! — шуö Баба-Яга. — Ужо, лок татчö. Пондан вöввез пастучитны. 
Верман — öтiк вöв сета, он — юртö керала. 

— А мый, пастучита, кутчися, — шуö богатыр. Кутчисяс. Пуксьöтас Баба-Яга 
пажнайтны Илля Муромечсö, а ачыс карта вылö петас, кöрталас ки долонь бердас плетьсö 
да вартлас да вартлас вöввесö, а сэсся прикажитас: 

— Пöртчö кöиннэзö да пышшö вöррезö. 
Мунас Илля Муромеч караулитны. Джын лунöдз оз ланьт, а сэсся оз и казяв — 

онмöссяс. Рытъявнас саймас — некин абу. Мый керны? «Вот бы кöиннэз локтiсö!» — 
думайтыштас богатыр. Кысянь и кöиннэз локтасö, юалöны: 

— Отсавны колö? Этö ми вермам. 
Унньöвтасö кöиннэс и пöртчасö вöввезö. Пастукыс вайöтас нiйö Баба-Яга ордö. 
— Вот эта пастук! — шуö Баба-Яга. 
— Этö вöввет тэнат бурöсь, некытчö оз мунö,— висьталас Илля Муромеч, — а ме 

пастук кыдз пастук. Ашынас Баба-Яга вердас-юкталас пастуксö, а ачыс — карта вылö да 
плетьнас бöра и велöтö вöввесö: 

— Пöртчö дудiэзö да лэбзьö, а то видзöтлö менам! Пастуклö Баба-Яга сетас сьöрас 
черинянь да вина. 

Мунас Илля Муромеч, павжунöдз караулитчö, кыдз нем абу и вöлöма. Павжнайтас 
да водас шоччисьны. 

Оз и казяв — онмöссяс. Рытъявнас саймас — вöввез абу. Мый керны? А дудiэс 
кысянь и пырк токо лэбзясö, пуксясö и вöввезö пöртчасö. Вайöтас вöввесö пастук 
чесьпочесси. 

— Но и пастук! — ошкö сiйö Баба-Яга, а аслас вир оз тырмы, лöгувьяс оз тöд, 
кытчö воштiсьны. Ашынас Баба-Яга чöскыта-чöскыта вердас пастуксö, сьöрас мыйсö токо 
оз сет павжун вылас, и табак сетас да онмöсьтан воттезöн киськалас. А карта вылас 
вöввесö велöтö: 

— Тi мошшезö пöртчö да пышшö, одö кö кывзö, дак шедлат меным. 

Мунас пастук аслас вöввезöн, вердö нiйö, караулитö. Павжун кад локтас, сiя сёяс, 
юас, куритыштас и кар токо онмöссяс. Саймас, видзöтö: шондi лэдзчöма ни, а вöввез абу. 

«Ок, кöбы этчö мошшез», — думайтыштiс Илля Муромеч. 
А мошшес сэтöн и эмöсь: дзингыштасö и вöввезö пöртчасö. Вашöтас вöввесö 

пастук чесьпочесси Баба-Яга ордö. 
— Вот эта пастук! — пиннесö гырчигтöмöн шуö Баба-Яга, ― сета тэныт вöв, 

бöрйы ачыт. 
Ашынас петас Баба-Яга карта вылас: öтiк вöв вылiсь кучиксö кульыштас — 

мöдiклö пуктö. Быдöс сiдз керас, быдöс сорас. А вöлöма Баба-Ягаыслöн строшнича. Сiя и 
гусьöник висьталас Илля Муромечлö: босьт пö медрукйöсь вöвсö. 

Петас пастук карта вылö Баба-Ягакöт: вöввес чисто бурся-бурöсь, угöлокас токо 
рукйöсь и рукйöсь вöвжуг сулалö, топ кыдз кувны ни лöсьöтчöм, сэтшöм умöль. Казялас 
сiйö Илля Муромеч и тöдвылас усяс строшничаыслöн наказыс. 

— Эта вот, — шуö пастук, — меным колö. А Баба-Яга дивуйтчö: 
— Мый тэ сiйö босьтан, рукйöсь бöрсö, эттшöм бур тэ менам пастук вöлiн, эз на 

сэтшöмыс вöвлы. Босьт буржыкö, видзöт, мымда бур вöввес. 
— Ог, оз колö нiя меным, ме этö босьта, — баитö Илля Муромеч. 
Сякö старайтчö Баба-Яга ылöтны богатырсö, а мöдыт некыдз оз сетчы. Вöлись 

öдва-öдва Баба-Яга сетас умöлик вöвсö, а ачыс думайтö: «Да мый эта эттшöмыс, кытшöм 
эта роботник меным шедiс? Да ась, ме сiйö велöта эшö!» 

А богатыр пуксяс рукйöсь вöв вылö и мунö Ыджыт Синкыма сар дынö. 
Мунiкас сой ордö, мам ордö таралас, вичку дынöт мунас — пернапассэз тэчас. Дыр 

я мунас — локтас сар дынöдз, кытсалö сарлiсь слугаэсö. Петасö слугаэс, сизим вожа 
вилаöн сарлiсь синкыммез лэбтасö: видзöт пö, кин локтiс, да тшöкты, мый колö керны. 
Нем туйö сарлöн слугаэс Илля Муромечлö: сеталас лёнаныс, иньдалас, дасöс пöрлалас да 
би кодь нывсö судзöтас. Мунö богатыр нывканас аслас вöв вылын, а Баба-Яга эта коста 
пиннесö кесло, лöсьöтчö вештiсьны вына да китрöй пастуккöт: шогдi кöдзас, вундас, 
вартас, виль нянь пöжалас, сёяс ачыс да и вöвсö вердас и давай вöтчыны пастук сьöрö. 
Сетас вöвлö наказ: вöт кыдз-некыдз, сёроно вöт! 

А Баба-Ягалöн вöлыс зон сiя вöвлöн, кöда вылын богатырыс пукалö. Вöтöны ни 
богатырсö, вöтöны. Бергöтчас рукйöсь вöлокыс паныт аслас зонланьö и юалö: 

— Неужели виян? 
— Неволя тшöктö сiдз. Мый кöзяйка приказывайтö, сiдз и ковсяс керны, — паныт 

шуö мам вöвлö. 
— А тэ вий кöзяйкатö, — велöтö вöв-мам, — Лэбтiсь пемыт вöрся вылынжыка и 

бергöтчы юр вевдöрöт. 
Вöв-зон сiйö и керас. Кык кок йылö ордчас, пемыт вöрся вылöжык чеччöвтас да юр 

вевдöрöт бергöтчас. Быгыльтчас Баба-Ягаыс улö да и вийсяс. Оз вермы Илля Муромечсö 
Баба-Яга. Богатыр да би кодь нывка пуксясö и мунасö Шатёр-богатыр ордö паськыт ыб 
вылö. Сразу кык свадьба керасö, кык богатыр кык сойöс босьтасö. Дыр и дыр пируйтасö 
öтлаын. 

 

ЗОН-БОГАТЫР 
 
Вöлöмась стариклöн да старукалöн квать зон и öтiк ныв. Пашняыс нылöн ылын 

вöлöма, Асывнас одз чеччасö воннэз и мунöны пашня вылö уджавны, öтпыр асывнас 
чеччöмась и абу ештöмась сёйны. Шуöйы мамныслö, ась пö сойным миянлö сёйны ваяс. 

Мийö пö горт дынсяняным пас колям — гöрыштам пашняöдззас. 
А змейыс кылас нылiсь баснисö (Вот эд öнi таланьын абу змейес, а сэк вöлöмась, да 

сэтшöм страшнöйöсь!) и керас бороздасö аслас керку дынöдз. Сойныс мунас, мунас да и 
локтас змейыс дынöдз. 

Локтасö рытнас воннэз и шуöны: 
— Мыля нö эдö ыстö сойнымöс? А мамыс повзяс: 
— Ыстiм эд мийö. Видно, змейыс дынас бöбöтiс. Решитасö воннэз мунны змей 

дынö, мырддьыны сылiсь сойнысö.  
Мунасö, мунасö — пантасьö нылö порсь пастук. 
— Кытчö тiйö мунат, зоннэз? — юалö. 
— Мунамö сойнымöс змей дынiсь мездöтны. 
— Вот кутö медыджыт порсьсö, начкылö и сёйö,— тшöктö пастук. 
Кутасö воннэз порсьсö, начкыласö, но сёйны вермасö токо öтiк торöн. Пастук и 

шуö: 
— Абу тiян вынныт. Весь мунат. Но воннэз оз кывзö пастуксö и мунасö одзлань. 
Мунасö, мунасö — пантасьö нылö мöс пастук. Висьтасясö да юасясö, а пастук и 

шуö: 
— Вот кутö порозсö, начкылö да сёйö. Начкыласö воннэз порозсö, сёясö неыджыт 

торöн и сэсся оз вермö. Пастук и шуö: 
— Абу тiян вынныт. Весь мунат. 
Но воннэз оз кывзö пастуксö и мунасö одзлань. Мунасö, мунасö — пантасьö нылö 

вöв пастук. Баитасö-керасö и пастук тшöктас кутны медбур жеребечсö. А воннэз оз вермö 
и матö локны. 

— Весь тiйö мунат, бертiт бы лутшö бöр, — шуö пастук. 
Но воннэз мунасö одзлань. Мунасö, мунасö — локтасö змей керку дынöдз. 
А сэтöн сойныс ва пыртö. 
— Мун, сойным, да юав змейыслiсь, мый бы сiя керис, если бы сылöн шуриннэз 

локтiсö, — тшöктöны воннэз сойныслö. Сойныс пырас, юалас. Змей и шуас: 
— Ась локтöны, нiйö верда, юктала. 
Сэк воннэс и пырасö. Змей пондас нiйö вердны, юктавны, ваяс берся сёян да бочка 

вина. Сёясö невна воннэз и сэсся оз вермö. А змейыс тутшкас-сёяс яй быдса баран туша да 
юас бочка вина и шуö: 

— Абу, батя, тiян вынныт. Локтö петалам öтöрас. Петасö öтöрас, и змейыс тшöктас 
шедтыны дуб. Воннэз трек оз вермö керны. Змейыс нiйö быдöннысö ямаö сюяс. Пöрись 
гозъя тöждöны гортаныс, зоннэзнысö жалейтöны. Баитöны öтамöд коласын. 

Абу колöма пö лэдзны нiйö. 
Öтпыр старука лэдзчöм вала. Гумыштöм васö, и сылö ведраас сюрас анькытш тусь. 

Босьтас старука сiйö, кайöтас гортас, пöлатьö чапкас. Анькытш тусьыс пондас син одзын 
быдмыны-нюжавны. Быдмас, быдмас — лоас морт, быдса богатыр. Вот сiя и юалö старик-
старукалiсь: 

— Тiйö век сiдз öтнаныт и олiт? 
Сэк пöрись гозъя висьтасясö быдöс асланыс челядь йылiсь. 
Зон-богатыр тшöктас керны крепытжык меч. Айыс керöтас дас пуд сьöкытаö. 

Зоныс босьтас да и чегöтас сiйö. Сэк айыс керöтас кыкдас пуд сьöкытаö, а зоныс бöра 
жугдас сiйö. Вöлись старик керöтас сылö нёльдас пуд сьöкытаö. Эта мечöн мунас зонка-
богатыр кошшыны сойсö да воннэсö. Мунас, мунас, панталас порсь пастукöс. Тшöктас 
пастук начкывны порсьсö да сёйны. Богатыр начкылас порсьсö да сёяс сiйö. Пастук и шуö: 

— Вот тэ вына, верман мунны змейкöт вермасьны. Сiдз жö пантасьласö зон-
богатырлö мöс пастук да вöв пастук. Сёяс богатыр мöсöс, кутас жеребечöс и сiйö сёяс. 
Ошкасö пастуккез зонка богатырöс. Зонка локтас змейыс керку дынö. Аддзас: нывка ва 
пыртö. Зонка дыровайтчас сыкöт и висьталас нывкалö, што сiя сылöн вон и локтiс 
мездыны сiйö змей дынiсь. Сойыс пырас керкуас и шуö змейлö: 

— Мый бы тэ керин, если бы тэ дынö локтiс шурин? Змей ответитiс: 
— Нем бы эг кер, удi-вердi бы. 

Сiдз и висьталас нывкаыс воныслö. Пырас керкуö зонка-богатыр. Змей пуксьöтас 
сiйö пызан сайö, пондасö сёйны. Ачыс змейыс сёяс уна и уна, юас кык бочка вина, а 
зонкаыс сёяс и юас кыкись сысся унажык. 

— Но, — шуö змей, — тэ вынажык месся. Бурасям али тышкасьны пондам? 
— Ме локтi тышкасьны. Мун пет да öшын увтас кер эзысёвöй плошшадка. 
Петас змей, кисьтас эзысьöн плошшадка. А эта коста зонка и шуö сойыслö: 
— Кöр ме мыдза, тэ петкöт меным стокан вина, сэк менам вынö содас витiсь. 
Петасö змей да богатыр тышкасьны. Змейыс вартас — зонка вонясянвиöдззас 

пырас муас. 
Зонкаыс вартас — змейыс косвиöдззас пырас. Змей и шуö: 
— Шоччисьыштам невна. 
Эта коста богатырлö сойыс петкöтас вина стокан. Зонка юас, выныс витiсь содас. 

Бöра пондасö тышкасьны. Сöтас змей — зонка косви муас пырас. Сöтас зонкаыс — 
змейыс голяви муас пырас. Пессясö-пессясö, мыдзасö. Змей бöра корö: 

— Шоччисьыштам невна. 
Пондасö шоччисьны. Богатырлö сойыс бöра вина удас. Вились кутчасö тышкасьны. 

Сöтас змей — богатыр моросви муас мöртчас. Сöтас зон-богатыр — змейыс юрнас быдсöн 
му пытшкас пырас. 

Сэтöн и пом сылöн лоас. Зон-богатыр сойыскöт аддзасö воннэзнысö, лэдзасö нiйö 
ямасис, и быдöнныс мунасö гортаныс. Бура пö пондöмась овны. 

 

ВЕЖÖМ ЧЕЛЯДЬ 
 
Олöмась-вöлöмась кöркö пöрись гозъя. Вöлöмась нылöн куим ныв. Ыджытöсь ни 

ныввес вöлöмась. öтпырся пö лён летны мунöмась тракт дорись ыб вылö. Летöмась, 
летöмась да пуксьöмась шоччисьны, и пондöмась нiя бöрйыны аслыныс жöниккез. 

— Ме вöралiсь сайö муна, — шуö медпöрись сой. 
— А ме сапожник сайö, — горöтчас сэтчö шöрöт сой. 
— А ме муна купеч сайö, — шуö медучöтыс. — Вая сылö куим челядь. Нiя менам 

пондасö зарниöн öтöрасьны. Эта коста тракт вылöт мунас купеч да и кылас нылiсь 
баснисö да аскöттяс думайтö: «Вот бы гöтрасьны сэтшöм нывкаыс вылын, мед сiя вайис 
челядь, кöдна зарниöн бы öтöрасьлiсö». 

Локтас гортас купеч, баитас-керас айыскöт да и шуасö босьтны этö нывкасö. Ась пö 
не озыр, зато пö миян зарни тыр лоас. Ветласö корасьны, нывка согласитчас, и чулöтасö 
свадьба. 

Оласö, оласö том гозъя, и шогмас нылöн ныв. Эта жö государствоын олöм пöрись 
ведьма. Сiя кылас эттшöм дело йылiсь да и вежас ойнас кагасö. 

Чулалö год бöрсянь год, кага сё быдмö и быдмö. Купеч виччисьны ни оз вермы, кöр 
нылыс зарниöн пондас öтöрасьны. Но мымда бы эз быдмы нывка, зарнисö сiдз эз и 
мыччав. Лöгасис купеч, думайтö: «Бöбöтiс менö иньö». 

Чулалас эшö куим год. Купечлöн инь чужтас эшö öтiк ныв. А лöг ведьма бöра 
вежас кагасö. Купеч виччисяс, виччисяс эта нывлiсь зарнисö, но сiдз нем оз и вермы 
виччисьны. Эшö öддьöнжык лöгасяс купеч, асьсö видö: и мыйлö пö ме токо гöтраси 
бöбöтчисьыс вылын. 

Чулалас эшö куим год. Купечлöн инь ваяс зон, а ведьма оз ни веж кагасö. Зонка син 
одзын быдмö-нюжалö, а зарни тожö абу. Купеч совсем лöгасяс иньыс вылö и тшöктас 
бочкаö сюйыштны сiйö зоннас да чапкыны саридзö. Сiдз и керасö: сюйыштасö нiйö 
бочкаö да шупкасö саридзö. 

Вот и тöждiсьö бочкаас инька, оз тöд, мый керны. А зон и шуö: 
— Мый тэ горзан, мам? Вот ме быдмышта да кыдз вынсьöтча, сiдз и бочка 

пыдöсыс петас. 

Дыр я, не я, ылö я, матö я нiя кывтiсö — огö тöдö. Зонка эшö быдмыштас да кыдз 
вынсьöтчас — бочка пыдöс ризя-вазя шедас. Петасö мама-зона берег дорö и озö тöдö, мый 
керны. Сэк зонка решитас мунны бур олан кошшыны, а мамсö коляс берег дорас. Мунас, 
мунас том зонка, панталас старикöс. Старикыс дзор и дзор ни. 

— Кытчö тэ мунан, зонöй? — юалö старик. 
Зонка быдöс висьтасяс, мый лоис сыкöт и мамыскöт. Старик сетас бедь-зорок да 

тшöктас бöр бертны берег дорас и öвтыштны бедьнас. Зонка аттьö висьталас бедьыс понда 
и бертас мамыс дынö. Кыдз öвтыштас öтпыр зорокнас — двореч ыджытся-ыджыт каяс, 
öвтыштас мöдпырся — сюöн амбаррез быдмасö. 

Öвтыштас куимöтпырся — прислуга кысянь и лоас. Олöны нiя мамыскöт, 
некытшöм нужда оз тöдö. Токо мамыс оз вунöт аслас ныввез йылiсь. Да и зонкаыс сойес 
йылiсь казьтывлö. Öтпыр зонка и шуö мамыслö: 

 — Ме муна кошшыны сойезöс. Мам пöжалас кöвдöммез, тэчас котомка да иньдас 
зонсö туйö. Сьöрас сетас и зороксö. Мунас, мунас зонка, локтас керкуок дынö. Сэтöн олö 
старик, тошыс кузь и кузь да быдсöн дзор. Казялас старик том мортöс, юалö:  

― Ылö я иньдöтчин? 
— Муна ме ылö, кошша сойезöс, — паныт шуис зонка. 
— Мун, мун. Локтан яма дынö, босьт кузь потш да лэдзчись ямаас. Сойет тэнат 

сэтчин. Мамыт дынiсь гусялiс нiйö ведьма, кöр шогмисö, а ны туйö колис ассис ныввесö. 
Öнi сойет олöны змей сарствоын, му пытшкын.  

 Аттьö висьталас том морт, лэбтыштас котомкасö пельпон вылас и иньдöтчас 
одзлань. 

Мунас, мунас, локтас пыдын яма дынö. Казялас матiсь кузь потш, босьтас сiйö да и 
лэдзчас пемытiнö. Лэдзчисяс, лэдзчисяс дыр да сувтас му вылö. Пондас сiя жагöник 
мунны змей сарствоöт маласьöмöн — нач пемыт. Мунöв-керас — югытiнö петас. Токо 
ештас тальччыны югытiнас, сэтчö ыджыт змей сы вылö уськöтчас. Öмсис змейлöн би 
петö. Зонка кватитас зороксö да кыдз öвтыштас-сöтас — змейлöн сэтчö юрыс и таралас. 

Вот одзлань мунö зонка. Локтас гажа керку дынö. Сад быдмö керку гöгöрас. Пырас 
керкуас, сэтчин нывка басöкся-басöк пукалö. Дивуйтчö нывкаыс, кыдз том зонка му 
пытшкö вермис шедны. Эд морт родiсь некин пö эшö эз на сэтчö вовлы. Зонка кыскас 
котомкасис кöвдöммесö да потшшуйтас нiйöн нывкасö. Нывка сёяс нiйö да и шуö: 

— Кытшöм чöскытöсь! Сёйи нiйö да кыдз роднöй мамöс аддзылi. 
Сэтöн зонка висьтасяс быдöс правдасö. Висьтасяс, што сiя кошшö сойсö важын ни. 

Тöдасö öтамöднысö соя-вона, синваэзныс радсяняс петасö. Пондасö думайтны, кыдз 
пышшыны аслыныс да мöд сойнысö му пытшкись кыскыны. Думайтасö-керасö, нем оз 
вермö думайтны и узьны водасö. Ашынас босьтас нывка змейлiсь зарнисö, зонка босьтас 
ассис котомкасö да зороксö и мунасö кошшыны сойнысö. Мунасö, мунасö — бöра пемыт 
лоас, нем оз тыдав. Дыр я, не я сiдз маласьöмöн мунасö, да сёжö локтасö югытiнö. Токо 
ештасö петны югытiнас, сэтчö бöра кысянь и локтас борда змей, да кык юра. Кватитас 
зонка зороксö да кыдз öвтыштас-сöтас, сiдз змейлöн öт юрыс торйöн и лэбзяс. Но ачыс 
змейыс оз кув, мöдпырся уськöтчас зонка вылö. Зонка бöра кыдз вурыштас зорокнас — 
мöд юрыс змейлöн таралас. 

Мунасö соя-вона одзлань и чожа локтасö эшö гажажык керку дынö. Пырасö, а 
сэтчин нывка эшö басöкжык первöйысся пукалö. Висьтасясö-юасясö öтамöдныс йылiсь и 
тöдасö, што нiя соя-вона. И сэк мöд сойыс тожö тэчас змейлiсь эмбурсö котомкаö, и 
быдöнныс иньдöтчасö туйö. Мунасö-мунасö, локтасö яма весьтö. Медперво учöт сойыс 
каяс потш кузяс вылö, сыбöрын — ыджытжыкыс, а медбöрын — вонныс. 

Мунасö нiя мамныс дынö, а мамныс аслас синнэзлö оз верит, што сылöн быдöс 
челядьыс ловьяöсь. И пондöмась нiя овны бура-бытшöма, быдöс нылöн лоас. Кылöм эта 
йылiсь купеч и баитö: 

— Ветла кöть видзöтны, быль ли, не ли отирыс баитöны. 



 124 

А зонкаыс эта коста зорокыс отсöтöн керöма саридзас стена, медбы купечыс эз 
вермы нельки казявны саридз вывсянь нылiсь дворечсö. Öнöдз пö сiдз олöны, горё оз тöдö. 
А купеч унаись мöдöм эшö вовлыны бы, да стенаыс мешайтö. 

 

САВДАТЛÖН ИНЬ ДА СЫЛÖН ЗАРНИ ЧЕЛЯДЬ 
 
Олiсö куим сой. Öтпыр пукалöны, печкöны и баитöны öтамöд коласын. Медыджыт 

сойыс и шуö:  
— Кöр пета жöник сайö, ме нöбöта сылö зарни кокаöсь куим вöв. 
Шöрöтыс шуö: 
— А ме нöбöта зарни кокаöсь куим кукань. 
Медучöтыс горöтчис: 
— Ме нем ог нуöт, а вая жöникöлö куим зарни кага. 
Эта коста öшын увтас сулалiс савдат, сiя быдöс кылiс, Пырис савдат керкуас да 

корасис ас саяс медучöт сойсö да нуöтiс аслас деревняö. Вот олiсö, олiсö и иньыс сьöктiс. 
А кöр локтiс кад вайны, савдат корис инькаыс дынö Баба Ягаöс.  

Инька вайис зарни зон. Баба-Яга миськис-мавтiс сiйö да иньдöтiс кытчöкö, а 
зыбкаас пуктiс каньöс. 

Савдат аддзис зыбкаись каньсö да шуö: 
— Ась, каньыс миян абу жö. 
Мöдпырся сьöктiс инька, и савдатыс бöра корис иньыс дынö Баба-Ягаöс. Баба-Яга 

миськис-мавтiс зарни кагасö да иньдöтiс кытчöкö, а зыбкаас пуктiс понпиянöс. 
Савдат казялас кычансö и шуö: 
— Ась, поныс миян тожö абу. 
Куимöтпырся сьöктiс инька и вайис зарни кага, Баба-Яга миськис-мавтiс кагасö да 

бöра иньдöтiс кытчöкö, а сы туйö пуктiс мöдiк кагаöс. Лöгасис савдат, што бöбöтiс сiйö 
иньыс, керис крепыт бочка, сюйыштiс сэтчö сiйö каганас, каньнас да поннас, пöдналiс и 
чапкис ыджыт ва вылö, Уйöны нiя ва вылöттяс, уйöны, а кагаыс богатырö быдмис и шуö: 

— Мам, ме кок йылам лэбтiся? 
Мамыс эз лэдз, повзис, што бочкаыс жугалас, и нiя вöясö. 
Вот бочкасö чапкис берегö. Богатыр жугдiс бочкасö, и быдöнныс петiсö берегас да 

строитiсö керку и пондiсö сэтöн овны. 
Эта коста Баба-Яга гöтралiс савдатсö аслас ныв вылын, öтпыр савдат шуö: 
— Неылын миян дынсянь сулалö бур и бур керку, ветла видзöта, кин сэтöн олö. 
Баба-Ягаыс шуö: 
— Эн мун, лутшö кай вöрö, сэтчин аддзан зарни кокаöсь куим вöв. 
Понокыс богатырлöн сэтöн вöлас и этö кылас, чожжык котöртас гортас и быдöс 

висьтасяс. Сэк сыкöт богатыр каяс да лэдзчöтас вöрись вöввесö гортаныс. Савдат каяс жö 
вöрас, ветлöтас, ветлöтас вöрöт — некин абу. Сiйöн сорöн и лэдзчас гортас. Олас, олас да 
мöдпырся лöсьöтчö мунны керкуас. Но Баба-Яга бöра шуö: 

— Эн мун, а кай вöрас, сэтчин эмöсь куим кукань зарни кокаöсь.  
Савдат кывзас сiйö, каяс вöрас, кошшас, кошшас, да бöра сiйöн сорöн гортас и 

локтас: понокыс бöра кылас да одзалас кöзяинлö висьтавны, а кöзяиныс куканнесö гортас 
вашöтас. 

Куимöтпырся лöсьöтчö савдат мунны. Баба-Яга и висьталö сылö: 
— Эн мун, а кай вöрö, аддзан сэтчинiсь куим зарни кага. 
Понок сэтi матi котрасис, кылас этö, котöртас гортаси висьтасяс, мый кылiс. 

Богатыр каяс вöрас, а мамыс пöжалас куим сöчöн и сетас сылö сьöрас. Каяс, вердас зарни 
кагаэсö, а нiя шуöны:  

— Кыдз роднöй мамным вердiс. Богатыр шуас: 
— Нiйö мамныт и пöжалiс. 

Вежöртасö зарни челядь, што нылöн роднöй мам ловья, и лэдзчасö быдöнныс 
гортаныс. 

Савдат бöра вöрсис нем оз аддзы, лöгасяс да сразу лэдзчас сiя басöк керкуö, кытчö 
важын ни мöдiс ветлыны. Локтас, аддзö: сэтчин иньыс, зарни кока вöввес, куканнес, куим 
кагаыс, поныс, каньыс, богатырыс. Видзöтас-керас савдат да и кольччас ныкöт овны. 

 

ОБОРОНИКА 
 
Оласö-вöласö мужык да инька. Дыр нiя оласö кыкöн. Бура оласö, токо челядьныс 

озö вöлö. И вот сёжö чужас нылöн нылочка, а баняас пывсьöтны некинлö. Мунас инька 
кошшыны, кин бы миссьöтiс кагасö.  

Мунас, мунас и панталас косьмöм, кузь ныра старушкаöс. Эта вöлi ачыс 
Обороникаыс. Обороника юалö инькаыслiсь: 

— Кытчö тэ мунан и кытшöм делоöн? Инькаыс висьталас: 
— Миян эм учöтик кага, но сiйö некинлö баняын миссьöтны, и ме муна кошшыны 

мортöс, кöда бы миссьöтiс сiйö. 
— Босьт менö, — шуö Обороника, — ме öддьöн бура кужа миссьöтны учöт кагаэсö. 
— Мунам чожжык, — шуö радмöм мам. 
Вайöтiс сiя Обороникасö гортас, висьтасис жöникыслö сы йылiсь, и жöникыс тожö 

радмис, што нылöн кагаыс лоас миссьöтöм.  
Вот баняыс ештiс, и мунiс мамыс каганас баняö да нуöтiс сьöрас кузь ныра 

старукасö. Баняас Обороника вежис инькасö: сы туйö колис ассис нывсö, а инькасö нуöтiс 
вöрö да игналiс аслас керкуокö. Мужык нем эз казяв и пондiс овны Обороникаыс нывкöт, 
кыдз аслас инькöт.  

Дыр я, не я нiя олiсö, токо öтпыр жöникыс казялiс, што иньыс пондiс баитны 
умöля, и öмыс сылöн косöй. И кагаыс пыр пондiс токо узьны (этö Обороникаыс сiйö 
колдуйтiс). 

Пондiс иньыс сьöрын мужык следитны и казялiс, што эта не иньыс, и вежöртiс, што 
старукаыс вежис сылiсь иньсö. 

Мужык кöрталiс Обороникаыслiсь нывсö вöв бöж бердö и вашöтлiс вöвсö сэтчöдз, 
кытчöдз Обороникалöн нылыс эз орлась торрез вылö: коккес пöрисö тоиннэзö, киэс — 
кураннэзö, юрыс — кашникö, кынöмыс — сельничаö, синнэс — доноккезö. 

Чожа эта туй кузя пондiс мунны Обороникаыс. Аддзис туй вывсис коккесö и шуö: 
— Нöбöта нылöлö, сылöн тоиннэз лоасö. Казялiс киэсö и шуö: 
— Нуöта нылöлö, кöть кураннэз сылöн лоасö. Казялiс юрсö и шуö: 
— Бур кашник лоас нылöлöн. Казялiс кынöмсö и шуö: 
— Öддьöн бур лоас сэтöн и пизь видзны. Казялiс синнэсö и шуö: 
— Нöбöта доннэсö нылöлö пристеж вылö. 
Локтiс Обороника мужык ордö, а сiя важын ни сiйö виччисьöм. Кутiс мужык 

Обороникасö, кöрталiс вöв бöж бердö, вашöтiс вöвсö вöр дынöдз и сё юасьö: 
— Кытöн менам иньö? Вайöт сiйö ме дынö öнi жö! Обороника пондiс кеймисьны: 
— Лэдз менö, вайöта тэ дынö иньтö. Мужык вайöтiс вöв бöж бердö кöрталöм 

Обороникасö сы керкуок дынöдз, а вöлыс сылiсь рожасö куш ляк керис. Сэсся Обороника 
осьтiс керкуоксö, лэдзис мужыклiсь инькасö. Радöсь лоисö мужык да инька, öтлаын 
мунiсö гортаныс, а Обороникасö сэтчö и колисö. Сэксянь Обороника дугдiс йöзсö 
öбижайтны. А инькаыс жöникыскöт öнöдз бура олöны. 

РАКА КОЗИННЭЗ 
 
Олöмась-вöлöмась пöрись гозъя. Вöлöм нылöн невна шогдi. Тулыснас кöдзöмась 

этö шогдiсö. Старик сiйö бура дозирайтöм, быд лун ветлывлöм ыб вылö. 
Локтас вундан кад. Старука и юалö старикыслiсь: 
— Воöм ни шогдiыс? 
— Абу эшö,—шуö старик. Чулалас лун, и старука бöра юасьö: 
— Поди туйö ни вундыны? 
— Вежöв эшö, — паныт шуö старик. Куимöт лунас юалас старука, и старик 

висьталас: 
— Öнi вот воис ни, мунам вундам. Босьтасö чарлаэз, мунасö ыб вылö вундыны. 

Локтасö, а сэтöн тыр рака табун. 
— Вашöт, вашöт, старик, нiйö, — тшöктö старука, — а то няньтöг кольччамö. 
Видзöтасö: чисто шогдiсö сёйöмась, нем абу кольöмась. Горзö старука, тöждiсьö 

старик: тшыгйöн пö ковсяс кувны нето корны мунны. Сэтчö öтiк рака горöтчас: 
— Нач нем кö лоас сёйны, локтö миян дынö, мыйöнкö отсалам. 
Локтасö гортаныс. А старука видö жöниксö — спасеннё абу: 
— Висьталi ме тэныт, што колö дзимлявны одзжык. Вот öнi и ветлöт кортöн. 
Думайтас-керас старик да лöсьöтчас туйö — бур олан кошшыны. Мунас, мунас, 

локтас креста туй вылö. Сэтöн старука, пöрись и пöрись, сулалö. Коккес — кыдз чöрссэз, 
бергалö-бергалö токо, спокой аслыс оз сет. 

— Кытчö мунан, пöрись морт? — юалö старука. Старик быдöс висьтасяс, кытчö и 
мыля мунö. Старука мыччалас сылö туй, кытчö мунны. Тыдалö, гленитчас эд старикыс 
старукаыслö, и сiя велöтас пöрись мортсö: 

— Локтан ракаэз дынö, дак ласковжык ло. Пондасö тэныт зарни сетны, эн босьт, 
кор нылiсь изынок. Старик аттьö висьталас старукалö, иньдöтчас одзлань. Дыр я, не я 
мунас, токо мыччисяс ыджыт да басöк двореч. Рака табун кытшöвтöмась дворечсö, 
кривзöны-карзöны, токо и кылö нылöн горöтлöмыс. Казялiсö стариксö и юалöны: 

— Мыйлö локтiн? Зарни колö? 
Сэтчö стариклö тöдвылас усяс тöдiсь старукалöн наказыс, сiя и горöтчас: 
— Соколлэз тiйö менам, оз ков меным некытшöм зарни. Эм кö тiян изынок, то 

лутшö сiйö меным вайö. 
Ракаэз баитасö-керасö ас коласаныс и решитасö сетны изыноксö. 
Мунö гортас старик. Локтас ю дорöдз, а вуджны полö, посыс туйö потшоккез 

чапкалöмась. 
— Кывзi жö важ кульлiсь-старукажуглiсь, кори изынок, а öнi кöть кыдз вудж сiйöн 

васö, — думайтö старик. 
Но думайт эн думайт, а вуджны колö. Полöмöн каяс потшоккез вылö и вуджас эд! 
Локтас старик гортас, сувтöтас изыноксö посöдзас. Иньыс петас сэтчö, видö 

жöниксö: 
— Бöбöв тэ, бöбöв, мыйлö изынжугтö вайин, мый сыись толкыс? 
Старик кыдз горöтас сэтчö: 
— Изынок, оссьы! 
Изын пондас гольöтны-уджавны, изыннэзнас бергöтлыны. Öт ладорсяняс шыдöс 

лэдзчö, а мöдöрсяняс поснит пизь пуркйö-петö. Радуйтчö старик, дивуйтчö старука: 
— Кытiсь сымда няньыс? 
Куравны оз ештö, сымда пизьыс да шыдöсыс лэдзчас. Бура пондасö сэксянь овны 

пöрись гозъя: пизь быдса сусек, шыдöс — тыр мешöк. 
Корасö öтпыр нiя отирöс пирушка вылö. Озыр мужык, кöда олiс ны деревняын жö, 

тожö локтiс. Быдöнныс пуксясö пызан сайö, а озыр мужык оз пуксьы. 

— Сет меным мельничатö, сэк пыр пондам тэкöт согласнöя овны, пыр пондам 
вовлiсьны да потшшуйтчыны, — шуö сiя. 

Согласитчас старик. Сiя абу горш вöлöм, рам сьöлöма: мый корасö, сiйö и сетö. 
Чулалас мымдакö кад, и няньыс стариклöн бырсяс. Видчö старука, кыдз кужö, сiдз 

и шуö стариксö. Лöсьöтас старик котомка и мунас ракаэз ордö. 
Локтас креста туй дынö, а сэтöн бöра тöдiсь старука бергалö ни. Казялас сiя 

стариксö и шуö: 
— Мый, бöра мунан? Мун, мун. Да пондасö кö ракаэз сетны зарни, эн босьт, а кор 

нылiсь чанёкöс. 
Вайöт сiйö гортат да тшöкты тапнитны кокнас. Сiдз и керас мужык. Локтас ракаэз 

ордö, корас нылiсь зарни туйö чанёкöс и вайöтас гортас. Оз на ешты пырны гортас, 
тшöктас чанёксö тапнитны кокнас. Чань тапнитас — зарни чеччöвтас кок увтсис. Радмас 
старик: 

— Öнi, старука, некинлö ни ог сетö чанёксö. Кылас чаньыс йылiсь богач. Сылö, 
горш душалö, эд быдöс колö. Локтас мужык дынö. 

— Сет меным чаньтö, — шуö сiя.— Ме тэныт нянь сы туйö сета. 
Согласитчас старик, сетас чаньсö. Богач сылö нянь невна сетас. 
Дыр я не дыр я нiя оласö, токо няньыс нылöн бырсяс. Старик куимöтпырся мунас 

ракаэз ордö. Креста туй вылiсь тöдiсь старука висьталас: 
— Ежели ракаэз ордö мунан, и нiя пондасö сетны зарни — эн босьт. Кор нылiсь 

клячок. 
Локтас старик ракаэз дынö, корö клячок. Ракаэз сы вылын сералöны. 
Старик сёроно корö клячок, зарниись откажитчö. 
Сэк ракаэз сетасö сылö клячок. 
Мунiкас старик и думайтö: 
— Некинлö ни öнi клячоксö ог сет. Тырмас менö бöбöтлыны. 
Локтас гортас да токо ештас пырны, клячок мезмас кисис да кыдз сiйö пондас 

вурны! Стариклö спасеннё абу. Кыдзкö ештас ыбöс саяс уськöтчыны, сiйöн и мезмас 
клячыс дынiсь. 

Ашынас старик босьтас клячоксö, мунас озыр мужык ордö. Токо пырас керкуас да 
горöтчас: 

— Клячок, уджав! 
Клячыс кыдз пондас косявны-вурны богачсö, мöдыт оз тöд, кытчö и воштiсьны. 

Давай сiя кеймисьны стариклö: 
— Дугдöт, бур морт, дугдöт чожажык! Быдöс бöр сета: и изынтö, и чанёктö! 
Старик öлас клячоксö, босьтас изын, кутас чанёксö и мунас гортас. 
Бура, баитöны, сыбöрын старик старукаыскöт олöмась да и öнöдз олöны. Быд 

тулысö сю кöдзöны, а арнас озыр урожай вундöны. И ракаэз ны дынö абу сэсся вовлöмась 
сюсö кокавны. Да и озыр мужык ны ордö оз пö пыравлы. 

 

ТЁПОК ДА БАБЫЛIНЬÖЙ 
 
Оласö да вöласö, ог и тöд, кöр куласö, пöрись гозъя. Нылöн абу вöлöмась 

челядьныс. Кöркö пö, томувьяс, жöникыс ёна иньсö вартлывлöма, вот и абу вермöм 
ваясьны сiя. Стрась эд гажтöм лоöм пöриссезлö. Тöждiсьöны, гажтöмтчöны. Кувны ни 
лöсьöтчöмась. А öтпырись сувтас бабыс юрбитны (а нiя öддьöн юрбитлöмась), 
пернапассэсö тэчö, и гымгас кымöснас джодж кузяс, а енполка вылас кинкö пильс да 
пильс серöмтчас. 

«Мый эттшöмыс?» ― думайтö баб. Повзяс, гедыс дынö котöртас да висьталас 
сылö. Гед оз верит, мунас да давай тожö юрбитны, öтпырись пернапасасяс — шы абу; 
мöдпырись пернапас пуктас — шы не тöв; куимöтпырись кыдз мышкыртчас — кинкö тай 

давай дзульзьыны-серавны. Да сэтшöм гажöна — ой, умора тай и токо! Чисто менам 
смекö петö. А эта дзульганокыс вöлöма масiсьлöн учöтик тёпок. Торс чеччöвтас старик 
одзö, шуас: 

— Дыр ов, айиньöй! Ме тэнат зон Тёпок-масiсёк. Ме уджавны бы мöда. 
Гедытлöн радыс! А старукаыт кыдз пуксьöм джоджас, сiдз и пукалö, паськöтöм 

öмсö да. Токо пиньыс öтiкыс дзуз öмас видзö! 
Но и вот, куим лун чулалiс ни. Тёпокыт и вершок вылö абу быдмыштöм, сё тайнö 

сэтшöм жö, а гозъяыт томмöмась тай! 
Öтпырись Тёпок локтöм айыс дынö да шуö: 
— Тятю, а тятю, козаытлö тай нем абу сёйнытö петкöтöмат. Ме сы дынö петi, а сiя 

кыдз звир ме вылö уськöтчис. Ештi шельö пырны, а то талис бы менö сiя. 
Айыс и горöтчис: 
— Нем сетны. Туруныс бырис, а вöрас ветлыны ог вермы, пöрисьми ни эд, кагу. 
Тёпок и мунöма вöрас. Мунö, тарöвтчö, кыдз тшакылёк, сё ылынжык и ылынжык 

горт дынсис. Локтiс йöр дынö, а йöр саяс туруныс сэтшöм тайнö сук и сук да вылынся-
вылын. «Но, — думайтö Тёпок, — часöт ме ытшка турунсö этö. Быдса год кежö тырмас 
козаокыслö». Пырис йöр пытшкас, а туруныс эд сэтшöм бур тыдалö. Пуджис соссэсö, 
босьтiс литовкасö да шваркйыштiс турун кузяс. Мый тайнö и лоис: бичиррез чеччалiсö 
литовкасис. Повзьыштiс Тёпок. Токо эшö мöдiс öтпыр öвтыштны — кылö: кинкö норöн и 
норöн тай горзö. Видзöтiс гöгöрас Тёпок — некин абу. Горöтчис сэтчö: 

— Кин горзö? 
Шы не тöв. Сыбöрын кыдз дзар керис одзас — горадзуль вылын пукалö учöтик-

учöтик бабылок. И горзö. Дугдiс ытшкисьны Тёпок, локтiс матöжык. А бабылокыс оз 
лэбзьы. Босьтiс сiйö киас Тёпок, видзöтö — бабылокыс стрась тайнö басöк. Сэтшöм 
бытшöм, нельки висьтасьöмöн не висьтасьны и гижöмöн не гижны. Тёпок и юалö: 

— Мыля горзан, бабылiньöй? Кин тэнö öбидитiс? Бабылокыс и висьтасис сылö 
сэтшöм история. 

Вöлöмась пö нiя куим сой, куим нылiньöй мичаöсь. Локтöмась нiйö корасьны 
саревиччез. Медучöтыслö стрась абу гленитчöма жöникыс, сiя и öткажитчöм сы сайö 
петны. А жöникыс — туныс и вöлöма. Вот и лöгасьöма сiя саревнаыт вылö да колдуйтöма: 
куим год пö тэ лоан бабылöн и кулан мороззэз коста. Тёпоклö жаль лоас этö бабылоктö: 
сэтшöм тай норöн горзö сiя вöлi, чисто менам синваэзö петöны, кыдз думайтышта. А 
бабылоктö эд гортсис вашöтöмась, думайтöмась, што сiя быльнöй бабыв. Тёпок и шуö:  

— Мый колö керны, мед тэ бöр мича нылöн лоин? Бабыв и висьтасьö: 
— Ытшкан этö видзсö, быдöс турунсö водтöтан. Туруныс косьмас куим неделя 

бöртi, а куим горадзуль оз косьмö. Энö горадзуллесö колö аддзыны да нуöтны старукалö, 
кöда вон сiя вöрын олö. Сiя старукаыс ведьма. И эм сылöн сэтшöм зеллё, кöдö аслас 
синнэзся буржыка берегитö. Колö этö зеллёсö гусявны. Эта понда куим горадзульсö колö 
ныр увтас ведьмаыслö узикас пуктыны, сэк сiя бура и бура онмöссяс. Тёпок сiдз и керас. 
Чулаласö куим неделя. Гожум кончайтчыны ни пондас, август, видно, локтас. Тёпок 
ытшкас быдöс видзсö, аддзас куим горадзульсö и иньдöтчас ведьмаыт дынö. Бабылокыс 
сылö накажитас, мед Тёпок нем старукаыслiсь эз вöрöт, а то быдöс умöль лоас. Но, а 
локтас Тёпок ведьмаыт дынö и оз тöд, кыдз пырны керкуас. А керкуыс кыдз не керку, 
лешак тöдö, мый сiя и мыля бергалö. Жугдö юрсö Тёпок, оз тöд, мый керны, öтiк 
горадзульыс трин керас — керкуокыс торс токо сувтас. Мöдiк горадзульыс — трин да 
трин — ыбöс оссяс. Пырас Тёпок керкуас — некин абу, токо тöвчик гöняйтö. Тёпоклöн 
юрси сувтас чисто. А тöвчикыс — этö старукаыс и вöлöма — повзьöтлö Тёпоксö, да сiя 
абу полiсь. А сэсся мыйкö гор вывсянь бряк локтыштöм джодж кузя — этö старукаыт бöр 
пöртчöм мортас. Сэтшöм страшнöй пö! Сёрнитыштöм старукаыс Тёпокыскöт да тшöктöм 
сiйö уджалыштны ― мöссэз высьтыны. 

Петас Тёпок, а мöс стадоыт — квать мöс токо. Нiя давай тай норасьны Тёпокыслö, 
што старука нiйö вийны мöдö да ны жылаэзiсь колдуйтчан гез кыйны мöдö. А йöвсис пö 

сiя зеллёсö и керö. Тёпок высьтас мöссэсö, дозирайтас, вердас да йöвсö ведьмаытлö 
пыртас (ведьмасö Лёкиöн шуöмась). Старукаыт гор одзын бергалö. Тёпок пыртас йöвсö да 
и шуö: — Öши, бабу, отсав жö ашын туй вылö петны, а талун узьтöт. 

Но, Лёкиыт и соглассё сетас. 
Ойыс локтас, Лёкиыт водас узьны. А Тёпок оз узь. Гусьöник локтас старукаыс 

дынö да пуктас горадзуллесö юр дынас. Старукаыт коркйö токо узьö. Тёпок квать зеллёсö 
да ыбöсö! Котöртас, котöртас — мыдзас. Пуксяс кöз увтö шоччисьны да и ланьтас. А сы 
коста старукаыт саймас. Тёпокыт куим лун узьöма вöрас, абу и саймöма. Старукаыт давай 
сы сьöрын тöвчикöн вöтчыны. А мöссэс пышшöмась Лёкиыс дынiсь и неылын вöрас 
вöлöмась. Кылöны — му зэгалö, да и дуксö кылöмась, мыйкö умöль пö, тыдалö, шогмис. 
Пондöмась гöнитны-котöртны. Видзöтöны — Тёпокыс узьö, и давай боксыны. Саймöма 
Тёпок, пуксьöма öтiк мöс вылö и давай пышшыны. А старукаыт вöтö ни сiйö. Тöвчикнас 
садьыс бырöма лэбзьыны, дак давай ачыс котöртны. 

Котöртас, котöртас, оз вöт и оз тöд, мый керны. Зеллёсö вунöтöма юны, а зусö абу 
ештöм босьтны. А зуыс вына вöлöма. Ужö, мый керны? Бертöм бöр, а зеллёытлöн дукыс 
абу. Зусö кватитöма — и Тёпок сьöрö. А мöссэт мыдзöмась ни да куима сразу кулöмась. А 
Лёкиыс вöтiс ни. Öтiк мöс и шуö: 

— Резышт öтiк воть зеллётö — саридз лоас. 
Резыштiс — быль эд саридз лоис. Старукаыт оз повзьы: чеччöвтас öт берегсяняс 

мöдлапöлас, а зуыс тульс ваас усяс. Старукаыт и этадз, и сiдз котрасьö, а нем оз вермы 
керны и давай юны васö. А ваыс зусяняс отравитчас, кулан ваöн лоас. Старукаыт коккесö 
и нюжлалас. 

А Тёпок зеллёнас куим мöссö киськалас, нiя и ловзясö. И бöра гортланьö мунöны. 
Локтöмась эд. 

Бабылок гажтöмся-гажтöм пукалö, виччисьö ассис сьöлöмшöрсö: стрась эд любöй 
зонкаыт лоöма сылö, вот и тöждiсьö. Сэтчö Тёпокыс и локтас, да эшö квать мöсöс вайöтас. 

Юас бабылок зеллёсö — шондi кодь тай басöк нылöн лоас! Тёпок юыштас — эшö 
басöкжык лоас, быдмас статя да вына — стрась бытшöм зон лоас. Куртасö турунсö, 
доддяласö мöссэсö и гортаныс мунасö, а пöрись гозъя куласö ни. Гажтöмтчасö томмес, да 
мый керны? Пондасö овны, гöтрасясö. Кагаэз шогмасö, топ кыдз горадзуллез жö: югытöсь, 
мичаöсь, ласковöйöсь да рамöсь, кыдз шондiоккез жö. Но а менö вежайöн пуктылiсö каша 
костас, да ме кодззи сэтчин тайнö... Нем сэсся ог тöд, кодувьям быдöс вунöтчи. 

  

НЁЛЬ ВОН 
 
Эта вöлöма важся-важ кадö. Пыд вöрын коми му вылын олiсö пöрись гозъя. Нылöн 

вöлiсö куим зон. Зоннэзныс вöралiсö да чериалiсö — этöн и олiсö. 
Öтпыр мунiсö воннэз вöравны. Мунiсö-мунiсö и локтiсö кытшöмкö тöдтöм местаö. 

И пантасис нылö старик. Тошыс гöгöдззас, öмас кольччöма öтiк пинь. 
— Мый тiйö кошшат менам вöрись? Кин тiянöс лэдзис татчö? Ноко мунö эстiсь 

чожжык добром! — лöгöн горöтiс сiя. 
«Мый эта эттшöмыс? Кытшöмкö старикжуг и указывайтö миянлö», — думайтöны 

воннэз. 
— Мун тэ ачыт эстiсь, кытчöдз мийö тэнчит коскаэтö эг чеглалö, — шуисö нiя 

стариклö. 
«Мийö эд куимöн, а сiя öтнас, да и мийö томöсь, а сiя пöрись — сёроно мийö сiйö 

вермам», — бöра думайтiсö воннэз. Но эз тöдö воннэз, што нiя пантасисö пöрись лёк 
тункöт, кöда уна ни умöльсö керис отирлö. — Дак тiйö мöдат менчим коскаэз чеглавны? 
Одö, бöбöтчат. Час ме тiянлö мыччала, кыдз колö баитны пöрись морттэзкöт. Тiянöс пыр 
кежö ме пöрта пуэзö. — Сiя мыйкö шувлiс, öвтыштiс киэзнас, и воннэз сiя жö кадö öшисö. 

Ны местаын пондiсö сулавны куим томыник кöзок. А ачыс туныс пöртчис кöинö и 
котöртiс вöрас. 

Этö быдöс аддзылiс рам тун. Кöр сiя казялiс, што туныс иньдöтчис вöрлань, 
решитiс мунны сы сьöрö. Тун тöдiс, што тун бöра керас мыйкö умöльö. Сiя пöртчис 
учöтик каёкö и пондiс лэбзьыны тун сьöрö. Сэк, кöр туныс пöртiс воннэсö кöзоккезö, каёк 
пукалiс пожум йыв вылын. А кöр тун пöртчис кöинö и иньдöтчис вöрö, каёк лэбзис улö. 
Сiя пуксис му вылö и пöртчис рам тунö. Сiя сiдз жö мыйкö шувлiс и öвтiс киэзнас. Но 
пöртны кöззэсö куим вонö бöр эз вермы, сiдз кыдз лёк тун вöлi пöрисьжык сысся и 
колдуйтiс öддьöн крепыта да дыр кежö. Но сёжö рам тун керис сiдз, што воннэз кольччисö 
кöззэзнас не пыр кежö, а сэтчöдз, кытчöдз нiйö оз лок мездыны нылöн вон. А медбы 
воннэзлö эз вöв гажтöм, сiя керис сiдз, медбы воннэз вермисö баитны öтамöдкöт. 

Быдöс этö керис, бöра пöртчис каёкö да лэбзис пöрись гозъя дынö. А эта коста 
стариккез виччисисö, виччисисö зоннэзнысö, да сiдз и эз вермö виччисьны. Нач 
пöрисьмисö, кувны лöсьöтчисö. Вот öтпыр локтiс ны ордö кытшöмкö морт и вайис нылö 
бекöртыр ягöд. Сiя шуис: 

— Ме локтi воннэзныт дынсянь, ме тöда, кытöн нiя. Нiя олöны бура, но токо тiян 
дынö локны оз вермö. Вот нiя ыстiсö тiянлö этö чудеснöй ягöдсö гöснеч вылö. Сетiс ягöдсö 
пöриссезлö. Сёйисö этö ягöдсö стариккез и лоисö бöра томöсь. Эта ягöдыс вöлöм не 
простöй, а томмöтан ягöд. Пондiсö овны бöра бура. Год бöртi иньыс чужтiс зонöс, нимсö 
сылö сетiсö Иван. Иван быдмис не воэзöн, а чассэзöн. Пöрись гозъя любуйтчыны эз вермö 
асланыс зон вылö. Сiйö быдтiкö да сы вылö любуйтчикö нiя кыдз бытьтö вунöтiсö 
ыджытжык зоннэз йылiсь. Но вот öтпыр локтiс Иван вöралансянь гортас и пондiс юавны 
ай-мамыслiсь: 

— Неужели менам сэсся öтiк вон эз вöв? Вот бы вöлiсö менам воннэз, мийö ветлiм 
бы öтлаын вöравны, Мамыслö некытчö вöлi воштiсьны, и сiя быдöс висьтасис. Сэк жö 
Иван пондiс лöсьöтчыны туйö. Кыдз ай-мамыс эз лэдзö мунны, тэ пö юртö öштан, но Иван 
мунiс. Мунiс, мунiс и локтiс кытшöмкö керкуок дынö. Пырис керкуок пытшкас, видзöтö 
— пукалö пöрись слепöй старушка пызан сайын и мыйкö сёйö. Иван гусьöник локтiс 
пызан дынö, пуксис, кыскис пань и пондiс öтлаын сёйны. Старушка сёйис жагöник: Иван 
сизимись паньыштас, а сiя — öтпырись. 

— Мыйкö öддьöн ни чожа сёянö сёйсис. Или кинкö ме дынын эм? Ежели зонiньöй 
— ло меным нучокöн, ежели нылiньöй — нучаткаöн, — шуис старука. 

— Этö ме, баб, тэнат нучокыт, — шуö Иван. Иван быдöс и висьтасис. А старушка 
тöдiс ни эта йылiсь воныссянь, рам тунсянь. Ыстiс сiя сы дынö Ивансö. А туйсö мыччавны 
сетiс каёкöс. 

Дыр мунiс Иван туй кузя каёк сьöрын. Медбöрын локтiс басöк керку дынö. Керку 
гöгöр — пуэз, ны вылын быдкодь кайез ассиныс писняэз сьылöны. Радöн панталiс Иванöс 
рам тун, висьтасис сылö, кыдз вердiс ай-мамсö вына ягöдöн, мед шогмис нылöн зон, кöда 
бы вермис аддзыны пöрисьжык воннэсö. И велöтiс, мый эта понда колö керны. 

А лöг тун тöдiс ни, што Иван мунiс мездыны воннэсö и, мед падтыны сiйö, садитiс 
воннэс-кöззэс гöгöр мöдiк пуэз. А рам тун тожö эз сунась: пöртiс кöзö асьсö тунсö, да дзир 
куим лун кежö. — Тэныт колö, — баитiс тун Иванлö, — аддзыны мöдiк кöззэз коласiсь 
кöз-тунöс, сылöн боккес вевттисьöмась нитшöн. Ежели сорасян — ачыт лоан кöзöн, а 
аддзан — керав этö пусö, да сiдз, медбы куимись черöн сöтöм бöрын пуыс пöрис. Ме ог 
вермы тэныт отсавны. Этö тэныт колö керны öтнатлö. Да тэрмась! Кольччö дзир öтiк лун. 
И мунiс Иван, и бöра каёкыс туйсö мыччалiс, и вайöтiс сiйö тшöк пемыт вöрö, кытöн 
сулалiсö уна öткодь кöззэз. Ветлöтiс, ветлöтiс ны коласын Иван, кошшис кöз-тунöс, но 
некыдз эз вермы аддзыны сiйö. Öшöтiс юрсö, тöждiсьны пондiс. Друг аддзö: каёк пуксис 
öтiк кöз вылö, чеччалö сы вылын да сьылö: 

— Эта, эта, эта! 
Локтiс Иван матöжык, а кöзлöн боккес и быль вевттисьöмöсь нитшöн, сiдзкö, эта 

сiя и эм. Иван чожажык кыскис чер. Сöтiс öтпыр — пуыс пондiс дзуртны, мöдöтпыр сöтiс 

— пуыс пöлiньтчис; сöтiс куимöтпырись — пуыс усис. И сэк жö куим том кöз чапкисö 
вывсиныс уввез, пондiсö чинны и пöртчисö куим вонö. Нёльнан воныс чожажык мунiсö 
гортаныс, басöк нывкаэз вылын гöтрасисö и пондiсö овны бура, натьтö, и öнöдз олöны. 

 

КÖРТОВÖЙ ВÖЛОК 
 
Олiсö гозйöн мужык да инька. Челядьыс нылöн вöлiсö уна, но быдöнныс кулiсö, 

токо öтiк зон, медбöръяыс, быдмö. Айыс мамыскöт лöсьöтчöны пыртны зоннысö и 
думайтöны, кинöс бы корны вежайöн. Решитiсö: вежайöн лоас сiя, кин первöй пантасяс. 
Вот нуöтöны зоннысö пыртны. Пантасис кузнеч, сiя и лоис вежайöн. 

Тырис кагалö год,и сылö вайис вежайыс кöртовöй вöлокöс. Зоночка пуксис 
вöлокыс вылö, сöтiс боккез кузяс, и вöлокыс летöвтчис öтöрö да лэбтiсис нёбоö. 

Дыр виччисисö айыс мамыскöт, кöр бертас нылöн зонныс — эз вермö виччисьны. 
Кузнеч вылö судитчисö, сiйö пуксьöтiсö тюрмаö. Зоночка жö аслас вöлокöн вöлöм мöдiк 
му вылын. А отирыс сэтчин быдöс сьöдöсь и баитöны мöднёж. Босьтiс сiйö дынас öтiк 
купеч, йöртiс посöдзö. Зоночка чожа велалiс йöз кыв дынö, велалiс басöка орсны пöлянöн. 

Дыр зонка олiс купеч ордын — кык дас год. А эта жö государствоын, эта жö карын 
олiс сар аслас нывкöт. Олiсö ыджыт керкуын витöт этажын. Гленитчис эта нывкаыс 
зонкалö. Кöр сарыс эз вöв гортас, нывка да зонка пантасьлiсö сар комнатаэзын. 

Сар казялiс, што нылыс сытöг кинöскö вайöтлö, и мавтiс краскаöн балконсö, кытöн 
нывка пантасьлiс зонкакöт. Зонка мавтчис красканас и шедiс. Сар тшöктiс казнитны сiйö 
быдöс отир дырни. А зонкасö татöн öддьöн радейтiсö. 

Вот керисö посок, сы дынö сувтöтiсö сизим поспуа лиснич — сэтöн пондасö 
казнитны. Вот и локтiс эта нёжтöм луныс. Зонка быдöнныскöт прошшайтчис и пондiс 
жагöник кайны лиснич кузя пекля дынö, а нывка-саревна пукалiс аслас балкон вылын и 
горзiс. Кöр зонкалö кольччис кайны медбöръя поспусö, сылö тöдвылас усис, што эз 
прошшайтчы аслас вöлоккöт. Корсис сарлiсь, сар лэдзис. А вöлокыс эстöн жö, отирыс 
коласын котрасьö. Зонка лэдзчис, пуксис вöлокыс вылö и — казьтывлы, кыдз шуисö! 
Вöлок лэбтiсис витöт сувдаöдз, босьтiс нывкасö бавкон вылiсь и лэбзис одзлань. 

Дыр я, не я нiя лэбзисö, токо пружинкаыс вöлокыслöн потiс, и куимнанныс усисö 
улö. Нывкаыс усис вöрö, зонкаыс — кытшöмкö деревняокö, а вöлокыс усис ваö. 

Зонкаыс пондiс овны пöрись гозъя ордын. Чожа саревнасö аддзисö вöрсис 
вöркералiссез и вайöтiсö эта жö деревняö. Нывка пондiс овны эна жö пöрись гозъя ордын. 

Öтпыр пöрись гозъя лöсьöтчисö касьтiсьны. Мый токо нiя эзö страпайтö! Кöр 
пуксисö пызан сайö, старукаыс висьталiс: 

— Талун, челядь, тырис кыкдас год, кыдз ме öштi зонöс. Вайö сiйö казьтылам. 
Сэк зонка вежöртiс, што сiя шедiс не чужöйез дынö, а ай-мамыс дынö. Висьтасис 

сiя быдöс, мый сыкöт вöлi, кыдз сiя петiс петляись и кыдз пышшöтiс саревнасö. Пöрись 
гозъя лоисö öддьöн радöсь. Эшö неважын ме ны ордын гöститi. Öддьöн бура олöны. И 
кузнечсö аддзылi. А вöлокыс сiдз и öшис. 

 

ОШВЕРДАС 
 
 Старука зэгъяс-мунас ягöдавны внучекнас да öштас зонкасö. Кошшасö, кошшасö 

да сiдз и оз аддзö. А зонкаыс котрасяс-керас вöрöттяс да ошпозö инмас. Ошыс примитас 
сiйö, быдтас и шуö: 

— Ноко, мыччав вынтö, зону. Кыдз ме кодь вына ни, дак лэдза гортат. 
Сибöтчас Ошвердас кöзок дынö, коса пу кыза вöлöма кöзокыс, вужсорнас шедтас 

да кöз сувда вывланьö шупкас. 
— А ноко этö пондыв, — мыччалас ошыс потш кыза кöзок вылö 

Зонка и сiйö шедтас. 
— Ноко то этö шедты, — ош мыччалас четверт кыза пу вылö 
Зонка öдва-öдва шедтас сiйö. 
— Етшаöв эшö выныт, олыштны ковсяс ме дынын. Олö Ошвердас, быдмö да ёнмö, 

вынсö öктö. Локтас кад 
бöра вынсö мыччавны, и ош тшöктас шедтыны сизим вершок кузя пу. Мырсяс, 

мырсяс зонка — шедтас сёдаки и радъялö. А ош шуö: 
— Олышт эшö ме дынын, öкты вынтö. 
Уна ли, невна ли сiдз чулалас, а ош куимöтпырся тшöктö мыччавны, вына я 

зонкаыт лоис. Петас Ошвердас позсис, казялас сизим вершок кузя кыдз, кватитас сiйö 
морос одзас и дзик ньöрöс шедтас. 

— Вот öнi тэ богатыр. Босьт этö пусö, мун гöрись дынö: вон сiя гöрö — юрыс 
зэгалö. Сылiсь коран гöрсö и сэтiсь копъё йыв дорöтан и эта кыдз бердö вартан. А сэсся 
мöдiккез висьталасö, мый керны. 

Мунö зонка и думайтö, што сысся вынажыкыс некин ни абу. Öнi пö ме быдöс 
мирсö ас киö пидзырта. 

Мунас Ошвердас гöрись дынö. А гöрисьыс сысся кыкись ыджытжык — гöрыс — 
дас пуд сьöкыта. 

— Ме богатыр, — висьталö Ошвердас. — Вай меным гöртö, ме бы копъёöс дорöта, 
йывсö кöртовöйö кера бы. 

— На, богатыр, дорöт, — шуас гöрисьыс да шедтас горсис ральниксö. А сiя — куим 
пуд сьöкыта. — Öнi мун кузнеч дынö да тшöкты дорны копъё йывсö. 

Босьтас Ошвердас кöртсö да ассис пусö и мунас кузнечыс дынö, сетас заказ: 
— Вот тэныт копъё, вот кöрт. Кер копъёöс сэтшöмö, мед бойын оз чег, а йылыс из 

бердö эз ныжмы. 
Дорöм понда Ошвердас сетас öтiк лун, ачыс мунас узьны. Локтас ашынас, кузнеч 

сылö сетö копъё. Босьтас Ошвердас, пешлас — кокнитöв. 
— Не быдöс тай кöртсö видзöмыт, — шуö Ошвердас. — Ашын вились локта, мед 

йылыс быдöс кöртiсь вöлi дорöма. 
Дорас йывсö кузнеч, да бöра кöртсö не быдöс видзас. Ошвердас пешлас — 

кокнитöв. 
— Эшö не быдöс кöртсö видзöмыт, — шуас Ошвердас. — Ашын мед вöлi керöм, 

кыдз тшöктi! 
Кузнеч сэсся оз лысьт бöбöтчыны — керас копъёсö сiдз, кыдз колö. Ошвердас 

пешлас копъёсö — бур, сы сьöртi, — и мунас вермасьны богатыррезкöт: мыччала пö нылö, 
кин му вылас медвынаыс. 

Мунас, мунас — инькаöс панталас. 
— Тэ кытчö, инька? 
— Вонöлö павжун нöбöта. 
А павжуныс — ыджыт и ыджыт ноша. 
— Кытöн воныт? 
— Ыб гöрö. 
— Муна-ко ме тэкöт, видзöта вонтö. 
Локтасö ыб вылö, Ошвердас аддзö: морт ныргорнас узьö, межа вылiсь кöззэс узян 

горсянь окласьöны. Инька чапкас ношасö му вылас и виччисьö, кöр воныс саймас: 
саймöтан пö костi, дак öддьöн лöгасьö. 

Ошвердас чувйыштас богатырыс бокö аслас копъёöн, сiя и юалö: 
— Тэ, тыдалö, сойö, локтiн? А мыля гуттэсö ме дынiсь он вашöтлы? 
— Этö не гуттэз, этö богатыр тэ дынö локтiс. Осьтас öт синсö узись богатыр, 

видзöтас, кытшöм сэтшöм богатыр локтiс, и бöр ланьтас. 
Сэк Ошвердас сюйыштас копъё йывсö богатырыс нырö да гудыртöв-керас — сё бы 

саймöтö сiйö. 



 133 

— Мыля, сойö, кöдзывсö он вашöт — нырам, кылö, пырис? — шуас богатыр да 
несъяс, — и Ошвердасöс тöвчикöн нöбöтас мöдiк ыб вылö. 

Бура доймас Ошвердас усикас, но казялас, што богатырыс саймис и сувтiс кок 
йылас, да давай пышшыны — чисто копъёсö коляс. Кöр усьтöдз ни котöртас, мöдiк 
богатырöс казялас. Сiя зöр кöдзö ыджыт кöдзсянкудiсь. Вот и кеймисьö Ошвердас 
кöдзисьыслö: 

— Дзеб жö менö, бур морт, а то лёк богатыр менö аддзас и вияс. 
Кöдзись висьталас: 
— Пыр кудас, дзебсись сю коласас. 
Пырас Ошвердас кöдзсянкудас. А зöр кöдзись одзлань кöдзö: öтiк кырым ыб вылас 

койыштö, мöдiкö — öмас чапкö. И сюрас Ошвердас сы öмö, да кыдзкö гырка пинь пытшкö 
инмас и ловйöн кольччас. Но петнытö оз вермы, да вот и гильöтö кöдзисьыслiсь пинь 
гырксö, вот и гильöтö. 

Кватитас кöдзись зорок, гуддьыштас пиньсис Ошвердассö, сьöвзяс öмсис. И лэбзяс 
Ошвердас гортöдззас да шуас: 

— Ме вына-вына, а эмöсь тай эшö месся вынажыкöсь! 
 

БÖБ ÖМЕЛЬ 
 
Оласö да вöласö пöрись гозъя. 
Нылöн вöлöмась куим зон. Кыкыс мывкыдаöсь, вежöраöсь, а куимöтыс, медучöтыс 

— Öмель, нетыр мывкыда морт. Кык зоныс уджалöны, а Öмель гор вылын пукалö да 
тороканнэз шöрт вылö пысалö. 

Кöдзас айныс вöр дорö шогдi. И велалас кинкö шогдi вылас вовлыны. Етшажык 
сёйö — унажык тальö. Корö кыдзкö айныс медыджыт зонсö и шуö: 

— Кай жö, зонö, да караулит, кин бытьтö велалiс сэтшöмыс миян шогдi вылö 
вовлыны. Кутан да эн лэдз, гортö ловйöн вайöт. 

Каяс ыб вылö пöрисьжык зоныс. Кытшöвтас ыбсö, пырас шогдi шöрö, аддзас 
ыджыт из да пуксяс сы вылö. Пукалас-пукалас да пуксöн и онмöссяс. Оз и кывлы, кыдз ой 
чулалас. 

Ашынас югдан кадö гортас пырö. 
— Но мый, аддзылiн кинöскö, эн? — юалö айыс. 
— Эг, ая, некинöс эг аддзыв. Ойбыт ончир эг кер — пукалi, виччиси, таой эз вовлы 

некин. 
Мöдiк лунö ай корас шöрöт зонсö. 
— Кай жö, — бöра шуö айыс, — да караулит. Локтас кö кин шогдi вылö, кут да 

гортö ловйöн вайöт. 
Каяс шöрöт зон. Аддзас шогдi шöрись бöра ыджыт из да пуксяс. Пукалас-керас 

ойшöрöдз, сыбöрын онмöссяс да ойбыт корöтас-узяс, нем оз и кывлы. 
Ашынас гортас пырö: 
— Некинöс, — шуö, — ая, эг аддзыв. Некин таой эз вовлы. 
Куимöт лунö корö медучöт зонсö — Öмельсö. 
— Тырмас, — шуö, — тэныт гор вылас пукавны да тороканнэтö шöрт вылö 

пысавны. Кай ыб вылö да караулит. Кинöс кутан, гортö ловйöн вайöт. 
Бöб Öмель горвыв сёрдiсь лэдзчас, тшöктас айсö сетны сылö четверт вина, кöмасяс-

пасьтасяс, конувтас кутас четверт винасö, аддзас öр, босьтас сiйö и каяс ыб вылö. 
Ыб вылын шогдi полоса шöрö öр сувтöтас, четверт вина сэтчö кисьтас. Ачыс 

ыджыт из вылö жö пуксяс и пукалö, кывзiсьö, кин локтö. 
Ойшöрнас друг лэбас шум, бытьтö кыдз погода локтö вöр пырйöт, пуэсö вужжес 

сорöн пöрлалö-чегö. 

«Но, зэрны некö мöдö», — думайтö Öмель. Видзöтö нёбоö — кымöр тор абу, а 
шумыс кылö сё матынжык и матынжык. 

Друг вöр сайсянь мыччисяс тури табун. Локтасö ыб весьтö туриэс, лэдзчисясö 
шогдi шöрö и давай сiйö сёйны. Не сымда сёйöны, мымда тальöны. 

Сёясö-сёясö шогдiсö да инмасö вина öр дынö и но винасö юны. Юасö-юасö — 
коддзасö. Вот ветлöтöны, тарласьöны-пезьдалöны, лёкгоршöн кривзöны-горöтлöны. 

А бöб Öмель пукалö из вылын да виччисьö, кöр-некöр позяс туриэз вылö 
чеччöвтны. 

Вот зэв ёна ни туриэс коддзасö. Öмель вöлись чеччöвтас из вылiсь, оча ки шовк-
шовк вачкас да горöтас: 

— Ак тi, вор табун, шедiт вöлись меным!.. 
Тури табун сунки-панки, сунки-панки лэбтiсяс, лэбзяс. Öтiк тури кольччас, 

лэбзьыны оз вермы — сыбура винанат коддзöма. 
Öмель сiйö кузь голяöттяс кватитас да и думайтö: «Но мый öнi тэкöт керны?» 
А тури сылö морт шыöн паныт и шуö, кеймисьö: 
— Тэ эн вий, эн вöрöт менö, Öмелиньöй, бур мортiньöй. Тэ лэдз менö гортö бура-

бытшöма, локтас кад и ме тэныт уна бурсö кера. 
— А мый тэ меным бурсö верман керны? — юалö Öмель 
— А вот мый: гажтöмыт кö кутас, лок ме ордö гöститны, ме сэтöн, вöркераланiнын, 

ола. 
Жаль лоас Öмельлö туриыс и лэдзас. Тури лэбтiсяс, лэбзяс. 
Югдандорас локтö Öмель гортас. Айыс посöдзö паныт петöма, юалö: 
— Но мый, бöб-бражнöй, аддзылiн кинöскö? 
— Аддзылi, — шуö Öмель. 
— Кинöс? 
— Туриэз. 
— А мыля эн кут, гортö эн вайöт? 
— Жаль лоис да лэдзи. 
— Ак тэ, эттшöм-сэтшöм, умöль морт!.. Ме тэныт мый шуи — гортö ловйöн 

вайöтны, а тэ лэдзин!.. 
Кутас айыс Öмельöс кузь юрсиöт, вожжиöн вурас да вурас. Öмель сыркъялöмöн 

аслас горвыв сёрдö кыссяс, пукалö сэтчин — тороканнэз шöрт вылö пысалö. 
Пукалö сiя лун, пукалö кыкö, быдса неделя пукалö, и медбöрын кутас сiйö гажтöм. 
«А мый, — шуö аслыс, — ме пыр понда пукавны горвыв сёрдас. Ветла-ко ме тури 

ордö гöститны. Сiя эд менö корис». 
Нянь кусöк сюйыштас пиö, гусьöник ойнас гортсис петас да мунас.  
Дыр я, не я Öмель мунас — локтас нюр. 
Нюр дорын керкуок сулалö. Керкуокын морт олö. 
— Тэ кытчö, бур мортöй, мунан? — юалö Öмельлiсь мортыс. 
— Ме тури ордö муна гöститны, — шуö Öмель. 
— Мун, мун!.. Тури тэнö няньöн-солöн панталас. Да бöр локтöннят шоччисьны ме 

ордö пырав. 
— Ладно, аттьö тэныт, — шуö Öмель. 
И мунö Öмель одзлань: мунас-мунас, бöра петас паськыт нюр. Паськыт нюр шöрын 

зэв бур керку сулалö. Эта — турилöн горт. 
Керку дынö Öмель локтö, а тури сiйö панталö ни. 
— А кыдзкö, дона гöсиньöйö менам, — шуö, — локтiн. Пыр жö, пыр чожжык да 

шоччись. 
Öмель пырас керкуö. Керку öшыннэс гырисьöсь, потолокыс вылын, стенаэс плисöн 

вартöмöсь. А тури кок вылiсь кок вылö пöрласьö, берсянас Öмельöс потшшуйтö-вердö. 

Öмель сёяс-юас и пондас турилiсь оланiнсö видзöтны. Öтiк жырö пырас — сэтöн 
сёян-юан тыр. Мöдiк жырö пырас — сэтöн новъян пажыть коробъя коробъя вылын сулалö. 
Куимöт жырö пырас — сэтöн зарни да эзысь куйлö чукöр вылö чукöр.  

Лун кык-куим Öмель гöститас тури ордын да пондас лöсьöтчыны бöр. 
Пондас турикöт янсöтчыны, а тури сылö сьöрас пестер да пызандöра сетö. 
— Пондас кö, — шуö, — туй вылын кынöмыт симавны, пестертö сиви вывсит босьт 

да шу: «Пестер, пестер, оссьы, пызандöра, ольсыштсьы!». Сэк ачыт аддзылан, мый лоас. 
Öмель висьталас турилö аттьö, пестер öшöтас сивйö, пызандöра — конувтö и мунас 

гортас. 
Нюрись токо петö, а нюрдор керкуокын олiсь морт сiйö панталö ни. 
— Пыр, — шуö, — бур мортiньöй, туй понсит шоччисьышт. Поди окотитан бы 

баняын пывсьыны, менам тэ понда нагладь лонтöма. 
— А мый, — шуö Öмель, — абу умöль и баняын пывсьыны. Токо ме этчö коля 

пестер да пызандöра, но тэ эн шу: «Пестер, пестер, оссьы, пызандöра, ольсыштсьы!». 
— Ог, ог, бур мортiньöй, мый тэ сiйö баитан!.. Токо Öмель ыбöсö петас — кöзяин 

локтыштас пестер дынö да тэрмасьöмöн шуыштас: «Пестер, пестер, оссьы, пызандöра, 
ольсыштсьы!». . 

Пестер оссяс, пызандöра ольсыштсяс. И друг пызан вылын кысь и лоас тыр берся 
сёян-юаныс. Мыйыс-мыйыс токо абу: и чöскыт, сакара тупöсьыс, и баран сюр кодь 
преникыс, и кампетыс, и крендельыс, и изюма пирöгыс, и сакарыс, и маыс. 

Кöзяин сёяс-сёяс — быдöссö оз вермы сёйыштны. Мый керны? Öмельлö баняись 
локтан кад ни сибалö. Кöзяин курни-верни пызандöраö быдöс сэтiсь гартыштас, пестер 
тувйись босьтас да быдöс мöдiк жырö дзимлялас-дзебас. Сы местаö ассис сэтшöм жö 
пызандöра да пестер петкöтас и сэтчö жö пуктас, бытьтö нем эз и вöвлы. 

Öмель локтас баняись, сайкöтчыштас, пестер сивйö öшöтас, конувтö — пызандöра, 
кöзяинлö висьталас аттьö да петас-мунас. 

Локтö аслас деревняö, а гортас гöссез тыр, празьник лун вöлöма. Пукалöны гöссез, 
брага-сур юöны, олöм-вöлöм йылiсь сёрнитöны. 

Öмель пырас да веськыта нылö и шуö: 
— Но, öлöдззезнытö лöсьöтö, гöстинеччез тiянлö вайи. 
— Ай жö, Öмелиньöй, ай жö, бур мортiньöй! — ошкöны сiйö гöссез. 
Öмель чöвтас сивйись пестер, пызандöра, гöссез одзö нiйö керас да горöтас: 

«Пестер, пестер, оссьы, пызандöра, ольсыштсьы!». 
Пестер оз оссьы, пызандöра оз ольсассьы!  
Öмель мöдпырся шуис — нем абу. Куимöтпырся шуис — бöра нем абу. Медбöрын 

лöгасяс да кир-вар быдöс резьöтас-косялас. Видзöтö: гöссес одзö гиль-голь сукар торрез да 
шырсёйöм нянь торрез киссясö. 

Гöсь пöлöс — кöда пондас Öмельöс серавны, кöда лöгасяс да ныр увтас бобгö, мый 
пö насмек видзны миянöс пондöма. 

А айыс да пöрисьжык воннэс кутасö Öмельöс да мымда колö тiлясö, мед мöдпырся 
нылiсь чужöмнысö эз куль бур йöз одзын. 

Кыссяс бöра Öмель сыркъялöмöн аслас горвыв сёрдö. Пукалö сэтчин, тороканнэз 
куталö да шöрт вылö пысалö. Пукалö лун, пукалö кыкö, пукалö неделя, — медбöрын бöра 
босьтас сiйö гажтöм. 

— Ноко бöра, — шуö, — тури ордö ветла. Бöра кöть потшшуйтас да оз я кöть 
мыйкö сьöрам сет. 

Ойнас бöра кöмасяс-пасьтасяс, кусöк нянь сюйыштас пиö и гусьöник гортсис петас.  
Нюр дорö локтас, а керкуын олiсь бöра сылiсь юалö: 
— Мый, бур мортiньöй, тури ордö мунан? Мун, мун, тури няньöн-солöн тэнö 

панталас. Да локтöннят шоччисьны пырав. . 
— Ладно, аттьö, — шуö Öмель. 
Локтiс Öмель паськыт нюрö. А тури бöра радувъяс асьсö оз тöд. 

— Кыдзкö тэ, — шуö, — Öмелюшко, локтöмыт! Пыр жö, пыр да сёйышт-юышт, 
кынöмыт эд туй понсянь сималö. 

Пырас тури ордö Öмель. Сёйö-юö, гöститö. Олö лун, олö мöдiкö, дыр олö тури 
ордын. 

Гортас кольлытöн тури сетас Öмельлö чанёк да шуас: 
— Ковны кö пондас, Öмелиньöй, тэныт сьöм, то шу: «Чанёк, несйышт, бытшöм-

буртö мыччалышт». Сэтöн ачыт аддзылан, мый лоас. 
Öмель аттьö висьталас турилö, чаньöс поводöт кутас и мунö гортас. 
Токо паськыт нюрись петас, а керкуокын олiсь морт бöра сiйö панталö ни: 
— Пыр жö, пыр, — шуö, — бур мортiньöй, шоччисьышт да баняын пывсьышт, кöс 

öдас шонтiсьышт. 
— Баня ме радейта, — шуö Öмель. — Токо ме этчö кöртала ассим чанёкöс. Тэ эн 

шу: «Чанёк, несйышт, бытшöм-буртö мыччалышт». 
— Мый тэ кöдö оз ков баитан, — шуö сылö мортыс. Токо ештiс Öмель ыбöс сайö 

саясьны, кöзяин чань дынö локтыштiс да шуис: «Чанёк, несйышт, бытшöм-буртö 
мыччалышт». Чань кыдзи прыснитас-несъяс, жиль-жоль токо сы вылiсь зарни киссяс и 
лоас быдса чукöр. 

Кöзяин этö зарнисö öннэзö куралас, пыртас керкуö, дзебас. Чанёксö гидö йöртас, а 
сы местаö сэтшöм жö мöдiк чанёк домалас и бытьтö не сылöн и дело — пукалö, виччисьö 
баняись Öмельöс. 

Öмель локтас баняись, кöзяинлö шоныт баня понда аттьö висьталас, чаньсö кутас 
поводöт и мунö гортас, нем оз и думайт. 

Гортас бöра кытшöмкö празьник. Гöсь пöлöс тыр. 
Öмель пырас, гöссезкöт дыровайтчас да бöра и шуö 
— Но, зеппезнытö лöсьöтö, ме сьöм тiянлö вайи. Гöссез озö веритö Öмельлö. Тэ пö 

öтпыр миянöс гöстинечöн вердiн ни да мöдпырся бöра мöдан кешитчыны. 
А Öмель правдайтчö-кленитчö, öнi пö оз ни сiя ло. Гöссез согласитчасö. 
Вот Öмель чанёкöс поводöт ны одзö вайöтас, öтпырись шуас: «Чанёк, несйышт, 

бытшöм-буртö мыччалышт!». Чань и чутыр оз кер. Мöдпырся шуас — чань öтмоз пыр 
сулалö. Медбöрын Öмель лöгасяс да чаньлö бокас дрингас — чань кöть бы мый. Босьтас 
Öмель лöгувъяс шать да вирöдз чаньлiсь боккесö куляс. 

Лэбтiсясö бöра Öмель вылö быдöнныс: кöда видчö, кöда насмек сiйö видзö. А айыс 
да пöрисьжык воннэс шатьнас асьсö пöттöдз вурасö: вот пö сыбöрын тöд — бур йöз одзын 
чужöм миянлiсь эн куль. 

Кыссяс бöра Öмель сыркъялöмöн горвыв сёрдö. Пукалö сэтчин, тороканнэз куталö 
да шöрт вылö пысалö. Аслас юрас дума: «Неужели тури менö мöдпырся ни бöбöтiс». А 
нюр дорся керкуокын морт сылö и тöдвылас оз усь. 

Дыр я, не я Öмель сiдз горвыв сёрдын пукалас и бöра сылö лоас гажтöм. 
«Мый жö, не ветлыны я бöра тури ордö? — думайтö ас кежас. — Бöра кöть берсяöн 

потшшуйтас да оз я мыйкö эшö сьöрам сетышт». 
Одззамоз жö ойсö кöмасяс-пасьтасяс, кусöк нянь сюйыштас пиö и гортсис петас.  
Вот нюр дорö локтö, а керкуокись морт бöра бур кылöн сiйö аддзö: 
— Мый, бур мортöй, тури ордö мунан? Мун, мун — тури рад лоас няньöн-солöн 

тэнö пантавны. Да бöр локтöннят шоччисьны ме ордö кежав. 
Паськыт нюр шöрö Öмель локтö, а тури радся-рад, панталö. Кыдзкö пö локтöмыт, 

Öмелиньöй. 
Öмель пырас тури ордö, а тури бöра кок вылiсь кок вылö пöрласьöмöн берсянас 

сiйö потшшуйтö. 
Дыр гöститас тури ордын Öмель. Сэсся аттьö висьталас турилö да лöсьöтчас мунны 

гортас. Тури сiйö кольлалö, киас сетö льöмпу кляч да закажитö: 
— Кин кытöн тэнö, Öмель, пондас öбидитны, тэ шу: «Льöмпу кляч, уджалышт!» 

Сэк ачыт аддзылан, мый лоас. 

Öмель босьтiс киас льöмпу клячсö и мунö. А нюрись петiкö керкуокись морт сiйö 
бöра ни панталö. 

— Пыр жö, пыр, — шуö, — бур мортiньöй. Мыдзöмувъя шоччисьышт да кöс баня 
парын шонтiсьышт. 

Но мый, баня дак баня. Пырис керкуокö Öмель, чöвтчис-пöрччасис да кöзяиныслö 
бöра и шуö: 

— Ме этчö ассим льöмпу кляч сувтöта, тэ метöг эн жö шу: «Льöмпу кляч, 
уджалышт!». 

— Мый тэ, мый тэ, ог, — шуö кöзяин. А ачыс важын ни виччисьö, кöр Öмель 
сайöвтчас ворота сайö. 

Токо ештас Öмель петны, кöзяин локтыштас льöмпу кляч дынö да горöтас: 
«Льöмпу кляч, уджалышт!». 

Льöмпу кляч кыдз мезмас да кутас сiйö воззьыны. Морт оз и тöд, кытчö воштiсьны, 
дзебсисьны. Пырас мöд жырö — кляч сьöрас; каяс гор вылö — кляч сьöрас; пырас пызан 
увтö — кляч боккесö чувйö. И мый бы морт эз кер, кляч сё сiйö вурö да вурö. А дугдöтны 
оз тöд кыдз. 

Бертiс баняись Öмель. Аддзö: кöзяинсö кляч пöвсалö-вурö. Вöлись сэтчö казялас, 
кытчö сылöн пестер, пызандöра да чань öшисö. Вон пö тай кин менчим чужöмöс кульöма! 

— А-а, — шуö Öмель, — сюрин вöлись!.. Вай меным пестерöс бöр, вай 
пызандöраöс, вай чаньöс. Кляч, уджалышт! Кляч, уджалышт!.. 

И кляч мырсьö-уджалö кöзяин вылын. 
Сэк пондас морт кеймисьны Öмельлö. 
— Ой, босьт быдöс, токо клячтö дугдöт, дзонь места ни вывтам эз коль, быдöс лöз 

керис. 
Морт вайис Öмель одзö и пестерсö сылiсь, и пызандöрасö, и чаньсö. Вöлись Öмель 

дугдöтiс клячсö. Кляч локтiс, местаас сувтiс и бытьтö кыдз нем абу и вöлöма.  
Öмель кышалiс пельпон вылас пестер, пызандöра босьтiс конувтö, чаньсö кутiс 

поводöт, кляч босьтiс киö да иньдöтчис гортас. 
Деревняö локтö, а деревняас празьник. Айыс ордын бöра гöссез тыр. Гöссез быдöс 

важнöйöсь Пызан сайын веськыт пельöсас старшина пукалö, ордчöн сыкöт урадник 
нырыштсьöма пызан вылö, ен угöлын кыз кынöма купеч, сэтöн ордчöн богатина пöлöс. 
Пукалöны — гöститöны, юöны, сур-винаöн миссьöны 

Öмель пырас, быдöнныскöт дыровайтчас да одззамоз жö бöра и шуö: 
— Но, бур гöсиньöйез, öнi берсясö ме тiянлö вайи. 
— Тэ миянöс кыкись ни бöбöтiн: да куимöтпырся эшö мöдан бöбöтны, — гöссес 

паныт öтiк öмись шуöны. 
Пондас Öмель правдайтчыны, божитчыны, юрсö, синнэсö ассис ёрдны: вот пö не 

вöрзьыны меным местаись, бöбöта кö öнi. 
— Но инö видзöтам, вай, — согласитчисö гöссез. Öмель перво пестер да 

пызандöрасö ваяс да шуö: «Пестер, пестер, оссьы, пызандöра, ольсыштсьы!». 
Пестер паськалас, пызандöра ольсыштсяс — и друг пызаннэз вылын берся чöскыт 

сёянтор мыччисяс. Мыйыс-мыйыс токо абу: и баран сюр кодь преникыс, и чöскыт, сакара 
тупöсьыс, и крендельыс, и кампетыс, и изюма пирöгыс. 

Вöлись гöссез дивуйтчыны пондасö. Сёйöны-юöны, кин мымда вермö. Зеппезö, 
пиэзö сюйöны, кин мымда ештö. Старшина да урадник медуна сöбöны и быдлаö 
татшкöны-сюйöны, миянлö пö кысь вайны. 

— Эта эшö, гöссез, не быдöс, — шуö Öмель. 
Вайöтас поводöт чанёксö да горöтас: «Чанёк, несйышт, бытшöм-буртö 

мыччалышт!». 
Чань кыдзи прыснитас — жиль-жоль вывтсис зарни да эзысь киссяс. Размöдiсь 

несйöм бöрын чукöррез-чукöррез аркмасö зарнисис. 

Гöссез чеччаласö местаэзсиныс, зарни куртöны-картöны, быдлаö сюйöны. Урадник 
да старшина медуна бöра быдлаö тапкасö-сюясö да вöрзьöтчыны озö лысьтö — сiдз 
зарниыс бöр и киссьö. 

Сэсся Öмель ваяс льöмпу кляч да гусьöн и шуыштас: «Кляч, уджалышт!». Кляч 
кыдз пондас быдöннысö клёпöтны, воззьыны, кин кытчö ештö, сэтчö и пырö. А кляч 
быдлаись быдöнöс аддзö: öтiклö юрас сетö, мöдiклö мышкат, старшиналö кыз кынöмас 
чувйö, а урадниклö сивилёнас — клён да клён 

А Öмель видзöтö да öмдорнас шыннялö: «Кужит сёйны-юны готовöйсö, кужö öнi и 
мынтiсьны. Льöмпу кляч, уджалышт, льöмпу кляч, уджалышт!». А льöмпу кляч уджалö-
мырсьö: юр вылiсь юр вылö, спина вылiсь спина вылö чеччалö — лöз керас быдöннысö. 

Мый гöссезлöн вöлi куртöм-сюйöм, быдöс бöр петiс-киссис. Валяйтчö гöгöр 
преникыс, кампетыс, сьöмыс — некин и дзар оз кер, кляч зника оз сет, сё вурö да вурö. 

Сьöлöм поттöдз Öмель сералас гöссез вылын, сэсся клячсö дугдöтас да шуö: 
— Но, чöскыт я менам нянь-солыс? Мöдпырся бöра вовлö. 
Гöссез мезмасö да шапкатöг, пасьтöг — кин кытчö. 
А Öмель янсöтчас айыс дынiсь да воннэс дынiсь и пондас овны, нянь сёйны. 
Вот и быдöс. Ме сэтöн жö вöлi, да клячыс кыдзи капкис сивилёнам, ме сунки-

панки, сунки-панки да мöс гидö. Сыбöрын сайласьöмöн пышши. 
 

СУНИС МОТОК 
 

 Олöма öтiк инька. Сылöн вöлöма ныв. Нылыс лэдзчöма вадöрö миськавны сунис 
мотоккез. Миськалöм, миськалöм да öтiк сунис моток вöтьöм. 

Котöртöма гортас, босьтöма коколюка да лэдзчöма сiйöн кыскыны сунис мотоксö. 
Шаритö коколюканас ва пыдöссö, ачыс баитö: 

Вола юка, мотока,  
Аддзись тэ, аддзись,  
Мыччись тэ, мыччись!.. 
Кошшас, кошшас — оз аддзы. Сэк нывка уськöтчас ваас кошшыны сунис мотоксö. 

Лэдзчисяс ва пыдöсöдззас и одзас мыччисяс ыбöс. Нывка кутас вугöттяс да осьтас ыбöссö 
и петас волькыт, паськыт туй вылö. 

Мунас, мунас эта туй вылöт, паныт шедас курöг. Нывка сылiсь юалö: 
— Курöгöй, курöгöй! Эз я тэныт паныт шед сунис моток? А курöг сылö паныт: 
— Тэ менö уд-верд, увтам идзас ольсав, дак сэк вöлись висьтала. 
Нывка удас-вердас курöгсö, увтас ваяс идзас. Но курöг нем сылö оз висьтав.  
Сэк нывка бöра иньдöтчас одзлань. Мунас, мунас — паныт шедас дзодзог. 
— Дзодзогöй, дзодзогöй! Эз я тэныт пантась сунис моток? 
Дзодзог паныт: 
— Тэ менö уд-верд, увтам идзас вай, сэк висьтала. Нывка удас-вердас дзодзогсö, 

увтас идзас вöвдас. Но дзодзог оз висьтав. 
Нывка бöра пондас оськавны одзлань.  
Мунас, мунас — паныт шедас баля. 
— Баляöй, баляöй! Эз я тэныт пантась моток? 
— Тэ менö перво уд-верд, увтам идзас вай, сэк висьтала, — шуö баля. 
Нывка удас-вердас балясö, увтас идзас вöвдас. Но баля нем оз висьтав. 
И бöра нывка мунö одзлань. Мунас, мунас — паныт шедас öшка. 
— Öшкаöй, öшкаöй! Эз я тэныт пантась сунис моток? 
— Тэ менö уд-верд, увтам идзас вай, сэк висьтала. 
Нывка удас-вердас öшкаöс, увтас идзас вöвдас. Но öшка оз висьтав. 
Нывка шагйö сё одзлань. Мунас, мунас — паныт шедас вöв. 
— Вöлiньöй, вöлiньöй! Эз я тэныт пантась сунис моток? 

— Тэ менö уд-верд, увтам идзас ольсав, сэк висьтала. Нывка сiйö удас-вердас, 
увтас идзас ольсалас, но вöв нем оз висьтав. 

И бöра нывка тэрмасьö одзлань. Мунас, мунас — паныт шедас кыдзок. 
— Кыдзокиньöй, кыдзокиньöй! Эз я тэныт пантась сунис моток? 
А кыдзок паныт: 
— Тэ менö киськав да невна пукалышт вуджöр увтам, сэк висьтала.  
Нывка киськалас кыдзоксö, пукалыштас сы вуджöр увтын, но кыдзок нем сылö оз 

висьтав. 
Сэк нывка чеччас да бöра пондас тэрмасьны одзлань, 
Мунас, мунас — паныт шедас керкуок. 
Нывка пырас керкуö. Сёр вылын пукалö старука. 
— Старукаиньöй, старукаиньöй! Эн я аддзыв сунис моток? 
— Аддзылi, аддзылi! — шыасяс паныт старука. — Токо тэ перво пывсьöт менчим 

челядьöс. Сартассö чеглав, да мед ризь эз кер, банясö лонт, мед тшын эз пет, а васö кайöт 
пожöн. 

Нывка сартассö чеглалас — ризь оз кер, банясö лонтас — тшын оз пет. Но кыдз оз 
мырсьы кайöтны пожнас васö — некыдз оз вермы. 

А ва дорас кыдзок вылын пукалö каёк да сьылö: 
Нывка, нывка, Глинаöн мавт... 
Нывка мавтыштас пожсö глинаöн. Васö кайöтлас. Баня ештас. Каяс гортас да 

висьталас старукалö. 
— Но, лэдзчöт челядьöс, — шуö старука. Сетас нывкаыслö мешöктыр лягушаэз — 

то кин сылöн челядьыс. 
Нывка лэдзчас баняö, пондас пывсьöтны. Пуксьöтыштас кокныр вылас да шовкйö 

токо пывсьöтö. 
— Бабушка-а, бура пывсьöтан! — горöтас öтiк. 
— Бабушка-а, бура пывсьöтан, — шыасяс мöдiк. Нывка пывсьöтас, миссьöтас 

быдöннысö да кайöтас старукалö. 
Старука сетас сылö коробъя да висьталас: 
— То тэныт удж понда. Сэтöн жö сунис мотокыт. Токо коробъясö туй вылас эн 

осьт. Локтан да вöлись осьт гортат öшын увтын. 
Рад сьöлöмöн нывка котöртö гортас. 
Кöр кыдзок дынöт мунас, кыдзок сiйö шальöн вевттяс. Кöр локтас вöв дынöдз — 

вöв пондас котöртны сы сьöрö. Локтас öшка дынöдз — сiя вöтчö нывка сьöрö. Баля, 
дзодзог и курöг — быдöнныс локтасö нывкаыс сьöрö сы керку öшын увтöдз. 

Локтас кöр нывка горт öшын увтö да осьтас коробъясö — югйöв токо сэтчин 
керыштас. Öтлаын сунис мотокыскöт коробъятыр вöлöма зарни. 

Пондасö вöлись нывка сьывны да овны мамыскöт. Быдöс нылöн тырмö, подаыс 
картаас тыр, сьöмыс коробъяын — жоль-жоль. 

 

НЫЛОЧКА ДА ЕГИ-БАБА 
 
Нылочка мунас нюр дорö пиканавны. Аддзас сiя кöз увтiсь урпиянöс — учöтик-

учöтик, шырок ыждышта. Босьтас нылочка урпиянсö да позас пуктас. Аддзылас этö 
урпиянлöн мамыс, шуас: 

— Аттьö тэныт, нылочка. И ме отсала тэныт, кöр ковсяс, токо кытсав: «Уру, уру, 
лок ме дын, отсав меным». 

«Мый ни тэ поди, урыс, отсалан?» — думайтö нылочка. Мунас, мунас, кайпиянöс 
аддзас, и сiйö позас лэбтас. 

— Аттьö тэныт, нылочка, — шуö кайпияныслöн мамыс. — Ковсяс кö отсöт, кытсав 
менö: «Кеню, кеню, лок ме дын, отсав меным.» 

«Мый ни тэ, кайыс, поди отсалан?» — думайтö нылочка. 
Мунас, мунас — горшыс пондас косьмыны. Аддзö: керкуок сулалö, и пырас сэтчö. 

А сэтöн еги-баба олöма. Сiя казялас нылочкасö да кутны пондас. А синнэс сылöн гöнаöсь 
и умöля аддзöны, токо нюкнас мортсö кылö. Жын-жын пöдналас ыбöссö и кошшö 
нылочкасö. 

Куталас, куталас — оз шед нылочкаыс. Керас керкусö куим пельöсаö ― оз шед; 
керас кык пельöсаö — оз шед; керас öтiк пельöсаö — кутас нылочкасö, жаритны мöдас. А 
нылочка кöсыник-кöсыник, дзик сартас. И лэбтас нылочкасö гоогничаö, йöрданö йöртас: 
ась пö олыштö сэтчин, поди ёнмас мымдакö. А гоогничаыс сылöн кымöр увтас вöлöма, кöз 
йыввез вевдöрын. 

Аддзö нылочка: умöль делоыс, и горзыны пондас да причитайтны: 
Ме тай урпиянсö  
Умöльсис кыски,  
Ме тай кайпиянсö 
Умöльсис мездi.  
А кин инö менö  
Йöрдансис лэдзас? 
И усяс нылочкалö тöдвылас урлöн баитöмыс. И шуас сiя, кыдз урыс велöтiс: «Уру, 

уру, лок ме дын, отсав меным».  
Видзöтö: ур гыж-важ пу йылöдз кайыштiс, юалö: 
— Мый месянь колö, нылочка? 
— Отсав меным эстiсь петны, — шуö нылочка. Нем оз висьтав урыс, звигнитас-

чылас вöрас. 
Бöра горзö нылочка, курыт синвасö му вылас рудзöтö. А сэтчö öтiк ур сы дынö 

чеччöвтас, мöдiк, куимöт... Тыр и тыр локтасö да давай-ко йирны йöрдан игансö. Йирасö, 
йирасö — осьтасö да вöрас чыласö. 

Но кыдз эстiсь лэдзчыны нылочкаыслö? 
Сiя бöра горзö да причитайтö: 
Ме тай урпиянсö  
Умöльсис кыски,  
Ме тай кайпиянсö 
Умöльсис мездi.  
А кин инö менö  
Му вылас лэдзас? 
И усяс нылочкалö тöдвылас кайыс. И шуас нылочка, кыдз кайыс велöтiс: «Кеню, 

кеню, лок ме дын, отсав меным». Видзöтö: сы дынö кай пырк лэбзис, юалö: 
— Мый месянь, нылочка, колö? 
— Отсав меным лэдзчыны му вылас, — корö нылочка. Кай шы оз сет, бöр лэбзяс 

вöрас. А нылочка горзыны кутчас, синваэсö му вылас рудзöтны. 
Сэтчö шур-р лэбзяс сюрс кай, нiя öн моз ольсыштсясö йöрдан одзас, каттьыштасö 

сэтчö нылочкасö да лэбзьöтасö гортас. 
Вот эд кыдзи: бур понда бурöн и вештiсьöны. 
 

ГОНА ДА ÖМЕКА 
 

 Парма яг дорын олöмась-вöлöмась вöралiсь Тошко гозъя. Вот öтпыр Тошко локтас 
вöралансянь öддьöн мыдзöм, джоджас гым чапкас пельпон вывсис сьöкыт котомасö и 
шуö: 

— Но и мыдзи ме талун. Пöрисьма, а юрвердiсь абу. Бур бы вöлi, лоис кöбы менам 
зон. 

Эна кыввес пöртчисö забыльö. Год бöртi Тошколöн инь чужтiс не öтiк зонöс, а 
дажö кыкö. Тошко гозъя öт зоныслö сетiсö нимсö Гона, а мöдыслö Öмека. 

И вот чулалöны воэз. Гона да Öмека быдмöны, а Тошко гозъя радуйтчöны. 
Кынымкö год бöртi Тошко кулiс, сыбöрын недыр мыйись кулiс и иньыс. Гона да Öмека 
кольччисö öтнаныс. Нiя велалiсö вöравны, чериавны, гöрны-кöдзны. Дас вося унажык 
нылö эз и вöв, а уджалiсö не умöльжыка ыджыт мортся. 

Вот öтпыр нiя уджалöны ыб вылын, а матi ны дынöт мунö сар Кабала. Казялiс сiя 
кык вонöс да сэк жö ыстiс ны дынö ассис слугасö: мун пö вайöт ме дынö энö кык зонкасö. 

Слуга вайöтiс Гонаöс да Öмекаöс сар одзö. Сар и юалö: 
— Висьталö меным, зонкаэз, кыдз тiянöс нимнаныт шуöны? 
— Менö шуöны Гона. 
— А менö Öмека, мийö кык вон. 
Сар босьтiс энö зонкаэсö сьöрас. Локтiсö нiя сар сьöрын подöн сы гажа дворечö. 

Чукöртiс сар Кабала ассис министрресö да советниккесö и пондiс нылö баитны: 
— Господа, ме вайöтi кык зонкаöс, айтöм-мамтöммезöс; сетö меным совет, мый 

ныкöт керны. 
Министррез да советниккез шушкöтчисö ас коласаныс да висьталiсö сарыслö: 
— Государ, эна зонкаэс удж радейтiсьлöн зоннэз, ась нiя асьныс бöрйöны, кытшöм 

велöтчöм пыр нылö мунны гленитчас. 
Сар Кабала кольччис довольнöй эта министррез советöн. Сiя корис дынас Гонаöс и 

юалö: 
— Кывзы, зонка, мый бердö тэныт окота велöтчыны? 
— Тэнат величество, — шуис Гона, — тшöкты керны двореч оградаат кузнича, эта 

кузничаын дора ме тэныт стоб да сы кузяö, што нёбоöдз! 
Вежöртiс сар Кабала, што Гона бур кузнеч, и висьталiс: 
— Кольччы кузнечöн. 
Сыбöрын корис дынас Öмекаöс и юалiс: 
— А тэ, зонка, мый бердö велöтчыны пондан? Öмека видзö ответ: 
— Тэнат величество! Вот кузнеч вонö дорас нёбоöдз кöртовöй стобсö, сэк ме эта 

стоб кузя верма кайны вылö нёбоöдз и сэтчинсянь гöгöр понда аддзыны, мый керсьö 
куимдас сарствоын и сизимдас государствоын. Мый бы ме эг казяв, быдöс тiянлö понда 
висьтавны. 

— То тэ кытшöм мортыс юра да вежöра. А он ли тэ вермы стоб вывсяняс казявны 
катшамировöй сарство, кöдаын олö басöк и басöк ныв. Ой и лун сiя пукалö терем öшын 
одзын да видзöтö öтiк ладорö. Если тэ верман сiйö казявны да сыбöрын вайöтны менам 
дворечö, сэк ме тэнö бура наградита, а если он вермы, то прошшайтчы чочком югыткöт — 
орöта юртö плака вылын. 

Эта кадö кöртовöй стоб вöлi готов ни. Öмека, кыдз ур, чылöмöн кайис стоб вылас, 
пуксис стоб помас да пондiс видзöтны, кытöн мый керсьö. Казялiс сiя и катшамировöй 
сарствосö, казялiс сiдзжö и терем öшын сайись басöк нывсö саревнасö. Видзöтöв-керис 
эшö гöгöр да лэдзчис стоб вылiсь, локтiс сар Кабала дынö и баитö: 

— Тэнат величество! Казялi ме саревнасö; поди сетан приказ мунны эта 
катшамировöй сарствоö? Ме готов. 

И сар висьталiс: 
— Лэдза кыкнаннытö, токо мунö да вайöтö ме дынö этö басöк нывсö-саревнасö. 
Недыр лöсьöтчисö Гона да Öмека петны туйö. Мый колö — сёян, паськöм — 

тэчисö котомаэзö и мунiсö эта Кабала сарствоись. Мунiсö, мунiсö кузь туй вылöт ас 
коласаныс баиттöн и локтiсö лöз паськыт саридз дорö. Этö саридзсö нылö колö вуджны, а 
вуджнытö немöн. Гона кыскис косксис чер, пöрлалiс пуэз да керис быдса кораб. Пуксисö 
кык вон эта кораб вылö и мунiсö одзлань. 

Öмека вöлi öддьöн удав, визыв и радейтiс каннез. Сiя кутiс саридз дорсис руд 
каньöс да сьöрас нуöтiс. Этö каньсö Öмека велöтiс йöктыны. 

Саридз вылöт уйисö öддьöн дыр, а сыбöрын локтiсö сiя сарствоö, кытöн олiс басöк 
саревнаыс. Кораб сувтöтiсö öзынö, петiсö берегö. Öмека босьтiс морос одзас руд каньсö, и 
нiя мунiсö воныскöт сiя терем öшын увтö, кытöн олiс басöк саревнаыс. Локтiсö нiя терем 
öшын увтас, Öмека лэдзис каньсö кисис да тшöктiс йöктыны. Токо бус кайö — пиньласьö 
каньыс, быднёж йöктö. Эта коста басöк ныв Саревна пукалiс öшын одзын да и казялiс 
каньлiсь йöктöмсö. Эттшöм дивосö сiя и вöтöн эз аддзывлы. Кытсалiс ассис служанкаöс да 
шуис: 

— Мун жö вон эна кык том молодеч дынö да кор нiйö, ась пырöны терем оградаас. 
Служанка петiс Öмека да Гона дынö и пыртiс нiйö терем оградаö. Сэтчин сулалiс 

ни басöк ныв Саревнаыс. Сiя юалiс воннэзлiсь: 
— Том молодеччез, тi висьталö меным, кыдз этö звироксö шуöны нимнас? Миян 

сарствоын эттшöм руд звироккес абуöсь: ок, кыдз бы сiя меным колö! 
Öмека сетiс муöдз поклон да висьталiс саревналö: 
— Эта звирокыс шусьö кань, а öддьöн кö сiя тэныт гленитчö, ме верма и козьнавны. 
Рад лоис саревна эта подароклö и шуö: 
— Тiйö вермат овны эстöн жö, теремас, и сэтчöдз, кытчöдз эта звирок оз велав ме 

дынö. 
— Менам эм кораб, — муöдз поклон сетöмöн висьталiс Öмека, — и сiйö ме ог 

вермы кинлöкö мöдiклö доверитны. Этасянь мийö ог вермö кольччыны тэнат теремын. А 
ог кö понды тэныт мешайтны, то ме верма теремат и вовлыны этö звироксö велöтны. 

Саревна эта вылö согласитчис. Öмека пондiс вовлыны теремö быд лун. 
Вот öтпыр Öмека и баитö саревналö: 
— Тэ бы ветлiн да видзöтiн, кытшöм менам корабыс, и уна бы аддзылiн сэтшöмö, 

мый тэнат государствоын абу и мый ме вайи сар Кабала государствоись. 
Басöк ныв Саревна думайтыштiс и шуö: 
— Ладно, ладно, ме ветла тэнат кораб дынö да видзöтышта. 
Ашынас саревна босьтiс сьöрас дас кык мымда служанкаэз да локтiс Öмека кораб 

дынö öзынö. Гона казялiс саревнасö пристанись да котöртiс сылö паныт корны, мед пырис 
кораб пытшкас. 

— Бытшöм нылiньöй, сарлöн нылiньöй, лок пыр кораб пытшкас, видзöт да тöдмав 
быд чужöма товарсö, токо пыр öтнат: миян эм сэтчин секретнöй товар, кöдö оз позь 
мыччавны тэнат служанкаэзлö. 

Саревна эз и думайт, мый мöдö керны Гона, и служанкаэзлö тшöктiс кольччыны 
берегö, а ачыс пырис кораб пытшкас. Кыдз токо саревна тальччис кокнас кораб вылас, 
Öмека сетiс аслас командалö приказ: 

— Лэбтыны паруссэз, причаввез керавны. 
Öтiк минутаöн лэбисö паруссэз и вöлiсö кералöмöсь причаввез, кораб стрелаöн 

пондiс мунны. 
Токо сэк саревна казялiс, што сiйö бöбöтiсö, и öтiк секундаöн сiя пöртчис чочком 

юсьö, öвтыштiс борддэзнас да лэбтiсис воздукö. Но и Öмека эз узь. Сiя кватитiс пишаль да 
гымнитiс лыйис. Юсь пондiс усьны саридзö, да инмис кораб вылас. Гона кватитiс сiйö да 
пыртiс кораб каютаö. Юсь бöра пöртчис саревнаö. Уйöны Гона да Öмека, сибöтчöны 
асланыс сарство береггез дынö. А сар Кабала лун-мöд ни тöрчитö-тальсьö öзынын да ылö 
саридз вылас видзöтö. 

Кораб локтiс öзынö. Сар юасьö Гоналiсь да Öмекалiсь, кыдз пö тiйö ветлiт, эз я вöв 
мыйкö умöль, вайöтiт я пö тiйö саревнасö? 

Гона да Öмека видзöны ответ: 
— Тэнат величество! Саревнаöс вайöтiм, но сiя узьö. Сар тшöктiс слугаэсö мунны 

дворечö да доддявны каретаö тройка воронöйезöс. Сэк жö эта вöлi керöм и тройканас, дзик 
тöвчикöн, локтiсö öзынö сарлöн слугаэс. Саймöтiсö саревнасö, пуксьöтiсö эта каретаö, и 
сар Кабала локтiс сыкöт аслас дворечö. Саревна и шуö: 

— Кужин кö тэ аслат китросьöн менö вайöтны, дак тэныт меöн и владейтны. 

Сар Кабала локтiс саревна одзö да висьталiс: 
— Благодарита тэнö эта понда. Ме пыр думайтi тэ йылiсь, пыр гажтöмтчи, эг вермы 

лöньсьöтны ассим пым сьöлöмöс. Ашын жö мунам венчайтчыны. 
— Огö на, — шуö саревна. — Вот сета ме тэныт öтiк заданнё: судзöт менам 

государствоись менчим вöв да карета. 
Кывзiс энö кыввесö сар Кабала да мунiс аслас палатаэзö, корис дынас Гонаöс да 

Öмекаöс, висьталiс, мый колö судзöтны саревнаыс государствоись. 
Öмека и шуö: 
— Тэнат величество, вай меным срок дасвит лун да сет конюшнясит медбур тройка 

воронöйез, быдöс лоас керöм. 
Сэтöн жö сар Кабала сетiс приказ аслас конюккезлö, медбы нiя эз падмöтö 

Öмекасö, кöр сiя пондас конюшняись бöрйыны медбур тройка воронöйез. Öмека бöрйис 
воронöйесö, доддялiс зарни каретаö, прошшайтчис Гонакöт и мунiс. 

Дыр ли сiя ветлiс, чожа ли, эта йылiсь нем эз кывсьы, но сёжö локтiс саревнаыс 
государствоö, сувтiс патераö старука ордö. А мöд лунас öктiс быд берсясö: чунькытшшез, 
пристежжез, пелькытшшез, булавкаэз да мунiс торгуйтны. Локтiс теремö и вузалö этö 
товарсö сарлöн служанкаэзлö, кучеррезлö и мöдiк слугаэзлö. Вузалiс быдöс. 

Мöд лунас этö жö товарсö тэчис чукöрöн коробъяö, öшöтiс сиви вылас да локтiс 
теремö. Ветлöтö терем оградаöт и смекайтыштлö, кытöн мый куйлö, кытöн сiя каретаыс. 
Сiдз ветлöтiс нёль лун. А витöт лунö мунiс базарö, небис виннöй погребись быдса нёльдас 
ведра тöрик бочка вина. Локтiс теремö, этö нёльдас ведра тöрик бочкасö быгыльтiс 
оградаö и баитö: 

— Локтö-ко тi ме дынö, вайи ме тiянлö бур зелля. Служанкаэз, кучеррез, конюккез, 
поваррез — быдöнныс пуксисö эта бочка гöгöр да пондiсö юны не стоканнэзöн, а 
кöшшезöн. Юисö, юисö и кок йывсиныс усисö да быдса сутки сiдз туплясисö. 

Öмека босьтiс кучер зепись ключ, осьтiс конюшня ыбöс, вöвсö петкöтiс, доддялiс 
каретаö да шутньöвтiс-мунiс. Сымда и вöлi. 

Локтiс сар Кабала сарствоö, сувтiс сар одзö и баитö: 
— Тэнат величество, тэнчит приказтö тыртi быдсöн, вот тэныт и вöв, вот и карета. 
Благодаритiс Öмекаöс сар Кабала, наградитiс кыкнан вонсö зарниöн да лэдзис 

гортаныс. А ачыс ёртасис эта басöк ныв-саревнакöт, но вексö эз жö олö. 
 

ОШПЕЛЬ 
 
 Не ылын, не матын олöмась-вöлöмась коми му вылын, парма ягын, изъя ю дорын 

öтiк вöралiсь гозъя. Öтпыр жöникыс мунiс вöравны, а иньыс — ягöдавны и öшис парма 
ягас. Сiйö кутiс ош и нуöтiс аслас берлогаö. И олiс эта инькаыс ошкöт берлогаас куим год, 
чужтiс зон, кöдалö сетiс нимсö Ошпель. 

Кыдз сiя зорамис, эта йылiсь ме ог вермы висьтавны. Но öтпыр тулысöн Ошпель 
петiс берлогасис да пышшис. Мунас парма ягöт, вылын керöс пöлöн, лöгасяс да и керöслö 
бокас брын чужъяс. Эта керöсыс ылöкодь вешшас бокö. А керöс увтсис петас морт да 
горöтчас: 

— Менö шуöны нимнам Сюзьöн, босьт менö сьöрат, ась ме лоа тэныт учöтжык 
вонöн. 

Мунöны кыкöн. Локтiсö ыджыт ю дорö, а берег увтiсь тюк мыччисис морт да 
баитö: 

— Менö нимнам шуöны Петукöн, босьтö менö сьöраныт, ась ме лоа медучöт вонöн. 
И мунöны куимöн одзлань. Мунiсö, мунiсö и локтiсö кыксувда керку дынö. Пырисö 

эта керкуö, а керку пытшкас абу некин. Лонтiсö гор, пуисö сьöла да дозмöр яй и пуксисö 
пажнайтны. 

Пажнайтöм бöрын шоччисьыштiсö, и Ошпель да Сюзь мунiсö вöрö сьöлаэз кыйны, 
а гортолiсяс колисö Петукöс. 

Мунöм бöраныс недыр мыйись джоджувсянь кышки-пашки петiс старик, ачыс 
аршин сувда, а тошыс куим аршин кузя. Чеччöвтiс эта старик, кутiс Петукöс юр чубöттяс 
и давай вартлыны. Клёпöтiс да клёпöтiс Петуксö и талис джодж половича коласö шеляс. 
Ачыс берездасис и пöртчис кудель ношаö да усис джоджулас. 

Рытнас Ошпель да Сюзь локтiсö вöралансянь и корöны ужнайтны. Петук и баитö: 
— Бур воннэз тiйö менам, öддьöн и кольми талун ме и пуны нем эг вермы. 
Ошпель да Сюзь весöтiсö сьöлаэз и дозмöррез, лонтiсö гор, пуисö яйсö да 

ужнайтiсö. 
Ашынас чеччисö и мунiсö вöравны Ошпель да Петук, а Сюзьöс колисö гортолiсьö. 
Токо ештiсö нiя мунны, кыдз бöра джоджувсянь петыштiс лöг старик, ачыс аршин 

сувда, а тошыс куим аршин кузя, и ыкöстiс: 
— Кытiсь тiйö локтiт сэтшöм отир да юасьтöг-висьтасьтöг селитчит менам керкуö! 

Ноко вермасям, кöда вынажыкыс. 
Кутiс Сюзьöс юр чамырöттяс и давай вартлыны. Вартлiс, масьтiс, талис да талис 

джодж половича коласас шельö, ачыс берездасис, пöртчис кудель ношаö да усис 
джоджулас. 

Ошпель да Петук локтiсö вöралансянь, сёйны корöны. 
— Кывзö тi, менам воннэз, öддьöн и кольми ме, нем эг и пу, — баитö Сюзь. 
Ошпель гыж-гыж керис юрбöрсö и нем эз висьтав. Сьöла да дозмöр яйись пуисö 

шыд и ужнайтiсö. 
Куимöт асылö мунiсö вöравны Сюзь да Петук, а Ошпель кольччис гортолiсьöн. 

Мунöны нiя и ас коласаныс баитöны: 
— Эта лöг старикыс талун Ошпельнымöс ёна таляс. Пукалö гöбеч дорын Ошпель и 

ныр увтас гусьöник сьылö: 
Ок, и бур менам ньöвъёсь,  
Сэтшöмсö некысь он бось!  
Сiйö ачым кери ме...  
Югыт шондi, кытöн тэ? 

Гым-ёрк джоджувсянь петыштiс аршин сувда старик, куим аршин кузя тош, и 
давай ыксыны: 

— Сьылан, зонка! Сьылöтö тэнö йöз керкуас, кытшöмкö шондi йылiсь эшö 
казьтылан! Талун ме тiянöс куимнаннытö сёя. А сёйтöдззас давай вермасьыштам, кöдным 
вынажыкöсь. 

Кутчисисö кыдз колö да пондiсö öта-мöднысö кыскавны. Кыскалiсö, пиньлалiсö и 
некöднысö озö вермö. Тышкасик коста уськöтiсö пызан вылiсь пань. Старик и баитö 
Ошпельлö: 

— Лэбты джоджсис паньсö пызан вылö. 
Мышкыртчис Ошпель лэбтыны паньсö, а старик эта коста уськöтчис спина вылас и 

давай мый вын вартны лопаткаэз коласö. 
Ошпель кыдз чывкнитiс спина вывсис старичишкасö, старик усис да инмис 

усьнытö джоджув осьта весьтас; невна бы дак и пышшис джоджулас, но Ошпель ештiс 
кутны кузь тошöттяс. 

Кутiс тошöттяс, джодж бердас размöд брякнитiс и петкöтiс картаö, кöрталiс тош 
бердас гез да тошöттяс öшöтiс медвылын слега бердö. 

Локтiсö вöралансянь воннэз, юалöны: 
— Но, кыдз, эн кольмы? 
— Мыля кольма, эг. А кольмöтчан головнясö петкöтi. Локтö ме сьöрö, мыччала. 
Петiсö нiя картаö, а слега бердас öшалö токо öтiк тош, ачыс старикыс пышшöма. 

Ошпель и шуö: 

— Вот мый, воннэз, ковсяс аддзыны кузь гез да лэдзчисьны эта гез кузя 
джоджулас, кошшыны этö стариксö. 

Аддзисö гез. Ошпель эта гез кузя лэдзчисис джоджулас и казялiс öддьöн гажа видз. 
Мунiс, мунiс эта видз вылöт и локтiс керкуок дынö. Пырис керкуокас, а сэтчин пöрись 
гозъя пукалöны пызан сайын, сёйöны, кыкнанныс дзорöсь и слепöйöсь. 

Локтiс Ошпель ны дынö, босьтiс пань да пондiс öтлаын сёйны. Сёйисö, сёйисö 
пöрись гозъя, эз пöтö и баитöны ас коласаныс: 

— Быд коста эта жö бекöрись сёяныс тырмывлiс, а талун то эз тырмы. Кинкö, 
натьтö, сёйö миянкöт. Пöрись кö морт, ась сiя миянлö вон туйö лоас, а том кö морт — зон 
туйö лоас. 

Ошпель и шуö: 
— Ме татöн, том морт. Ме локтi ыджыт делоöн: кошша аршин сувда старикöс. 
Пöрись гозъя öтiк öмись висьталiсö: 
— Эта аршин сувда старикыс öддьöн и öбидитö миянöс. Витдас öшка сiя миянлiсь 

сёйис. Нерадöсь ни лоим. Кольччы миянлö зон туйö и пастучит мöс табуннымöс. 
Кольччис Ошпель эта пöрись гозъя ордö, кутчисис пастучитны мöс табунсö. И вот 

сiя пастучитö, ветлöтö поскотина вылöт, а аршин сувда старик пöртчис ошö да локтiс виль 
пастук дынö. 

Ошпель гусясьöмöн локтiс эта ош дынö, кутiс сiйö пеллезöттяс, лэбтiс юр вевдöрас 
да из бердö брякнитiс, вийис. Сибöтчис бöр мöс табуныс дынö, видзöтö: неылын сулалöны 
куим нывка, басöкöсь и басöкöсь. Нiйö кинкö домалöма чепöн, а чеп поммесö замокöн 
пöдналöма. 

Ошпель жугдiс замоксö, орлалiс чеппесö, мездiс куим басöк нылöс и нуöтiс сьöрас. 
Сибöтчис гез дынö, трекнитiс сiйö, а воннэз лэбтiсö нiйö нёльнаннысö. 

И ёртасисö куим вон эна куим басöк нывкöт и öнöдз олöны öддьöн гажöн да 
бытшöма. 

 

ЯГ-БАБ ДА ЗОНОЧКА 
 
Вöра яг дорын оласö пöрись гозъя. Некин нылöн абу вöлöма, вот и, медбы ойлунсö 

джендöтны да оланнысö гажöтны, босьтасö быдтасöс — зоночкаöс. А öтка зоннэс, ды эшö 
быдтассэс,  сэтшöмöсь: мый нылö колö — йирись судзöт да сет. 

Пондас корны зоночка айыслiсь дадь: вай пö да и токо! 
Кералас старик кыдзок, лöсъяс полоззэз сэтiсь, горö пöжны сюйыштас. Небзясö 

горас полоззэс, старик нiйö бала вылын кöсталас, копыввез да нашеппез садитас — и дадь 
готов. 

― Эн ыслась, зону, яг вывсяняс, — шуöны ай-мамыс, — сэсчин яг-баб олö, кутас 
тэнö. 

Оз кывзы нiйö быдтасыс — каяс яг вылö. И токо лöсьöтчас ыскöвтны, кыдз керöс 
увтсяняс морт шы, кылас: 

— Татчö ыскöвт, татчö! Татi öддьöн шыльыт туйыс!  
Ыскöвтас зоночка бокö и некинöс оз аддзыв.  
Ашынас бöра каяс ягö, бöра лöсьöтчö ыскöвтны, а улiсянь кинкö корö ни: 
— Татчö ыскöвт, татчö! Татi öддьöн шыльыт туйыс!  
Но быдтас ыскöвтас мöдöрö. 
Öддьöн гленитчис зоночкалö ысласьны яг керöс вывсянь, и куимöтпыр сэтчö жö 

локтас сiя. Öтiклаö лöсьöтчас ыскöвтны — керöс увтсяняс некин оз чирзы. Мöдiклаö дадь 
нырсö бергöтас — шы не тöв. И лэдзас дадьсö веськыта, тöння туй кузя. А эта туй вылö яг-
баб ассис кыйсяннэз тэчас, и зоночка пырас какраз яг-бабыс мордаö. 

Пессьö ысласись, мездöтчö бы эта налькись, но некыдз оз вермы петны мордасис. А 
яг-баб радсяняс тоин кок йылас йöктö, кузь ковпиннезнас чакöтö, куран киэзнас лымсö 
куртö-картö да нёжтöма кижгö. 

— Шедiс яйыс, хе-хе-хе! Шедiс небыт, хе-хе-хе! 
Вежмасьöв-керас сiдз яг-баб, вöлись лэбтас мордасö пельпон вылас да нöбöтас 

гортас и висьталас ныввеслö: 
— Ме муна мöдiк кыйсяннэз видзöтны, а тiйö страпайтö сы коста: зоночка 

тымусiсь пирöггез керö, юрись-кокись юр-кок пöжö, а яйсö жаровняын жаритö. 
Мунас нёжтöм куль, а ныввес зоночкалö ассиныс уджсö тшöктöны керны: 

ыджытжыкыс — ва кайöтны, шöрöтыс — пес пыртны, медучöтыс — öрын капуста 
масьтыны. 

Кайöтлас зоночка ва, пыртлас да сюяс горö пес да кутчас öрын капуста масьтыны, а 
ныввес мöдiк жырын баитöны ас коласаныс: кыдз пö масьтыштас капустасö, сiдз пö сiйö и 
начкам. 

Зоночка кылас этö и шы оз сет. 
Торскöтö-ёркöтö лэчыт сечка, няж-няж масьтiссьö капуста. Петыштас зоночка дынö 

вашыр и бöрас сувтчас. Капуста масьтiсь тöдас: этö яг-баблöн нылыс сiйö вийны локтiс. И 
бергöтчас да кыдз заваритас сечканас вашырыслö — сiя трек-трек коккезнас керас да 
кулас. Зоночка сiйö öрас чапкас да тусь-тась масьтас. 

Петыштас сэтчö дзимшыр — и тожö öрас сюрас. 
Виччисяс, виччисяс куимöт сойыс, кöр сiйö мöддэс корасö страпайтны, пöртчас 

чужмöрö и зоночка дын петыштас, да сыись тожö яй шогмас. 
Лонтас зоночка гор, кисьтас öрсис масьтöмсö чугунö да öшöтас чугунсö би одзö — 

яг-баблö сёян пуö. Ачыс думайтö, кыдз бы лёк старука дынiсь мездöтчыны. Думайтас, 
думайтас, нем оз вермы думайтны. Сэтчö гор ештас, сёян пусяс, да токо говняэз 
кольччасö. Öктас зоночка говняэсö помой ведраö и петкöтö öтöрö. А сылö паныт яг-бабыс 
пырö — лöг и лöг локтö, мыля некин сылö абу шедöма.  

Казялас зоночка посöдз пельöсiсь кыз увъя сырса — лиснич — и каяс сы кузя 
вöскас да и ведрасö сьöрас кайöтас, а сырсасö пöрöтас. 

Пырас яг-баб гортас, уськöтчас чугун дынö и кырыммезнас пондас панявны сёянсö. 
Тыткас, тыткас — кынöмсö тыртас, вöлись гажмас да пондас ошкыны ныввеслiсь 
страпнясö:  

— Чöскыт яйыс, хе-хе-хе! Яйыс небыт, хе-хе-хе! 
А зоночка кывзас, кывзас сылiсь кижгöмсö да вöсксяняс тшын öшынас горöтас: 
— Ассит нывветö эд сёйин, пöрись куль! 
Кватитчас яг-баб — ныввес былись абу. Кутчас вöлись юрсисö летны да 

ковпиннезнас чакöтны, ачыс тоин коккес вылын потолокöдззас чеччöвтö. Чеччалас, 
чеччалас, сырса дынö котöртас, но сувтöтны сiйö оз вермы да бöр керкуас пырас, тшын 
öшынас зоночкалö баитö: 

— Лэдзчы татчö, ырöшöн юктав менö. 
— Лöсьöт öмтö, ме тасянь кисьта, — шуö зоночка. 
Яг-баб чатыртас юрсö, осьтас ыджыт öмсö, а зоночка джын помойсö сы öмö 

кисьтас. 
Шоччисис невна нёжтöм куль да бöра тшöктö: 
— Лэдзчы татчö, тшакъяшыдöн верд. 
— Лöсьöт öмтö, ме тасянь верда. 
Яг-баб чатыртас юрсö, а зоночка кольöм помойсö головняэзнас кисьтас. 
— А öнi эшö чöвпан нянь лэдз, — корö яг-баб. 
— На, босьт, — шуас зоночка да чапкас яг-баб юр вылö из — кольмöтас нёжтöм 

кульöс да котöртас гортас. 
Пöрись гозъя блиннэз пöжалöмась и медбöръя блинöн мырддясьöны. Да сiдз 

тойласьöны, што керку стенаэс нюмрасьöны. 



 147 

— Этö ме сёя! — горöтлö öтыс. 
— Не, сiйö ме сёя! — горöтлö мöдыс. 
— А меным колят жö? — юалас зоночка. 
Тöдасö пöрись гозъя зоннысö, радмасö, што ловъя локтiс, и сылö сетасö блинсö. 
 

ЛЕГОНТАЙ, ЛЕГОНТАЙ 
 
 Оласö-вöласö мужык гозъя да нылöн куим зон. Мый и лоас — инькаыс кулас, 

мужыкыт дöвечöн кольччас. Дыр я, не я олас мужыкыт иньтöг, да гöтрасяс. Кöть и не 
озырö вайöтас, но томöс да мичаöс. 

Мужык иньдöтас ыджытжык зонсö да иньсö ытшкисьны. Нiя лунтыр ытшкисясö, 
рытнас пондасö гортö локны. Мачека и шуö: 

— Видзöт жö, зонка, бадь йылас листыс кытшöм виж! Кайлiн бы да судзöтiн, а ме 
бы сэтiсь аслыт йöрнöс вури. 

— Но, ме судзöта, — шуас зонка да каяс бадь йылöдззас, нетшкöвтас виж листсö. А 
пондас лэдзчыны да нинкöмнас кышасяс ув бердö и öшöтчас юрнас увлань. Öшалö да 
горзö: 

— Легонтай, легонтай! Вöлiмö куим вон, сэсся кыкöн кольччисö! 
Мачека зонкасö сэтчö и коляс, а гортас висьталас, што сiя кытчöкö öштöтчис. 
Мöдпырся мужык иньдöтас иньыскöт шöрöт зонсö турун куртны. Нiя лунтыр 

куртасö, пондасö гортö локны. Мачека и шуö: 
— Видзöт жö, зонка, кыдз йылас листыс кытшöм веж! Кайлiн бы да судзöтiн, а ме 

бы сэтiсь тэныт йöрнöс вури.  
— Но, ме судзöта, — шуас зонкаыт и каяс кыдз вылас. Сэтчин кышасяс воньнас да 

онняюрöн öшöтчас. Öшалö да горзö: 
— Легонтай, легонтай! Вöлiм куим вон, сэсся öтiк кольччис! 
Мачека сiйö сэтчö и коляс, а гортас висьталас, што зонкаыс кытчöкö öштöтчис.  
Куимöтпырсяс мужык иньдöтас иньсö да медучöт зонсö зород тэчны. Нiя тэчасö 

зородсö, пондасö гортö локны. Мачека и шуö: 
— Видзöт жö, зонка, пипу йылас листыс кытшöм гöрд! Кайлiн бы да судзöтiн, а ме 

бы тэныт сэтiсь йöрнöс вури. 
— Но, ме судзöта, — шуас зонкаыс да каяс пипу вылас. Сэтчин йинас кышасяс ув 

бердö и öшöтчас юрнас увлань, öшалö да горзö: 
— Легонтай, легонтай! Вöлiм куим вон, öнi некин эг лоö! Мачека сэтчö и коляс 

сiйö, а гортас висьталас, што зонкаыс кытчöкö öштöтчис. 
Турунсö вайны мужык мунас иньыскöт. Локтасö бадь дынö, а бадь дынын кинкö 

горзö: 
— Легонтай, легонтай! Вöлiм куим вон, да лёк морт оланнымöс босьтiс... 
Локтасö кыдз весьтö, а кыдз дынын кинкö сiдз жö горзö, кыдз и бадь дынын. 

Мужык шы оз сет, одзлань вöвсö иньдöтö. Но локтасö нiя пипу весьтö, и сэтöн тожö кинкö 
горзыны пондас. 

Мужык и шуас: 
— Мый эта лоö? Кинкö горзö, а некин абу. 
— Ме ог тöд сымдасö, — шуас иньыс да чеччас додьсис и вöрлань котöртас. 
Вежöртас мужык: иньыс сылöн не морт, а обороника. Сiя и босьтiс зонкаэслiсь 

олансö. И вöтас обороникасö, додь бöрас гезöн кöрталас да быдöс деревняэсö гöгöртас: 
видзöтö пö, отир, кин зоннэзöс вийис. 

Сэсся чапкас обороникасö кырасö. 

ПЕВРУНЬ 
 
Олöмась-вöлöмась öтiк гозъя. Олöмась нiя не дорас, не бöрас, а какраз му шöрас. И 

вöлöма нылöн ныв Певрунь, бытшöм да рам, ласков да удав. Ай-мамыс дивуйтчыны оз 
вермö сы вылö, сэтшöм ни вежöра да уджалiсь. Оласö, оласö нiя, а мамыс кут да и кув. 
Горзö нылыс, горзö айыс, да мый то керан? Дзебасö, одзлань олöны ая-ныла. Сэсся 
гöтрасяс мужыкыс, инькасö нылöн босьтас. Нывкаыс шадраа да чукыля сина, зато 
паськöмыс вылас чегö, сизьньöвтö-пежъялö, бурысся-бур. 

Уна я, не я оласö, токо мачекаыс оз понды радейтны Певруньсö. Да и нылыс эз 
понды тöрны, косöйезнас токо видзöтлö Певруньыс вылö да сё лöсьöтчö мыйöн-нибудь 
нагорнитны. 

Вот и шуö öтпырись кöзяиныслö инькаыс: 
— Вошты кытчöкö менам син одзись торк кудельтö. Эз понды сетны олансö 

нылöлö. 
Думайтiс-керис старик да корö иньсö: 
— Норовит эшö поди вежöртчас. 
Дыр я, не я оласö, вились иньыс ыждалö, зника оз сет мужыклö. Мый керны? 

Доддялас вöлоксö мужык, пуксьöтас Певруньöс розвальö и кыскö карö. Рыпкö-гöнитö 
вöлокыс, додьыс юж-важ ыскöвтö, морозко вапсыррезнас шовкöтö. А ая-ныла гегдöны-
дрöжитöны: зипунокыс да шабурокыс эд оз ни унасö шонт. 

Мунасö, мунасö да ойшöрнас ыджыт вöрö пырасö. А паныт нылö — кöиннэз. 
— То тай, — думайтö мужык, — ульöн тай инькаö сёйис нылöс, и вöлöс, и ачымöс. 
Бергöтас вöвсö бöр, оз и казяв, кыдз нывсö öштас, и сточма вöрсис петас. Нывка 

кольччас вöрас, кулöм не ловъя сулалö. Кöиннэс токо пиннезнаныс чакöтöны, кытшöвтiсö 
нывкаöс. 

Певрунь кунис синнэсö, чужöмсö киэзнас вевттис. Друг кылö морт шы: 
— Эн пов, басöк чужöм, видзöт ме вылö. 
Дзар керис нывка: одзас гöрд йöрнöса да лöз вешъяна зонка сулалö. 
Висьтасис Певрунь, кыдз сiя татчö сюрис. 
— Чöв, — шуö зонкаыс, — мунам ме ордö овны, и некытшöм лёк тэнö оз босьт. 
Сибöтчисö ыджыт ньыв дынö, зонка горöтчис: 
— Матушка Паранюшка, осьт меным ыбöссö. 
И сэк жö ны одзын кыксувда керку быдмис, öшыннэзсис зарни югыт койö, а гöгöр 

саддэз дзоридзалöны. Садас отир ветлöтö, орсöны да сьылöны, и некытöн öтiк пöрись 
морт оз тыдав. 

Удiсö-вердiсö Певруньöс, бур паськöмö пасьтöтiсö, топ барыняöс. Зонка 
кольччыны тшöктö, ов пö миянкöт. Да айсö Певруньлö жаль, оз согласитчы: гортö пö 
лэдзö. 

Сэк зонкаыт шовк керис оча ки — одзас локтiс кöин. 
— Сет, — шуö, — сватушко, эта нывлö, мый босьтас, да нуöт гортас. 
Нем эз босьт Певрунь: токо пась да пимиэз корис, шоныт шальöн шалясис. Пуксис 

кöиныс вылö — шакардаöн гортöдззас локтiс. 
Дивуйтчö Певруньлöн айыс, радöн нывсö панталö, а мачекаыс эшö лёкжыка видчö: 

медбöръя копейкасö пö гортiсь ылöтiн, Певруньтö роч аканьöн керин. Мужык и висьталас 
сэк, кыдз аркмис. 

Чулалö лун, чулалö неделя. Инька сёйöмöн-сёйö мужыксö: 
— Нуöт сэтчин и менчим кагаöс да сiдз жö пасьтöт. 
Стариклö нем керны, ковсис нуöтны. 
Локтiсö ойшöрнас сiя жö вöрö, а паныт — кöин табун эрзö. Мужык бергöтiс 

вöлоксö, пöрöтiс нывкасö лымас, уськöтчис розваляс — и сточма гортас. 
Ой чулалiс, лун сибалiс, а нывка эз берт гортас. 

«Натьтö, оз вермы öтнас вайны добросö, — думайтö мамыс. — Ужо, ветла ачым, 
отсала малин тусьöлö». 

Доддялiс вöлоксö мужык, розвальö веж идзас чапкыштiс, пуксьöтiс иньсö да 
иньдöтiс вöрас. 

Мунiс иньыс да и öнöдз сё ветлö, а ая-ныла сэксянь бура олöны. 
 

ВÖРАЛIСЬЛÖН ДИВО 
 
 Олöмась-вöлöмась старик гозъя. Вöлöмась нылöн курöггез да кык пон. Мунас 

старик вöравны. Пырас ыджыт вöрö, кытöн урыс да туаныс унажык. Öт понсö — 
Жыськосö — иньдöтас веськытланьö, а мöдсö — Низькосö — шульгалань — кошшö пö 
звирсö бытшöмика. 

Недыр и виччисяс старик — Жысько пондас вувтны. Лöга и лöга вувтö. «Кинöс 
сэтшöмсö аддзис? — думайтö старик. — Поди горттöм ош?» 

Зарадалас пишальсö пуляöн, лöсьöтчас мунны поныс дынö, а сэтчö и мöдыс кутчас 
камгыны — ештöмась öтлаасьны ни. 

Мунас старик поннэс шы вылö, видзöтö: кузь мыр гöгöр кыкнанныс чеччалöны, 
мырыслiсь вевдöрсö судзöтöны бы, да оз судзö. А мыр вылас учöтик гедок сулалö да 
тошсö малалö. 

— Тэ öв, — шуö гедок, — поннэтö. Нiя менö невна эз сёйö. И лэдз менö мунны. А 
сы понда ме тэныт диво сета. 

Старик öлас поннэсö, дынас корас. 
— Мун, гедок, öнi оз вöрзьöтö тэнö. 
Гедок шуö: 
— Пышальсит патронтö кыскы, ме пышаль пырйöттят муна. 
Вöралiсьыт сiдз и керас, а гедок кир-пар пырас дулоас, мöд помас петас да 

висьталас: 
— На, бур морт, менчим дивоöс, — и тошнас стариксö малыштас. — Да некинлö 

эта диво йылiсь эн висьтась. Кыдзи висьтасян — сэсся не вöравны тэныт. Вежöртiн? 
Горöтчас этö гедко да кытчö и лоас — дзик пакмас. И друг вöралiсь кылö: 
— Талун эстöн не ур, не кöч абу. 
Этö Жысько баитö сiдз. И старик быдöс баснисö сылiсь вежöртö. 
А Низько шуö: 
— Абу звирыс эстöн. Колö яг дорö мунны. 
— Мунам вай. 
Поннэс мунасö яг дорö, вöралiсь — ны бöрсянь. И сымда сэтчин урресö вияс — 

öдва новйöтö ношасö. 
Рытнас керас нодья, аслыс и поннэслö юан-сёян лöсьöтас, сёясö и быдöнныс 

шоччисьöны. 
Жысько и шуö: 
— Тэ, Низько, томжык, мун-ко тэ гортö караулитчыны. Тöн ме кылi умöль 

морттэзлiсь басни: мöдöны деревняас гусясьны. Кыдз бы миянö эз пыралö. 
— Но, муна сэк, — висьталас Низько и котöртас гортас. 
Старик öддьöн и дивуйтчас эта вылö, но шы оз сет, токо думайтас: «А быль эд 

кывсьö, што гусясьöны. Старукаö ойнас садьтöг узьö, кöть асьсö нöбöт». 
Асывнас Низько локтас, стариклiсь кисö нюлыштас: эн вид пö, што ойнас тэкöт эг 

вöв. А Жысько юалö: 
— Вовлiсö воррес?  
— Вовлiсö. Ме казьмöтi кöзяйкалö, да сiя эз пет, токо öшынас видзöтiс. Воррес 

пондiсö амбарас пырны, а ме нiйö повзьöтi. 

— Бура керин, Низько. Кöзяйканым сы понда, натьтö, ошкис да чöскыта вердiс 
тэнö. 

— Эз ошкы не эз верд, а видiс да вартлiс: онöс пö менчим дзуган! Кöиныс пö тэнö 
оз вермы джагöтны! 

Старик кывзö этö да пель саяс гардö. Рытнас локтас гортас, кöзяйствосö видзöтас 
— эз я нем гусялö — и баитö иньыслö: 

— Ойнас Низькоыс гортын вöлi? 
— Вöлi. 
— Увтiс? 
— Увтiс, ёрдöм юр, узьны эз сет. 
— Сiя воррезöс вашöтiс, а тэ сылö и няньтор эн чапкы, эшö видiн да вартлiн. Сiдз 

эд вöлi? 
Иньыслö ыджыт диво лоас: кыдз старикыс эта йылiсь тöдö? И ножö модьны: 

висьтав да висьтав! Но эд висьталас кö старикыт, дак сэсся не вöравны сылö! 
А старука некытшöм зника оз сет: висьтав и токо! Он кö висьтав пö — ачыт няньсö 

пöжав, ачыт песлась-миськась. 
Мый сэтöн старикытлö керны? 
Пукалö старик да тöждiсьö. Старука курöг поз весöтö да сё дозыляйтö сiйö. Сэтчö 

джодж шöрас курöггез петасö да пондасö тышкасьны. Петук пурк чеччöвтас ны шöрö, 
öтсö юрвоманас кокыштас, мöдсö корпаас саныштас — и лöньсясö курöгггес да позаныс 
пырасö. А петук и баитö старикыслö: 

— Мый тöждiсян, кöзяин? 
— Да кыдз ни тэ сэтöн он тöждiсь, кöр тэнö видöны да асьтö страпайтны 

тшöктöны? 
Петук и шуö: 
― Ме сизим инькаöн ола, да некин менчим волясö оз босьт, а тэ öтiксö он вермы 

велöтны? Тэ месянь велöтчы! Старука игналас курöггесö позас да бöра старикыс 
дынö: 
— Висьталан али он? Старик шуö: 
— Бергöтчы меланьö бöрнат да кывзы. 
Старука бергöтчас сыланьö бöрнас, а старик пöрччалас коссис ременьсö да кыдз 

чажгас да чажгас лядьвей кузяс — иньыс нёжтöм голосöн чирöстас! 
Сэксянь старукаыт дугдöма жöниксö дозыляйтны. И поннэсö дугдöма вартлыны да 

тшыгйöн видзны. 
 

БЫДСА ЧУДО 
 

Мужык мунiс изны. Мунiс, мунiс — вöрö пырис. Сэтöн телегасис кругыс шовк 
мезмис да ылö таралiс. Чеччис мужык, видзöтö: гайкаыс личалiс али мый? Но гайкаыс 
аслас местаын, кругыс — дзонь. Гыж-гыж керис тошсö горöтчис: 

— То тайка чудоыс! 
А вöрсяняс кинкö шуис: 
— Эта абу чудо. Тэ юав кумытлiсь, мый сыкöт вöлi, — вот сiя чудо! Юалан? 
Повзьыштiс мужыкыт: кытшöм чомор этö баитö? — да токо и висьталiс: 
— Тшöктан кö юавны, дак и юала. 
Мужык кышалiс кругсö да мунiс кумыс ордö, висьтасис аслас чудо йылiсь. Но 

кумыс шуис: 
— Тэнат чудоыт эшö не чудо. Кывзы-ко менчим... Мунi ме вöравны и зонöс сьöрам 

босьтi — ась, мыся, велöтчö. Локтi вöр дорас — медодзза кöз вывсис урöс лэдзи, сэсся 
шедiсö: кöч, сьöла, дозмöр. Этö, мыся, зонö сэтшöм шуда. 

Ветлöтöв-керим да пуксим шоччисьны. Друг поныс нёжтöм голосöн пондiс вувтны 
да одзаным чеччавны. Но, мыся, кöин нето ош сибöтчö. Кватитi пишальöс, картеча патрон 
зарадалi. Видзöта: кöззэс коласiсь старик петö — месся кыкись ыджытжык. Ме сылö: эн 
сибöтчы, мун аслат туй кузя! А сiя локтö. Ме вились: эн сибöтчы, мыся, а то водтöта! А 
сiя сералö: «Чапкы пишальтö, менö не дроб, не пуля оз босьт! Буржык лоас, ежели уртö 
сетан!» Ме шупки одзас урсö — сiя кульк-мельк быдсöн ньылыштiс да кöчöс корис. И 
сетi: сёй тэ, мыся, да мун татiсь! А сiя сё корö — сьöлатö пö вай! И чапки ме сылö сьöлаöс, 
дозмöрöс, понöс — быдöс куж-каж сёйис и шуö: «Зонтö вай!» И тожö сетi — некыдз эг 
вермы пыксьыны. 

Босьтiс зонöс, пестерас сюйыштiс да тшöктiс: «Пуксьы сивъям да бура видзсьы. И 
кер то кыдз: пондам медодзза потш увтö пырны — эн кутчись сы бердö; пондам мöдiк 
увтö пырны — эн кутчись; пондам куимöт увтö пырны — кутчись сы бердö ёнжыка да 
мамтö горöнжыка кытсав!». 

Пукси ме старикыс вылö, сiя давай вöрöттяс гöнитны — токо кöззэс мелькайтöны. 
Видзöта — одзаным потш поперегасьöм. Ме мышкыртi юрöс — свигнитiм увтöттяс. Эг 
ешты несйыны — мöдiк потш. Бöра мышкыртчи, гöнита одзлань. Дыр я не я — куимöт 
потш. Кутчиси сы бердö да рякöстi: «Мама-а!» И эз ло не вöрыс, не старикыс. Дзир-бар 
кери — джодж вылын сулала да пöлать брус бердын видзся. Дынам инькаö локтыштiс, 
юалiс, мый горöтла. А ме сылö: Ванька зонöс, мыся, аддзылiн? Аддзылi, шуö, то тай 
гöбечын узьö. А поныс, мыся, эм я? И поныс, шуö, локтiс да эшö пишаль, урöс, кöчöс, 
сьöлаöс, дозмöрöс вайис. 

— То тайка чудоыс! — шуис мужык. А кумыс висьталiс: 
— Эта абу чудо. Тэ сватытлiсь юав, мый сыкöт аркмис, — вот сiя чудо! 
Мужык мунiс сватыс ордö, юалiс, кытшöм чудо сiя аддзылiс. Сватыс висьталiс: 
— Тöн ме кыйи тарöс. Пондi мездöтны, а сiя шуö: «Тэ лэдз менö, мортiньöй, сы 

понда сета тэныт ассим аканьöс. Сiя пондас оградаöт ветлöтны, борддэзнас шовкöтны, а 
бöжнас — ёгсö чышкыны. Сылö не юан, не сёян оз ков, а тэнö прокод яйöн пондас 
вердны. Токо висьтав: «Тар акань, керкуö пыр, горöдзö кай!» — и сiя керкуö пырас, 
горöдзö пуксяс и берся яёвöй сёян пуас да пöжалас, вöлись готсьыны пондас. Сэк тэ 
висьтав: «Тар акань, лэдзчы горöдзсис, öтöрö пет!» 

Лэдзи ме тарсö, и сiя сетiс ассис аканьсö. Ачыс аканьыс тар гöна, а бöжыс да нырыс 
зарниись. 

Вайи тар аканьсö гортö, висьталi: «Тар акань, керкуö пыр, горöдзö кай!». Тар акань 
пырис, пуксис горöдзö — и сэк жö чугунын да жаровняын яй пусис и жаритчис. Висьталi: 
«Тар акань, лэдзчы горöдзсис, öтöрö пет!» — и сiя петiс керкусис, пондiс оградаöт 
ветлöтны, борддэзнас шовкöтны да бöжнас ёгсö чукöртны. 

Кылас эта чудо йылiсь озыр мужык да тшöктас гусявны менчим тар аканьöс. 
Гусяласö, вайöтасö озыр ордö, лэдзасö оградаö. Тар акань ветлöтö, борддэзнас шовкöтö да 
бöжнас ёгсö чышкö. Озыр мужык тшöктö: «Тар акань, керкуö пыр, пöжав меным яй!» Тар 
акань пырас, но горöдзö оз пуксьы, яйсö оз пöжав. Сiдз и этадз озыр гозъя кеймасö — оз 
пуксьы и быдöс! Мужыклöн иньыс лöгасяс да чувйыштас тар аканьсö гормöччанöн. 
Гормöччан лякасяс тар акань бердö. Мездöтчас, мездöтчас инькаыт, но оз вермы, тшöктас 
отсавны жöниксö. Сiя павкöтчас иньыс бердö и тожö лякасяс. Тар акань петкöтас озыр 
гозъяöс öтöрö, нуöтö уличаöт да шувлö: «Нечестнöй мортыс миян дын сюрас, миянкöт 
мунас!» 

Пантасяс поп попаддянас, пондас богаттёсö позорсис мездыны, да асьныс 
мöддэскöт йитсясö. Тар акань нуöтö нiйö мöдiк деревняэзöт да ассис прибауткасö модьö: 
«Нечестнöй мортыс миян дын сюрас, миянкöт мунас!» 

Тар акань куим деревня гöгöртас, куим дас нечестнöй мортöс аслас лёдзö чукöртас, 
сэсся ме дынö вайöтiс да юалö: «Мый пондам керны энакöт?»  

Ме öтпыр думайтi, мöдпыр думайтi — нем юрам эз пыр. 

Куимöтпыр думайтiкас несйи, и лэбис сэтшöм тöв, што быдöннысö одзсим 
лэбзьöтiс. 

— Эта — быдса чудо! — висьталiс мужыкыт да мунiс изны. 
 

ПОВЗЬÖТЧАН КЕРКУ 
 
Служба вывсянь бертö гортас савдат. Матын ни гортыс, öтiк ойкöлöн локтiс бы, да 

öддьöн мыдзис и решитiс шоччисьыштны. 
Деревняö пырис сёр рытöн, корсис узьны öтiклаö, мöдiклаö — эз лэдзö, а 

куимöтлаын шуисö: 
— Миян керку учöт, водтöтны некытчö. Лысьтан, дак узь мöд керкуас. 
А савдатлö кинлiсь повны? Куим война вылын вöлi — ловйöн кольччис, а 

деревняас мый поди лоас? 
Вот савдат пырас пустöй керкуö, ольсасяс джодж шöрас. А савдатлöн ольпасьыс 

озыр — шинель. Сiя и увтас, и юрöдзас, и шебрас вылö тырмöтас. 
Водас да пишкö, матiсь гортсö вöтасьö, да и узикас сё тöждiсьö, што ай-мамыслö и 

грош сьöм оз вай, кöть и служитiс быдса кыкдас вит год. 
Дыр я, не я узяс савдат, друг — гым да гым! 
Думайтас, пушкаэз лыйлöны, и чеччöвтас кок йылö, медбы окопö дзебсисьны. Но 

аддзö: эстöн абу пронт, эстöн керку и сотчö югыт би. 
Дак мый нö гымöтö? 
Токо думайтас сiдз, а джоджувсянь кинкö кыдз горöтас: 
— Пета! 
Савдат оз тöд, мый сэтчö висьтавны. 
— Пета! Савдат чöлö. 
— Пета! Савдат шуыштас: 
— Петан — пет...  
Ёрк оссяс джоджув ыбöс, и джодж шöрö гымгисяс гроб. Савдат дзик тувдас местаас 

— ки не кок оз вермы вöрзьöтны. А гроб пытшксянь кинкö эшö öддьöнжык ряксö: 
— Осся! Савдат шы оз сет. 
— Осся! Савдат чöлö. 
— Осся! 
Савдат висьтыштас: 
— Оссян — оссьы... 
Шовк оссяс гроб вевт да усяс джоджас. Савдат оз и видзöт, мый гробас, виччисьö, 

мый одзлань лоас. А гроб пытшкын кинкö пичкисьöмöн чирöстö: 
— Кисся! 
Савдатлöн син одзас пемдö, но чöлö. 
— Кисся! 
Савдатлöн кучикыс кыртö, но видзсьö. 
— Кисся! 
Савдатлöн садьыс бырö ни, токо и сюсюкнитас: 
— Киссян — киссьы... 
Гроб лэбыштас вывлань, камгисяс джодж бердас и жоль паськалас зарни чукöрöн. 
Савдат чышкыштас пымалöм кымöссö, куралас мешöкас зарнисö да иньдöтчас 

гортас. 

КУМ ДА КУМА 
 
 Олöмась-вöлöмась кум да кума. Кумалöн вöлöма кага, и сiя пыр горзöма, йöлыс 

абу да. А кумлöн вöлöмась кык мöс. Кума и корö: 
— Сет, кум, öтiк мöстö. 
— Сета, — шуö кум, — тэ токо куим ой сьöрна зуась пустöй керкуын. Ежели тэнö 

чудыс оз сёй, сэк öтiк мöссö нуöтан. 
Но мый керны? Йöлыс эд кагаыслö колö. И согласитчас. 
Сибалö ой. Кума мунö чудливöй керкуö. Сьöрас босьтö лён зуавны да эшö петукöс 

— ёрт туйö. 
Пукалö и зуасьö, и зуасьö. 
Локтö ойшöр, жагöник лэбтiсьö джоджув западня, и мыччисьö чудыс. Шöри повзяс 

кума, öшас, а петукыс кыдз рявкнитас: 
— Ке-ке-ре-ку! Кöзяйкаöс ог сет! 
Сэтчö чудыс и усяс бöр джоджулас. А кума кватитас куделлесö да петуксö — дуй 

пышшас гортас. 
Ашынас оз ни бы мун, да йöлыс эд кагаыслö колö. И бöра мунас петукнас да 

лённас. 
Локтö ойшöр, жагöника оссьö джоджув западня, и петö чудыс. 
Пукалö кума, зуасьö, а петукыс кыдз рявкнитас: 
— Ке-ке-ре-ку! Кöзяйкаöс ог сет! 
Сэтчö чудыс и усяс бöр джоджулас. А кума кватитас куделлесö да петуксö и — дуй 

пышшас гортас. 
Сибалö куимöт ой. Кума и думайтö: «Талун сёроно ни сёяс менö чудыс, ежели 

муна...» Но йöлыс эд кагаыс понда колö, и кöть пов, кöть эн, а мунны колö. 
Босьтö петукöс, босьтö кудель да кузь ем — колö шöрт печкыны да вочлiсьны. 
Локтö ойшöр, жагöник лэбтiсьö джоджув западня, мыччисьö тушаыс чудлöн. А 

петукыс кыдз кинитчас сы дынö да лэбтiсяс горвайтны: 
— Ке-ке-ре-ку! Ке-ке-ре-ку! Кöзяйкаöс ог сет! — Ачыс сiдз бы и кокыштö 

чудыслiсь синсö. 
А кума сы коста кузь емнас кыдз пурскас-шодзалас чудыс бокö, сiя токо чер-бар 

усяс да тури-тари вотьыштас джоджулас. 
Инькаыс курни-верни кватайтас кудельсö да петуксö бöжöттяс и свигайтас-

котöртас гортас. 
Пукалö кума не кулöм, не ловъя, а кумыс сэтöн и эм: 
— Но мый, кума, эз вермы тэнö сёйны чудыс? 
— Эз, кум. Менö петукö дорйис. 
— Сэк ме тэныт, кума, сета Белянаöс. 
Вайöтас кума кумыслiсь мöссö гортас и пондас красуйтчыны-овны мöсöн, и кага 

сэсся дугдас горзыны. 
 

ЗАРНИ СЮР 
 
 Оласö-вöласö мужык да инька, и вöлас нылöн зон-седун. Кöр мунасö уджавны, 

зоннысö öтнасö кольлывлöмась. Кыдзкö бертасö удж вывсянь и лабич бердiсь казяласö 
веж пятноэз. 

— Мый эта сэтшöмыс? — шуöны. — Дзик зарни. — И юалöны зонныслiсь: 
— Кин тэ дынö вовлiс? 

— Некин эз. Баран люкасис, ме сыкöт орсi да, — шуö седуныс. — Ачыс сьöд, 
сюррес вежöсь. Джоджулас пырис. 

— Ой, дак сiя эд Зарни Сюр! Ашынас зонныслö шуöны: 
— Кыдзи петас Зарни Сюрыс, тэ сыкöт бöра орс. А сыбöрын кань осьтасö кабöн 

тупкав, ась сiя керкуас кольччас. 
Рытнас ай-мам юасьöны: — Петалiс? 
— Петалiс. Ме тупъявлi осьтасö, да сiя кабсö бокö вештiс и пырис. 
Асывнас ай-мам шуöны: 
— Мийö мунамö уджавны, а тэ бараныслö голяас йи кöртав да сiдз джоджулас лэдз. 
Седун сiдз и керас. 
Локтасö ай-мамыс, пырасö джоджулас, аддзöны: öтiклаын йи пом мусис 

мыччисьöма. Ваясö зыр, гаръясö — сьöд баранок мыччисяс. Неыджыт, сюрибыдман 
сувда. Сюррес куш зарниись. 

Кутас мужыкыс йиöттяс да пондас джоджувсис бараноксö петкöтны, а сiя скок 
чеччöвтас — и завалин вылас трин-бран зарни сьöм киссяс, а бараныс кытчö и лоас. 

Сэксянь мужык гозъя богатсялöмась и седуннысö веськöтöмась — сьöмыс эд быдöс 
керö. 

 

ЗАРНИ КÖШ 
 
 Олас-вöлас поп — кынöмыс сельнича топ. Босьтас поп срошнöйöс, а удж понда 

кöсъяс öшка. Уджалö срошнöй справнöя, кöть и старик ни, а оз дышöтчы. Срокыс казявтöг 
чулалас, и старик мынтöм пондас корны. А поплö жаль öшкасö сетны, вот сiя и шуö: 

— Часöт ог сет, уджав эшö год, сэк кык öшка босьтан. Мый сэтöн керан — каньöн 
эд синмас он чеччöвт. Петас поп ордiсь старик и сiдз лöгасяс, нельки синнэзас югытыс 
кусас. А сэтöн — Вакуль: 

— Эн тöждiсь, старик, ме тэныт отсала: велöтамö попсö, мед дугдас бöбöтчыны. 
— Отсав, верман дак. 
Вот кыдзкö старик сёёвöй кöшын поклёбка гортас нöбöтö, мöдö старукасö 

вердыштны. И какраз пос вылын попыскöт пантасяс. Лöгасяс попыс да кыдз сöтас кöш 
кузяс — кöшыс ылö ваас лэбзяс. 

Старик лэдзчас ю дорас кöшсö кошшыны, а сылö Вакуль эзысёвöй кöш сетас. 
Ашынас старик бöра нöбöтö поклёбкасö, да не сёёвöй кöшöн ни, а эзысёвöйöн. 

Казялас попыс этö, юалö: 
— Кытiсь эттшöм кöшсö? Гусялiн? 
А старик сылö: сiдз и сiдз пö, батюшко, шогмис: пондi кошшыны юсис сёёвöй 

кöшöс, а сы туйö петiс эзысёвöй кöш. Лöгасяс поп да кыдз сöтас кöш кузяс — кöшыс ю 
шöрас лэбзяс. 

Старик лэдзчас ю дорас, и Вакуль сылö мыччас зарни кöш. Казялас этö поп, юасьö: 
— Кысь тэ сэтшöмсö? Тожö юсис? 
— Юсис. Нiя тыр сэтчин. 
Поп чожжык берег увтö лэдзчас, кошшисьны пондас, и Вакуль кыскас сiйö йирас. 
 

КЫДЗ ВÖРДЯДЬ МЫЖЙИС ИНЬКАÖС 
 

 Öтiк инька мунас вöрö да öшас. Ветлöтас, ветлöтас, керку дынö инмас да пырас 
сэтчö. А сы бöрсянь посöдзас гым-гым каясö морттэз — керкуыс зэгалö. Инькаыт повзяс 
да дзебсисяс лабич увтö. Видзöтö: пырöны дас кык мужык да быдöнныс ыджытся-
ыджытöсь — юррезныс потолокас павкöны. Пуксясö нiя пöрт гöгöр, панясясö мымдакö да 

водасö джоджас узьны. Сы коста инькаыс мöдас пышшыны, да не öшын, не ыбöс оз 
аддзы. 

Рытнас мужыккес саймасö, панясясö-керасö да мунасö. 
Инькалöн кынöмыс тожö сималö. Сiя петас лабич увтсис, босьтас пань да 

паньыштас пöртсис поклёбкасö. Чöскыт, сук, и мöдöтпыр паньыштас, а паняс — гаггез 
виклясьöны. Тьфу тай! 

Видзöтас пöртас — сэтöн сэтшöм жö срам. Нёджжöвтас керкусö, аддзö: стенаэзын 
керрес суййытöмöсь, джодж туяс лыса уввез чапкалöмöсь. 

Чепöссяс öтöрас, медбы пышшыны, а вöрас мунöны нiя дас кыкыс да чисто 
сюраöсь, бöжаöсь, гöнаöсь! Вежöртас инька, киннэз нiя: вöриссез! — и сэк жö туйсö 
гортас аддзас. 

Локтас деревняö, пырас лавкаö, аддзö: прилавок сайö сюра-бöжаыс пырас да 
пондас сёяннэз аслас пестерö куртны. Сэсся ви дупляись висö ректас, а сы туйö помой 
кисьтас. Дивуйтчö инька: мыля некин шы оз сет? Али оз аддзö сюра-бöжасö? 

Вот и горöтчас: 
— Торговöй, тэнчит витö гусялiсö, сы туйö помой кисьтiсö! 
Кылас этö вöрисьыс, локтас инькаыс дынö, юалö: 
— Тэ кöда синöн менö аддзан? 
— Шульганам, — висьталас инькаыс. 
Вöрдядь кыскас инькаыслiсь шульга синбугыльсö: кöдö пö оз ков, дак эн аддзы! 
 

ВÖРИСЬ КУЛЬЛÖН ОТСÖТ 
 
 Пöрись гозъя мунiсö турунавны. Медодзза лунас ытшкисö, мöд лунас куртiсö, 

куимöтас зород пондiсö тэчны. Старик лэбтö, а старука зородсö тальö. Вот и тэчсис, 
пондiсö вершитны, но сэтчö тöвчик локтiс да зородсö пöрöтiс, öтлаын туруныскöт и 
старукаыс усис да бура и доймис. Горзö старука, геръялö. 

Öвтчö тöвчикыс, старука гöгöр гöгралö да сералö: — Вак-вак-вака! 
Лöгасис старик, кыскис пуртöссис пурт да шупкис пуртнас тöвчикас. А тöвчикас 

чаг лэбзис, и пуртыс инмис чагас. Чагыс усис му вылас да пöртчис вöрись кульö и пондiс 
ойзыны: пуртыс синсö писькöтöма. 

Старик гозъя повзисö: кульыс вияс пö миянöс эстöн! Но кульыс пöртчис бабапель 
юрокö да кытчöкö лэбзис ойзöмöн. 

Лöньсисö пöрись гозъя и пондiсö чукöртны рознитöм турунсö. А сэтчö куль 
чукöрыс петiс да пондiс юасьны, мыля сы увтырись öтiкöс дойдiсö. 

Старик висьталiс, кыдз вöлi. Сэк пöрись куль пондiс видны сiйö, кöда зородсö 
пöрöтiс да старукасö дойдiс: оз пö ков гов йöзсö öбижайтны. И тшöктiс öтiк сина кульсö 
разьöм зородсö тэчны. 

Куль чукöр мунiс гортас, а бöб куль кольччис стариклö отсасьны. 
 

МЫЙСЯНЬ КИТÖМЛÖН КИЫС БЫДМИС 
 
 Вöлöмась кык вон — гов да озыр. Гов вон локтас озыр ордö, корö: 
— Отсышт-ко пизёкöн, семъяö тшыгйöн кулö. Озыр шуö: 
— Чуньтö орöтан, дак сета. 
Керны нем — гов вон орöтас чуньсö. Дыр не дыр сiя олас, мöдпырись озыр воныс 

дынö отсöтла локтас, а озырыс шуö: 
— Орöт ки лапатö, дак отсала. Гов вон орöтас долоньсö. 
Дыр не дыр сiя олас, куимöтпыр озыр воныс дынö отсöтла локтас, а озырыс шуö: 
— Орöт китö гырдззави, дак отсала. Гов вон сiдз и керас. 



 156 

Дыр не дыр сiя олас — тшакъявны мунас, пемдас вöрас да öшас. Аддзас куим вожа 
пу, каяс сы вылö да узьны лöсьöтчас — сэтiсь кöиннэс оз судзöтö. 

Ойнас саймас, кылö басни. Гусьöник видзöтас улö — сьöд гöнаöсь тыдалöны. Этö 
вöр чуддэз. 

Пöрись чуд юасьö томмеслiсь: 
— Мый морттэслö умöльсö керит? Öтiк шуö: 
— Ме гов мортöс калекаöдз воштi. Мöдiк шуö: 
— Ме плотина кырöтi. Куимöт шуö: 
— Ме инькалiсь синнэз бытшкалi. Пöрись чуд видö томмесö: 
— Тiйö не сiдз керит. Слепöй инька миссяс ключ ваöн, кöда миян логись петö, и 

пондас аддзыны; мельник тупкас кырöтöмсö пасьнас, и сэсся некöр оз кырöт; калека 
сьöвзяс воныслö синнэзас, и киыс бöр быдмас. 

Ой чулалас, гов вон лэдзчас пу вылiсь, петас вöрсис и мунас озыр воныс ордö. 
Казялас сiйö воныс и юалö, мыйлö бöра локтiс голыс сы дынö. А сiя шуö: 

— Тэ меным уна отсалiн, ме сы понда етша вештi, дак вайи содтöт. 
— А кытöн нö сiя? Мыйкö тай ог аддзы? 
— Синнэтö буржыка паськöт. 
Озыр вон паськöтас синнэсö, гов чурс сьöвзяс воныс синнэзö — и киыс лоас быдса. 
Мунас мельник дынö, а сiя чуть оз горзы — прудсис ваыс пышшöма. И гов вон 

шуас: 
— Тэ эн жалейт пасьтö, тупкав сiйöн кырöтöм местасö, и сэсся оз кырöт. 
Мельник тупкалас — прудыс син одзын тырас. И сетас мельник гов вонлö и пизь, и 

сьöм. Гов вон нöбöтас шедтöм добросö гортас, аддзас инькаöс, кöдалiсь том чудыс 
синнэсö бытшкалöм, нуöтас сiйö чуд ключ дорö да миссьöтас ванас, и инька пондас 
аддзыны. 

 

ЛЁК ТУННЭЗ ЙЫЛIСЬ 
 
 Кама дорын олöмась тун гозъя, кыкнанныс öддьöн лёкöсь вöлöмась. Сэтшöм 

лёкöсь, што бур йöзыс ны дынöт и ветлöтны полöмась: кин ны дынöт мунö, сiйö и 
тшыкöтöны. 

Вот локтö ны ордö морт, корсьö узьны А кöзяиннэс важын ни абу тшыкöтчöмась и 
радöсь: лёкнысö эм кытчö воштыны. 

Лэдзасö мортсö узьны, шоныт ырöш сылö удасö. А ырöшас вына турун пуктасö, 
кöдасянь мортыс звирö пöртчö. 

Кöда узьнытö корсяс, тожö тун вöлöма и тожö сэтшöм лёкöн локтас — кöзяин-
кöзяйкасö звиррезö пöртны, сыбöрын нылiсь добросö нöбöтны И сiя гöснеч нылö сетö — 
калач да преник. 

Локтiсьыслöн горшыс бура косьмöма, и сiя ырöшсö быдöс юас. Кöзяин-кöзяйка 
тшыгöсь вöласö и гöснечсö быдöс сёйыштасö.  

Сёясö-юасö, лабиччез вылö пуксясö, öта-мöд вылö видзöтöны, виччисьöны, мый 
лоас. 

Казялас кöзяйка, што гöсьыслöн киэс гöнсялöны, юалас сылiсь: 
— Тэ, мортiньöй, абу я сана родiсь? Мыйкö тай лапаэз да. 
Гöсьыс шуö: 
— Абу, абу ме сана родiсь, — ачыс киэсö дзебö. Кöзяин юалö: 
— Тэ, мортiньöй, абу я ош родiсь? Мыйкö тай гöна чука да. 
Гöсьыс шуö: 
— Абу, абу ме ош родiсь. 
Пукыштасö недыр, и гöсь юалö мöддэслiсь: 
— Тi абу я кöин да руч? Мыйкö тай тiян пеллезныт кузьöсь да гöнаöсь. 

Тун гозъя шуöны: 
— Абу, абу ми кöин да руч. 
Дыр я, недыр я сiдз пукаласö, и локтiсь тун лоас сьöд ош, кöзяин — руд кöин, а 

кöзяйка — гöрд руч. Ош баитö: 
— Тiян мöс эм, вайö жö сёям сiйö. 
Кöин да руч согласитчасö: сёроно öнi некинлö вердны сiйö — весь кулас. 
Ош косялас мöссö, яй керас. Быдöнныс сёясö, мыйкö дырна пöтöсь оласö, нем 

йылiсь оз думайтö. 
Бырсис мöс яйыс, ош шуö: 
— Тiян баля эм, вайö жö сёям сiйö. 
Кöин да руч согласитчасö, и ош косялас балясö, яй керас. Сёйыштасö сiйö öтiк 

лунöн, и бöра тшыгöсь. Ош и шуö: 
— Вайö жö гыжъясьны кутчам: кинöс гыжйöвтам да горзыны пондас — сiйö и 

сёям. 
Руч гыжйöвтас кöинлiсь боксö — кöин оз горзы. 
Кöин гыжйöвтас ошлiсь боксö — ош оз горзы. 
Ош лöсьöтчö гыжйöвтны ручлiсь боксö. Кылö руч: сылö ковсяс горзыны, и пышшас 

керкусис. Ош да кöин — сы сьöрö. 
Ручлö усяс тöдвылас, што вöрын эм кыйсян гу. Сiя котöртас сэтчин, гу вевдöрöт 

чеччöвтас. А ош да кöин тальччасö гу вевтöс вылö да усясö пыдын гуö. 
Тшыг ош косялас кöинсö да пондас сёйны. Руч локтас гу дынас, казялас косялöм 

кöинсö да пондас горзыны. Этö кылас вöралiсь, локтас сэтчö и перво ручсö вияс, а 
сыбöрын — ошсö. 

  

КЫК ТУН 
 
 Туннэз ветласö ярмарка вылö и локтöны гортаныс. Мунöны ордчöн, а чöлöны — 

лöгныс пöдтö. Пöдтö сысянь, мыля некинöс абу вермöмась тшыкöтны. 
Вот локтасö волокöдз, а волокас — туйвеж: öтыслö öтланьö мунны, мöдыслö — 

мöдланьö. 
— Шоччисьыштам, — шуö öтыс. 
— Шоччисям инö, — шуö мöдыс. 
Аддзан, öтыс думайтö тшыкöтны ёртсö и мöдыс сiдз жö. 
Вот пуксясö туй дорас, няньторрез йирöны и куллеслö кеймöны, медбы нiя отсалiсö 

нылö. Пукалöны оча син да тунöтчöны-колдуйтчöны. И сэтчöдз тунöтчасö, што öтыс гатш 
таралас да колодаö пöртчас, а мöдыс пуксöн муас быдмас да мыр лоас. 

Дыр я нiя сiдзи пукаласö, мийö ог тöдö. Токо öтпыр мунас сэтi инька, и сiя инмас 
вожмöвтны колодасö. Вожмöвтас колодасö, колодаыс морт лоас, чеччас и шуö: 

— Ок-ок, бокö сiсьмис тай, дыр куйлi да! Этö то сiя менö сiсьтiс! — и чужъяс мыр 
кузяс. Мырыс зэгнитчас, морт лоас да и шуö: 

— Ок-ок, коккезö тай сiсьмисö, дыр пукалi да! Пондылас мырыс-мортыс чеччыны, 
да оз вермы. Инька повзяс, котöртас деревняö. Локтасö отир, видзöтöны бы, кытшöм 
сэтшöм чудо шогмис, а морттэс абу ни, токо öтiклаын куйлöны сьöд юрси да колпак, а 
мöдiклаын — гöрд юрси да гöрд колпак. 

Ны сьöртi и тöдасö, што сэтöн тунöтчисö лёк туннэз. 

СЁЁВÖЙ ЗОН 
 

 
 Олiсö пöрись гозъя. Нылöн челядьыс некин эзö вöлö. Тöждiсьöны нiя челядьтöг, оз 

тöдö, кыдз мый керны. И вот старик лякис сёёвöй акань. Сувтöтiс этö аканьсö западня 
вылö, и друг аканьыс ловзяс, лоис сёёвöй морток. Пондiсö старик да старука быдтыны 
сiйö зон туйö. 

Пукалöны öтпыр гöбеч дорын пöрись гозъя, öтыс нинкöммез кыйö, а мöдыс печкö. 
Печкас, печкас старука да чöрсыс сылöн усяс. 

— Зону, вай жö чöрсöс, — горöтчас сэк сiя. А зоныс паныт: 
— Абу ни чöрсыс, ньылыштi. 
Сыбöрын усяс стариклöн сьöктаныс. Старик гöбеч дорсяняс шуö сёёвöй зоныслö: 
— Зону, лэбты жö сьöктанöс. 
Зоныс босьтыштас сьöктансö да ньылыштас. Сыбöрын усяс старукалöн печканыс. 

Старука корö: 
— Зону, лэбты жö менчим печканöс. А зоныс улiсянь: 
— Мый лэбта, сёйи ни печкантö да. 
«Кытшöм эта диво?» — пукалöны, думайтöны пöрись гозъя. Недыр мыйись бöра 

усис стариклöн кабыс. Старик корö сiйö: 
— Зону, лэбты жö кабöс. 
А сёёвöй зон важын ни сiйö ньылыштöм. Сэк лэдзчис улö старукаыс. Ньылыштiс 

зоныс и старукасö. Старик виччисис, виччисис ассис старукасö — эз вермы виччисьны. 
Нем лоис керны, ковсис лэдзчыны аслыс. 

Но токо ештiс сiя лэдзчыны, зоныс ньылыштiс и сiйö. 
Ньылалiс сёёвöй морток быдöннысö да ачыс петiс öтöрö, оськалö туй кузя. 
Друг лэбтiсис сук зэра кымöр. Вирдыштiс, гымыштiс, киссис му вылö веськыт 

зэрöн. Сёёвöй зонок шедiс зэр увтас да быдöс незьдiс. Петiсö вöлись сы кынöмись 
старикыс и старукаыс. Пондiсö нiя бöра овны öтнаныс, челядьтöг. 

 

ЛЕНСЮВКО 
 
 Старик да старука гор вылын рытйöны: старик нинкöм сьöкталö, старука кудель 

печкö, а югдöтö нылö сартас, гöбечас пешаö пешалöм. 
Старука суныштас да чöрссö улö уськöтас. Лэдзчыны-кайны сылö сьöкыт, вот и 

чидö: 
— Вöлi бы миян зон, дак мыччис чöрссö. А öнi кин мыччас? 
Старик суныштас — нинкöмсö улö уськöтас да и шуö: 
— Тэ, старука, томжык, лэдзчыв чöрсысла да нинкöмысла. 
Лэдзчас старука улö, да не чöрсыс, не нинкöмыс некытöн абуöсь. 
— Кытчö нö нiя лоисö? — дивуйтчö старука. 
А кинкö пемытас, кытчö би югöрыс оз сидз, шуö: 
— Нiйö ме сёйи. 
— Кин тэ? — юалö старука. 
— Ме — Лёнсювко, тэнат куделись уси. Кывзышт-ко менчим песняöс: 
Ме куделись Лёнсювко, 
Ме чöрс ньылыштi, 
Ме нинкöм ньылыштi, 

И тэнö, старука, ньылышта! 
Висьталас сiдз — и кульк-мельк старукасö ньылыштас. Старик виччисяс, виччисяс, 

пешалас виль сартас да ачыс нинкöмысла лэдзчас и шуö: 
— Кин эстöн ыжмалö? 
А Лёнсювко сьылыштас сылö:  
Ме куделись Лёнсювко, Ме чöрс ньылыштi, Ме нинкöм ньылыштi, Ме старукаöс 

ньылыштi, И тэнö, старик, ньылышта! 
Висьталас сiдз — и кульк-мельк стариксö ньылыштас. Сэсся каяс гöбечö, пондас 

пешасö сартаснас ньылыштны да пык токо öзъяс и нач сотчас ачыс, а сы пытшкись ловйöн 
петасö старука чöрснас, старик нинкöмнас да пешаласö виль сартас. Пешаласö да одзлань 
пондасö рытйыны — старик нинкöм шваткö-сьöкталö, а старука шöрт виззьö-печкö. Поди 
и талун сё гор выланыс пукалöны. 

 

БОГАТЫР ДА КУЛАН 
 

 Кöр эта вöлöма, ог тöд, а вöлöма даки. Олас богатыр сто год, да Кулан сы дынö 
локтас да и шуö: 

— Кер аслыт гроб, кувны тэныт кад. 
А богатырытлö абу окота кувны: саридз-океан сайын, сизим иган сайын эм пö мича 

нылiньöй, кöда виччисьö пö, кöр сiйö эта богатырыс лёк олансис мездöтас. 
И шуас Куланыслö богатыр: 
— Ме ог куж керны, а сэсся некинлö — мастеррес абу. Сэк Куланыс велöтас: 
— Пöрöт ыджытжык сыспу, гарйы сэтiсь гробсö да вод гробас. А ме ашын локта и 

пöднала вевтнас. Да эн вунöт керны ёнжык асыккез. 
Пöрöтас богатыр сыспусö, но оз гарйы, а керас кыдзовöй мотоуз, мед сiйöн 

жугöтны саридз-океан сайись сизим игансö да мездыны мича нылiньöйсö. 
Ашынас локтас Кулан, юалö. 
— Керин гробтö? 
— Кернытö недыр, да ог тöд, мый кузяö. Видчас-керас Кулан да меръяйтас, мый 

кузяö орöтны пусö. 
— Ашын бöра локта, мед гробыт готов вöлi. 
Кулан мунас, богатыр орöтас пусö, гаръяс гробсö, ильöмись асыккез гардас, но оз 

вод гробас, а дорас лэчыт чер, мед саридз-океан сайись змейлiсь юрресö керавны. 
Куимöтпыр локтас Кулан да эшö ёнжыка лöгасяс: 
— Ме тэнö дыр эшö понда виччисьны?! А ноко вод гробас! 
— А кыдз воднытö? Кöдöрö юр, кöдöрö коккез керны? 
— Ок тэ, абутöм морт! — шуö Кулан. — Сё колö тэнö велöтны! Видзöт, кыдз колö 

водны, — и пырас гробас да нюжöтчас, кыдз кулöм, и киэсö морос вылас тэчас. 
Богатыр клопкас-игналас гробсö вевтнас, асыкалас гардöм ильöмовöй яззэзнас да 

сюйыштас гробсö ыджыт керöс увтö. 
Куимдас куим тöв да гожум богатырыс ветлöтас, саридз-океан сайись мича 

нылiньöйöс вайöтас, зонсö сы вылын гöтралас, внучекöс пестуналас да вöлись и лэдзас 
Кулансö гробсис. 

Куимдас куим тöв да гожум некин му вылас абу кувлöма, и поппес сы коста 
отпевайтан молитвасö вунöтасö. 

ТРИСАН 
 
То тай мый вермö аркмыны чочком югытас — некöр он верит. 
Олас-вылас трисан. Дорсяс сiя баринлö уна год, и пыр сiйö шуöмась трисан да 

трисан, а сэсся сiя и ним лоöм — Трисан. Дорсьöма бура-бытшöма, а барин сё видö сiйö, 
сё шуö, што етша пö уджалан, а сёян уна. И тшöктас бариныс кузнечсö дорсьыны ой и 
лун. А кузничаас гор саяс беспиян олас. Вот беспиянытлö и нелюбо лоас, мыля Трисан ой 
и лун кальскöтö, сылiсь пеллесö чанöтö да юрсö дурмöтö. И пондас беспиян досаждайтны 
кузнечтö: то калитöм бородок киас сюйыштас, то гырдззаас тойыштас, а Трисан и сöтас 
молотокнас аслас ки кузя. 

Лöгасяс Трисан, горöтлö: 
— Но шедан тэ, беспиян, меным — горпöдан тэись кера! А бесыт эшö öддьöнжык 

кешитчö, выживитö бы кузничасис Трисансö. 
— Чапкы, — шуö беспиян, — ойся уджтö, сэк дугда ыжмавны. 
Трисан шуö: 
— Рад бы чапки, да не менам воляö — барин тшöктö. А паныт бариныслö мунан — 

юртö öштан. 
Беспиян шуö: 
— Ме отсала тэныт мездöтчыны сы дынiсь, ежели тэ эстiсь пыр кежö мунан. 
— А кыдз отсалан? 
— Мун гортат да неделя эн вовлы, а тэ туйö ме понда дорсьыны. 
— Ладно. Дорсьы, ме кöть невна шоччися. 
Мунас Трисан гортас, а беспиян объявленнё öшöтас: «Кузнеч Трисан кужö томтны 

пöрись отирöс». Ачыс пöртчас кузнечö и лун-лун кальскö-дорсьö. 
Кыяасö виль юöрсö озыр отир и локтöны кузничаö Говвес, конешно, оз локтö: 

мыйлö нылö томмыны, кöр öтiк вексö öдва-öдва мырсьöны-чулöтöны? 
Вот локтас öтiк барыня, шавгö бесытлö: 
— Кер сiдз, медбы ме нывка вöлi. 
Беспиян кватитас сiйö клёшшинас, дарсалас горас. Старука чиж-важ, чиж-важ — 

токо коскаэс кольччасö. Кватитас бес коскаэсö, кöньöсiсь ваö сюйыштас, а кöньöссис 
нывка петас. 

И быдлаö кывсяс, што Трисан томмöтö пöрись отирöс. Тöдас эта йылiсь и барин, 
локтас да юасьö, былись я сылöн кузнечыс вермö томмöтны пöрись отирöс. А беспиян 
пиньласьö барин одзын, ошшасьö, што вермас сыись керны кöть зонкаöс, кöть кагаöс — 
кыдз тшöктас. 

Öддьöн окота баринлö лоны дассизимвосяöн и сiдз бы часöт жö томмö, да полö: 
друг пö сотасö и нем сыись оз кольччы? И тшöктас барин перво ассис слугасö томмöтны. 
Беспиян сюйыштас слугасö горас, палитас, кыдз юр-кок, да ва кöньöсас тульскас, а 
сэтчинiсь петас зонка. Сэк согласитчас томмыны и барин. А беспиян сiйö тшöктас одзлань 
сьöм вештыны — кöть пö ме и тэнат роботник, а эттшöм уджсö весь оз позь керны. И эшö 
тшöктас расписка гижны, што барин согласнöй томмыны. И барин гижас расписка, сьöм 
сетас кузнечлö, а часы — слугаыслö видзыштны. А беспиян ушкас, ушкас горносö, 
кватитас клёшшинас баринсö да и зангас горас. Барин чиж-важ сотчас — нем оз кольччы. 

— Овсис тiян баринлö, — шуас беспиян да вартсяс му бердас и пöртчас бесö. 
Слугаэс повзясö — свят, свят! — и уськöтчасö кин кытчö. А беспиян мунас Трисан 

дынö, сетас сылö сьöм и казьмöтас уговор йылiсь. Трисан босьтас сьöмсö, мунас мöдiлаö 
да керас виль кузнича. И öнöдз сэтчин дорсьö. 

Вот сiдз. И тэ öмтö осьтöн эн видз, а то томтасö и мöдпöв ковсяс олантö овны. 

УМÖЛИК МЕРИН 
 
Умöлик деревняын олöма умöлик мужык — не мöс, не вöв абу видзöм. И нимыс 

умöлик, кыдз менам жö — Пепа. 
Челядьыс мужыклöн гор вылын и пöлатьын тыр, а сусекын — шырлö нем сёйны. 

(Нужднöй год вöлöм, вот сiя мужыкыт и кольччöм няньтöг да податöг.) 
Эм ли, абу ли няньыт, а уджавнытö эдö сё ни колö. Вот и мунас Пепа воннэзнас му 

гöрны. Зоннэс гöрсö кыскöны, а ачыс тойыштö. Сэтчö старик локтас, ны кодь жö умöлик, 
пондас жалейтны, мыля нiя вöвтöг гöрöны. 

Пепа и шуö сылö: 
— Жальöсь кö ми тэныт, дак отсыштiн бы. Баитöмсянят миянлö эд абу кокнитжык. 
Старик нылö баитö: 
— Ме гöрнытö ог понды, велöта тiянöс, кыдз керны. Тi босьтат вöв. А вöвсö 

вузалöны базарын — ме сэтчинсянь. 
И висьталас: сэтöн и сэтöн-то сулалö, сэтшöм и сэтшöм-то гöна. 
Пепа гажтöма шыннялö: 
— Старик тэ, старик! Кöбы сьöмным вöлi, дак асьным гöрас эгö бы доддясьö! 
Старик сетö сьöм: 
— То тэныт квать руб. А вöлокыс сулалö сизим руб. Öтiк рубсö кыськö аддзан ни. 

Да эн вунöт менчим кыввезöс: босьт сiйö меринсö, кöдö тшöкта. И не донöнжык, и не 
донтöмжыка. 

Пепа босьтас сьöмсö. Но тöдö, што вештiсьны кöркö колас, и юасьö: 
— Дыр кежö я сьöмтö сетан? И кытчö одзöсöс вайны? 
— Ковсяс, дак ме тэнö аддза: эстi тшöка ветлöта. Висьталас этадз старикыс да и 

мунас. 
Но, мый: кöр вöв понда унажык сьöмыс эм ни, сэк колö невнасö кинлiськö 

одзöстны жö да базарö мунны — небны мериноксö. 
Пепа коляс зоннэсö ыб вылас, ачыс мунас руб сьöм кошшыны, öтiк суседлiсь корас 

— абу, мöдiклiсь — абу. Озыр мужык ордö мунас, кеймисьö: 
— Сетлы жö одзöсöн руб сьöм. Он кö сет — кувны ковсяс. Неделя бöртi бергöта. 
Озыр шуö: 
— Одзöст куим руб. 
— Меным öтiк колö да. 
— Öтiкнас ог сетав. 
— Но, вай инö куим руб. Кыдзкö вештiся жö. Мужык сетас сылö сьöмсö да 

висьталас: 
— На, да эн вунöтчы: дыржык видзан — унажык руб босьта. 
Пуктiс Пепа одзöстöм сьöмсö ылöжык — да гортас. Вöлi квать руб, лоис öкмыс. (А 

сэк сьöмыс дона эд вöлöма!) Гортас кöмалас виль нинкöммез да котöртас базарö, аддзас, 
кытöн вöввезöн вежсьöны да вузасьöны. Юасьö, донаöсь я вöввес. Висьталöны: эта пö 12 
руба, эта — дас руба, эта — öкмыса. А сылö колö сизим рубаö. Кытöн инö сiя? Может сiя 
пö меринокыс, кöдалöн токо юр да кок кольччöм, да ордлыэс? 

Умöлик мериноксö сы кодь жö умöлик старикжуг видзö. 
— Вузалан? 
— Вузала. 
— Мымда коран? 
— Сизим руб. 
— Квать вылö он я сет? 
— Не унажык, не етшажык ог босьт — токо сизим руб. 

Пепа босьтö, позьö висьтавны, не аслас сьöм вылö, дак оз понды асныравны: кыдз 
тшöктасö, сiдз и керас — босьтас мериноксö. Кольччасö кык руб сылöн, и öт вылас сюок 
босьтас, а мöдсö пийöтны коляс — кöдзыс вылö. 

Мунö гортас подöн — оз лысьт пуксьыны. Ачыс думайтö: «Пуксьыны ог лысьт, а 
кыдз нö гöрнытö понда?» Меринокыс пырс несъяс: эн тöждiсь пö, кöзяин, гöрам кыдзкö! 

Вайöтас гортас, зоннэслö мыччалö, а нiя сералöны: 
— Коккесö вермö жö вештавны? Али ачыт отсалан? Кытшöм ни сыись толк, поди. 
Меринок бöра пырс несъяс, и айныс шуас: 
— Кылат, мый висьталö: эд тöждiсьö пö! 
Лöсьöтас Пепа меринокыс сьöртi сийöс-сермöт да каяс ыб вылö. Ачыс гöрö, а 

зоннэс кöдзöны да куранöн пинялöны — кöдзöм сюсö тыртöны. 
Жагöна вöлыс ветлö да и мыдзö: куимись гöгöртас лекасö и шоччисьö. Пепа 

думайтö: «Этадз ми кузьгожум пондам гöрны, а сюыслö кöр быдмыны?» 
Мерин бöра пырс несъяс: эн тöждiсь пö, кöзяин, вай гöр чожжык! 
Пепа кутчас гöр бердö, ныкнитас, отсалас вöлыслö гöрсö вöрзьöтны. Мерин 

вöрзьöтчас и бöр сувтас. Пепа вöлыслö шать мыччалас, а меринок нетшкöвтчас жö бы да 
оз вермы гöрсö вöрзьöтны. Но, кышасис пö, гöрыс вужö. (Виль ректас поди гöрис дак, 
вужыс да мырыс тыр!) 

Шедтас мужыкыт гöрсö мусис, а гöр йылас бановöй комзыль мыччисяс. Кыскас 
комзыльсö, путшöтас — мак кавалей! — сьöм жиля-жоля киссьö! 

Котöртасö сы дынö зоннэс — ок да ак! Пепа сетас нылö комзыльсö — нате пö 
лыддьö, мымда сэтöн эмбурыс, а ачыс гöрны пондас. 

И зоннэс лыддясö витсё рубся унажык да шуасö: 
— Ая, эн ни маит мериноксö. Сьöм миян галяма — босьтам мöдiк вöв, а этö 

шоччöтöв-керам да вузалам, кöр вочмас. 
Айныс кывзас зоннэсö — чапкисяс гöрансис, и нiя лэдзчасö гортаныс, мунасö вöв 

торговöй дынö и босьтасö виль вöв. Меринокöс лэдзасö öтöрö, а сiя вильыскöт быдлаö 
мунö, кыдз мам сьöрö чань. 

Но вот, сьöм лоас, дак Пепа мунас одзöссö вештыны. Сетö озыр мужыклö куим руб, 
а сiя шуö: 

— Мыля етша? Разь вунöтiн, кыдз рöдитчим? Мыся, дыржык кö видзан, унажык и 
вештан. 

(Озырыт кылöма ни, што Пепалöн сьöм эм.) Пепа сетö мужыкытлö квать руб, а 
мöдыс висьталö: 

— Тэ вештiсьöмнат кыскин дас лун, а быд луныс менам куим руб дона. Вай 
куимдас руб. Он понды сетны — судö лэдза. 

Одзжык судсис полöмась, кыдз биись, и Пепа оз понды пыксьыны — сетас куимдас 
рубсö. 

Но эд сылö эшö öтiк одзöс колö бергöтны — умöлик стариклö. А кыдз и сiя пö этадз 
жö пондас кульны, дак эд кöс розоритас! 

Да мый сэтöн керан, ежели сiдз петас. 
Пепа гöрö да бöра и тöждö, бöра тöждö. А сэтчö сiя — умöлик старикыс — локтö. 

Дыровайтчас да и баитö: 
— Тiян тай виль вöв ни. 
— Виль. Мöдсö шоччöтны лэдзим. Шутём вылын вынсö меринокным öктö. 
— Донöн я меринсö босьтлiт? 
— Сизим рубöн. 
Умöлик старик кыскас кыськö эзысёвöй руб да шуас: 
— Ме тэныт, Пепа, одзжык сетлi квать руб. На тэныт сизимöтö, а мериноксö меным 

сет. 
Пепа оз бы босьт сьöмсö: 

— Мый тэ, мый тэ, бур морт! Кытшöм эшö тэсянь сьöм босьтöм? Ме тэныт сiдз 
меринсö сета. Да эшö геньгаок верма сетны. Сiя жö, мериныс, и отсалiс сьöмсö шедтыны. 

Умöлик старик сылö паныт шуас: 
— Сьöм оз ков меным. Гезок буди умöликö аркан туйö сетан. Ме сiйöн и кута 

меринсö да нуöта. 
Пепа сетас косксис тельниксö да кольлалас умöлик стариксö шутём дорöдз, кытöн 

умöлик мерикокыс йирсяс. 
Аддзылiн, мый керöма умöлик старикыт умöлик меринокнас? 
  

ЧÖВТÖТОВÖЙ ДУБАСА НЫВ 
 
Вöлöма сарлöн ныв, сiя олöма мачека дынын. Нывка и чужöмнас мича, и сёрнинас 

чож, и быдлаын вына-кодя, а мачека сiйö абу пондöма радейтны. 
Öтпыр саревна петас гортсис, пуксяс посöдзö да пондас горзыны. А горзö сы понда, 

мыля мачекаыс сылiсь сар паськöмсö мырддис да сетiс сы туйö умöликö. 
Горзö саревна, а сэтчö пырк лэбзяс каёк да шуö: 
— Эн горзы, нывка: ме тэныт неба шондi кодь мича платтё, а тэ пукты кытчöдз сiйö 

кольть кышö. 
Саревна дугдас горзыны. 
Каёк сылö ваяс шондi кодь мича платтё, а саревна сюйыштас сiйö кольть кышö, а 

кышсö дзебас посувтö. 
Дыр я, не дыр я нывка олас да бöра посöдзын горзö. Сэтчö пырк лэбзяс мöдiк каёк 

да шуö; 
— Эн горзы, нывка, паськöмыт понда. Ме тэныт тöлiсь кодь мичаö платтётö неба, а 

тэ сiйö кольть кышö кытчöдз пукты. 
Саревна бурасяс. 
Каёк сылö сетас тöлiсь кодь мича платтё. Саревна платтёсö кольть кышö 

сюйыштас, а кольть кышсö посувтö дзебас. 
Дыр я, недыр я сiдз чулалас, нывкаöс эшö ыджытжык öбида кутас. Петас сiя 

посöдзö да эшö норöнжыка горзö. Пырк лэбзьыштас куимöт каёк да шуö: 
— Эн ни жалейт, нывка, важ паськöмтö. Ме тэныт кöдзула нёбо кодьö паськöмтö 

неба, а тэ сiйö кытчöдз кольть кышö пукты. 
Каёк ваяс сылö виль платье. Саревна и сiйö кольть кышö сюйыштас да посувтö 

дзебас. 
Саревналöн бурмас сьöлöмыс, сiя дугдас горзыны. 
Дыр я, недыр я бур сьöлöмнас олас, да бырсяс мылаыс мачекаыслiсь видчöм-

ёрдчöмсö кывзыны. И саревна босьтас дзебöм кольть кышшесö да пышшас мачекаыс 
дынiсь и медасяс мöдiк государствоись сар ордö пöим пожнавны. 

Уджыс сьöкыт да и буса, и саревна вурöтас чöвтöт дöраись дубас, мичöтас ловпу 
корöн — дубитас. Эта паськöм кузя и пондасö шуны саревнасö — Чöвтöтовöй Дубас. 

Вот и пожнасьö Чöвтöтовöй Дубас жагöника, гусьöника кышöтö-олö. 
Öтпыр пожнасянiнас локтас саревич, пукалöв-керас нывкаыс дынын, бусöсьмас-

пöимöсьмас да и шуас вöлись: 
— Тэ менö, нывка, бусöсьтiн, дак öнi миссьöт. 
Чöвтöтовöй Дубас гумыштас кöшö ва, миссьöтас саревичлiсь киэсö да чужöмсö и 

пуста кöшнас павкöтчас саревич юр кузя. 
— Этö тэ мыйлö? — юалö саревич. 
— Сiдз тай, — шуас Чöвтöтовöй Дубас. 
Дыр я, недыр я чулалас, саревич мöдöтчид пожнасянiнö локтас, мавтчас пöимнас да 

и шуас: 

— Тэ менö, нывка, бусöсьтiн, дак öнi миссьöт. Чöвтöтовöй Дубас гумыштас кöшö 
ва, босьтас матег да кöс матегнас небурика павкöтчас саревич юр бердö. 

— Этö тэ мыйлö? 
— Сiдз тай. 
Эшö мымдакö кад чулалас, и саревич локтас пожнасянiнö куимöтчид. Пукалас, 

пукалас, пöимöсьмас да и шуас: 
— Тэ менö, нывка, бусöсьтiн, дак öнi миссьöт. Чöвтöтовöй Дубас миссьöтас, а 

чышкöт сетiкö чышкöтнас саревич юр бердö павкöтчас. 
— Этö тэ мыйлö? 
— Сiдз тай.  
Дыр я, недыр я кад чулалас, сар дворечын лоас бав. Чöвтöтовöй Дубас кыскас 

кольть кышись шондi кодь мича платтё, пасьтасяс кыша-паша, пуксяс дадёк-самокат вылö 
(сiйö эшö роднöй айыс козьнавлöма) да дворечö пöльтас-мунас. 

Пырö бав вылö, вывтас платтё пежъялö-сотчö — отирлiсь синнэз гусялö. Быдыс 
любуйтчö сы платтёöн. 

А саревич рытывбыт син вылiсь оз лэдз лöсьыт нылöс, но мöдыс йöктö, гажöтчö да 
оз и видзöт саревичыс вылö. 

Керпитöв-керас саревич да сыбöрын сибöтчас веж платтёа нывка дынö, юалас 
сылiсь: 

— Кытiсь тэ, лöсьыт нылiньöй? 
— Ме сэтчинiсь, кытöн юр бердö кöшöн павкöтчöны. Саревич нем оз вежöрт сы 

сёрниись, а мöдöтчид юавны оз ешты — Чöвтöтовöй Дубас бергöтчас да петас öтöрö. 
Саревич вöтчас сы сьöрö, да оз ни аддзыв, кыдз дадёк-самокат пöльтыштас-мунас двореч 
дынiсь. 

Кынымкö лун бöртi сар дворечын оссяс виль бав. Чöвтöтовöй Дубас босьтас мöдiк 
кольть кыш да кыскас сы пытшкись тöлiсь кодь рöма платтёсö, пасьтасяс-кöмасяс кыш-
паш, пуксяс дадёк-самокат вылö да пöльтас-мунас дворечö. 

Пырас нывка бав вылö, сы вылын платтёыс эзысьöн свиттялö — отирыслiсь синнэз 
гусялö. Быдыс любуйтчö мича паськöма нылöн, а саревич сiйö син вылiсь оз лэдз. 

Йöктасö-орсасö, дыр гажöтчасö, и саревич сибöтчас Чöвтöтовöй Дубас дынö, юалö: 
— Кытiсь тэ, лöсьыт нылiньöй? 
— Ме сэтчинiсь, кытöн матегöн юр бердö павкöтчöны. Саревич и талун нем оз 

вежöрт, а мöдöтчид юавны тожö оз ешты. 
Чулалас эшö кынымкö лун, и дворечын лоас ыджыт бал. Чöвтöтовöй Дубас босьтас 

куимöт кольть кышись платтёсö, пасьтасяс-кöмасяс кыш-паш, пуксяс дадёк-самокат вылö 
да пöльтас-мунас дворечö. 

Пырö бав вылö, платтё сы вылын лöз видзö да кöдзулоккезöн югъялö — отирлiсь 
синбурсö гажöтö. 

Кузьрыт нывка йöктас-орсас, бура гажöтчас. И саревич кузьрыт сiйö син вылас 
видзас, вöлись юалас: 

— Кытiсь тэ, лöсьыт нылiньöй? 
— Ме сэтчинiсь, кытöн чышкöтöн юр бердö павкöтчöны. 
Саревич сiдз и нем оз вежöрт этаись, токо оз ни кутчы одзлань юасьны, а сэк жö 

петас öтöрö, пуксяс каретаö (каретасö тшöктöм одзлань лöсьöтны, кöр Чöвтöтовöй Дубас 
бав вылö локтас) да виччисьö лöсьыт нывлiсь петöмсö. А Чöвтöтовöй Дубас нем оз и тöд: 
пуксьö дадёк-самокат вылö да мунö гортас. А сы бöрсянь саревичлöн тройка лэбзьö. 

Дадёк-самокат сувтчас пожнасянiн дынö, а Чöвтöтовöй Дубас пырас умöлик 
керкуокö. И вöлись саревич вежöртас, што мича платтёа нывкаэс абу куима, а сiя öтiк — 
пöим пожналiсьыс. 

Ашынас саревич баитас-керас ай-мамыскöт да вайöтас Чöвтöтовöй Дубассö гортас. 
Сiя быдöнныслö гленитчас, и саревич босьтас сiйö ас саяс, а сэсся Чöвтöтовöй Дубас лоас 
саричаöн. 

Но кöть и сарича лоас, да чöвтöт дöраись вурöм дубассö абу чапкöма, а сюйыштöма 
кольть кышö да дзебöма трон увтас — а друг кöркö ковсяс? 

 

АНЬКЫТШ ИВАНКО 
 
Пöрись гозъя сизимдас годöдз олöмась, а челядь абу вöлöмась. Öтпыр старука 

посöдзын горзö: 
— Пöрисьми ни то, уджавны ог вермы, а челядь абу, сё аслым колö вöрöтчыны. 

Кыдз одзлань овнытö, мый сёйнытö? Сусеканым öтiк тусь эз кольччы. 
Сы одзö усяс анькытш тусь. Старука босьтас сiйö да пуас анькытшовöй шыд. Сёясö 

старикыскöт шыдсö, и чожа мыйись старукалöн чужас зон. Сетасö сылö нимсö Иванко да 
нимкодь содтасö, вот и лоас сiя — Анькытш Иванко. 

Старука шуас: 
— Тэ, старик, сiйö пиат быдты, некинлö эн мыччав. Кыдз мыччалан кинлö, вермас 

вомдзасьны да кувны. 
Висьталас этадз старукаыт да и кулас. 
Старик куим год зонсö пиас видзас, сэсся куим жö год — гор вылын, куим год — 

керкуын, сэсся сизим год баняын быдтас. Быдмас зонка и оз и аддзыв öтöрсö да отирсö. 
Öтпыр старик шуö зоныслö: 
— Ме ог ни вермы уджавны, мун ыбсö гöр. 
Зоныс одз асылöн каяс пар гöрны. Гöрöв-керас, сувтас вöвсö шоччöтны. Сэтчö сы 

дынö котöртас пон. Анькытш Иванко повзяс: кин пö сiя сэтшöмыс? — и пондас вöвсö 
юскыны, медбы гöрсö няридз вылö пуктыны да гортö гöнитны. 

А поныс сы коста мöдöрö котöртас. 
Зонка и думайтö: «О, сiя тай меись полö! Ме, тыдалö, сысся вынажык!» — и 

одзлань пондас гöрны. 
Лэбтiсяс шондi, петасö лöдззез и давай гардчыны вöлыс гöгöрын, горöн дзингыны! 

Анькытш Иванко сайöвтчас гöр сайö да сэтчинсянь нёджжалö лöдззесö: киннэз пö нiя 
сэтшöммес, мыля лöга пиксöны? 

Пуксясö лöдззес вöлыс вылö — повзяс: беда пö тай, вöлöс эд сёйöны! А кыдз пö ме 
бердö лякасясö? 

Кутас да гöран шатьсö нюжöтас: ноко пö сёясö, озö шатьсö? 
Лöдззес пышшасö, и зонка думайтö: «О, нiя тай меись полöны, ме, тыдалö, нысся 

вына» — и одзлань пондас гöрны. 
Гöрöв-керас, и öтiк лöдз сы вылö пуксяс. Иванко вияс лöдзсö да эшö смевжык лоас. 
Недыр мыйись нач шоныт лоас, и вöлыс бердö лякасяс унася-уна лöдз. Зонка ки 

вылас кепись кышалас да шлёп вачкас лöдззес кузя и быдса чукöр вияс. Кутас да лыддяс, 
кынымö вийис — сто лöдз! И дума пырас юрас: «Мый жö ме понда гöрны сэтшöм 
вынаыс? То тай öт киöн стоöс вия! Эмöсь пö богатыррез, дак и нiя сымданас оз вермö. Ме 
эд сэк богатырся-богатыр!»  

Вöвсö юскас, доддялас няридзö, сы вылö гöрсö пуктас да гортас лэдзчас. 
Стариклiсь босьтас кузь косар, öшöтас бокас да мунас богатыррезöс кошшыны. 

Дыр и дыр мунас — некин оз пантась. Локтас ю дорö, сэтöн стоб сулалö, сы бердö 
пöв кышалöм. Аддзас чочком сёй комок, гижас пöв вылö: «Мунö Анькытш Иванко, öт 
киöн стоöс виянко». 

Гижас ассис нимсö да вуджöтас ва сайö. 
Стоб дынас сибöтчöны кык богатыр. Вот нiя казяласö гижöмсö, лыддьöтасö да 

смекайтöны, кытöн мунö Анькытш Иванкоыс. А сiя казялас богатырресö да пышшö ни. 
Мöддэс вуджасö юсö да öдззöтасö вöввезнысö. Иванко думайтö: «Эк-ка тэ! Вöтасö кö, мый 
понда керны?» 

Анькытш Иванколöн Пеганко умöлик да дженыт кока — ылö я сыкöт пышшан? 

Вöтасö богатыррес, юалöны: 
— Эн я аддзыв Анькытш Иванкоöс? 
— Ме Анькытш Иванкоыс и эм. 
— Дак мыля нö пышшан? Ло миянлö ыджытжык вонöн, öтлаын мунам. 
— Кыдз тiянöс шуöны? 
— Миянöс шуöны Поп зон да купеч зон. Ми пондам сарлiсь двореч босьтны. 
— Но сэки муна, — шуас Анькытш Иванко. 
Мунасö нiя сар двореч дынö, пырасö оградаö да вердöны вöввезнысö. Сар видзöтö 

öшынö и аддзö: чужöй богатыррез! А сылöн богатыррес вöлöмась жö, вот сiя и пондас 
öтiкö мöдöтны, медбы чужöйесö оградасис вöтлыны. 

Казяласö этö куим богатыр да и баитöны: 
— Кöда жö миян коласiсь сыкöт медодз пантасяс — ыджытжыкным али 

томжыкным? 
— Мед пондöтас учöтжыкным пессьыны, — шуö купеч зон. 
А учöтжыкыс — Поп зон, сiя и мунас сарлöн богатыркöт тышкасьны. 
Мöддэс велöтöны сiйö: 
— Тэ сiйö гатш пöрöт, пес да пес бытшöмик и вöвсö сылiсь татчö вайöт. 
— Сiдз и кера, — шуас Поп зон. 
Сарлöн богатыр петас оградаö, пуксяс вöв вылö да мунö вашöтны локтiссесö. Поп 

зон уськöтчас сы вылö, берездöтас вöв вылiсь гатш да вöлись сюяс мымда колö. Мöдыт и 
вöрзьöтчыны оз вермы. 

Вöв сылiсь куим богатыр аслыныс босьтасö да виччисьöны, мый одзлань лоас. 
А сар мöдöтас мöдiк богатырöс. Сы вылö уськöтчас купеч зон, монлалас 

бытшöмик, а вöвсö сьöрас вайöтас. 
Сар лэдзас куимöт богатырöс да шуö: «Чужöй богатыррес китрайтчöны и сiйöн 

вермöны. Тэ видзöт, кыдз нiя керöны, да ны моз жö и кер». 
Öнi колö пантасьны Анькытш Иванколö. Вот сiя и тöждö: «Нылöн вöввезныс 

бурöсь, асьныс вынаöсь, а ме мый? Но мед, пондылам». 
Пуксяс Анькытш Иванко аслас Пеганко вылö и мунö паныт сарскöй богатырлö. 

Мунöв-керас да синнэсö чышъянöн кöрталас, мед не аддзыны, кыдз сiйö сарлöн богатыр 
вийны пондас.  

А сарлöн богатыр казялас этö да думайтö: «То кыдз сiя китрайтчö!» — и тожö 
домалас синнэсö. 

Вот пантасясö богатыррес. Иванко думайтö: «Но мыля нö юр кузя эзö сöтö?» 
Лэбтыштас син кöртöтсö и аддзö сарлiсь богатырсö кöрталöм синнэзöн. Сэк кыскас 
пуртöссис косарсö да кыдз сöтас богатырыс юр кузя — мöдыс чер-бар му вылö таралас. 

Поп зон да купеч зон горöтöны Анькытш Иванколö: 
— Пуксьы сы вöв вылö! 
А вöлыс ыджыт, йöй, Иванко оз лысьт сы вылö пуксьыны. 
Мöддэс горöтöны: 
— Он пуксьы, дак кут да татчö вайöт! Иванко и кутнытö оз лысьт. 
Сэк локтас сы дынö Поп зон да кутас вöвсö. 
— Эта тэнат лоас, Анькытш Иванко. 
Сарлöн богатыррес сэсся абу, и сар керас мир: богатырресö пыртас дворечö, 

потшшуйтас да тшöктас овны сы ордын. А мöддэслö мый? Олöны, юöны-сёйöны, нем оз 
уджалö. И вöввесö удöны-вердöны — нем буржыкыс оз ков. Иванколöн Пеганко сiдз 
вочмас, што пондас зурасьны. Öтпыр нельки Поп зонлö зурзяс бы, но Поп зон кутас сiйö 
голяöттяс да швырнитас-чапкас коромина вылö. Пеганко изводасяс, и сiйö сар конюшняö 
сэсся озö ни йöртö. 

Анькытш Иванколö жаль Пеганкосö, сiя и горзö: 
— Эттшöм бур вöв торкит! Öнi мый шуас айö? 

— Эн жалейт вöвжугтö, баля кодьтö, — шуöны мöддэс. — Тэнат лоас сарскöй 
богатырлöн вöлыс. 

Поп зон да Купеч зон сетасö Иванколö медбур вöвсö да велöтасö сы вылын 
ветлыны кыдз колö. 

Оласö, оласö богатыррес, и сар кыдзкö шуас: 
— Öнi, богатыррез, мунам мöдiк сарство босьтны. Тэ, Анькытш Иванко, 

богатыррес вылын ыджытжык, тэ и нуöт миянöс да тышкасьны пондöт. 
Анькытш Иванко откажитчыны полö. Сiя пуксяс вöв вылö да и нуöтö мöддэсö. 
Мунасö дыркодь и локтасö чужöй двореч одзö. А пырны оз туй: двореч бокöт ю 

котöртö, а мöд боккезас — стенаэз. Кыдз дворечас сюрöтчыны? 
Виччисясö ойöдз, сэсся вöввез вылын уясö ю сайö. Вамасö да кöдзытöв лоас, и 

керасö биэз, медбы шонтiсьны-косьтiсьны. 
Югдандор дворечись сар саймас и казялас би дорись богатырресö да думайтö: 

«Мый нö эта сэтшöмыс? Некин тай юсö эз вуджавлы, а эна вуджöмась да эшö би 
керöмась!» И лэдзас ыджытся-ыджыт пон, ноко мый пö пондасö керны локтiссес. Понсö 
казялас Анькытш Иванко: «Сiя эд миянлiсь няньнымöс быдöс сёяс!» Кыскас бисис öгыра 
пес да пондас вашöтны понсö. 

Поп зон да Купеч зон шуöны: 
— Миян ыджытжыкным эд воюйтö ни, а ми мый нö видзöтам! — и курмыштасö 

биа пессэсö да уськöтчасö поныс сьöрö. Дворечись сар шуас: 
— Эта локтiс биа войско. Сiя сотас быдöс сарствосö, ежели кутчам сыкöт 

тышкасьны. 
Сiя баитас аслас богатыррескöт, и нiя воюйтны оз кутчö, а сетчасö быдсöн 

дворечнас Анькытш Иванколö да сы ёрттэзлö. А нiя и öнi олöны-гажöтчöны да кыкнан 
сарствосö ас кипод увтын видзöны. 

 

ШУД КОШШИССЕЗ 
 
Стариклöн вöлöмась куим зон: Гриша, Миша да Иванок — учöт мыгöрок. 
Пöрисьмас старик, оз понды вермыны уджавны, да и висьталас зоннэслö: 
— Кытчöдз ме ловъя, колö янсöтчыны тiянлö, медбы сыбöрын кöзяйствоыс понда 

тышкасьны эд пондö. Куимнаннытлö öтмымдаöн сета, аслым нем ог коль. 
Гриша горöтчас: 
— Янсöт. Миша горöтчас: 
— Янсöт. Иванок висьталас: 
— Тэ, ая, быдöс зоннэтлö мöдан сетны, а нiя босьтасö пайсö да вунöтасö тэ йылiсь. 

Сэк мыйöн пондан овны? Эн на миянöс янсöт. 
Старик кывзас Иваноксö да оз понды торйöтны ас дынсис зоннэсö. 
Год я, кыкö я оласö, и старик кулас. Зоннэс дзебасö сiйö, касьтiсян луннэсö бура 

чулöтасö да пируйтны лэдзчисясö — öтiк годöн быдöс сьöмнысö юыштасö, а сэсся 
айныслiсь быдöс наживитöмсö тöв ньылат лэдзасö. 

Овны лоас немöн, и нiя чапкасö гортнысö да мунасö зимогоритны. Мунасö лун, 
мунасö кыкö — сё вöр да вöр, некытшöм оланiн абу. Куимöт лунас сёянныс бырсяс, 
асьныс сiдз мыдзасö — коккезныс оз кöстасьö, вот-вот ныр выланыс усясö. Вöлись 
сувтчасö, керыштасö биок да водасö сы бокö узьны. 

Гриша да Миша ныргорнаныс узьöны, а Иваноклöн кынöмыс мидзöвтö-сималö, и 
сiя некыдз оз вермы ланьтны. Куйлас, куйлас му вылас да мунас кынöмпöтсö кошшыны 
— кöть пö тшак аддза да пöжала. Ветлöтас, ветлöтас — матi гöгöр нем оз аддзись. Мунас 
ылöжык — сiдзжö не тшак, не ягöд абу. Öддьöн мыдзас да сувтыштас коккесö шоччöтны и 
горöтчас ас пондасис: 

— Овсис, тыдалö, этчö и ковсяс кувны. А сылö кинкö шуö: 

— Мыля, Иванок, кулан бы? Тэныт эшö овны да овны! Иванок дзарнитас öтлань, 
дзарнитас мöдлань — некин абу. 

— Тэ, Иванок, кöз увтас видзöт, а эн дзаръясь, — шуö кинкöыс. 
Видзöтас Иванок кöз увтас — сэтчин морт пукалö — чочком, дзик юсь, — тошнас 

уввес коласö кышасьöм. 
— Кысянь локтiн, Иванок, да кытчö мунан? 
— Карöдз бы кыссям, да сёянным бырсис. Абу я тэнат мыйкö сёйыштны? 
— Сёян менам абу, а эм трубка. Кыдз мездöтан тошöс, ме трубкасö сета тэныт, а тэ 

сiйö дзеб и некинлö эн висьтав сы йылiсь. Сiя отсалас тэныт сьöкыт кадö, токо пöльышт 
чубукас. 

Иванок мездöтас мортлiсь тошсö, босьтас трубкасö киас, ачыс думайтö: «Кыдз нö 
ме суська трубкасö Гриша вонöсянь? Сiя куритö, а ме ог, и трубка унажык сылö колö». 

Токо думайтас сiдз, и трубкаыс кисис пышшас. Мый лоис, некыдз оз вежöрт. 
Чочком морт юалö: 
— Оз гленитчы трубкаыт? 
— А сiя кисим кытчöкö усис и абу ни. 
Морт видыштас зонкасö да сетас сылö шапка-невидимка, нырас и öмас тшупас: 
— Некинлö эн мыччав, некинлö эн висьтась сы йылiсь сэтчöдз, кытчöдз оз отсав 

тэныт. Сiя шапкаыс сьöкыт кадö бура тэныт ковсяс. 
«Но кыдз ме сiйö суська Мишасянь, кöр сыкöт одзжык быдöс öтувъя керлывлiм?» 
Токо думайтас сiдз — и шапкаыс мезмас кисис да кытчö и лоас. 
Сулалö Иванок, тöждö, а чочком морт юалö сылiсь: 
— Мый нö дзöран, Иванок? 
— Шапкаö тай кытчö и пышшис, да думайта. Чочком морт сiйö видö-велöтö: 
— Колiс пиат чожжык дзебны и нем эз ков думайтны... Жаль тэ меным, сiйöн эшö 

öтпыр пондыла отсавны. То тэныт гумажник, дзеб сiйö пиат и некинлö эн висьтав сы 
йылiсь сэтчöдз, кытчöдз сiя оз отсав тэныт. Кöр ковсяс сьöм, осьт гумажниктö да кыскы 
сэтiсь. Вежöртан? 

— Бура ни вежöртi. 
Воннэс дынö мунтöн Иванок аддзас ыжман, мымдакö ачыс сёяс да и воннэслö 

нуöтас. Нiя какраз саймöмась да нюжласьöны — ки-кокнысö туй одзын позьöтöны да 
Иванокöс виччисьöны. 

— Кытöн шатласин бöра, дзимшыр? — видчö Гриша. — Эн шоччись, дак эн 
норась, што мыдзин! 

— Ме ягöд готти, — шуö Иванок. — Нате сёйö. Мало-дело миссьыштасö, шöма 
ягöдоксö сёйыштасö да и мунöны ляшмасьöмöн карлань. Дыр и дыр мунасö, сэсся вöрсис 
петасö, а карыс сэтöн и эм ни. Медбöръя выннысö öктасö да пырасö карас. 

Иванок виш-виш керас нырнас да шуас: 
— Кытöнкö нянь пöжалöны. Миша вишкайтас, горöтчас: 
— Кытöнкö яй жаритöны. 
Гриша видзöтас-керас да öтiк керку вылiсь вывеска казялас (зонкаыт, видзöт, 

грамотнöй вöлöма): «Вердам и юкталам». 
Сэтчö и пырасö. Кöть пö няньтор корам да ваок дзирытö, поди озö пö откажитö. А 

нiйö сэк жö пызан сайö пуксьöтасö, ваясö небыт нянь, яя шыд да ырöш. Юасö-сёясö воннэз 
— кынöм дрин-дрин кызас — пызан вылö öшöтчö. И вöлись повзясö: эстöн эд весь оз 
вердö, а мыйöн вештiсьны? 

Гриша шуас: 
— Ме ноко куритны петала, тiйö виччисьö. Петас да бöр оз ни пыр. 
Миша шуас: 
— Ме ноко ыркöтчыштны петала, тэ виччись, Иванок, Петас посöдзас да 

шымырöн-шымырöн — и пышшас воныс дынiсь: ась пö аслас кучикöн Иванокыс 
вештiсяс, сылöн сiя кыз. 

Иванок дынö вердiссеслöн ыджытжыкныс локтас, висьтыштас : 
— Сёйöм-юöм понда — дасвит руб. 
А зонкаытлöн важын ни тöдвылас гумажникыс, сiя и кыскас сiйö да осьтас, а сэтöн 

— десятка да пятёрка. 
Вештiсяс Иванок, виччисьö воннэсö. А нiя абу и абу! Петас керкусис, смекайтö, 

кытöн Гриша куритö, кытöн Миша ыркöтчö. А нiя улича мöдöрас керку пельöс сайсянь 
вöджжöны, кыдз Иванокöс пондасö посöдз понсянь лэдзны. Но аддзöны, што Иванокöс 
некин оз вартлы, петасö сылö паныт: 

— Тэ кыдз нö кöзяиныскöт керсин? 
— Сьöм вештi. 
— Кысь сьöмтö? 
— Кыськö тай нинкöм пытшынам кышасьöм. 
— А-а... Но, ладно сэк. 
Кыссьöны куим вон карöт, дзаръясьöны. Кынöм — пöт, горш — оз косьмы, кытчö 

тэрмасьны? 
Иванок казялас забор вылiсь кытшöмкö гижöт, юалö Гришалiсь: 
— Сэтöн мый гижöма? Гриша лыддьöтö: 
— Лизавета Саревна кошшö жöникöс, кöдалöн сьöмыс унажык саревнася. Позьö 

локны луннас кöть кöр дворечö. 
— Ноко ме ветла жö сэтчин, — шуас Иванок. А Гриша сералö: 
— Ветлы, ветлы! Поди тэнат пытшын саят саревнаысся унажык сибдiс. 
И Миша отсалö Гришалö: 
— Тэ ылöса али нач ылöстöм? Эд нинкöмасö двореч дынас матö оз лэдзö! 
Иванок оз кывзы нiйö, ас мознас керас. Двореч ворота одзын сылiсь юалöны: 
— Сьöмыт уна? 
— Мымдакö эм. 
— Саревнаысся унажык? 
— Ме эд ог тöд, мымда сылöн. 
Висьталасö сарлö, што локтiс нинкöма жöник. Лэдзны пö али сивъяс тэчны да 

ылöжык иньдöтны? Сар думыш керас да шуас: 
— Ась пырас. Кöть и нинкöма, да поди уна сьöма. 
Лэдзасö Иванокöс дворечö, нуöтасö саревна дынö. Саревна бытшöма панталас 

зонкасö, небыт стув вылö пуксьöтас да тöдö бы: 
— Тэнат мымда сьöмыт, Иванок? 
— Менам сьöмö гумажниктыр. Лизавета Саревна пызан вылö пуктас сюрс руб да 

шыннялö: 
— Эта мымдасö аддзан? 
Иванок осьтас гумажниксö, кыскас быдöс, мымда сэтöн эм, пуктас пызан вылö. 
Лизавета лыддяс — Иваноклöн тожö сюрс руб, и пуктас пызан вылö виль сюрс. 

Иванок — мöдiк сюрс жö. Лизавета пуктас куим сюрс, Иванок — куим сюрс жö. 
Мымда бы Лизавета эз тэч сьöмсö, Иваноклöн сымда жö лоö. И вот саревналöн 

бырсяс сьöмыс, а Иванок эшö мымдакö аддзас. И петö, што нинкöма зонка лоас 
Лизаветалöн жöник. А саревналö сэтшöмыс оз жö бы ков — йöзыс серавны пондасö. 

Вежöртас Лизавета: Иванокыслöн гумажникыс колдуйтчан, сiйö сылiсь кыдзкö 
бöбöтны колö. А кыдз? 

— Тэ, Иванок, öнi менам жöник, — шуас Лизавета. — Дак лок жö керам сарскöй 
завтрак. 

И керасö сарскöй завтрак — сёй да ю, мый тэныт окота. Иванок сёйны вермö, юны 
вермö. Сёяс-юас зэрк, öдва вöрöтчö. А саревна леститчö сы дынö: 

— Мийö тэкöт жöник да невеста и öнi öта-мöд дынiсь нем ог пондö сайлавны да 
суськыны. Висьтав, кысь тэнат сымда сьöмыт, ежели нинкöмöн-шабурöн олан? 



 170 

Иванок думайтас: «Лизавета менам инька лоас, дак мыйлö меным бöбöтлыны 
мортсö?» И висьталас: 

— Менам эм сэтшöм гумажник. 
— Ноко мыччав, — корас Лизавета. 
— На, видзöт, — Иванок кыскас писис гумажниксö. Лизавета босьтас сiйö, 

кытсöвтас слугаэсö да тшöктас: 
— Нуöтö ме дынiсь öр кынöмсö, мед сылöн дукыс дворечас эз вöв! 
Слугаэс тойлаласö Иваноксö дворечсис. Сiя мунö уличаöт да Лизаветасö и асьсö 

видö: «То тай кульпияныс мый керис! Мыля ме, бöбöв, веритi сылö?» 
Пантасьöны воннэс, тöдöны бы, аддзылiс я Иванок саревнасö. 
— Вöлiн дворечас? 
— Вöлi. 
— Аддзылiн Лизаветасö? 
— Аддзылi, да бöбöтiс менö. 
Воннэс видасö, видасö Иваноксö да сэтчö и колясö. Сiя сулалö да думайтö: «Вот бы 

чочком мортыслiсь трубкасö этчö, дак сiя бура бы отсалiс». И сэтчö кылас, што пиас дзик 
мыйкö зэлöтö. Пешлас — а пиас трубка куйлö. Кыскас, пöльыштас чубукас и ачыс оз 
казяв, кыдз генералöн лоас. 

Вайöтасö сы дынö чочком вöв, пуксьöтасö сы вылö, и вöв нöбöтас сiйö сар двореч 
дынö. 

Лизавета казялас генеравсö да корас дынас пырны и тöдас: 
— О, да этö тай менам жöникö! Кыдзкö и локтiн, Иванок! А меным тэтöг сэтшöм 

гажтöм, сэтшöм гажтöм лоис, што мöдi ни тэ сьöрö слугаэзöс иньдöтны... Вай-ко 
пажнайтны пондам. 

Керасö сарскöй павжун, Иванок дрин-дрин сёяс-юас да шоччисьны тупыльтчас. 
Лизавета бокас пуксяс, леститчö: 

— Мийö тэкöт жöник да невеста. Эсся öта-мöдсянь нем ог пондö суськыны. 
Висьтав жö, Иванок, кысь тэ генерал вöвсö да паськöмсö? 

А кöр Иваноклöн кынöмыс зэлыт, дак юрас личыт. Сiя и шуас: 
— Менам эм сэтшöм трубка. Кыдз пöльыштан чубукас — нето генерав, нето барин 

лоан. 
— Ноко мыччав! 
Иванок мыччас трубкасö, Лизавета босьтас сiйö, корас слугаэсö да тшöктас 

вашöтны Иваноксö, кöда вились шабура да нинкöма лоас. 
Шатласьö Иванок карöт, оз тöд, мый керны. Видö Лизаветасö, асьсö, осьтаöмöс, 

видö: «Эд эз жö ни ков меным мöдпырсясö бöбасьны! Кыдз öнi руч кодь саревналö 
вештiсьны? Кöбы шапка-невидимка, дак ме бы вештiси сыкöт!» Думайтас сiдз, и ки увтас 
шарк пырас шапка. Вежöртас Иванок: этö сiя, мый колö. Сэк жö шапкасö юр вылас 
кышалас, мунас сар двореч одзö, пырас саревна дынö — некин сiйö оз сувтöт, некин оз 
казяв. 

Лизавета кылас Иваноклiсь кок шысö да бöра баитö ласкова, дзик виа бордöн 
мавтö: 

— О, да эта эд менам донаö кылö локтiс! Кыдз ме гажтöмтчи, кыдз ме гажтöмтчи 
тэтöг, Иванок! Сымда каитчи ни, што вашöтi тэнö ас дынсим! Мыччись жö, менам дона, 
да лок пуксьышт бокам. 

Иваноклö тожö окота саревнакöт олыштны, и сiя вунöтас одззася уроксö — чöвтас 
шапкасö да Лизавета бокö пуксяс. А сэтчö и сарскöй ужун лöсьöтасö, гöсьсö сёйны 
пуксьöтасö. А гöсьыс буракодь тшыгъялöма ни и давай лотошитны-сёйны да польдыны-
юны — шапка йылiсь вунöтас. 

Саревна гусь кань моз босьтас шапкасö, дзебас, сэсся слугаэсö кытсöвтас, а слугаэс 
тöдöны ни ассиныс уджнысö — Иванокöс öтöрö чапкасö. 

Видас, видас Иванок асьсö, да видöмнат важсö он эд бергöт. 



 171 

Öтöрын рыт, колö думайтны, кытöн ойсö чулöтны. Ветлöтö уличаись уличаö, а 
быдлаын озыр керкуэз, и сiйö некин оз лэдз ой кежас. Видзöтö: Гриша да Миша 
пантасьöны — тожö шуднысö абу на панталöмась. Корасö Иванокöс воннэс сьöраныс, и 
Иванок мунас ныкöт. 

Петасö нiя кар сайö, и одзаныс оссясö куим туй. Кöда кузя мунны — оз тöдö, и 
кольччасö эта туйвеж дорын узьны. 

Долыта я, не я сэтöн ойясö, но ашынас решитасö сiдз: ась быд воныс ассис шудсö 
торйöн кошшö. И мунасö: Гриша — веськыт туй кузя, Миша — веськытланьö кежас, а 
Иванок — шульгаланьö. 

Янсöтчикö Гриша висьталас: 
— Ветлöтам быдса год да эстöн жö и пантасям, вöлись гортö бертам. Од вунöтö? 
— Огö, — горöтчасö паныт воннэс да и янсöтчасö. Иванок мунас вöрöт павжунöдз 

— некинöс оз пантав. 
Шоччисяс невна да рытöдз мунас — некинöс оз пантав. Шоччисяс-керас да одзлань 

иньдöтчас и пемдандорас петас паськыт ыб вылö, ыджыт керöс дорö. Ыб шöрас быдмö 
шапка-пожум, а пожум увтас сулалö меч. 

«Кинлöн сiя и мыля сулалö?» — думайтö Иванок, а паныт то ли кылö мечыслiсь 
кыв, то ли сы юрö мечыслöн дума сидзö: «Босьт менö». 

Иванок сибöтчас пу дынас, нюжöтас кисö, а мечыс ачыс сы киö чеччöвтас да дзик 
нуöтö ки пöлöттяс Иваноксö. И сiдз Иванок локтас ыджытся-ыджыт керку одзö. Сэтöн сы 
вылö уськöтчасö куим морт, лöсьöтчöны юрсö керавны. А Иваноклöн мечыс кыдз 
öвтыштас да öвтыштас — некин ловйöн оз кольччы. 

Пырас Иванок керкуас, а сэтöн — жыр да жыр. Нёджжöвтас медодзза жырас, 
аддзö: пызан сайын пукалö öддьöн басöк паськöма нывка да мыйкö гижö. Иваноклöн 
полöмöн вöрзьыштас сьöлöмыс: «Не Лизаветаыс я?» 

Нывка бергöтчас чужöмнас Иваноклань — мöдiк, тöдтöм нывка, Лизаветася унаöн 
басöкжык. 

И юалö нывкаыс: 
— Кин тэнö татчö лэдзис? Этчö и пырны оз позь, и петны эстiсь некыдз оз позь. Ме 

куим год ни этадз пукала и некыдз пышшыны ог вермы. Тэ вай öнi жö бöр пет. Кыдзи он 
пет, ойшöрнас ловъя он ло. 

Иванок шуö: 
— Меным бöр бертны оз туй. Ме аслым шуд кошша. Аддза кö — ловъя лоа, ог кö 

аддзы — и оланö абу жаль. 
Жалейтас, нывкаыс Иваноксö да велöтас, кыдз ловйöн кольччыны: 
— Эстöн олö лёк великан. Сiя морттэсö джагйö. Керкуас даскуим жыр. Кытшöмын 

сiя узьö — некин оз тöд. Кужан кö сы дынö пырны гусьöн да босьтны сы бокись тывкöрт, 
сэк ловйöн кольччан. Но тывкöртысся нем бердö и чуньöн эз павк. Öнi тэрмась, ойшöрнас 
сiя саймас. 

Иванок петас жырсис мöдiк жырö. Сiя жырыс ыджыт и ыджыт да гöгрöса, а стенаас 
дас куим ыбöс, и быд ыбöс юр вылын масiсь сотчö. И омöн лöнься-лöнь. 

Сулалö Иванок, оз и чушыкты. 
Кыдз жö тöдны, кöдаын узьö лёк великаныс? 
Вот казялас Иванок, што öтiк масiсьлöн биокыс дзик вöрöтчö. Видзöтас буржыка 

— сiдз и эм! «Не сэтöн я великаныс?» 
Пöрччасяс Иванок, кыссьö стена пöлöт — чуш-паш оз кыв. Локтас сiя ыбöс дынöдз, 

кöда вевдöрын биокыс йывнас орсö, нырас вачкас нёжтöм дук. Вежöртана: сэтöн узьö! 
Казялас Иванок, што ыбöсыс небурика осьта, а пытшкас лöз биок сотчö. Джоджас 

колода моз великан куйлö — коккес порогувтас, юрыс комас. Жыр шöрас, спина бердас, 
пызан сулалö, а пызан вылас тывкöрт свиттялö. 

Думайтны сэсся нем — Иванок шыр моз пырыштас да кватитас тывкöртсö. Лёк 
великан зэгнитчас — быдöс керкусö вöрзьöтас, и лоас куимись учöтжык. И чеччас бы, 
чеччас, но оз вермы и висьталас: 

— Но, Иванок, кужин кö гусявны вынöс, дак эн ни маит ачымöс — орöт юрöс. То 
мечыс — пызан увтас куйлö. 

Иванок нюжöтас ни кисö, медбы мечсö кутны, да тöдвылас нывкалöн кыввес 
локтасö: «Нем бердö и чуньöн эн павк». Сэк Иванок вачкас аслас мечöн, и лёк великан 
местын лоас из чукöр. 

Кöмасяс Иванок да петас эта керкуись, ачыс думайтö: «А кытшöм жö вын эта 
тывкöртлöн? Не я сэтöн менам чассё-шудö?» 

Лэбтас кок увтсис из торок, чакнитас сы кузя тывкöртнас — кысянькö кык беспиян 
чеччöвтасö сы дынö: 

— Мый тэныт колö? Öшас Иванок, нем оз кор: 
— А мый меным колас? 
Чеччöвтасö беспияннэс и öшасö син одзсис. Сэк вöлись вежöртас Иванок, што не 

сiдз керис. И эшö вежöртас: эна беспияннэзлöн эм ыджыт вын, ежели нiя сiдз юасьöны. 
«Озö я вермö нiя Лизаветасö ме дынö вайöтны? Ноко кора...» 

Чакнитас Иванок тывкöртнас, а беспияннэс сэтöн и эмöсь: 
— Мый тэныт колö? 
— Мöдiк сарствоын олö Лизавета Саревна. Аддзö сiйö да вайöтö татчö! 
Беспияннэс чеччöвтасö да öшасö син одзись. 
Чулалас мыйкö дырна, и Иванок одзын сувтас кровать, а кроватьын нюжласьö 

Лизавета. Казялас сiя Иваноксö да бытьтö радуйтчö жö: 
— Этö тэ, Иванок? А ме тэтöг сiдз гажтöмтчи, сiдз гажтöмтчи! Быдлаись ни тэнö 

кошши, а тэ то кытöн вöлöмыт. Лок жö дворечас мунам, сэтчин свадьба кежö быдöс ни 
лöсьöтöм, токо тэнö и виччисям. 

Веритас Иванок саревналö да чакнитас тывкöртнас — и локтасö беспияннэз, 
юаласö: 

— Мый тэныт колö? 
— Нöбöтö миянöс мöдiк государствоись сар дворечö! 
Оз ештö нiя и кыв горöтчыны, а лоасö дворечын. Лизавета шуас: 
— Но, Иванок, паськöмтö лок веж да свадьба вылö мунам. 
Иванок пондас пасьтасьны мöдiк паськöмö, а сэтчö сарлöн слугаэс локтасö, 

босьтасö Иваноклiсь тывкöртсö да сетасö Лизаветалö. Сiя чакнитас тывкöртнас из бердö, и 
сы одзö сувтасö кык беспиян: 

— Мый тэныт колö? 
— Нöбöтö Иваноксö ыджыт ты шöрö да чапкö ёся из вылö! 
Оз на ешты Иванок пöв коксö пöрччавны, кыдз лоас ты шöрын, ёся из вылын, öдва 

öшшö из вылас, ачыс Лизаветасö ёрдö да асьсö видö: «Кин токо эттшöм вельмöм мортсö 
чужтöма — ылöтчытöг час оз вермы овны! А меным, осьтаöмлö, сiдз и колö!.. Тыдалö, 
эстöн и кувны ковсяс». 

Думайтö сiдз Иванок, а кинкö шуö: 
— Кöда ме бöрсянь мунас, сiя аслыс шуд аддзас. 
Аддзö Иванок: старик ваöт броддьö, а ваыс сылö токо пидзöсви. Иванок пöрччасяс, 

пуджас вешъян коккесö — да старикыс сьöрö. И петасö нiя кöсiнас да мунöны сьöрсьöн-
бöрсьöн. Мунасö, мунасö, да Иванок юалас: 

— Тэнат кытöн шудыт, старик? 
— Менам — ог тöд кытöн, а тэнат кытöнкö эстöн. Кошшы буржыка. 
Иванок кольччас старикыс сьöрись, пуксяс шоччисьны. А кынöмыс нач пустöй, 

öтiк кишкаын нем абу. Мый жö бы сёйыштны? 

Казялас боксис öмидз, пондас сёйны сiйö. Сёяс кырым мымда — юр вылас öмидз 
куст быдмас. Пукалö да видö стариксö, кöда этчö вайöтiс, и оз тöд, кöдöрö керсьыны. А пу 
вылын катша китшкö-сералö, сы вылын изгаляйтчö. 

— Китшсян тэ, а он тöд, кытшöм бедаö мортыс сюрис. Вот кöбы велöтiн, кыдз 
бедасис мездiсьны! 

Катша чеччöвтас öмидз куст вылö, пондас ягöдсö кокавны. Кокалöв-керас — 
юрвоманас улок петас. Катша сэтöр вылö чеччöвтас да сэтöрсö кокалöв-керас, и 
юрвоманас улокыс öшас. Иванок катшаыс моз керас — сэтöр сёйöв-керас — и öмидз 
кустыс юр вывсис öшас. 

«То тай мый сэтöн! — дивуйтчö зонка. — А ноко ме öт ягöдсö и мöдсö öкта, поди 
ковсяс кытöнкö». 

Думайтас сiдз, видзöтö: бокас кык корзина — öтыс öмидзöн, мöдыс — сэтöрöн. 
Иванок босьтас корзинаэсö да петас вöрсис. Пантасясö морттэз, юалас нылiсь, кыдз сар 
двореч дынö сюрны. Сылö висьталасö, и зонка иньдöтчас Лизаветаöс кошшыны, медбы 
вештiсьны сыкöт сы бöбöтчöм понда. 

Мунас Иванок лун, мунас кыкö, куимöт лунас локтас сiя карö, кытöн Лизавета олö, 
да кежас базарö. Осьтас öмидз корзинасö, вöзйö товарсö. Сылiсь юалöны: 

— Донöн я öмидзтö вузалан? 
— Тусёксö рубöн, — шуö Иванок. Ягöдсö некин оз босьт — öддьöнöв дона. 
Вот мунö Лизавета аслас слугаэзкöт. Казялас öмидзсö, юалö (а Иваноксö оз тöд): 
— Донöн я вузалан? 
— Корзинасö руб вылö сета. 
Рубыс сарреслö разь сьöм? Лизавета быдсöн корзинасö босьтас. Гортас öмидзсö 

ачыс сёяс да и ай-мамсö вердас. И быдöнныслöн юр выланыс öмидз кусттэз быдмасö. 
То тай бедаыс! 
Корасö тöдiссезöс — некин оз тöд, кыдз öмидз кусттэзiсь мездiсьны. И быдлаö 

мунö юöр: «Кин вермас сарлiсь семъясö веськöтны лёк висянiсь, сылö сетасö ыджыт 
козин». 

Иванок олöв-керас да и казьмöтчас дворечас: 
— Ме кужа веськöтны. 
Сiйö нуöтасö сар дынö, сар кеймисьö: 
— Мымда босьтан, сымда и сета, токо ась оз быдмы юр вылам öмидз кустыс. И 

министрöн кера... 
— Мездöта тэнö эта кустiсь. Ась ваясö татчö öр, кöдаись порссез сёйöны. 
Ваясö порсь öр. Сэтчö Иванок чапкас мымдакö сэтöр ягöдсö, сорлалас öрсис 

лякнас, пондас юасьны: 
— Висьтав, сар, мый умöльсö керин отир понда. Токо нем эн суськы. 
— Ме нем умöльсö эг кер. 
— Пондан бöбöтчыны — сюра и кольччан. 
Сар повзяс да висьтасяс, што отирсö пыр сир-ньылöмын да нуждаын видзис. 
— Ен одзын сет кыв, што сэсся отирсö он понды маитны. 
Сар каитчас ен одзын да висьталас, што сэсся оз понды маитны некинöс. 
— Öнi сёй порсь öрсис — и веськалан. 
Сар горзö да сёйö. Токо сёяс — юрыс одззакодь лоас. Иванок вердас порсь лякнас 

саричасö — сiя тожö веськалас. 
Вöлись саревна бердö кутчас: 
— Медодз быдöс висьтав аслат олан йылiсь: кинлö мый бурсö керин, эн я кинöс 

öбидит? 
Лизавета висьтасяс, но сы йылiсь, кыдз Иваноксö бöбöтлiс, чöлас. 
— Ме тэнö ог веськöт, — шуас Иванок. — Тэ уна и суськин. 
— Нем эг суськы, буди мыйкö вунöтi. 
— Уна сьöма жöникöс кошшин? 

— Кошши. 
— Дак висьтав, мый сылiсь мырддин да кыдз сiйö вашöтiн... Гумажник эн я босьт? 
— Босьтi. 
— А трубка? А шапка? А тывкöрт? 
— Босьтi. 
— Дак öнi жö вай меным. 
Лизавета сэтчö вежöртас, кин сы одзын, да эшö мöдас ылöтчыны, но нем сылöн оз 

пет: Иванок вöлi бура ни велöтöм. 
Саревна быдöс бергöтас Иваноклö, мый сылiсь гусявлiс да мырддьылiс, но Иванок 

висьталас сылö сiдз: 
— Тэ кытчöдз öмидз кустнас чатрась, а сэсся видзöтам. 
Лизавета — горзыны, а Иванок чакнитас тывкöртнас, сы одзö сувтасö кык беспиян, 

синнэзас видзöтöны: 
— Мый тэныт колö? 
— Нöбöтö менö ыджыт керкуö, кытöн олiс лёк великан. 
Беспияннэс чеччöвтасö да оз лоö, а Иванок токо ештас öрсö босьтны, и сэк жö лоас 

ыджыт керку одзын. Чапкас сэтчö öрсö, пырас медодзза жырас, панталас нывкасö да и 
висьталас сылö: 

— Ме локтi тэнö корасьны. Петан я ме сайö? 
— Пета, Иванушко, тэ сайö, ежели нуöтан менö айö дын, — шуас нывка да 

висьталас, кыдз сэтчин шедны. 
А Иваноклö дыр я сiйö керны? Кыскас писис тывкöртсö, кок увтсис из торок 

аддзас, чак-чак керас тывкöртнас — и одзас кык беспиян сувтасö, дзик тувдасö: 
— Мый тэныт колö? 
— Нöбöтö миянöс мöдiк сарствоö — бытшöм государствоö! 
Беспияннэс чеччöвтасö да кытчö и öшасö, а Иванок да нывка басöк садын лоасö. 

Одзаныс сар да сарича сулалöны и ны вылö видзöтöны. Видзöтасö, видзöтасö да и шуасö: 
— Маръя, этö тэ? Нывка отвечайтö: 
— Этö ме, ая-мама! 
Сар да сарича уськöтчасö нывныс дынö, горзöны и сералöны, што нывныс ловъя 

бертiс. Эд куим год ни кыдз сiйö гусялöмась, и быдöнныс сiйö кулöмöн ни лыддьöмась. 
Маръя сувтöтас ай-мамыс одзö Иванокöс да висьталас: 
— Менö мездiс то эта зонкаыс. Ме кöсйи лоны сылö иньöн. 
Сар да сарича согласитчасö, и ашынас жö керасö свадьба. 
Гöтрасяс Иванок Маръя вылын, и сар сетас томмеслö джын сарствосö. Но эм кö 

джын сарство, дак мыйлö нылö тывкöртсö, шапка-невидимкасö, трубкасö да гумажниксö? 
Чапкасö нiйö горö — ась некинлö оз дöнзьы. 

А сэтчö сибалас кад пантасьны Иваноклö воннэскöт. Висьталас сiя эта йылiсь 
Маръялö, доддялас медбур тройка да мунас янсöтчан туйвежсö кошшыны. А лöсялас 
Иваноклö какраз сэтi мунны, кытiсь ягöднас кык корзинасö аддзис. Усяс тöдвылас 
Лизавета, и сылö жаль лоас мыжйöм нывкасö. И öктас Иванок сэтöр да кежöтас 
Лизаветалö. Сёяс вельмöм саревна сэтöрсö — öмидз кустыс юр вывсис усяс. 

Вот сарретлöн гажыс! 
Саревнаöс веськöтöм понда сетöны джын сарствосö — лок пö, Иванок, да ов 

миянкöт. Но Иванок и кывзыны нiйö оз понды, сэк жö мунас туйвеж дорö, панталас 
воннэсö да юалас нылiсь: 

— Но, аддзит шуднытö?  
Нем оз висьталö воннэс — токо ыш да ыш ловзисясö. Иванок сэк висьталас: 
— Ме аддзи. Локтö ме ордö — и тiянлö сетышта. Воннэс и мунасö Иваноккöт да сё 

пö сэтчин олöны. 

НЫВКАЭЗ ЙЫЛIСЬ КАСКИ 
 
Нывкаэз лöсьöтчасö пукавны. Босьтасö печканнэз, куделлез, чöрссэз, öтлаасясö да 

мунöны уличаöт деревня помö, кытöн пукалан керкуыс. Локтасö пустöй керку весьтöдз да 
нарошноись горöтласö: 

— Öй, пустöй керкуись нывка, лок миянкöт пукавны! Пустöй керкуись нывка, 
пукавны лок! 

Баитасö сiдз да и вунöтасö сiйö баснисö. 
Пукаласö, пукаласö, унаöн ни печкасö, и вöлись керкуö пырö ыджыт и ыджыт 

нывка. Бытшöм йöрнöс-дубаса, виль нинкöма. Печканыс тожö ыджыт — ас сьöртöттяс, и 
кудельсö сы бердö ыджытö домалöм. 

Некин сiйö оз тöд, кысь сэтшöмыс. 
Пырас юасьтöг, оз и шыась, порог дорись лабич вылö пуксяс. Виззьö-печкö, 

некытчö оз видзöт, некинкöт оз баит. 
Нывкаэс тожö öммезнысö тупкасö — шы не тöв пукалöны. 
Печкасö, печкасö сiдз, öтiк нывка смевсö лэдзас да и горöтчас: 
— Öддьöн тай перыта, нывка, печкан? Кытчö нö сiдз тэрмасян? 
Ыджыт нывка шуас: 
— Ме кудельöс печкышта да и тiянлiсь юрси коколоккезнытö мöда печкыштны — 

сiйöн и тэрмася. 
Нывкаэс повзясö да шы и шы сэсся оз сетö. Асьныс тэрмасьöны жö печкыны бы, а 

юраныс öтiк дума: «Мый нö лоас öнi? Мый лоас?» 
И петны оз лысьтö: ыджыт нывкаыс порог дорас пукалö, вермас чöрснас ли, 

печканнас ли кокыштны. 
Пукаласö, пукаласö, аддзöны: ыджыт нывкаыслöн кудельыс печкиссьö. А 

печкиссяс, дак эд нылö умöль лоас! Сэтчö смевжык нывкаыс и шуас бöра: 
— Эн жö сiдз тэрмась, нывка, эн одзав миянöс печкöмнат. 
Ыджыт нывка одззамоз висьталас: 
— Ме кудельöс печкышта да тiянлiсь юрси коколоккезнытö мöда печкыны. Сiйöн и 

тэрмася. 
Нывкаэс эшö öддьöнжык повзясö, но некин шы оз сет, а юраныс сё важ думаныс: 

«Мый нö лоас öнi? Мый лоас?» 
Смевжык нывкаыс думайтас, думайтас да казялас, мый керны: видзöтас öшынас да 

кыдз горöтас: 
— Ой, пустöй керкуыс сотчö! Пустöй керкуыс сотчö! Ыджыт нывкаыс чеччöвтас 

местасис, кватитас печкансö — да ыбöс сайö! 
Эта коста смевжык нывкаыс чапкас печкансö да керку ыбöссö чик-чок крючокалас. 

Сэсся молитва лыддяс, кресталас ыбöссö да лабичсö, кытöн чож печкисьыс печкис. 
Ыджыт нывка казялас, што сiйö бöбöтiсö, посöдзöт голь-голь ветлöтö, да пырны оз 

вермы. 
Голляс, голляс да ыбöс сайсяняс шуас пукалiссеслö: 
— Но, кужит овны, нывкаэз! Кöбы эд бöбöтö, ме тiянöс велöтi бы!  
Смев нывкаыс шуас сылö: 
— Кöр ог кужö: тэ öтнат, а мийö унаöсь. 
Ыджыт нывка мунас гортас, а пукалiссес сэтöн и оййöмась. 

БЫТ ЙЫЛIСЬ 
 

ИВАН ДА ПРОВ 
 
Оласö-вöласö кык вон — Иван да Пров. Öтiк деревняын оласö, да не öтмоза: Иван 

эмтöм, а Пров шуч эма. 
Локтас ар, усяс лым, а Иванлöн песыс öтiк жель абу. Колö бы вайны, да вывлат эд 

он ваяв. 
Ноко, шуö Иван, ветла Провыс ордö, поди и вöвсö сетлас, бöра эд кыдзкö вештiсям 

жö. Вон мый ыждаöсь сылöн шороммес, эд вартны жö пондас. Да и пондас медавны 
кинöскö вöрсö керны да ослядь кузяс кыскыны, а поди яйöн ковсяс Усоллёö лэдзчыны, 
бöра жö эд колас миян кодьыс сылö.  

Мунас Иван воныс дынö, баитö: 
— Дыр ов, Пров Степанович! Вöв бы ме тэнчит юала, песокö эд чаг абу, колö бы 

вайыштны. 
— Ммм, — мыкнитiс Пров. — Ог эд тöд, мый тэкöт керны. Аддзан, лым усис, 

подасö колö менам начкывлыны да яйнас Чердыньö ветлыны. Вот лок талун жö иньыткöт, 
отсалат начкисьнытö да сэсся кайлам яйнас Чердыньö, и вöвсö тэныт сетла. 

— Ладно, — горöтчис Иван да и мунiс гортас. 
Кык лун начкисисö Провлö, да эз ештö керны, мымда колiс — пороз кольччис 

начкывтöг. 
Куимöт лунас чеччас Иван дзирс пемытöн да и шуö иньыслö: 
— Мый жö, инька, эта вöтыс? Пöжöмыт тэ сёртниовöй парёнка, и ме öддьöн сiйö 

сёйи. 
Висьталiс Иванлö иньыс: 
— Эта бур вöтыс: сьöм одзын. Вот начкисят, кыскат яйсö, и сетас вонушкоыт гöрд 

сьöм. 
Пасьтасяс Иван да и бöра мунас Провлö уджавны. 
— Ноко, — шуö Пров, — мун гезнас домав порозсö. Каттям коккесö да и бучкам 

бок вылас. 
Пырас Иван гидъяс да пондас арканавны порозсö, а порозыс кыдз юрнас сёдас, гов 

мужык садьтöг стена бердас усяс. 
Джын лун нюжласяс сэтöн Иван, сэсся дровни додьöн гортас кыскасö да квать 

неделя гор вылын «парёнкасö» пöжас. 
Веськалас невна Иван да бöра воныс дынö: пестöг эд он ов, сiдз ни керку угöввесö 

лонтiсö. 
Пров сетас вöвсö воныслö, а сбруясö оз сет. Да и додьсö оз сет — аслат пö эм. 

Пуксяс Иван вöв вылö да и локтас гортас. Но ладно пö, уна я менам пес — сбруятöг вая: 
домала бöжнас додь ныр бердас, и кыскас вöлыс. 

Кералыштас Иван неыджыт додёк да и ваяс гортас. Пондас öтöрас ректыны, да 
иньыс тшöктас загонö пыртны. Осьтас Иван воротасö да ныкнитас вöлыслö, а воротаувт 
пöвсö вунöтас босьтны. Вöлыс кыдз дёрнитас, сiдз сылöн бöжыс и орас. 

Повзяс Иван — мый керны? Иньыс шуö: 
— Вот пемдас, дак тэ гусьöник вöвсö нуöт да йöрт Провыс картаö. 
Но, сiдз и керис эмтöм мужыкыт. 
Ашынас чеччас Пров, петас вöввес дынö, видзöтö: вöлыслöн бöжыс абу. Котöртас 

воныс ордö да ножö ыждавны! Мый, шуö, горё, вöвсö керин?! Эд вия ме тэнö, горёöс, и тэ 
понда суд оз ло! И давай Иванöс джоджöттяс кыскавны, чужъявны, тальны! А Иван 
керпитö, шы оз сет: мый шогмис, дак шогмис. 

Вартлiс, вартлiс Пров, мыдзис да мунiс гортас. 

Чулалiс неделя-мöд, и локтö Иван ордö Пров, висьталö: 
— Вай пасьтась, суд вылö мунам. 
Пасьталас Иван гуня, кöмалас нинкöммез да сьöрас босьтас джын ярушник нянь и 

петас воныскöт öтiк ыбöсын. Локтасö Пров ордö, а сылöн вöв доддя ни. 
— Но пуксьы, горыч, — лöгöн шуö Иванлö Пров. Пуксяс Иван, и нiя мунöны суд 

вылö. А Иваника пукалö гортас лабичын да горзö, причитайтö: 
— Эз аддзыв олансö этöн умокнас, кынмис-косьмис йöз удж вылын. Час судитасö 

батi век кежö али туй вылас виясö кытöнкö, и кольчча ме кай-пöтка öтiк борд вылам, и 
шондiыс сэсся оз понды шонтнытö менö. 

А Пров да Иван мунöны Чердыньö. Вöтас нiйö ой, пырасö керкуö, юасясö узьны. 
кöзяиныс Провыслö тöдса вöлöм, сiя тшöктас ассис роботниксö юскисьны, а Провсö пызан 
сайö пуксьöтас, страпня ваяс тыр шердын, вина гöрдö и чочкомö. А Иванöс кыдз оз и 
аддзö. Сёясö, пöтасö, кöзяйка дзимлялас пызан да шердынсö сёяннас градка вылö лэбтас. 
И водтöтасö Провсö гöбечö, Ивансö — ленивка вылö. Рад Иван: бурлаö водтöтöны, час пö 
ме сёроно страпнясö судзöта да пöттöдз сёя. 

Водасö да и быдöнныс онмöссясö. Сувтас Иван пидзöсчаннес вылö и давай 
кыссьыны шаньгаэс дынö. Локтас шердыныс дорöдз и пондас сёйны: öт кинас видзсьö, 
мöднас — босьталö сёянсö. Мыдзас киыс да мöднас мöдас градка бердас кутчисьны да 
шердын сорнас и усяс. А улын вöлöма зыбка кагаöн, и Иван ляпкöтас кагасö. 

Саймасö ай-мамыс, öзтасö би и джын ловсö Иванлiсь босьтасö — сiдз вартласö. 
Асывнас доддясясö и вöрзясö Чердыньö кык вöлöн — Ивансö кыкпöв мöдöны 

судитны. Лунтыр гöнитасö, бöра ой локтас, и судитчиссес пырасö узьны тöдса ордö: 
богаттёлöн тöдсаыс эд во весь туй! Пырасö да мыччалöны Иван вылö: эн лэдз пö этö 
горычсö керкуас, а йöрт гидйö, мед сэтчин узяс. И кывзас нылiсь кывнысö кöзяиныс да 
быль йöртас баляэзкöт. 

Кöдзыт узьны гидйын — зипунокöн тöвся ой мöдöтны. Кутас Иван шонтiсьны — 
баляэскöт вермасьны — да быдöннысö водтöтас, öтiкö ловйöн оз коль: сёроно пö кыкись 
он кув, а öтпырисьсö он орддьы. 

Ашынас петас кöзяиныс гидъяс — öтiк баля абу ловъя, — да Ивансö чуть ловйöн 
колясö — куим киöн öтдруг вартласö. И бöра чапкасö Иванöс додь вылö да кыскасö 
Чердыньö — öнi куим судöн ни судитны. Пукалö Иван да думайтö: «Горт сэсся меным не 
аддзывны». 

Вот и Чердыньö локтасö, вот и керку, кöдаын судыс, аддзасö. Иван шуö: лэдзлö 
менö öтöрасьны пö. Пров висьталö: ветлы пö, да мед чожжыка. Котöртас керку саяс Иван, 
аддзö: куйлö кирпич, босьтас сiйö да сюйыштас простöй кöшелёкас и локтас мöддэс дынö, 
шуö: 

— Но, пырамте да судитö. — И ачыс медодзас пырас да сэк жö судья дынöдз: 
— Ваше благороддё, судитö ме дор! — и мыччалö кöшелёксö: он пö кер ме сьöртi, 

дак то тэныт. Но сэтчö пырöны мöддэс, и судья шы оз сет, оз понды юасьны, мый да кыдз. 
Пондöтчас суд, и судья юалö: 
— Мый понда судитан бы тэ, Пров Степанович, вонтö? — Сiя босьтлiс менчим вöв 

и бöжнас домалöм додь ныр бердö да бöжсö орöтöм. 
 — А тэ Иваныслö, сетлiн сбруясö? 
— Эг сетлы. 
— Эн, дак ачыт виноват, — шуö судья. — Верман мунны. — И юалö мöдiкыслiсь: 

— А тэнат мый? 
— Миянö пырис Пров Степанович воннэс узьны. Ме Провсö вердi, а Ивансö эг. Сiя 

ойнас пондас сёян кошшыны и кага ляпкöтас. 
— О-о! — шуö судья. — Тэ ачыт виноват — мыля Ивансö эн верд. Верман мунны. 

— И куимöтыслiсь юалö: — Но, а тэнат мый? 
— Ме йöртi Ивансö баля гидйö узьны, а сiя баляэзöс ойнас вийлöма. Мед ны понда 

меным вештö. 

— Дак тэ мый — мортсö подаöн лыддян? — горöтчас судья. — Эта понда сылö нем 
оз ло, тэныт штрап сетам, мед одзлань эн издевайтчы отирыс вылын. Верман мунны 
мöддэс сьöрö. 

Иван кольччас öтнас, и судья шуö: 
— Ноко вай сьöмтö. 
— Кытшöм сьöм? 
— Кöшелёксит. 
Иван кыскас конувтсис кирпича кöшелёксö да шуас: 
— Аттьö тэныт, што судитiн правильнöя. А ежели бы мöднёж керин — этö юр 

бердат быдöс паздi бы, — мыччалас кирпичсö. 
Судья шай-пай лоас, а Иван бергöтчас да петас судсис. Пондас судья горöтлыны, 

стража корны, медбы Ивансö кутны, но сылöн и дукыс матын абу. 
Мунö Иван гортас — гажа, што сiдз петiс сылöн. Мунас, мунас — ойыс вöтас. 

Локтас деревняöдз, пырас öтiк керкуö, узьны корсяс. 
Кöзяиныс и шуö: 
— Пырин, дак и узь. Да висьтась, кысянь и кытчöдз мунан. 
— Чердыньсянь гортö муна, — шуö Иван. — Ме коми-пермяк, эмтöм мужык. 
Печка гурйöтö-лонтiсьö, сы вылын поклёбка пусьö, пызан вылын капуста да лук. 

Пуксьöтасö Иванöс пызан сайö, вердасö да юкталасö, одзлань юасьны пондасö. И 
висьтасяс Иван быдöс, мый сыкöт шогмис. 

— Керпит, Иван, эшö невна, — шуö кöзяиныс. — Локтас кад, быдöс энö 
виръюиссесö му вывсис öктасö, бутыльö сюясö да бура тупъяласö, и нiя сэтöн гуттэз моз 
век пондасö дзингыны. А часöт гортат эн мун — богаттёыс тэнö виясö. 

Но эд гортас Маръяыс тöждiсьö, сёроно колö ветлыны — и мунас иньыс дынö. 
Пырас гортас ойнас, а иньыс радся-рад, што Иван ловъя. И висьтасяс, кыдз Пров черöн 
вовлiс да повзьöтлiс: горт шöрас пö юрсö Иванлiсь босьта. 

— Эн тöждiсь, Маръя, — шуö Иван. — Вай тэч паськöмоккетö котомаö, да петам. 
Ме буржык места аддзи, мунам сэтчин овны. 

Маръя тэчас котомкаö паськöмок, босьтасö пуд етш идъя-зöръя сюок да ярушник 
нянь и мунасö. А мисеч-мöд бöртi Гыркöс юок дорö лэбтiсяс керку. Час сэтöн деревня 
сулалö — Мара-Ивановка шусьö. 

 

ПЕТРА-САР, САВДАТ ДА РОЗБОЙНИККЕЗ 
 
 Кыдзкö мунöма Петра-сар вöравны да öшöма. Кошшас, кошшас туйсö — оз аддзы. 

Мый сэтöн керны? Кольччыны узьны вöрас — кынман: спича сьöрас абу, би он кер. 
(Истöггес одзжык донаöсь вöлöмась, сьöраныс етша новйöтлöмась.) 

Пуксяс кöз увтö да и тöждiсьö. Сэтчö савдат мунö. Петра-сар сылö паныт: сiдз и 
сiдз, шуö, öши пö, отсав, служба, гортö петны — пишальöс сы понда сета.  

Савдат шуö: менам пö эм шашка, и пишальыт меным оз ков. Токо пö мый пондам 
керны, ме пö тожö ог тöд туйсö. Да и сiйö оз тöд, што сы одзын государ. 

Казяласö вöрсис биок, Петра-сар шуö: 
— Мунам сэтчин, юасям. 
— А кыдз розбойниккез, — повзьöтлö савдат, — сэки мый? 
— Сэк ог мунö, — шуö Петра-сар. — Эшö виясö. А савдат: 
— Эн пов, тэ вон кытшöм здоровöй! Да и ме не полiсь. А поди и бур отир сэтöн 

олöны. 
Мунöны биок дынас, кылöны: паныт морттэз локтöны. Ноко пö нарошноись 

дзебсисьламö. Каясö ыджыт кöз вылö, видзöтöны да кывзiсьöны. А мöддэт и былись 
розбойниккез вöлöмась Мунöны и баитöны, кыдз боярасö пондасö куштыны. 

«Ась куштöны», — думайтö государ, — а мийö видзöтамö, мый нылöн керкуаныс». 

Саясясö розбойниккес, Петра-сар да савдат кöз вывсис лэдзчасö, кыссьöны биок 
дынас. Сибöтчасö, видзöтö ны: керкуыс ыджыт, öшынокыс — учöтик, пытшкас би сотчö 
Пырасö керкуас, а ны вылö старука кинитчас. савдат кочкас сiйö да сарайö чапкас. 

Пырасö мöдiк жырö — том инька ны вылö уськöтчас. савдат вачкас сiйö да сарайö 
чапкас. 

Осьтöны куимöт жыр — ны вылö нывка чеччöвтас да кок йывсис государсö 
пöрöтас, а савдат кольмöтас нывкасö да сарайö чапкас. 

Мунасö комö — сэтчин уна зарни. Видзöтасö джоджулö — морт юррез поленич. 
«Но, — думайтö государ, — не петны кö часöт вöрсис, юррезнымöс этчö жö 

тэчасö». И шуö савдатыслö: 
— Пышшам-ко эстiсь, служба, а то шышшес локтасö да юррезнымöс кераласö. 
— Эн пов, — шуö савдат, — ме не сэтшöмö аддзылi, да сё ловъя. Кер ме моз, и 

юрыт дзонь лоас, и зарниыс тэныт дöнзяс. 
Токо висьталас этадз — йирка-ёрка розбойниккес пырöны. Савдат кинитчас 

посöдзö, государ — сы сьöрö. Каясö сарайö да тыртасö кочкöм инькаэсö. 
Розбойниккес пырасö керкуас, аддзöны: нывкаэс абу, и давай кошшыны нiйö, 

кытсавны. Петас öтiк розбойник öтöрö, сарайö кайö. савдат шашканас — рраз, и юрыс абу 
розбойникыслöн. Кыскасö вийöмсö бокö, тыртасö идзасöн. 

Мöдiк керкусис петö и тожö кайö сараяс. савдат шашканас — рраз, и юрыс 
розбойникыслöн тшакыльöн тарöвтчас. Токо ештасö этö дзебны, а сэтчö ачыс атаманыс 
сараяс кайö. Савдат шашканас — рраз, и атаманлöн юрыс улö тарöвтчас. 

— Тэ молодеч, — шуö Петра-сар. — Кыдз бертам гортö, ме висьтала государыслö, 
ась сiя тэнö зарниöн наградитас. 

— Меным нем оз ков. Да и государыс, шуöны, савдат кодь жö волькыт — нем 
сылiсь босьтны. А öнi вай мунам чожжыка татiсь. 

Розбойниккеслöн öтiк вöв вöлöма. Петра-сар шуö: 
— Ноко пуксям вöв вылас кыкöн да мунам. Ме эшö зарни босьтi, пригодитчас 

подикось. 
Пуксяс Петра-сар вöлыс вылö, а сiя сы увтын куснясьö. савдат и шуö: 
— Ме ог пуксьы, ме тэ бöрсянь подöн муна. 
Мунасö, мунасö, тöдса туй вылö петасö, и савдат шуö: 
— Ме веськыта нюрöт муна, а тэ вöвнат туй кузяс гöгöрт. 
— Ладно. Токо кыдз одзжык локтан деревняас, дорись керкуас пыр да менö 

виччись. 
Тюкйö савдат, нятьсö войö, а государ вöв вылын гöнитö. И локтас Петра-сар 

одзжык да тшöктас буржык юан-сёян лöсьöтны. Чожа мыйись и савдат пырас. Государ 
порог дорын панталö сiйö и горничаö нуöтö да кыдз колö потшшуйтö. Сёяс, юас савдат, 
мымда вермас, аттьö висьталас да лöсьöтчас мунны. 

А Петра-сар шуö: 
— Этö зарнисö тэныт. А кöда вöрас кольччис — государлö сетам. Сылö уна сьöм 

колö, а то сiя савдат кодь волькыт. Бояраыс оз сетö сылö сьöмсö. 
Савдат аттьö висьталас, босьтас золотушка-мöд да и мунас, кытчö сылö колö. 
Ашынас Петра-сар розбойнöй зарнисö быдса обоз дворечас ваяс. И прикажитас. 
— Вайöтны ме дын савдатöс, кöда ойнас вöрö ветлiс! 
Кылас эта йылiсь савдат, думайтö: «Овсис оланö — юасьтöг эд ветлi, пышшылi! 

Но, мый лоас, сiя и ло!» 
Иньдöтчас савдат дворечö, аслас кикокыс дрöжитö. Панталö сiйö Петра-сар, юалö: 
— Кытшöм орден тэныт, служба, сетны?  
Савдат малодело садясяс ни да и шуö: — А кытшöм не жалко.  
Петра-сар чöвтас морос вывсис меддона орден и сетас сiйö савдатлö. 

ОЗЫР ЖÖНИК САЙЫН 
 
 Вöлöмась куим сой. Кöр быдмöмась, быдöннысö жöниккезлö сетöмась: öтсö — 

матö, мöдсö — ылöжык, а куимöтсö, медбасöксö, дыр гортас видзöмась, сё озыржык 
жöник виччисьöмась и вöлись медылö, тöдтöм сайö сетöмась. 

Вот жöник ордын чулöтöмась свадьба, нывкалiсь ай-мамсö гортаныс иньдöтöмась и 
томмесö водтöтöмась чуланö. 

Токо водöмась нiя, абу на и онмöссьöмась, а сэтчö чулан саяс шум лэбöм: 
вайöтöмась кытшöмкö нывкаöс, и сiя чижъялö-горзö, лöньсьыны оз вермы, а 
свадьбовшана сералöны. Горзiсь нывкасö йöртöмась чомö. Сiя горзöм, горзöм и сэк жö 
дугдöм, бытьтö öмсö тупкалöмась. 

Ичмонька юалöма жöникыслiсь: 
— Эта мый сэтшöмыс чомъяс керсьö? Жöникыс висьталöма: 
— Эн юась менчим, узь! 
Сэсся ичмонька дугдöма юасьны, сiдз и чулöтöма ойсö. 
Ашынас том гозъя чеччöмась, пырöмась керкуö. Нылö яяшыд вайöмась сёйны. 

Ичмонька паньыштас шыдсö — паняс морт юрси шедас. Мöдпырся паньыштас — морт 
гыж шедас. Куимöтпырся паньыштас — морт чунь шедас. И сэк юалöма жöникыслiсь: 

— Эта кытiсь?  
Жöникыс висьталöма: 
— Эн юась менчим, сёй! А кытшöм ни сэтöн сёйöм? 
Свадьбовшана чисто кодöсь, кин пö йöктö, кин горöтлö, кин туплясьö. Ичмонькалö 

эта абу гленитчöм, сiя мöдöма пышшыны и шуöма жöникыслö: 
— Ме бы öтöрö петала, лэдзлы менö... 
— Но, петалам инö, — висьталöм жöникыс и ачыс иньсö петкöтöма. 
Посöдзöт мунiкö ичмонька казялöм небурика оссьöм ыбöс и видзöтöма ыбöс саяс: 

сэтчин пö морт тушаэз öшалöны. И сэк вежöртас, мыля ойнас нывкаыс öддьöн горзöма и 
сiдз перыта лöньсьöма: сiйö начкылöмась. 

Дзаръясьöма-керöма ичмонька, кыдз бы эта керкуись пышшыны, да ыбöс и ворота 
ёна игналöма, а жöникыс дынсис некытчö абу ветлöма. И ковсьöма бöра керкуö пырны — 
мортсёйиссес коласö. 

Свадьбовшана пируйтöмась, а ичмонька токо сы йылiсь и думайтöма, кыдз жöник 
дынiсь мездöтчыны. Вот сiя луннас бöра пондöм корсьыны жöникыслiсь: 

— Менам юрö öддьöн висьö, лэдзлы менö öтöрö ветлöтыштны. 
Жöникыс бöра абу лэдзöма: 
— Эн корсьы менчим, пукав керкуас! 
Рытнас том гозъясö свадьбовшана йöртöмась чуланö, а асьныс пондöмась пурттэз 

тöчитны, бöра лöсьöтчöны кинöскö начкывны. Ичмонька токо сы йылiсь и думайтö, што 
вот-вот пырасö чуланас да и петкöтасö сiйö. И висьталö жöникыслö: 

— Ме бы öтöрö петала. 
А жöникыс сё ассис модьö: 
— Эн корсьы менчим, керпит! 
— Дак ог ни вермы! Петавны колö! 
— Кытчö петан — ми замок сайын! 
А ичмонькаыс абу дугдöма корсьыны: 
— Тэ менö öшынокöттяс лэдз. Ме öтöрася да бöр пыра. 
— Öддьöн вылын öшыныс. 
— А тэ гезöн лэдз. 
Жöникыс согласитчöма да сiдз и керöма: аддзöма чулансис гез, кöрталöма сы бердö 

иньсö да и лэдзöма öшынöттяс. А инькаыс гезсö пöрччалöма да угöв бердö кышалöма и 
пышшöма. Жöникыс трекнитас пö гезсö — оз мезмы, и думайтö, што ичмонькаыс керö 

сiйö делосö, мыйла петiс. Сiдз размöд трекнитöма, сэсся виччисьöм, виччисьöм да 
кыскöма гезсö чомъяс, а инькаыс абу. 

Но мый пö öнi керны? Кыдзкö эд колö правдайтчыны пö свадьбовшанаыс одзын, 
пондасö кö юавны иньсö. Думайтöм-керöм да öшынсö пöдналöм и стеклосö нарошно 
жугдöм, а гезсö дзебöм, ачыс кровать вылö водöм и бытьтö узьö. Сы дынö 
свадьбовшанаыс локтöмась, быдöнныс пурттэзöн. И пондöмась пö юасьны: 

— Кытöн инькаыт, жöник? А жöник висьталö пö: 
— Ог тöд, ог тöд. Ме крепыта узи да эг кыв, кöр боксим чеччöма. Поди тiйö нуöтiт 

ни да? 
Свадьбовшана видзöтöмась öшынсö — жугдöм, и вежöртöмась, што эта уджыс 

ичмонькалöн. Сэтчö öддьöн и лöгасьöмась да давай следдэсö кошшыны, туйсö нюкайтны, 
медбы тöдны, кöдöрö котöртiс пышшисьыс. Нюкайтöмась, нюкайтöмась и дукыс сьöртi 
аддзöмась ичмоньыслiсь туйсö. Эта туйыс вайöтöма свадьбовшанасö ичмонькаыс гортöдз. 
Но ичмоньыт не бöбöв гортас пукавны — кытчöкö дзебсисьöма. Свадьбовшана 
кошшöмась, кошшöмась да сiдз и абу аддзöмась. 

Кöр мортсёйиссес мунасö, шудтöм ичмонь гортас бертöма да одзлань овны 
пондöма. И часöт олö. 

 

МОРТСЁЙИСЬ ИНЬ 
 
Деревняын оласö-вöласö гед да баб. Нылöн вöлас нучатка. 
Гед да баб мунасö вотяккезö босьтасьны, а нывкасö гортö колясö — дозирайтчыны. 

Сiя вердас пода, джодж чышкас, бекöрпань миськалас да лунтыр печкö. Рытнас подалö 
турун сеталас, печка лонтас да бöра печкыны кутчас — одзжык эд нывкаэс весь эз пукалö. 
Да эд сартас дорын печкö, не лампа дорын. Печкиссяс кудельыс, нывка лöсьöтчö узьны. 
Сэтчö тай кинкö пондас ыбöсö ёркöтчыны. Нывка юалö: 

— Кин локтö? 
Ыбöс сайсянь инь корсьö: 
— Ме старука, кортöн ветлöта. Лэдз менö чожжык керкуат, а то посöдзат кынма. 
Эта тöлöн вöлöма, öтöрас öддьöн кöдзыт. Нывка жалейтас старукасö, лэдзас сiйö 

керкуö. Сэсся виль сартас öзтас, видзöтö: сiя не старука локтöма — том инька. Ачыс не 
сэтшöм ыджыт, но ён, паськыт рожаа, ыджыт сина, пиньöла öма. 

Инька пырас, шонтiсьыштас печка дынас да пурт кыскас и зудъялö сiйö. Нывка 
повзяс, юалö: 

— Тэ мыйлö пуртсö зудъялан? Инька серöмтчас да шуас: 
— Яй керны. 
— Кытшöм яй? 
— Чöскытö. 
— Кытöн керны? 
— Татöн. Тэнö мöда начкывны. 
Нывка кыскас пешасис сартассö да ваас тунгас. Керкуас лоас пемыт. Мортсёйись 

горöтлö: 
— Öзты бисö! Ме нем тэнö ог кер! 
Ачыс нывкаыс дынö гусясьöмöн локтö, кутны сiйö мöдö. А нывка пась кватитас да 

öтöрö. Мортсёйисьыс — сы сьöрö. 
Кытчö нывкаытлö дзебсисьны? 
Каяс сiя сарайö, а мортсёйись — сы сьöрö. 
Сарайыс вылын вöлöма, поспуыс — увъя пу. 
Мортсёйисьыс вылына ни каяс да кышасяс подувнас ув бердö. Мездöтчö бы, но оз 

вермы, и кутчас увсö пуртнас керавны. Эта коста нывка пöрöтас поспусö, и мортсёйись 
поспу увтö сюрас да токо ойнитас, сэсся пик оз кер. 

Чожа гед да баб локтасö, а мортсёйись инь кынмöма ни, но пуртсö кисис абу 
лэдзöма. 

 

БОБОЛЬ 
 
Кытшöмкö мужык велалöм йöз иннез дынö ветлöтны. Кöда иньлöн мужыкыс мунас 

кытчöкö, сы ордö и котöртö. А одзжык эд мужыккес Усоллёöдз али ылöдзжык ветлöтiсö, 
дырöн. А гуляйтiсь мужык озыр, бадзоритны оз мун. Локтас инька ордö и сёроно кыдзкö 
сiйö леститас. 

Эта йылiсь мужыккес кыласö и шуасö велöтны вельмöмсö. 
Вот мужыккез дыр кежö мунасö куреньö. Оласö сэтчин лун-мöд да öтiкöс гортаныс 

иньдöтасö. 
Локтас сiя гортас сёр рытöн, кывзiсяс озыр мужык öшын одзын — иньыс öтнас 

пукалö да печкö. «Ака, мужыкыс гуляйтö!» 
Мунас суседас, öтка инь ордö, — инька öтнас печкö. «Ака, эстöн абу жö». 
Мунас гортас — богатинаыс сэтöн! Какраз сёйöны. Мужык сят-сят керас öшынас, 

иньыс юалö: 
— Кин нö сэтчин? 
— Кöзяиныт. 
— Ой, ме чöвтчи ни, час пасьтася да осьта. 
Ачыс дружоксö джоджулö дзебö, пызан вылiсь бур сёянсö бокö вешталö. Керас, 

мый колö, да вöлись осьтас ыбöссö. 
— Лöсьöт сёйны, инька. 
— Ой, немöн и вердны, нем эг пу да. Мужык шуö: 
— Сунилабичат тай эм мыйкö, вай. 
Инька вердас дружокыс мульöсöн, а мужык юны корö. 
— Ой, немöн и юктавны эд, öтiк ва эм. 
— Сёрдас шоныт ырöш тай сильгö, вай. 
Инька юкталас мужыксö шоныт ырöшöн, а мужык тшöктö кузь мешöк пыртны. 

Мöдыс и пыртас мешöксö, сетас мужыкыслö. А мужыкыс гормöччан босьтас, джоджувсö 
осьтас и шуö иньыслö: 

— Кыла, сьöд боболь сэтчин эм. Колö вашöтны. Висьтав, мед петö. 
Инька кытсалö: 
— Сьöд боболь, пет джоджувсис да миян вылö эн и видзöт — öтöрас котöрт! 
Дружокыс юр вылас чуман кышалас да петас джоджувсис, но öтöрас оз ешты 

чепöссьыны: кöзяиныс сiйö кутас, сы юр вылö мешöксö пасьтöтас, киэс понда осьтаэз 
керас, сэтчö гормöччансö сюйыштас, а гормöччан бердас киэсö паськöтöмöн кöрталас. 

Бур пöлöкала петiс! Не юр, не кок оз тöдчы. 
— Öнi мун шупайтчы! 
Озыр мужык гортас котöртас, кыдзкö павкöтчас ыбöсас. 
Иньыс петас, а сiя бобгö: 
— Бо-бо-бо! 
Иньыс повзяс да пöднасяс, оз лэдз пöлöкалатö. И каяс гормöччана мужык гуна 

вылö, идзас стопаын ойсö чулöтас. 
Асывнас öтiк инька идзасла локтас, и мужыкыс петас стопасис. Инька казялас сiйö, 

бура повзяс и идзастöг гортас котöртас. 
Старик кайöма идзасла, а мешöка мужык кыдзкö караулитас сiйö да простöй додяс 

уськöтчас и бобгö: 
— Бо-бо-бо! Бобо! 
Повзяс старикыс, гужиэсö мездöтас, вöв вылö пуксяс да гортö лэбзяс. 

Висьталасö поплö, што гуна дорын боболь повзьöтчö. Поп чукöртас смевжык 
отирсö да ныкöт каяс. Мужык-пöлöкала ветлöтö да бобгö: 

— Бо-бо-бо! Бо-бо-бо! 
Поп крестöн öвтчö да боболь дынö сибöтчö. А сiя рытся сёйöм бöрас вешъянас 

тэчöма. Отирыс шуöны: 
— Эта ачыс бесыс, батюшко. Эн сибöт матö! А поп шуö: 
— Эта абу бес — дукыс мортлöн. 
 

ГРЕК ШЕДТIССЕЗ 
 
Локтö гортас савдат. Вот сiя öтiк деревняын пырас дöва ордö. Дöва сiйö вердас, 

юкталас да шоччисьны лэдзас. Узяс, узяс савдат да и дöваыс дынö кыссьыны пондас. Сiдз 
и этадз сибалö бы, да инькаыс асьсö строгöя видзö: 

— Эн и думайт сэтшöмсö — нем оз пет! 
Дöва пондас ырöш сысъявны да чунькытшсö чöвтас и пуктас джадж вылö. Савдат 

аддзылас этö да гусялас чунькытшсö. Кватитчас инька! — да и шуö: 
— Тэ эд ыжмалiн, савдат? 
— А кин нö сэсся? Ме. 
— Сет öнi жö чунькытшсö! 
— Бокат лэдзан, дак сета. Чунькытшыс дона вöлöма, вот инька и шуö: 
— Перво попыслiсь юала, мый сiя эта вылö висьталас. Инька юалас попыслiсь: 
— Батюшко, позьö я талун дöвалö грешитыштны? Поп шуас: 
— Талун позьö, токо перво ме вовла. Инька шуас поплö: 
— Перво протопопыслiсь юала, позьö я тэкöт, да вöлись висьтала. 
Юалас инька протопоплiсь, а сiя шуас: 
— Талун позьö, токо попысся одзжык ме вовла. «Мый тэ ныкöт пондан керны? — 

думайтö инька. — Но, ладно, видзöтам сэтчин...» 
И керас сiдз: поплö час бöртi дöва ордö локны, протопоплö — кык час бöртi, а 

савдатлö висьталас: 
— Попыс эз панöвт, токо, шуö, луннас эн грешит. Тэ öнi ветлöтышт кытöнкö, а 

рытъявнас локтан миянö. 
— Сiдз и керам, — шуас савдат да мунас гуляйтны. Вот лоас кад, и поп дöва ордö 

мунас. 
Дöва самовар бы сувтöтö, а ваыс пö кайöттöм. Виччись, шуö, батюшко, вала 

котрася — кадсö нарошно каттьö. 
Ветлас ваысла, а сэтчö протопопыс нырсö мыччö ни — тожö оз пукöт гортас. 
Инька повзьöмöн юöртö: 
— Батюшко, батюшко, протопопыс миянö локтö. Мый пондам керны? 
Поп сiдзжö повзяс да шуö: 
— Кытчöкö сайöвт менö! 
Инькалöн паськöм видзан коробъяэс чуланын пустойöсь, сiя дзебас попсö öтiкас, 

замокöн игналас. 
Локтас протопоп, ветлöтыштлö да тырппесö нюлö. А кöзяйка и сылö висьталö: 
— Счас самовар пизьöтам да чай юыштам. Токо öшмöс дорöдз котрася, виль ва вая. 
— Чайсö мöдöтчид юам. 
— Сiдз оз лöсяв, батюшко. 
— Но, ветлы инö. 
Токо ваяс васö инькаыт — савдат локтö. Бытьтö повзяс кöзяйкаыс да и шуö: 
— Батюшко, батюшко, миянö савдат локтö! Мый пондамö керны? 
— Дзеб кытчöкö менö. Да савдатсö дыр эн видз. Инька сюйыштас протопопсö 

мöдiк коробъяö, замокалас сiйö, ачыс керкуас котöртас. 

Савдат каяс посöдзö и чуланiсь кылас кытшöмкö шыэз. (А мый оз кыв, кöр 
коробъяас, дзик гробын, поппес куйлöны!) 

Пырас савдат керкуас да и шуö: 
— Чуланат, тыдалö, заптöм яй эм, и кань бöбалö. 
— А мед бöбалö, каньыс унасö оз сёй. 
— Кöть мымда, а оз ков лэдзны, — шуö савдат. — Муна вашöта. 
Инька быднёж пондылас савдатсö видзны, медбы эз пет чуланас, а савдат сёроно 

петас. Пырас чуланас и вежöртас, што коробъяын кинкö вöрöтчö умöлика. Бертас керкуас 
да кöзяйкаыслö сы йылiсь висьталас. Кöзяйка пыксяс-керас жö бы, да савдат сёроно сiйö 
чуланас петкöтас да осьтас коробъясö — сэтöн кулöм морт! Мöдсö осьтас — бöра кулöм 
морт! 

И попыс, и протопопыс пöдöмась. 
Лöгасяс савдат, ыксö: 
— Тэ мортвийись, тэнö судитны колö! 
Мöдыс öлö савдатсö: 
— Эн ыксы, сэтöн и тэ виноват. Кöбы эн гусяв чунькытшöс, этатшöмыс эз бы и пет. 
Сэтчö керку одзас вöлöн локтасö. Этö купеч вöзйö товар. Видзöтасö — кык коробъя 

сылöн. Дöва купечыслö шуö: 
— Миян тожö бур товар эм и тожö кык коробъяын. Вай баш на баш вежсям — 

видзöтны ог пондö. 
Купеч мыйкö думайтас жö да горöтчас: — Вежсям. И бöр ог пондö керсьыны. 
Вежсясö, и купеч вашöтас вöвсö одзлань. 
Савдат да дöва осьтасö öт коробъясö — сэтöн ыджыт из куйлö. Осьтасö мöдсö — 

пессэзöн тыртöм. 
Купеч мунöв-керас да видзöтас öт коробъясис — сэтöн морт шой! Видзöтас мöдсис 

— мöдiк морт шой! 
То тай кыдз бöбöтчынытö! 
Бöр бертны купеч оз лысьт — эд ачыс савдат-дöвася абу буржык! 
Пöдналас коробъяэсö, кежöтас вöр коласö да чапкас. 
А савдат эта бöрсянь и чайсö оз понды юны — недолыт сьöлöм вылас. Да и кадыс, 

видзöт, сылöн бырсьö: чожжык гортö колö ветлыны да бöр казармаас бертны — сетас 
дöваыслö чунькытшсö да мунас одзлань аслас туй кузя. 

 

ЯНЬКИ, ПАНЬКИ ДА ВАНЬКИ 
 

Оласö куим вон, эшö учöтöсь, — Яньки, Паньки да Ваньки. Айныс абу, мамныс 
абу, сёйнытö нем. Кысь сёянсö вайны? Пу он йир, мыйкö колö курччавны небытжыкö. 

И мунасö гусясьны йöз сёртни ямаö — пöжалам да пöжам пö сёртнисö. Босьтасö 
ведраэз, локтасö яма дынас. А вöлöма тулыс ни, яма öмыс осьта. 

Яньки да Паньки иньдöтасö Ванькиöс пытшкас: 
— Пыр да чапкав сёртнисö, а мийö пондамö ведраэзö тэчны. 
Ваньки пырас ямаö, чапкалö сёртниэсö да висьтавлö: 
— Эта ыджытжык — пöжавны, эта учöтжык — пöжны. Чапкалас, чапкалас да öтiк 

сёртниöн ведра кузя инмас — трин-бран-н! 
Кöзяин-кöзяйка саймасö, яма дынö котöртасö. Яньки да Паньки ештасö пышшыны, 

а Ваньки шедас. Оз ешты ямасис петны. 
— Мыля гусясян? 
— Кынöм сималö. 
— Но, вердам инö, некöр он вунöт! 
Кулясö да кулясö боккесö шатьöн, ведрасö мырддясö да бöрпонас брынгасö — мун 

пö да сэсся татчö эн вовлы! 

Локтас Ваньки гортас, воннэс сiйö бурöтасö да бöра гусясьны нуöтöны. Ваньки эз и 
мун ни бы сэсся, да эд кынöмыс сималö! 

Мунасö кольттез гусявны. 
Яньки да Паньки гид öшын увтын сулалöны, а Ваньки пытшксяняс кольттесö 

мыччалö да висьтавлö: 
— Эта ыджыт — пöжавны, эта учöт — пуны. Кöзяин-кöзяйка кыласö гусясиссесö 

да петасö. Ыджытжык воннэс пышшасö, а Ваньки шедас. 
— Мыля гусясян? 
— Кынöм сималö. 
— Но, вердам инö — некöр он вунöт! 
Кулясö да кулясö боккесö да брынгасö бöрпонас. 
Локтас Ваньки гортас, воннэс сiйö бурöтасö да иньдöтасö пес гусявны — кольттесö 

эд колö пуны. 
Деревняын Ванькилö бура ни павкис, и сiя сэсся каяс вöр керасö. Босьтас пес краж 

и локтö гортас. А сылö паныт — отир. 
«Ок тэ! Шеда кö, дак эд бöра кулясö-волясö!» — повзьöтас асьсö Ваньки да каяс 

кöз вылö и пессö сьöрас кайöтас. 
Пукалö, зэгсьö полöмсяняс. А отирыс сiя кöз дынö локтасö да пуксясö. Пукалöны 

да мыйкö янсöтöны. 
— Этö меным, этö рочлö, этö вотяклö... Этö вотяклö, этö рочлö, этö меным... 
Ваньки тöдö бы, киннэз нiя и мый янсöтöны. Кывзас, кывзас да вöджжасьны пондас 

и нильдас улö. Гуж лэдзчисяс, и кражыс кöдöкö дойдас. 
Отирыс чеччöвтасö да дзизъяласö дзибъяинас. 
Ваньки пышшыны жö пондас, но кытчöкö чужйисяс да усяс. 
«Мый сэтöн сэтшöмыс?» — думайтö Ваньки. Пешлас — мешöк, а мешöкас сьöм. 

«Вон мый янсöтöмась! Дак эд нiя воррез!» 
И босьтас Ваньки мешöксö да гортас вотьыштас — кок увтсис муыс лэбзьö! И 

песыс йылiсь вунöтас. 
Сiя лунсянь воннэс дугдöмась тшыгъявны. 
 

МЫВКЫДА ВОННЭЗ ДА БÖБ ИВАН 
 
Пöрись гозъялöн вöлöмась куим зон: кыкыс — морттэз, а куимöтыс — Бöб Иван. 
Пöрись гозъя нем ни оз вермö керны, а зоннэс учöтöлöсь, вот и лэдзчисяс 

кöзяйствоныс. Но овнытö кыдзкö эд колö, вот и кык вон пондасö мунны бурлачитны — 
геньгаок мöдасö шедтыны. 

Лöсьöтчöны воннэс, и бöбöв корсьö: 
— И менö сьöраныт босьтö. 
А воннэс сiйö озö бы нуöтö — мый пö сыись прокыс? Бöб Иван сёроно няргö: 
— И ме муна! И ме! 
Сэк воннэс решитасö гусьöн пышшыны. Рытсянь котомаö нянь тэчасö, а котомаэсö 

сюясö идзасö, медбы асывнас керкуын не кыскасьны-тэчсьыны. 
А Иваныт кытöнкö бöбöв, а сэтöн вежöра вöлöма: караулитас воннэсö, кытчö 

котомаэсö сюясö, ойнас öтсис няньсö ректас да сэтчö ачыс пырас. 
Воннэс чеччасö одз и одз да пондасö пышшыны бöбöлыс шогъя. Гусьöник котомаэз 

кватайтасö да котöртöны мый вын, медбы югытöдззас горт дынiсь ылöжык мунны. Бöб 
Иван котомаын пукалö да сералыштлö: «Котöртö, котöртö — чожжык сьöм пондам 
шедтыны!» 

Вот ылöкодь ни воннэс мунасö и кылöны Бöб Иванлiсь голос: 
— Воннэзö, воннэзö, эдö кольö! Воннэзö, воннэзö, эдö кольö! 
Воннэс шуöны: 

— А мый, Бöб Иваныс вöтчö эд, вöтчö! Кытчö öнi сiйö воштамö, вöтас кö? — и эшö 
öддьöнжык тэрмасьöны. 

Бöб Иван пукалö да сералыштлö: «Котöртö, котöртö, чожжык сьöм пондам 
шедтыны!» 

Чöлас-керас Бöб Иван да бöра небурика горöтö: 
— Воннэзö, воннэзö, эдö кольö! Воннэзö, воннэзö, эдö кольö! 
Воннэс шуöны: 
— Вöтны тай мöдö бöбöлыс! Вай дзебсисямö кытчöкö. 
А мунöмась вöрöт, и пырасö увъяжык кöз увтö, лапъя коласас. Кывзiсясö — бöбöв 

оз кыв, и пондасö сёйны, öт воныс пöрччалас котомасö — сылöн нянь. Мöд воныс 
пöрччалас — сэтöн Бöб Иван пукалö да сералö: 

— А мый, воннэзö, пышшит ме дынiсь? Воннэс видöны сiйö: 
— Кытчö öнi мийö тэнö воштамö? Тэ эд нем он куж керны, токо нянь сёйны кужан. 
Бöб Иван кыдз видзöтас туйланяс — сiя тай мужыккез локтöны и шуö: 
— Воннэзö, воннэзö, эна киннэз нö миян дынö сибöтчöны? 
Повзясö воннэс: этö пö розбойниккез, натьтö! — да каясö кöз вылас и сьöраныс Бöб 

Ивансö лэбтасö. 
Мужыккес локтасö да кöз увтас кучик паськöтасö, а кучик вылас — сьöм тыр! 

Розбойниккез и вöлöмась нiя! 
Куим вон кöз вылын кулöм не ловъя пукалöны да видзöтöны улö, мый сэтчин лоас. 

А розбойниккес чеглаласö лапъя уввесö да кöз увтас би керасö и пондасö каша пуны. 
Пукалöны куим вон, дзик немöйöсь, виччисьöны, кöр розбойниккес мунасö. 
Бöб Иван сёйöм бöрас уна ва польдас-юас, и гадьыс öддьöнöв тырас. Вот сiя и 

шушкö: 
— Ме öтöрася бы. Воннэс видчöны: 
— Чöв, бöбöв! Розбойниккес кыласö, дак мый миянöс эстöн керасö? 
Розбойниккезлöн каша пусяс, нiя пондасö сёйны, öтiк шуö: 
— Виок бы этчö! 
Бöб Иван ректас польдöм гадьсö да мымдакö и кашаас инмас. Розбойниккес сэтчö и 

шуасö: 
— Видзöт, еныс миянлö ви лэдзö! 
Асьныс кашасö лэбтöны-панялöны да ошкöны. 
Мывкыда воннэс радуйтчöны: часöт розбойниккезлöн сёйсяс кашаныс, и нiя 

мунасö. Но Бöб Иванлöн мöдiк беда лоас: унаöв сёйис да кынöмсö зэлöтö. Сiя и шуö бöра: 
— Ме öтöрася бы. Воннэс видчöны: 
— Чöв, бöбöв! Невнасö кыдзкö керпит ни! 
Но Бöб Иван оз ни вермы керпитны да кöз вылiсь ризь-вазь, ризь-вазь пондас 

лэдзчыны. 
Розбойниккес повзясö да пондасö пышшыны — озö вежöртö, мый сiдз риззьö-

ваззьö. Токо öтiк кольччас да сё кашасö лопкö. 
Бöб Иван лэдзчас да и шуö сылö: 
— Вонö, вонö, кыв вылат — гöн! 
Розбойникыс кыдз кыскыштас кывсö, Бöб Иван рраз орöтас кыв йывсö. Мöдытлö 

зубыт, сiя «ла-ла-ла» пондас керны! 
Мöд розбойниккес кыласö этö да эшö öддьöнжык котöртöны. Ны сьöрö и йывтöм 

кылаыс уськöтчас да «ла-ла-ла-ла»-нас одзиссесö вашöтö. 
Сiдз и пышшасö розбойниккес, кöз увтас кучиктыр сьöм колясö. 
Кык вон лэдзчасö му вылö, этö сьöмсö босьтасö да бертасö гортаныс. Вот сiдз и 

бурлачитасö, сiдз и сьöм шедтасö — сэсся некытчö оз мунö. 
Кöбы не Бöб Иван, воннэзлöн некытшöм сьöм эз вöв бы. 
 



 187 

БÖБ ЗОНПИЯН 
 
Озыр мужык медалас зонпиянöс срокö. Рöдитчас зонпиян куим год кежö, эта понда 

сто руб корас. Эшö — мед сiйö некöр эз видö: кыдз видасö — мунас ны дынiсь, а 
медасьöм донсö быдсöн босьтас. 

Но вот, срошнöй лоис, кöзяин гозъялö позьö и базарö ветлыны. Лöсьöтчöны мунны 
и закажитöны срошнöйлö: 

— Ми карö мунiм, тэ гортын ов. Немтор эн кер, токо ва кайöтлы да джодж миськав. 
— Кайöтла и миськася. 
Вот кöзяин гозъя доддяласö пара вöв да мунасö. Зонпиян сёяс пöттöдз, узьыштас да 

ва кайöтлыны кутчас. Куим кöньöс тыртас, сэсся некытчö кисьтны. А ваявны эшö окота. И 
ваялö да джоджас кисьтлö. Кисьтлас, кисьтлас — порогвиöдз ваыс лоас. Пыртас öр, 
пöднасяс, пуксяс öрас — порогувтсянь да комöдз, комсянь да порогувтöдз нырöн ветлö. 

А ноко пö эшö пыдынжык ва кера — и куимнан кöньöссö пöрöтас. Ваыс лабич 
сувда лэбас. 

Локтасö кöзяин гозъя, керку ыбöс пöдана пытшксяняс. 
— Мый нö керö срошнöйным? — шуöны. — Пöднасьöм тай да. 
Ёркöтчöны, ёркöтчöны, а срошнöй уялö. 
— Осьт, срошнöй, ми бертiмö ни! 
— А вот уйышта да и осьта! 
Уйыштас öрнас порогувтö, осьтас ыбöссö — ваныр кöзяин гозъясö кок йылiсь 

пöрöтас. А видны зонпиянтö оз туй, нiя токо юалöны: 
— Мый нö тэ эттшöмсö керин? 
— Джоджсö мöда миськавны да нятьсö кöтöта. 
— Да разь этадз миськалöны? 
— А ме сiдз тай. 
Баитасö сiдз да быдöнныс кутчасö миськасьны. Миськасясö, миськасясö — быдöс 

миськассяс. 
Мöд лунö кöзяин-кöзяйка бöра карö мунöны и срошнöйлö нырас и öмас тшупöны: 
— Немтор эн кер, токо баля начкыв. 
— Начкыла, начкыла. 
Кöзяин гозъя мунасö, срошнöй пöттöдз сёяс, узьыштас да и баля бердö кутчас — яй 

керас. Яй дзимлялас, кучик дзимлялас, юр-кок дзимлялас. А киэс лудöны, эшö мыйкö колö 
керны. И кутчас да быдöс баля табунсö начкас. 

Кöзяин-кöзяйка локтасö, аддзöны: оградаын кульöм баляэс онняюрöн öшалöны. 
Лöгныс сiдз петö — зонпиянсö асьсö бы кулисö, но рöдитчöм кывсö эз на вунöтö: 
видчыны оз ков. 

Бöб зонпиянлiсь юалöны. 
— Мый нö тэ уджалiн? 
— Яй тай кери. 
— Мыля нö сымда? Гожум эд, тшыксяс. 
— А öтiкö кутi, мöддэс тай видчыны пондiсö, да и нiйö кутi, öнi чöлöны. 
Сымда и баитасö. 
Куимöт лунас кöзяин гозъя мунöны вузавны яй, кöдö срошнöйыс керис, и шуöны 

мунтöнняныс: 
— Немтор эн кер, токо керку идзöс караулит. Кыдзи колян öтнассö — воррез 

пырасö. 
— Ог коль, ог коль, эд полö. 
Кöзяин-кöзяйка мунасö, бöб зонпиян сёяс пöттöдз, узьыштас да ыбöс одзö пуксяс. 

Мымдакö пукалас да кылас öтöрсис баитöм и петас ворота сайö. А туй кузя кыссьö отир, 
киэзаныс — еннэз, одзаныс — поп. 

— Кытчö тiйö мунат? — юасьö бöб зонпиян. Сылö шуöны: 

— Ыб вылö. Енлiсь зэр корны. 
Бöб зонпиянлö окота жö зэрсö корны, да эд медасис сiя ыбöс караулитны. Кыдзи 

коляс ыбöссö öтнассö, вермасö гусявны сiйö. 
И сэтöн сидзас юрас: «Мед эз гусялö идзöссö, ме сiйö сьöрам босьта». 
Сiдз и керас бöб зонпиян: дзирресö шедтас, ыбöссö сиви вылас тöбалас да мунас ыб 

вылö енлiсь зэр корны. А сы коста локтасö воррез да быдöс, мый вöлас керкуас буржыкыс, 
петкöтасö. 

Бöб зонпиян бертас ыб вылiсь, кышалас ыбöссö косяк бердö и бöра караулитö. 
Сэтчö и кöзяин-кöзяйка локтасö да казяласö, што воррез пыралöмась ны керкуö, и юалöны 
срошнöйлiсь: 

— Тэ разь идзöссö эн караулит? 
— Мыля эг? Пыр тай сы одзын пукалi. А кöр ыб вылö зэр корны мунi, дак сьöрам 

кайöтлi. 
Этасся мый шуан сылö? Видны срошнöйöс оз туй — сiдз рöдитчисö. 
Водасö узьны. Кöзяин да кöзяйка баитöны: 
— Сiя этадз миянöс кöс розоритас. Вай сiйö колям этчö, асьным пышшам. 
Сiдз и баитчасö: югдандорас гусьöник пышшыны, мед срошнöйыс оз кыв не оз 

аддзыв. А мöдыт быдöс кылö да юрас тэчö. 
Ойнас кöзяин-кöзяйка чеччасö, котомаэзö тэчасö паськöмок да сукаррез и бöр 

водасö, онмöссясö да корöтöны-узьöны. 
Бöб зонпиян асъяпоннас чеччас, öт котомасö ректас да ачыс сэтчö пуксяс, Асывнас 

кöзяин-кöзяйка саймасö, пасьтасясö кыша-паша и карлань тэрмасьöны. 
Бöб зонпиян котома пытшксянь шуö: 
— Тэрмасьö эд тэрмасьö, а сёроно вöта и медасьöм донöс босьта. 
 Кöзяин-кöзяйка баитöны: 
— Бöб зонпияныс вöтчö, вай кытчöкö дзебсисям. Пырасö нiя расокö, кöз увтö 

пуксясö, а зонпиян бöра: 
— Дзебсисьö эд дзебсисьö, а сёроно вöта и медасьöм донöс босьта. 
Кöзяин-кöзяйка чапкасö котомаэзнысö и давай пышшыны сэтiсь. Бöб зонпиян петас 

котомасис — да ны сьöрö ачыс горöтö: 
— Котöртö эд котöртö, а сёроно вöта и медасьöм донöс босьта! 
И вöтас да висьталас: 
— А ноко медасьöм донöс вайö меным! Кöзяин-кöзяйкалö эсся нем керны: сетасö 

срошнöйлö сто руб — сiдз вöлi рöдитчöма. 
Вот и быдöс, бытшöм йöз  
 

АЙ ДА СЫЛÖН КУИМ ЗОН 
 
Кöркö олöма гов сар. Сылöн вöлöмась куим зон: 
Тришка, Никишка да Иван. Кöр зоннэс лоасö ыджытöсь ни, айныс корас нiйö дынас 

да висьталас: 
— Тi öнöдз олiтö-красуйтчитö, а талун доддялö вöввез да мунам мекöт и видзöтам 

ассиным мунымöс. 
Зоннэс доддясясö, и сар висьталас нылö: 
— Ме пукся Тришка телегаö и муна медодзас. Никишка да Иван локтасö бöрсяням. 
Сар пуксяс Тришка телегаö, и нiя мунасö. Зоныс ямшикалö, сар бöрас пукалö и шы 

оз сет. Ны бöрсянь — Никишка да Иван. 
Чулаласö деревня, видз, вöр и локтасö сэтшöм местаö, кытöн муыс сьöдмусин. 

Сэтчö сувтчасö, Тришка зоныс видзöтчас-керас да и горöтчас айыслö: 
— Ме бы этö мусö гöри да сэтчö кöдзи шогдi, уна нянь быдтi бы. 
Сар кывзас этö да висьталас: 

— Бурö, зонö, думайтiн. Тэ менам кöркö юрвердiсь лоан, öнi верман гортö мунны, а 
ме Никишка телегаö пукся. 

Тришка иньдöтчас гортас, а мöддэс мунöны одзлань. Мунасö, мунасö, пырасö 
ыджыт вöрö, и Никишка сувтöтас вöвсö да горöтчас: 

— Ме бы эта вöрись бур керку кери. 
Айыс и этö зонсö ошкас да лэдзас сiйö гортас. Ачыс пуксяс Иван телегаö, и ая-зона 

мунасö эшö ылöжык. 
Иван вашöтö и вашöтö вöвсö, айыс öдва телегаас öшшö. 
— Кытчö сiдз тэрмасян, зонö? Туйыс умöль, кыдз бы эг пöрö да эг доймö. 
Зоныс шуö: 
— Тэрмася сэтчин, кытчö сьöлöмö кыскö. 
Вот ая-зона ыджыт вöрсис петасö да шутём вылö сувтчасö. Эта шутём вылын 

быдмö тупу, а сы вылын быдкодь кайыс дзульзьö. 
Иван видзöтас, видзöтас тупуыс вылö да горöтчас: 
— Ме бы этö пусö пöрöтi да кери сэтiсь балалайка, и сiя эна кайез моз жö пондiс 

горавны бы. 
Айыс Иван зонсö не оз вид, не оз ошкы, токо тшöктас бöр бертны гортö. 
Ашынас Тришка локтас айыс дынö да юалö: 
— Талун мый нö пондам керны? Айыс висьталö: 
— Ме бы тэ местын мунi сьöдмусинсö гöрны. Тришка медалас гöриссезöс да мунас 

ныкöт гöрны. Юасьö Никишка: 
— Талун мый нö пондам керны? Айыс висьталö: 
— Ме бы тэ местын мунi вöр октыны. 
Никишка босьтас сьöрас вöрзаптiссезöс да мунас вöр октыны. 
Иван нем оз думайт, гор вылын вешъянтöг туплясьö. Айыс сылiсь юасьö: 
— А тэ мый бердö кутчан? Мыйöн айытлiсь сьöлöмсö бурмöтан? 
— Ме пöрöта тупу, кера сэтiсь балалайка да деревняэзöт понда шатласьны. 
Сар сiйö не оз вид, не оз ошкы, и Иван медалас öтiккезöс тупусö пöрöтны, 

мöдiккезöс — балалайка керны. И керасö сылö бур балалайка, зонка босьтас сiйö да и 
мунас шатласьны. Мунö да орсö, мунö да орсö. И сiдз локтас деревняöдз, öтiклö вöзйисьö 
орсны, мöдiклö — некинлö орсiсьыс оз ков, а мöдiк удж зонкаыт оз куж керны. 

Узяс эта деревняын, ашынас мунас мöдiкö. Но и сэтöн орсiсьыс некинлö оз ков, и 
сiя мунас куимöт деревняö. А сэтöн — ыджыт празьник, орсiсьыс уналö колö.  

Öтiк мужык шуö: 
— Лок миянö орсны — пöт лоан. Мöдiк шуö: 
— Лок миянö орсны — пöт и код лоан. Куимöт шуö: 
— Лок ме ордö орсны — верда, юктала да бур вöв сета. Иван куимöтлаас и мунас. 

Ойбыт сэтчин орсас — вöв заробитас. Пуксяс вöв вылö да мунö одзлань. Сы вылö 
уськöтчас öтiк сина розбойник да мырддяс вöвсö, асьсö бура нöитас да йöр дорö чапкас. 

Ойзас-керас Иван да бöра кыссьö туй кузяс. 
Сiдз быдса неделя шатласяс, кытöн ой, кытöн лун чулöтас. И вот локтас ыджыт 

посадö. Орсiссес сэтöн тожö оз колö. А öтiк мужык уджалiсьöс кошшö — почта карö 
кыскыны. 

«Вай-ко медася почтасö кыскыны», — решитас Иван да мунас мужыкыскöт. А 
мужыкыс вайöтас сiйö öтiк сина розбойникыс дынö. Розбойник оз тöд медасись мортсö и 
шуö сылö: 

— Керан кö меным öтiк бур, ме сы понда тэныт кера кык бур. Вай талун ойнас 
кыскы менчим почта карö. 

— Кыска. 
А сiя — некытшöм не почта, а грабитöм добро. 

Вот локтас ой, Иван доддялас пара вöв — öтыс аслас и сюрас — да кыскö «почта». 
Туй шöрöдззас локтас, розбойниклiсь мортсö тойыштас телегасис да гортас кай моз 
лэбзьыштас.  

Сар панталö зонсö, юалö: 
— Кытiсь тэ кык вöвсö, да эшö сильканнэзöн? Иван шуö: 
— Ме öтiк мортлö öтпыр кери öтiк бур, а сiя эта понда меным керис кык бур. 
Вöлись айыс ошкас Иванöс. 
 

ТÖДIСЬ ДОКТОР 
 
Олöм-вöлöм Шванёв. Сылöн иньыс кулöма, а мöдпырись гöтрасьны абу пондöм. А 

кöр инька пö абу, дак мыйлö кöзяйствосö? Кутас да быдöс вузалас — дзик сунис швач 
орöтас. Сьöм босьтас неетша и мунас деревняэзöт ветлöтны. 

Öтпыр инмас тöдтöм посадö да пырас керкуö, кытöн вердсьöны. 
— Мый тiян эм сёянсис? — юасьö Шванёв. 
— Мый коран, сiйöн и вердам, — шуöны сылö. Шванёв пуктас сто руб да 

висьталас: вайö пö то этö да этö, сiйö да сiйö — сизим сёян тшöктас пуны-жаритны, сизим 
юан лöсьöтны. 

Пуксьöтасö сiйö бытшöм местаö, кутчасö сёян-юан ваявны. Ваялöны и ваялöны, а 
сiя сёйö да юö, сёйö да юö. Сэтчöдз лотошитас-сёяс, што джек вывсис джоджас таралас. 

Вердiссес повзясö да докторöс корасö. Доктор удас Шванёвлö касторка, петкöтас 
сiйö öтöрö, и сэтчин касторкаыс Шванёвлiсь гырксö быдöс весöтас. 

Шванёв и юалö докторлiсь: 
— Тэ мыйöн менö веськöтiн? 
— Касторкаöн юкталi. 
— А кыдз тэ сiйö керин? 
— Ме сiйö аптекаись неби. 
«Бур эта лекарствоыс, — шуас ас пондасис Шванёв. — Ноко ме сiйö неба жö». 
И босьтас касторкасö быдса четверть да мунас деревняэзöт ветлöтны. Рытнас 

локтас ыджыт деревняö, корсяс овны старичок ордö. Старичок лэдзас, и Шванёв керас 
вывеска: «Доктор и тöдiсь Шванёв». Вывескасö öшöтас ворота вевдöрö, а старичоксö 
босьтас отсасисьö. 

Вот и олöны кыкöн да виччисьöны шогалiссезöс. А юöррес доктор йылiсь öт-
мöдöрö лэбзьöны: сiя пö бура веськöтö да быдöс тöдö. 

Эта туй кузя лöсялас мунны базарö öтiк купеч. Неылын деревня дынсяняс сiя 
чеччас телегасис да лэдзчас ю дорö миссьыны. Эта коста сылöн тройка вöв пышшас, и 
купечлö ковсяс мунны Шванёв дынö. А Шванёв отсалiсьнас сiйö токо и виччисьö: 
босьтасö купечлiсь сто руб, асьсö пöрöтасö лабич вылö да кисьтасö öмас касторка — 
купечыт и кыв горöтчыны оз ешты. 

Юкталасö, лэдзасö купечсö, а сiя видчыны пондас: 
— Тэ тай нач ылöстöм, Шванёв! Ме юасьны локтi, а тэ мый керин?! 
Шванёв висьталö: 
— Миян тöдiсьным — касторка. 
Купеч чульс сьöвзяс да чожжык пышшас ылöстöммес дынiсь. Неылö и мунас — 

кынöмсö пондас кырлавны-орлавны — керпитны оз позь, и уськöтчас вöрокö. А вöввес 
сэтöн и сулалöны. Вöлись радуйтчö купчина: былись пö, видзöт, Шванёвыс висьталiс, што 
сылöн касторкаыс — тöдiсь! 

Пуксяс купеч тройкаа телегаö и гыма-ёрка локтас Шванёв дынö да сетас сылö эшö 
нёльсё руб. 

Чулалас лун-мöд, чарлалö-гöняйтö мöдiк купеч. 
— Доктор Шванёв принимайтö? 

— Принимайтö. 
— Сiя быдöс тöдö? 
— Быдöс и быдöс! 
— Сэк мунам миянö, — висьталö купеч. — Ыджыт сьöм сета. 
А купечыс иньлöн öшöма зарни чунькытш, и купчика жöникыслö зника оз сет: 

аддзы пö меным и быдöс! 
Шванёв мунас купеч ордö. Сiйö вердöны, юкталöны, кыдз меддона гöсьöс — сёй да 

ю, мымда тöрö! 
Повар сы гöгöр и гардчö да медчöскыт торсö сы одзö пуктö — сiдз купеч да 

купчика тшöктöмась керны. Шванёв кыдзкö мигнитас поварлö да серöмтчас; — Этö ме 
сiдз и тöдi! 

Поварыс чужöмнас мöдкодьсялас: 
— Тэ тöдiн ни? 
— Ме сэк жö и тöдi, кыдз кöзяиныт миянö локтiс. 
— Тэ жалейт менö, эн сюрöт чунькытшнас. Сыбöрын вештiся. 
— Дак кыдз керсям? 
— Ме чунькытшсö дзодзоглö чапка, ась сiя сёяс. Тэ и висьталан купечыслö, кытöн 

чунькытшыс. 
— Кытшöм дзодзоглö чапкан? 
— Кöда медсераыс. Ме сылiсь голясö шырышта. Куим лун бöртi Шванёв дынö 

пырö купеч: 
— Но, тöдiн ни, кин чунькытшсö гусялiс? 
— Сiйö некин эз гусяв — дзодзог ньылыштöма. Начкыласö дзодзогсö, кöдö Шванёв 

тшöктас, и чунькытшсö чульсис аддзасö. 
Тöдiсьлö эта понда купеч сто руб сетас да тройкаöн гортас кыскас. 
Сьöм Шванёвлöн эм, сiя олö да олансö ошкö. 
И вот тöдiсь ордö локтöны сар дынсянь: пондöма шогавны саревна. Шванёв оз бы 

мун сэтчин, да не сылöн воляыс. Пуксьöтасö сiйö каретаö да кыскасö дворечö, сувтöтасö 
сар одзö, и сар висьталас: 

— Тэ тöдiсь, и доктор, сiдзкö, висьтав, кытшöм висян кутчисис саревна бердö, да 
чожжык веськöт сiйö. Кужан веськöтны — сета тэныт тройка вöв да витсё руб сьöм. Он кö 
веськöт — юртö кераласö. 

Мунö Шванёв саревна дынö и прошшайтчö ни юрыскöт: саревнасö саридз сайись 
докторрез абу вермöмась веськöтны, дак кытчö ни сылö! 

Но мый керан, колö пондывны! 
Шванёвлöн öтiк лекарство — касторка. Мый лоас, сiя и ло — юкталас сiйöн 

саревнасö. Мöд докторрес повзясö да пышшасö. А саревна давай öсны, давай öсны! Быдса 
час вуктас, сэсся дугдас и корас сёйны. А пондiс кö сёйны — веськалас! 

Сар сетас докторлö куим вöв да тарантас, эшö сьöм — 500 руб. 
Шванёв пуксяс тарантасö, локтас отсасись старичок ордö. Ворота вевдöрись 

вывескасö кульыштас, касторка чапкас. Старичоклö сетас кыксё руб да вашöтас вöввесö 
паськыт туй кузя. 

Поди и öнi сё гöняйтö. 
 

ОЗЫР КОРАСИСЬ 
 
Менö нывканам корасьлiсö неöтпыр. 
Вот кыдзкö локтiс озыр жöник. Кривöй. Сiйöн и корасьö говсö, торковöй дубассö. 

Корасьöны сваттэс, а тятюö шуö: 
— Пена, пет ноко комсит да висьтав, мунан, он. 



 192 

А кывлi ни: гов инькалö озырыс сайын умöль овны. Ась пö лоас гов жöник, да 
муса. 

И петi комсис да, медбы не лöгöтны жö сваттэсö первöй кывсянь, висьталi: 
— Муна сы сайö, узяс кö сiя этö ойсö неолан керкуас — öтнас и битöг. 
Жöник петук моз сорссö лэбтыштiс — бытьтö немись оз пов, — горöтчис: 
— А мыля бы не узьны? 
Но, сiдз дак сiдз. Лонтi неолан керкуас гор, ештöтi. А вöлi ырöш керны, ме сiйö 

сысъялi да мöд керкуас гор вылö шöммöтны лэбтi. 
Рытнас повтöм жöникыслö висьталi: 
— Кöр пемдас, мунан мöд керкуас. Ме тэныт пöлатяс ольсаси. 
Ачым сысся одзжык сэтчинiсь джоджулас пыри да пукала гусьöник. 
Ме бöрсянь и сiя локтiс, пöлатьö кайис. 
Дыр не дыр куйлiс сэтчин, кыла — баитны пондiс: 
— Эн пышкайт, ог пов! 
Этö ырöшыс горвыв пöдлöсас шöммö, а сiя суседкуöс думайтö. 
Кывзiсяс-керас, а ырöшыс сё сiдз жö пизьö. Зонкаыт горöтлöмöн ни шуö: 
— Ог пов, мыся, ог пов! 
Сiдз шуö, да ачыс пöлать дорас вешшö. 
Ырöшыс эшö öддьöнжык пышкайтö, а мöдыт мый вын горöтлö: 
— Ог пов! Ог пов! Ог пов! 
Горöтлö, а ачыс гöбечас ни, кылö, лэдзчис. Гöбечас каб вöлi, кабсö кокнас 

тойыштас, сiя джоджас усяс. 
— Эн камöт, ог пов! — горöтлö повтöм жöник, ачыс пимиэсö ни кöмалас да — 

посöдзö, нельки ыбöссö бöрсяняс эз пöднав. 
А посöдзас ме куран коли — нарошно гатш пуктi. Сiя тальччас пиннес вылö — 

оропыс кымöс кузяс вачкас. 
— Эн вачкась, ог пов! — горöтас озыр жöник да пасьтöг и пышшас. 
Ме петi джоджувсис, игнаси бöрсяняс, шуи: 
— Но, сваабог  
 

ДЫШКУЧИК 
 
Дöвеч олас, олас öтнас да гöтрасяс. Иньыс дышся-дыш шедас — и поклёбка бы оз 

пу, а печкöм-кыйöм йылiсь и баитны нем. 
Жöникыс и юалö: 
— Мыля нö, ичмонь менам, он печкы? Мый инö кыйны пондам, мый вывтö 

пасьтавны? 
Иньыс шуö: 
— Дак эд печканö абу, немöн печкынытö. Кошшас-керас мужык — быль абу, и 

мунас печкан пу пöрöтны. А иньыс мöдiклаöт одзалас мужыксö да чашъяö пырас и 
виччисьö. Жöникыс локтас, пондас пусö керавны, а иньыс нёжтöм голосöн повзьöтлö: 

— Эн пöрöт пусö — иньыт кулас! 
Мужыкытлöн öтiк инь кулiс ни, дак сiя тöдö этö бедасö, и чапкисяс керасьны да 

гортас лэдзчас. Но эд печкансö колö керны, и ашынас мöдiк вöрö мунас. А иньыс бöра 
одзалас сiйö, чашъяö дзебсисяс, и кöр мужык пондас керавны пусö, нёжтöм голосöн 
горöтас: 

— Эн пöрöт пусö — иньыт кулас! 
Чапкисяс мужык керасьны, но куимöт лунас виль местаö мунас, пондас пусö 

пöрöтны, а инькаыс сэтöн ни: 
— Эн пöрöт пусö — инькаыт кулас! 

«Мый лоас, сiя и ло, — думайтö мужык, — а талун просто ог берт». И пöрöтас 
пусö, печкан керас, сетас иньыслö да печкыны тшöктас. А дышкучик бöра ылöтчыны: 

— А кыдзи кула печкытöнняс? Тöдiсь тшöктiс повны печкансис. 
— Он жö поди кув. 
Инькаытлö некытчö воштiсьны, вот сiя печкас, печкас да и усяс бытьтö. Усяс, да и 

няргö: 
— Он кö сот печкантö — кула. Ыджыт шог менö маитö. Мужыкыс и шуö: 
— Вод инö кыминь, сэк долытжык лоас. 
Иньыс водас кыминь. Жöникыс сы лопаткаэз вылö пуксяс, дубассö лэбтас — да 

нагайкаöн, нагайкаöн! Сiдз и вашöтас иньыслiсь дышсö. Аддзат, кытöн лекарствоыс 
вöлöма? 

 

КЫДЗ ДАНЬКО БУРЛАЧИТIС 
 
Семъяас нiя вöлöмась куим вон. Кыксö айныс радейтлöм, Данькосö — абу, мыля 

сiя ёся кыла вöлöм. Вот и думайтö старик, кыдз бы сiйö ас дынсис пельдöтны, медбы и 
синыс нелюбöйсö эз аддзы и пельыс сылiсь баснисö эз кыв. И решитас старик: «Вай-ко 
бурлачитны сiйö иньдöта. Эд няньыс бырсис, сьöм абу, а колö мыйкö сёйны и кыдзкö 
воттэсö вештыны». 

Лöсьöтыштас котомка, петкöтас порог сайöдз да шуас: — Мун, Данько, аслыт нянь 
кусöксö шедты. 

— Кытчö ме муна? 
— А вот лöсьöтчисö мунны Кондрать да Пилим, ныкöт и мун. 
Зонка ёртасис мужыккескöт да и мунiс ныкöт 
Мунасö, мунасö — шоччисьны пуксясö. Данько тупыльтчас веж турунок вылö да и 

онмöссяс. Кондрать да Пилим босьтасö сылiсь пажытьсö да пышшасö, а зонкасö туй 
шöрас öтнасö колясö. 

Саймас Данько, öтланьö уськöтчас — некин абу, мöдланьö — öтiк вöр. Казялас 
ыджыт мыр, каяс сы вылö, медбы видзöтны, кöдöрын ёрттэс. А мырыс вöлöма гырка — 
ырк токо сэтчин вöяс. Сяко пондылас петны — некыдз оз вермы. Мый то керан сэтöн? 
Кувны пö, натьтö, колас эстöн. Токо думайтас этадз, кылö: киннэзкö баитöны. А сылöн 
дынас ыргöновöй геньгаок вöлöма. Жоль-жоль кöшелёкнас керас — морттэс и сувтасö, 
кывзöны. Бöра жольнитас небурика. Морттэс и шуöны: эта мырын, натьтö, зарни пö эм, 
вай пöрöтам сiйö. Но, висьталöм — керöм: пöрöтасö, Даньколiсь невна коккесö оз орöтö 
керавтöнняс. 

Гырка мыр уп усяс, Данько петас сы пытшкись, мужыккес повзясö и давай 
котöртны сы дынiсь — чисто сермöттэзнысö колясö (нiя вöввез кошшöмась). 

Данько босьтас öтiк сермöт, аддзас вöв, кутас, пуксяс вывтас и мунö одзлань. 
Гöнитöв-керас да туй вылö петас. Кылö: силькан шы триньгö, кинкö вöлöн мунö. 

Повзяс Данько: поди пö менö кошшöны? Лэдзас вöвсö, сермöтсö конувтас босьтас да 
пырас пос увтö и видзöтö гусьöн, кин локтö. А сiя барин тройкаöн гöнитö Данько эшö 
öддьöнжык повзяс, мöдас пыдöжык пос увтас дзебсисьны, но нильдас да усяс и сермöтнас 
кыдз сяркнитас — тройка бокö чепöссяс, бариныс ваас токо тульс усяс да чуть оз пöд. А 
кöр петас васис, мырддяс Даньколiсь сермöтсö да сiйöн вурас да вурас зонкасö, сэсся 
пуксяс тройка вылö да мунас. 

Вот и горзö Данько: кытчö öнi воштiсьны, мый керны? Колö пö деревняöдз 
кыссьыны ой кежас. Босьтас бедь да мунö туй кузяс. Но вот и деревняö локтас, да некытчö 
оз лысьт пырны керкуас, а мунас баняö. А сiя токо ештöтöма, абу на пывсьöмась. «Но эд 
вашöтасö менö эстiсь, кöр пывсьынытö локтасö, — думайта зонка. — Вай-ко ме полок 
увтас пыра». 

Токо пырас полок увтас — отир локтасö. Видзöтö коласöт и аддзö: кöда брага туис 
пыртö, кöда сёяннэз. Пыртасö, лабиччезö тэчасö. Сэтчö инька кагаöн пырö. Вежöртас, што 
кашаöн локтöны. (Одзжык кашасö чулöтлöмась баняын, а не керкуын). 

Данько шовкнитас полок пöвнас — отирыс гыж пышшасö. Зонка петас полок 
увтiсь, босьтас мымдакö юан-сёян и мунö мöдiк деревняö. Локтас вöрö, аддзö: керку 
сулалö. Пырас керкуас — некин абу. Пукалас-керас, сэтчö локтöны киннэзкö и öддьöн 
споритöны. Данько уськöтчас джоджулö, пöднасяс. 

Пырасö мужыккез, споритасö-керасö, сэтчö öтiк шуас: 
— Ноко кисьтö сьöмсö пызан вылас, видзöтам, кин мымда талун грабитiс. 
Вежöртас Данько, што этö розбойниккез, и повзьöмувъяс сяркнитас мыйöнкö. 
— Кин сэтчин? — юалö атаман. — Ноко пыралö, видзöтö. Пырас öтiк розбойник, 

аддзас Данькосö, локтö сы дынö. 
Данько кöшельсö сылö сетас, и мöдыс бöр петас: некин пö абу. 
Данько пуксяс кытшöмкö мешöк вылö и пукалö, шы оз сет. Сэсся окота лоас тöдны, 

мый мешöкас куралöмась. Пöрччалас уссёсö, а сэтöн — тыр сьöм. Сюяс пиас да мый да 
сьöмсö — пригодитчас пö. Пондас домавны мешöксö да бöра мыйöнкö сяркнитас — ачыс 
оз казяв.  

Джоджулас пырас ачыс атаманыс, петкöтас Данькоöс керкуас да пöттöдз вурас 
зонкасö шатьöн и шуö: но, кытчö пö сiйö воштыны? Кыдзи лэдзны — висьтасяс, кыдзи 
вийны — томöв, жаль. Вайö пö бочкаö сiйö йöртам да ваö шентам. 

Бочкаö йöртасö, бочкасö юö шентасö — ась пö кывтö саридзö. 
Кывтас, кывтас бочкаыс, и ва гыэс сiйö берегас чапкасö. Кылö Данько: кинкö 

зыртчö бочка бердас. Зонкалöн пурток сьöрас вöлöма, сiя и писькöтас дзалас осьтаок. 
Аддзö: кöин сэтöн боксö зыртö. Данько ыждöтас осьтасö, кисö осьтаас сюйыштас да 
кöинсö бöжöттяс и кутас. 

Кöиныс повзяс и давай котöртны, давай котöртны, бочкаыс токо жек да жек 
бöрсяняс! Дыр я не я котöртас, бочка асыккес киссясö, дзаввес разьсясö, а кöин 
повзьöмсяняс кулас. Данько кöинсö куляс, кучиксö лавкаö сетас да сьöм босьтас. 

Вот сымда и заробитас бурлачитiкас. 
 

СИЗИМОК 
 
Кöркö олiсö-вöлiсö кык вон, кык удав зон: öтыс — озыр, а мöдыс — гов. Озырыс 

меринöс видзас, голыс — кöбылажугöс. 
Мунiсö кыдзкö воннэс туйö. Мунiсö, мунiсö, рас дорö локтiсö да юскисисö, вöввесö 

пондiсö вердны. Сьöвталiсö вöввезнысö, лэдзисö видз вылас, асьныс узьны водiсö. Недыр 
мыйись озыр воныс саймöтö говсö: 

— Олёш, а Олёш! Чеччы жö! Менам няридзö чанялöма! Саймис Олёш, казялiс 
чанёксö да шуö: 

— Кöбылаö менам, юрвердiсьö, чанёк сетöма. А воныс: 
— Не-э, Олёш, этö няридзö меным чанёксö сетiс. Ежели бы кöбылажугыт 

кокнямис, сэк чаньыс бы сы дын вöлi, а не менам няридз бокын. 
Етшасисö, етшасисö, а ладсö эз аддзö. Мунiсö судö. 
Озырыс судьясö сьöмöн тыртö, а голыс синванас гывъялö. Судья öшас, оз тöд 

кинлö чаньсö сетны: öтыс сьöм сетiс, а мöдсö — жаль. 
Мунасö воннэс сар дынö: сэтчин пö правдасö аддзам ни. Кывзас нiйö сар, 

висьталас: 
— Вот тiянлö нёль загадка: Мый му вылас медчож? Мый медгоса? Мый меднебыт? 

Мый медся ни дона? 
Куим лун пö тiянлö тöдмавны, а нёльöтас меным висьтавны. Кöр ваят пö ответсö, 

сэк и чань йылiсь пондам баитны. 

Мунöны воннэз — юррез öшöтöмась, ныррезныс чуть муас оз павкö — горёыс эд 
нырыштö! 

Озырлöн карас кума вöлöма. Вот сы ордö и мунiс сiя. Юасьö кума кытшöм шог пö 
кутiс? 

— Сэтшöм ни шог кутiс, кума, кытшöм оз и овлы чочком югытас, — шуö мужык. 
— Сетiс сар меным нёль загадка тöдны. 

— Кытшöмöсь, ноко? 
— А то тай кытшöмöсь: мый му вылас медчож? Кумаыс и шуö: 
— А этö Бели Якалöн вöлыс — кöчöс одзалö. 
— Öтiк эм! — радуйтчö озыр. — А мый медгоса? 
— Да Якаыслöн порсьыс — мый я эшö! Попаддяся кыкись кызжык, чеччыны ни оз 

вермы — коккес оз видзö. 
— Мöдiк эм! — шуö озыр. — А висьтав-ко: мый меднебытыс? 
— Да дзодзог гöн, кум! 
— Куимöт эм! Но а мый медся ни дона? 
— Сарлöн керкуыс. 
— Вот и нёльöт эм! Аттьö, кума! 
А эта коста жö Олёш гортас пукалö шуштöм-гажтöм, дзик арся лун. Сибöтчис сы 

дынö медучöт зоныс, сизимöтыс, и юалö: 
— Мый, тятю, тöждiсян, али кинкö öбидитiс? 
— Сетiс меным сар нёль загадка тöдмавны, да вот ог вермы. 
— Эн тöждiсь, ме отсала тэныт, — шуö Сизимок. — Ноко висьтав, кытшöмöсь 

загадкаэс. 
— Да кытчö ни тэныт, зону! — шуö Олёш. — Ыджытжык воннэт оз тöдö, а тэ эшö 

нач мывкыдтöм — сизимвося вöлись. 
— А тэ висьтав, — тшöктö Сизимок. 
— Любо, дак кывзы нö: мый му вылас медчож?  
— Сiя — дума. Думася медчожыс нем абу. 
— А мый медгоса? 
— Муся госажык нем абу — сiя быдöс госсö сетö подалö и быдмаслö. 
— А мый меднебыт, зону? 
— Меднебыт — киыт. Подушка вылö водан, а юр увтат китö пуктан. 
— Этö сiдз и эм, — шуö айыс. — А мый му вылас медся ни дона? 
— Онся донажыкыс нем абу: онмöссян кö — и ай-мамыт оз колö. 
Куим лун чулалiс, нёльöтас воннэз сар дынö локтiсö. Перво озырыс ответсö видзис 

— сар нем эз шу. Сэсся Олёш висьталiс, кыдз Сизимок сiйö велöтiс. Сар токо кашельнитiс 
да слугаыслiсь корис шовковöй сунисок. Вайис слугаыс суниссö, сар сетiс сiйö Олёшлö. 

— Кый талун ойнас эта сунисiсь кушак и вай ашын асывнас меным. 
Босьтiс Олёш сунисоксö, бертiс гортас шуштöм-гажтöм. Сизимок казялiс айсö, 

юалiс, кин сiйö öбидитiс. Айыс висьталiс: 
— Эта сунисiсь сарыс таой тшöктiс кыйны кушак. Сизимок пельдöтiс сартас 

бердiсь жельöпок, сетiс айыслö да тшöктiс: 
— Нöбöт, тятю, этö сарыслö, ась сiя керас сэтiсь кушак кыян станок, мед вöлi мый 

вылын кыйны кушаксö. 
Олёш ашынас мунiс сар дынö, висьталiс сылö, кыдз тшöктiс Сизимок. А сар паныт: 
— Дёка ме, а тэ, мужык, месся дёкажык. Вот тэныт сета ме курöгöс, тэ кольттьöт 

сiйö да пöжöт дас типок и вай нiйö меным мöдлун павжун кежö. 
Босьтiс Олёш курöгсö, локтiс гортас шуштöм-гажтöм. Сизимок панталiс айсö да 

юалiс, мыля сiя сэтшöм гажтöм. Айыс висьталiс, мый сысянь корöны. А Сизимок шуис: 
— На тэныт шогдi тусёк, нöбöт сiйö сарлö да висьтав: «Типпес петалöны ни, а 

верднытö немöн. Кöдз тусьсö, ойнас быдты сю, варт да типпес понда шыдöс из». 
Олёш мунiс сар дынö и висьталiс сiдз, кыдз зоныс велöтiс. А сар юалiс. 



 196 

— Кинкöт тэ этадз думайтiн? 
Олёш повзис да и висьталiс, кин сiйö велöтö. сар шуис: 
— Ме китрöй, а сiя месся китрöйжык. Ась ашын ме дынö локтö, но пасьтöг и не 

пасьтöг, не подöн и не вöлöн, не козинöн и не козинтöг. 
Олёш локтiс гортас шуштöм-гажтöм да быдöс висьталiс зоныслö, мый тшöктiс 

сарыс керны. 
— Вод, тятю, узьны. Шондi петас — юрнымöс югдöтас, туйсö мыччалас. 
Ой чулалiс, асыв локтiс, шондi петiс. Сизимок и шуö айыслö: 
— Босьт руб сьöм и неб сы вылö ловъя кöчöс да вайöт гортö. 
Мунiс Олёш вöралiсь ордö, а сiя какраз кöчöс кутöм. Небис Олёш кöчсö, гортас 

вайöтiс. Сизимок сакö каттисис, босьтiс сьöрас витульганöс, кöч вылö вожасис и ускок сар 
дынö гöнитiс. 

Казялiс сар Сизимокöс да паныт петiс. Дивуйтчö, што быдöс сiдз керöма, кыдз 
думайтiс. И юалiс: 

— Тi голöсь вот, а мыйсянь ёнöсь, мый сэтшöмсö юатö-сёятö? 
— Меным айö чери кыйö, да не ваись, а берегсис, саксö оз и вадлы. А ме черисö 

запонам ваяла да пожын пуа — сысянь и ёнöсь. 
— Тэ тай бöбöв, — шуис сар. — Кин жö сiдз керö? 
— А тэ вежöра? — юалiс Сизимок. 
— Ме сар, а саррес чисто вежöраöсь. 
— А кыдз жö вермö няридзыс чанявны? 
— А быль эд сiдз, зонка! — висьталiс сар и тшöктiс слугаэслö сетны чаньсö 

Олёшлö. А Сизимокöс сар наградитiс орденöн да кöшель зарни сетiс. А кöр Сизимоклö 
тырис кыкдас год, сы сайö сар ассис нывсö сетiс да ыджыт свадьба керис. 

Ме тожö сэтчин вöлi, кудпыдöс вильöтi да кынöмö пондiс висьны. Сэк Öмелика 
бабö гöг вылам гырнич сувтöтiс, а сы понда грош корис, но ме сiйö бöбöтi — алтын сетi. 

 

МЫВКЫДА МИТЕЙ 
 
 Вöлöма-олöма öтiк деревняын Митей нима мужык. Кыдз йöзыс сылö висьталасö — 

сiдз сiя и керö. 
Керас öтчид сiя аслыс керкуок: öшыннэс видзöтöны ой вылö, ыбöсыс — лун вылö. 

Локтас сы дынö сусед, шуö: 
— Бур керкуыт. Токо мыля нö öшыннэс видзöтöны ой вылö, ыбöсыс — лун вылö? 

Колö, медбы öшыннэс видзöтiсö лун вылö, ыбöсыс — ой вылö. 
Думайтö Митей: «А быль эд, мыля бы не сiдз керны?» 
Разяс керкуоксö, лэбтас мöднёж, öшыннэс видзöтöны лун вылö, ыбöсыс — ой вылö. 

Локтас сы дынö мöдiк сусед. 
— Бытшöм керкуок. Токо мыля нö öшыннэс видзöтöны лун вылö, а ыбöсыт ой 

вылö? Колö, медбы öшыннэс видзöтiсö асыв вылö, а ыбöсыс — рыт вылö. 
Думайтас, думайтас Митей, бöра разяс керкуоксö. Керас вились: öшыннэс 

видзöтöны асыв вылö, ыбöсыс — рыт вылö. Локтас сы дынö куимöт сусед, ошкö: бур пö 
керкуокыт, токо вот öшыннэс мылякö видзöтöны асывлань, а ыбöсыс — рытлань. Колö пö, 
медбы öшыннэс видзöтiсö рытлань, а ыбöсыс — асывлань. 

Думайтас, думайтас Митей, разяс керкуоксö, керас вились, токо сувтöтас сiйö 
ыджыт гöглян вылö. Локтас сы дынö бöра сусед и шуö: 

— Мыля нö öшыннэт рытлань видзöтöны? Эд лунлань колö. 
— А позьö и сiдз, — висьталас паныт Митей да сы одзын жö бергöтас гöглян вылас 

керкуоксö. 
Сэксянь Митейсö нимтöмась Мывкыда Митейöн. 

КЫК ВОН 
 
Олiсö кык вон. Кыкнанныс гöтыраöсь. Учöтжык воныслöн вöлi уна челядь, а 

пöрисьжык воныслöн челядьыс эзö вöлö. Кöр кулiс нылöн айныс, нiя мусö эзö янсöтö, а 
кöдзны пондiсö öтлаын. Няньыс шогмис öддьöн бур. Вартiсö быдöс сюсö и вöлись няньсö 
янсöтiсö öта-мöд коласын öтмымдаöн. 

Локтiс ой. Водiсö узьны. Пöрисьжык воныс и думайтö «Сiдз я мийö янсöтiм няньсö, 
кыдз колiс бы? Вонöлöн семъяыс ыджыт, сылö и няньыс колö унажык. Муна да содта 
сылö аслам сусекись». 

Сiдз и керис. Мунiс амбарö да аслас сусекись мымдакö сюсö кисьтiс воныс сусекö. 
Саймис ойнас учöтжык воныс да и думайтö: «Сiдз я мийö янсöтiм няньсö вонöкöт? 

Мийö эшö томöсь, да и челядь быдмöны, миян лоас кинлö уджавны, а вонöлöн уджавны 
некинлö. Нiя öтнаныс иньыскöт и чожа пöрисьöсь ни лоасö, колö няньсö сылö содтыны». 

Сiя жö ойö чеччис и керис, кыдз думайтiс. Асывнас кыкнан воныс видзöтöны, а 
сусеккезаныс няньыс öтмымдаöн. Дивуйтчисö нiя, но öта-мöдныслö нем эзö шуö. 

Мöдiк ойö керисö сiдз жö — öтыс одзжык петалiс, мöдыс сёрöнжык петалiс и бöра 
асыв кежö нянь нылöн вöлi öтмымдаöн. 

Сiдз нiя новйисö няньсö öта-мöдныслö уна ойез сьöрна, и öтпыр амбарас пантасисö. 
Сэк вöлись пондiсö тöдны кыкнанныс, мыля нылöн няньыс асыв кежö пыр вöлi 
öтмымдаöн. 

Эта бöрын кык вон кувтöдз олiсö öтлаын и быд пораö отсалiсö öта-мöдлö. 
  

КЫДЗ МУЖЫК ДЗОДЗОГГЕЗÖС ЯНСÖТIС 
 
Öтiк гов мужыклöн эз тырмы нянь. И думайтiс сiя няньсö корны баринлiсь. 
Начкылiс мужыкыс дзодзог, жаритiс сiйö да нöбöтiс козьнавны баринлö. 
Барин босьтiс дзодзогсö и шуö: «Аттьö тэныт дзодзог понда, токо ме ог тöд, кыдз 

ме понда сiйö янсöтны. Менам эм инь, кык зон да кык ныв. Кыдз бы миянлö дзодзогсö 
янсöтны öтмымдаöн?» 

Мужык и шуö: «Ме янсöта». 
Босьтiс пурт, вундыштiс дзодзог юрсö да сетiс бариныслö и висьталiс: «Тэ, барин, 

керкуын юр, тэныт и колö сетны юрсö». 
Сыбöрын вундыштiс бöжсö да сетiс барыняыслö и горöтчис: «Тэныт видзöтны 

керку сьöрын, гортын пукавны, тэныт и бöж гöгöрыс». 
Вундыштiс коккесö да сетiс зоннэслö: «Тiянлö коккез — тальны ай туйез». 
Ныввеслö сетiс борддэз: «Тiянлö чожа гортсянь лэбзьыны, вот тiянлö и борддэз. А 

этiя кольччис, дак ме сiйö аслым босьта». — И босьтiс аслыс быдсöн дзодзогсö. 
Сералöв-керис сэтöн барин и сетiс мужыклö нянь да сьöм. 
Кылiс озыр мужык, што дзодзог понда барин сетöма гов мужыклö нянь да сьöм. Сiя 

начкылiс вит дзодзог, жаритiс нiйö и нöбöтiс баринлö. 
Босьтiс барин дзодзоггесö да и шуö: «Аттьö тэныт дзодзоггет понда, да вот менам 

эм инь, кык зон да кык ныв, быдöнным квать морт. Кыдз бы миянлö янсöтны тэнчит 
дзодзоггетö, медбы быдöннымлö дöнзис öтмымдаöн?» 

Думайтiс, думайтiс озыр мужык, кыдз янсöтны — некыдз оз туй. 
Иньдiс барин корны гов мужыкöс, медбы сiя отсалiс янсöтны дзодзоггесö. 
Локтiс гов мужык и пондiс янсöтны дзодзоггесö. Öтiкö сетiс баринлö иньыскöт и 

шуö. «Öнi тiйö дзодзогыскöт куимаöсь». Öтiкö сетiс зоннэслö и горöтчис нылö: «И тiйö 
öнi куимаöсь». Öтiк дзодзог сетiс ныввеслö «И тiйö дзодзогнас лоит куимаöсь». 

Аслыс мужык босьтiс кык дзодзог и шуö: «И мийö öнi куимаöсь — быдöннымлöн 
öтмымдаöн». 

Пондiс сэтчö серавны барин и сетiс гов мужыклö эшö сьöм да нянь, а озыр 
мужыксö вашöтiс. 

Озыр шуö: «Дзодзоггес эд менам, мыля нö, барин, мöдiклö няньсö да сьöмсö 
сетан?» 

А барин сылö: «Кин шедтö, сылö и сетöны». 
 

КИТРÖЙ МУЖЫК 
 
Поп некинöс абу примитлöма гривенниктöг, вичку дынас матö абу сибöтлöма. А 

öтiк мужык некöр сьöмсö эз ваявлы да и нем вайнытö вöлi: олiс öтнас, некытöн эз уджав. 
Вот сiя и горöтчöм кинлöкö, што сылöн вöвжугыс не назём керö, а сьöм лэдзö гырксис. 
Кылас эта йылiсь поп. Но, а поппес, тiйö асьныт тöдат, вежалiсь отир. Поп кутас да и 
висьталас попаддялö сэтшöм чудосö, а попаддя пельсадьсö орöтö поплiсь, тшöктö небны 
мужыкыслiсь вöвсö. Поплö жаль сьöмсö видзны и вöзйö ассис медбур вöвсö, вежсьö бы 
мужыкыскöт. Мужык гыж-гыж керас юрбöрсö и думайтö: «Ладно, менам назёмыс 
картатыръяс ни, а попыслöн етша, тыдалö эшö. Ась босьтö назёмкерисьсö менчим». 

Поп неделя дырна ачыс вердас вежöм вöвжугсö, пидзöссэз вылын назёмас 
кыскасьö, серебрушкаэсö кошшö, а сэтöн чегöм грош абу. 

Тöдас и дяконыс эта сьöмкерись кöбыла йылiсь да вежас сiйö аслас жеребеч вылö. 
Поплöн сьöлöм вывсис дзик изын тарöвтчас: сёжö нильдöтiс абутöм вöвжугсö. 

А дякон кузь юрсисö ассис нетшкö, но чöлö, некинлö оз висьтась, што ёрдöм 
кöбылажугыс не токо назём керö, но и неучöт убыток. Да недыр тöждiс этадз дяконыс: 
пономар сы дынö локтiс: «Но, — думайтö дякон, — öнi ась сiя куртыштас сьöмсö: 
некинлö öбида оз ло, быдöнным богатсяламö!» И жалейттöг сетiс «денежнöй» вöвсö 
пономар вöв понда. 

— Тэ миян коласiсь медгов, — шуö, — дак и видз сiйö вексö, чукöрт сьöмтö да 
шороммезö тэч. 

Но чожа мыйись пономарыт шумитны пондiс, кöть трепичöн öмсö тупкав: 
— Тэ, отеч дякон, каналля? Кöстiн тэ меным оглобля туяс ньöр! Вай, буди, бöр 

кöбылаöс, а этö ноктоичатö босьт. 
Сэтöн дякон мыччалiс поп вылö чуньнас, а поп шуö: 
— Мунамö, воннэз, мужыксö кошшыны, кутам да виям! А мужык важын ни 

поплiсь вöвсö вузалiс да видзöтö, кыдз бы мöдiккезöс вурны-бöбöтны. 
Аддзисö мужыксö кошшиссес, сюйыштiсö мешöкö да юкмöсын мöдöны пöдтыны. 

А ю дорöдззас нематын вöлöма. Святöй отеччез кынмöмась да шонтiсьны пырöмась. 
Мужыкöс додь бердас домыштасö да мороз вылас и колясö. 

Гöнитö туй вылöт озыр мужык. Казялас, што кинкö додяс вöрöтчö. Кежас, пешлас 
мешöксö — ровно морт сэтöн. 

— Тэ мыйлö мешöкас пырин? — юасьö туйись морт. 
— Кöбы ачым пыри, дак ачым бы и петi, — висьтасьö мужыкыс. — А вот менö 

силой сэтчö сюйыштiсö. 
— Мыля сiдз инö? 
— Бöрйисö менö Государственнöй думаö, а ме сэтчин ог бы пукав. Дак аддзан кыдз 

кыскöны менö? 
Озыр и думайтö: «Менам сьöм уна, меным и пукавны думаас!» — и шушкö 

мужыклö: 
— Пет чожжыка мешöксис, да некинлö эн висьтась. А сы понда тэныт вот пятачок 

да менчим вöлöс босьтан. 
Сюйыштiс мужык аслас местаö богатинасö, пуксис сы додьö да гöнитiс одзлань. 

Рытнас посадö локтiс да базарö инмис. Вузалiс донтöмика вöвсö да кабачокö пырыштiс. А 

сэтöн опичеръё юöны, ассиныс горёнысö винаöн пöдтöны: савдаттэс пö оз кывзö. 
Сибöтчис мужык дынö опичер и юалö: 

— Тэнат ныв эм? 
Вежöртiс мужык, мый опичерыслö колö, да отвечайтö: 
— Эм. 
— Дак вайöт сiйö ме дынö: бура вештiся, — шуö опичерыс и сетö ассис адрес. 
Мужык бöбöтiс опичерлiсь сьöм, медбы абутöм нылыслö паськöм небны, и мунiс 

базарö. Аддзис сэтчинiсь женскöй паськöм, мöдöтчис инькаö и рытнас локтiс опичер 
дынö. Опичер туплясьö ольпасьын да корö нывкасö дынас. Мужык баитö нывка моз, 
вöснитик голосöн: 

— Айö тшöктiс перво корны сьöм. Опичер оз спорит: на босьт. 
— Öнi бы ме öтöрö петала, — корсьö мужык. — А медбы эг öш пырикас, гезок вай 

киам, домйылын лэдз. 
Опичеррез сякöйсö аддзывлöны, дак и этö нылö не диво: мун пö петав, колö дак. 
Петас горничаас мужык, чöвтас вывсис женскöй паськöмсö да пасьталас 

опичерыслiсь. Картасис козаöс аддзас да гезоксö сюр бердас домалас, а ачыс одзлань 
мунас. Коза сулалас, сулалас да пессьыны пондас. «Натьтö, нывкаыс вöрöтö гезоксö, — 
думайтö опичерыс. — Öшис, тыдалö». Петас картаас, сылö паныт коза: «Ме-е!» 

А мужык кежыштас лавкаö. Приказчик баитö аслас роботниклö: 
— Мун висьтав инькаöлö, што ме таой ог лок гортö. 
Мужык видзöтiс, кытчö роботник пырас, кытöн приказчикыс олö, а сыбöрын и 

ачыс сэтчин мунас. Инькалö гажтöм кузь рытсö öтнаслö чулöтны и примитас опичерсö. 
Токо пуксисö пызан сайö, ыбöсас кинкö пондiс ёркöтчыны. Кöзяйка торскöтöмыс сьöртi 
тöдiс жöниксö да дзебис гöсьсö шкап сайö: лöг вöлi жöникыс! Приказчик кытшöмкö 
гумагаэз босьтiс да бöр мунiс. 

— Но, кöзяйка, меным туй вылö сет геньгаок, — корö опичер, — сэк некинлö ог 
висьтав, што тэ дынö вовла. 

А инькаытлöн, кыдз нарошно, öтiк грош абу. Сiдз и мунiс немтöг мужыкыс, да 
ашынас бöра лавкаö пырис. 

— Вот мый, кöзяин: медбы некытшöм слава эз лэб, эз сералö тэнчит юртö, сет 
меным сто руб. Сэки ме некинлö ог висьтась, што таой тэ ордын вöлi. 

Мöдытлö буржык сто рубсö сетны, нежели умöль славасö кывны. Босьтiс сьöмсö 
мужык и пажнайтны бöра приказчикыс инь дынö мунiс. Инька вердiс-юкталiс, пызан 
вылiсь пондiс дзимлявны ни, да сэтчö жöникыс оградаас пырис. Кытчö опичерсö 
воштыны? Осьтiс коробъя да дзебис сэтчö Вежöртiс кöзяиныс, што опичерыс бöра сы 
ордын, и давай кошшисьны. Омöн бергöтiс, а коробъясö эз осьтлы. Сiдз и мунiс, нем эз 
аддзы. А мужык пырис бöрсяняс жö лавкаö и сто руб сьöм корö. 

— Дак тэ бöра миянын вöлiн? — дивуйтчö приказчик. Но споритны эз понды, 
чожжык сетö сьöмсö. И роботникöс тшöктö аслас керку гöгöр видзöтлыны да висьтавны, 
кин сы ордö пырас. А мужыклö окота приказчиксö розоритны: öддьöн ни сiя отирöс 
бöбöтлiс, весь сьöмсö кулис. Вот и пырис мужыкыт рытъявнас приказчик керкуö, а мöдыс 
сэтчö тюк токо локтiс. Аддзö кöзяйка, што умöль лоас сылö, и водтöтас опичерсö песласян 
öрö да ва паськöмнас вевттяс (инькаыс какраз песласьöм). Токо ештiс сайöвтны, а 
кöзяиныс керкуас ни. 

— Кытöн сiя?! — чирзö. — Ме кыкнаннытö вия! 
Инька суськисьö, Ен вылö ыстiсьö, што некинöс эз аддзыв. Жöникыс кошшис-

бергöтiс керкусис омöн, но некин абу. И пондiс повзьöтлыны иньсö: 
— Сота керкусö, палита, но ловйöн ог лэдз сiйö! Иньыс кеймисьö: 
— Да кöть паськöмсö петкöтам да вöлись öзты. Эд баня бöрсянь нем лоас вылат 

пасьтавны! 
Приказчик кывзiс иньыслiсь вежöра баснисö, и нiя кыкöн петкöтiсö öрсö керкусис. 

КЫТЧÖ ВЕТЛIН ДА МЫЙ АДДЗЫЛIН 
 
Ветлi ме öтпыр бурлачитны. Мунi, мунi — Корезаöдз локтi, сарлö нин шуллез 

керны медаси. Кули, кули паздерсö — дворечсö паздернас тыртi. Повзис сарыс, што и 
тронсö сылiсь тырта, вашöтiс дворечсис. Уджыс понда сетiс стекляннöй сапоггез. Кышалi 
нiйö пельпон вылам и кысся гортö. Пантасис мужык, юасьö: 

— Кытчö ветлiн и мый аддзылiн? Ме шуа: 
— Вöлi Корезаын, куим год нин шуллез кери, а сы понда сар сетiс стекляннöй 

сапоггез. А öнi вот гортö муна. 
— Сет сапоггетö, ме вöлöс сета. 
Но, ладно, вежсим. Муна одзлань. Пантасьö инька, мöс вашöтö, юасьö: кытчö пö 

ветлiн да мый аддзылiн. Вöлi, мыся, Корезаын, куим год нин шуллез кери, а сы понда сар 
сетiс меным стекляннöй сапоггез да нiйö, мыся, вöв вылö вежи. 

Инька шуö: 
— Сет вöвтö меным, а босьт менчим мöссö. 
Но, ладно, бöра вежсим, и муна одзлань. Пантасьö старука, гöйтан понын баляöс 

кыскö. 
— Кытчö, мужык, ветлiн да мый аддзылiн? 
— Вöлi Корезаын, куим год нин шуллез кери, а сы понда сар сетiс стекляннöй 

сапоггез. Нiйö вежи вöв вылö, а вöвсö — мöс вылö. 
— Сет меным мöстö, ме баля сета. 
Но, ладно, вежсим. Кутi гöйтанöттяс балясö да муна одзлань. Пантасьö нывка, 

одзас дзодзогöс вашöтö. 
— Кытчö, мужык, ветлiн да мый аддзылiн? 
— Вöлi ме Корезаын, куим год нин шуллез кери, а сы понда сар сетiс стекляннöй 

сапоггез. Нiйö вежи вöв вылö, вöвсö — мöс вылö, мöссö — баля вылö. 
— Сет меным балятö, ме дзодзог сета. 
Но, ладно, вежсим. Муна одзлань, а пантасьö зонка, каньöс нöбöтö. 
— Кытчö, мужык, ветлiн да мый аддзылiн? 
— Вöлi ме Корезаын, куим год нин шуллез кери, сы понда сар сетiс стекляннöй 

сапоггез. Нiйö вежи вöв вылö, вöвсö — мöс вылö, мöссö — баля вылö, балясö — дзодзог 
вылö. 

— Сет меным дзодзогтö, ме кань сета. 
Но, ладно, вежсим, и муна одзлань. Пантасьö старик, юасьö: 
— Кытчö, мужык, ветлiн да мый аддзылiн? 
— Вöлi ме Корезаын, куим год нин шуллез кери, сы понда сар сетiс стекляннöй 

сапоггез. Нiйö ме вежи вöв вылö, вöвсö — мöс вылö; мöссö — баля вылö, балясö — 
дзодзог вылö, дзодзогсö — кань вылö. 

— Сет меным каньтö, ме сьöктан сета. 
Босьтi сьöктансö, локтi горт пруд дынöдз, аддза: прудас ёкыш кольть уялö. Шупки 

сьöктаннам кольтяс, да эг инмы. Кайи гортö, инькаö юалö: 
— Кытöн вöлiн да мый аддзылiн? 
— Вöлi ме Корезаын, куим год нин шуллез кери, сы понда сар сетiс стекляннöй 

сапоггез. 
Уськöтчис инькаö чом миськавны. 
— Мыйлö миськалан, инька? 
— Сапоггетö сэтчин пуктыны. 
— А ме нiйö вöв вылö вежи. Уськöтчис инькаö карта весöтны. 
— Мыйлö весöтан, инька? 
— А вöвтö сэтчин сувтöтны. 
— Ме сiйö мöс вылö вежи.  
Уськöтчис инькаö мöс видзан керны. 

— Мыйлö, керан, инька? 
— Мöстö сэтчин йöртны. 
— Ме сiйö баля вылö вежи.  
Уськöтчис инькаö гид весöтны. 
— Мыйлö весöтан, инька? 
— Балясö сэтöн видзны.  
— Ме сiйö дзодзог вылö вежи.  
Уськöтчис инькаö дзодзог видзан керны. 
— Мыйлö керан, инька? 
— Дзодзогсö некытчö йöртны. 
— Ме сiйö кань вылö вежи.  
Пондiс инькаö öрок гарйыны. 
— Мыйлö гаръян, инька? 
— Каньсö вердны. 
— Ме сiйö сьöктан вылö вежи.  
Инькаö öдззис ваявны отопкиэз. 
— Мыйлö ваялан, инька? 
— Вочны. 
— Ме сьöктаннас ёкыш кольтьö шупки.  
Уськöтчис инькаö гор лонтны, кашник миськавны. 
— Мыйлö горсö лонтан, инька? 
— Ёкыш кольтьсö пуны. 
— А ме эд эг инмы ёкыш кольтяс! 
Старукаö öбыртiс юр кузям гормöччанöн.  
Ме бöр-бöр да пöрöтi кöньöс... 
Вот и каски быдöс. 
 

КУИМ ВОН 
 
Олiсö-вöлiсö старик гозъя, нылöн вöлiсö куим зон, öддьöн чожöсь да вынаöсь. 

Öтпыр старик да куимнан зоныс мунiсö вöравны гортсяняныс ылö. Звир да сьöла вöлi уна, 
и вöралiссез бура вöралiсö куим мисечся дыржык. И вот бырсис нылöн сёян. Старик и шуö 
аслас зоннэзлö: 

— Но, зоннэзö, звир-сьöлаыс уна, колö бы токо вöравны, а нянь запасным бырсис. 
Петалö-ко тiйö кöдакö гортö да вайö сёянсö. 

А учöтжык зоныс баитö: 
— Оз ков гортö петны, вермам овны няньтöг, öтiк яй вылын. Яйсö эд не небны! 
Сiдз нiя и керисö. Учöтжык зонсö айыс ошкис: тэ пö кöть и медтом, а самöй 

толковöй, бур совет миянлö сетiн. 
Олöны нiя вöрын, вöралöны да яй сёйöны няньтöг. Урыс да сьöлаыс сё унажык да 

öддьöнжык шедö. Вöралiсö сiдз дыркодь, и бырсисö нылöн спичаэз, немöн лоис шедтыны 
би. 

Арся погоддя умöль: то зэр, то шляка да кöдзыт, а гортöдззаныс ылын. Айныс и 
шуö зоннэслö: 

— Кывзö, менам дона зоннэз, кин тiян коласiсь ветлас няньла да спичаэзла? 
А медучöт зоныс баитö. 
— Норовитам эшö гортö мунны, ме кая то эта медвылын кöз вылö, видзöта, абу я 

матын миян гöгöр деревня нето керкуок. Эм кö, дак буржык лоас судзöтны сэтчинiсь бисö, 
а не мунны гортö эта ылына места. 

Сiдз и керисö. Медучöт вонныс кайис медыджыт кöз вылö, видзöтiс гöгöр и казялiс: 
кытöнкö ылын, кыдз ош син, дзузъялö-сотчö биок. 

— Вот этадз веськыта, öддьöн ылын тыдалö биок! — горöтлö сiя кöз вывсяняс 
воннэслö. 

Воннэс эзö веритö, кöз вылö кайисö и аддзöны: забыль, ылын-ылын сотчö биок. 
Лоисö öддьöн радöсь, кöз вылiсь лэдзчисö и пондiсö советуйтчыны, кöда жö куим вон 
коласiсь мунас эта би дынö. 

— Ась мунö пöрисьжык вонныт, — шуö айныс. — Сiя тiянся прокажык, чожжыка 
ветлас. 

Пöрись вон согласитчис, босьтiс ассис пишаль да мунiс била. Мунiс сiя öддьöн 
дыр, токо пемдандорас локтiс эта би дынö. Локтiс, видзöтö: биыс сотчö учöтик керкуок 
пытшкын. Очаг вевдöрын öшалö ыргöновöй пöрт, а би очаг бокас абу некин. Пырис 
керкуокас и пондiс бисö ыджытжыка бы пестыны. Тэчö би вылö пес, ачыс думайта: «Ужо, 
буржыка песта, а сыбöрын медгырись биа шоммесö нöбöта». 

И вот кинкö кыз голосöн ыкöстiс. Пöрисьжык вон повзис сыбурна, што усис кок 
йывсис. А кöр чеччис, видзöтö: сулалö öддьöн ыджыт да ён старик, тошыс турун ноша 
ыжда и лым кодь дзор. 

— Мыля юасьтöг бисö вöрöтан? — горöтiс бöра старик. — Висьтав, кин тэ и 
кысянь локтiн? 

Пöрисьжык вон и пондiс висьтасьны: сiдз и сiдз пö, локтi пö ме ылiсянь, мийö пö 
вöралам и бырсисö спичаэз да нянь запас. 

— Но и мый, — шуö старик, — кытшöм меным дело, што тiян бырсисö спичаэз да 
нянь запас? Меным колö то мый: верман кö тэ висьтасьны быдöс йылiсь и нем йылiсь, 
мöднёж шуны, сы йылiсь, кöда некöр эз вöвлы, сэк ме тэныт сета нянь и би, он кö вермы 
висьтавны, то мыжъя. 

Керны нем, колö мыйкö висьтавны. И пондiс пöрисьжык вон бöбöтлыны старикöс. 
Бöбöтлiс, бöбöтлiс да и сорасис, висьталiс сiйö, кöда забыль эм. 

Лöгасис старик, кватитiс сiйö юрсиöттяс, ыжмитiс пидзöсэз коласас и давай вурны 
ременьöн, кыдз кагаöс. 

Öдва-öдва мездöтчис пöрисьжык вон, уськöтчис ыбöсö и коккез му бердö оз 
павкалö, мышкас оз видзöт, котöртö. Лок тiс айыс дынö да воннэс дынö и висьтасис 
быдöс, мый сыкöт вöлi. 

Лöгасис айыс, ыстiс шöрöт зонсö.  
― Мун, — шуö, — кöть тэ бисö вай. 
Босьтiс шöрöт вон ассис пишаль и мунiс. Локтiс эта жö керкуокö, но и сылöн нем эз 

пет: старик сiдз жö мыжйис, кыдз и пöрисьжык вонсö. 
Öдва мездöтчис шöрöт вон эта старик кипод увтiсь и давай котöртны бöр, невна 

туйсö эз öшты. 
Локтiс айыс да воннэс дынö, висьталiс аслас горё йылiсь, а учöт вонныс и шуö: 
— Эк тiйö, воннэз, воннэз, да кытшöм жö тiйö морттэз, коли стариксö ылöтны эд 

кужö! 
Воннэз сералöмöн баитöны: 
— А вот тэ ветлы да и кор сылiсь бисö, сетас тэныт сiя жар, дыр пондан казьтывны. 
— Эдö повзьöтлö, кöда оз пов, — шуö учöт вонныс, — не битöг жö эд овны, вот 

муна и вая. 
Босьтiс сiя ассис пишаль да мунiс. Мунiс веськыта и локтiс сiя жö керкуок дынö. 

Пырис керкуокас, а сэтчин куйлö самöй сiя старикыс: юрыс ком угöлас, а коккес порог 
дорын. 

— Дыр ов, бур морт, — горöтчис учöт вон, — он ли лэдз менö шоччисьыштны? 
Старик и шуö: 
— Шоччись, шоччись, том морт, кынмин кö — кай гор вылö шонтiсь да висьтась, 

кин тэ сэтшöм, кысянь локтiн. Ме öддьöн бы кывза сэтшöм каскиэсö, кытшöмöсь некин 
эшö эз кывлы, некин эз висьтасьлы, кöднаын быдöс бы вöлi бöбöтöм, нем правдаыс эз вöв. 
А висьталан кö правда йылiсь, дак юр вывсит быдöс юрситö лета. 

— Каскиэз висьтала уна, токо öшöт пеллетö да кывзы. Но баитчам сiдз: пондас кö 
дышыт петны кывзыны да кутчан шыасьлыны паныт, сэк ме юр вывсит быдöс юрситö 
лета. Согласен тэ лоан этадз? 

Старик шуö: 
— И этадз ладно, бур. 
Медучöт вон кайис гор вылö да пондiс висьтасьны: 
— Вот, кöркö öддьöн и öддьöн важын öтiк морт лэбзис нёбоö, и лэбзис сiя не етша, 

а быдса куим год и токо сыбöрын локтiс нёбоöдззас, а сэтчин морттэз быдöс онняюрöн 
ветлöтöны. Сiя нылiсь и юалö, мыля нiя онняюрöн. Сылö паныт шуöны, миян пö кöмкöт 
абу, а небны некытiсь. И вот эта мортыс медасис нылö вурны сапоггез да чаркиэз, а 
тшетина туйö öктiс эна отирлiсь юрсинысö, но не томмезлiсь, а сэтшöм дзор 
стариккезлiсь, кыдз тэ. 

— Но этадз, батя, оз туй, — горöтчис сэтчö старик. 
А медучöт вон чеччöвтiс гор вылiсь, сапырнитiс, мымда кырыммезас тöрö, 

стариклiсь юрсисö да летыштiс, ачыс горöтчис: 
— Эшö кö шыасян менам висьтасьöм дырни, сэк юр вылат öтiк юрси тылöп оз 

кольччы. 
Эта бöрын старик куйлö да кывзö, шы оз сет, а медучöт вон висьтасьö одзлань: 
— Вот öтпыр öтiк морт мунö туй вылöт, видзöтö: зöр увтiсь падеритö-петö йики. 

Эта мортыс кутчис йикисö öктыны. Сымда öктiс, што кыйис сэтiсь гез и öддьöн кузьö. 
Этöн гезнас позис судзöтны дажö паськыт ты нето ыджыт ю пыдöс. И вот сiя гезнас тыись 
да юись пондiс кыйны сюра-пеляэзöс, вакуллезöс. Кыйис сiдз, што нiя сы дынö локтiсö 
асьныс. Кыйис быдöс. Вон, видзöт, нiя локтöны татчö! 

Старик чеччöвтiс местасис да — ыбöсö и шуö: 
— Мыля жö тэ сыбура бöбöтчан? Некин тай абу. А медучöт вон сылö паныт: 
— То тэ кытшöм старик, кыдз тай кык дора коса. Тэ ачыт эд бöбöтчыны тшöктiн. 
Чеччöвтiс гор вывсис, сапырнитiс старикöс юрсиöттяс кыкнан кинас и мымда 

вермис летыштiс юрсисö да шуö. 
— Но, старик, кыла кö ме эшö кöть öтiк кыв, сiдз и виччись — быдöс лета юрситö. 
Повзис да повзис эта стрась понiсь старик, пуксис и шы оз сет. А медучöт вон 

одзлань висьтасьö: 
— Вот öтпыр мунi ме вöравны, сьöрам босьтi пишаль да чер. Ветлöтöв-кери 

вöрöттяс, видзöта: пожум вылын пукалöны уна и уна гуттэз. Куталi ме нiйö да кöртавлi 
шöртöн öта-мöд бердö, а шöрт помсö косйöвтi ас гöгöрам и кушак бердам домалi. 

Гуттэз ым-м лэбтiсисö и давай лэбзьыны, öтлаын и менö лэбзьöтöны. Ок и нуöтiсö 
жö эна гуттэс менö и пуэз коласöт, и кымöррез вевдöрöт! Вот видзöта, увланьын миян 
весьтын паськыт ты. Кöр ты шöр весьтас лоимö, кыдз нарошно, шöртыс орис. Уси ме ты 
вылас, уявны ог куж, вöйны пондi. А эта ты вылын стрась уна уткаэз уялiсö. Кутi ме öтiк 
уткаöс кокöттяс, и сiя менö петкöтiс кöс берегö. Аттьö эта уткалö. Пукала берег дорын и 
думайта, кытчö жö öнi мунны? Спичаэз абуöсь, кöдзыт, гегда и кула. Видзöтыштi, а ты 
вылöттяс доль лöсьöтчöм да токо чышкö-мунö ош. Пишальöс пыкыштi пельпон бердам и 
метитча. И вот ош пондiс баитны морт голосöн: 

— Тэ эн лый менö, бур морт, а висьтав, мый тэныт колö. 
А ме сё метитча, а ошыс сё матöжык ме дынö локтö. Пуктi пишальöс бокам и шуи: 
— Кер давай би, ме кынма. 
— Спичаэз сьöрам абуöсь, — баитö ош, — а вот пуксьы ме вылö и ме тэнö нуöта 

сэтчин, кытöн эм би, и тэ шонтiсян. 
Вожаси ме эта ош вылö, нуöтiс сiя менö вöррезöт, шаттяэзöт, нюррезöт, уна ты да ю 

вуджим. И вот тэ ордö сiя менö вайöтiс, а тэ меным бисö он мöд сетны. Ноко, лок жö, 
Миша, пыр татчö да мийö тэкöт этö стариксö кыдз колö пидзралам. 

Старик кыдз ыкöстас, дажö гатш пöрас, сыбура повзяс и шуö: 

— Эн вöрöт, пожалуйста, эн вöрöт, коль менö ловйöн. Мый тэныт колö — босьт и 
шы ог сет. На вот тэныт биа галя, на вот тэныт тывкöрт, кöдöн пондан биа галя кузяас 
вартыштлыны, а биа галя вылас пондан пуктыны чага. Тывкöртiсь да биа галяись пондасö 
чеччыны бичироккез, кутчисясö чага бердас и лоас тэныт би быд пораö. А медбы нем 
тэнат эз вам, вот тэныт кучиковöй кöшелёк. Вот тэныт пишаль, кöда некöр оз понды 
инмыны бокö, вот тэныт кучиковöй сумка, пистоннэз, порок, дроб — быдкодь вöралан 
припас. Эта сумкаись припасыс оз понды быравны, а тырмас век кежö. А вот тэныт нянь, 
токо менö коль ловйöн. 

Медучöт вон иньдöтчис бöр пöрисьжык воннэс дынö, а старик сетiс сылö лекарство 
туруннэз и дажö ылöдз эд кольлалiс. Вöралiсь — медучöт вон мунiс веськыта и чожа 
локтiс айыс да воннэс дынö. А нылöн быдöс мыла-гажныс ни бырöма — виччисьöны. 

Пондiс висьтасьны медучöт вон, кыдз сiя стариксö бöбöтiс, а воннэз осьтiсö 
öммезнысö и кывзöны. Сэтöн жö висьтасикас кыскис кöшелёк, а кöшелёкись биа галя, 
тывкöрт да чага, тывкöртнас биа галя бердö сят-сят-сят керис, киссисö бичироккез, öзйис 
и чага. Сiдз шедтiсö би. А кöр пондiсö сотчыны нодьяись кражжез, радöсь лоисö и мымда 
вын ыксöны: 

— То кытшöм вöлöма биыс, и не öтiк век кежö. Айныс висьталiс сэк аслас медучöт 
зонлö: 

— Сета ме тэныт, дона зонöй, вöралан запасöс и пишальöс. Пондан тэ вöравны и 
овны, кыдз тэныт гленитчас. А тiянлö, пöрисьжык зоннэз, ог советуйт вöравны сiйöн, што 
тiйö од кужö нуны этö делосö, а советуйта вöдитны нянь. 

Айыс зоннэскöт эшö дыркодь вöралiсö. Кутiсö звирсö да сьöласö уна, вайисö 
гортаныс да вузалiсö, сьöм лоис тыр. Пондiсö овны буржыка и öнодз сё олöны. 

 

КЫДЗ ЗОНКА БИ КОШШИС 
 
Бипур дорын пукалö пöрись морт — дозоритö бисö. Сы дынö локтас зонка би 

корны — гортсяняс иньдöтасö. 
— Сетышт, гедiньöй, кöть öтiк шомок! 
— Висьталан кö бывальшина — мый оз вермы лоны, дак сета. 
И зонка кутчас вöвлытöмсö висьтасьны: 
— Пöжимö мийö кыдзкö сур. Гырничыс пöрис, и сэсь киссис сусло. Суслосö вöв 

юис да потiс. Керимö кыдзовöй шатись асык, асыкалiм вöлыслiсь кынöмсö, да асыксис 
быдмис кыдз — кузь и кузь, кымöрöдз топ. Кайи ме кыдзыс кузя кымöрас. Аддза: 
пороззэзöс гуттэз вылö вежöны. Куталi ме гуттэсö да вежи нiйö кымöрись пороззэз вылö. 

Окота лоис му вылас лэдзчыны, а вöлiс öтлаын кыдзнас мунöма кытчöкö. Начкылi 
пороззэзöс, вундалi кучиккесö да кери сэтiсь ремень и пондi лэдзчыны сы кузя. Лэдзчи, 
лэдзчи — ременьыс эз судз му бердöдззас. Гажтöм лоис, гыжйыштi спинаöс — пытш 
шедiс. Вот и бур! Кульыштi сылiсь кучиксö, кери ремень, содтi мöдыс дынö, бöра лэдзчи, 
а му дынöдззас ылын эшö. Кыдз му вылас лэдзчыны? 

Мужык гуна вылын зырöн сю тöлöтö, йикиыс кымöрас лэбзьö. Куталi ме йикисö — 
сэтiсь гез кыйи, содтi ремень бердас, да муöдззас эз судз. Чеччöвтi му вылас да инми 
нюрö, сибдi. Лэбзис ме дынö тури, юр вылам пондiс поз керны. Кутчиси сы коккез бердö 
— туриыс орöтчис, коккесö киам колис. 

Мунiс бокöттям чочком тоша старик — этö тэ, гедiньöй, вöлöмыт — эз отсав 
меным петны. Кöрталi тури коккесö оча, шогмис куран кодь кузь бедь, ме сiйöн кутчиси 
тэ бердö и петi зыбунсис. 

— Бöбöтчан, зонка! — горöтiс би дозоритiсьыс. — Эз вöв сэтшöмыс! 
— А-а, бур бывальшинаыс? Вай-ко öнi битö! 

НЕ ПОП, НЕ ЧОРТ 
 
Вот стариклöн кулас старукаыс, а дзебны немöн — не сьöм, не нянь абу. А нем 

дорас эд попсö он кор, да и могиласö некин оз лок гарйыны — сё мыйöнкö вештiсьны 
колö. Вот эд оланыс вöлöма! 

Но мый керны? 
Думайтас, думайтас старикыт да и мунас ачыс могиласö гарйыны. Токо мöртас 

зырсö муас — жиль-жоль жольнитас! Но, мый пö эттшöмыс лоö? Ывтiжык гарйыштас — 
бöра жиль-жоль, и мыччисяс котёлок. Босьтас сiйö старик, видзöтас — котёлокас зарни 
пежъялö. 

Чапкас гарйисьны, мунас базарö, небас сэтчинiсь яй да пизёк пельняннез понда, 
чукöртас öтi-мöдi гöснеч коласiсь да поп дынö котöртас. 

Примитас сiйö поп, кыдз вонöс: и гарйисьны отирöс иньдöтас, и отпевайтан и 
подорожна кулöмыслö киас сюйыштас — эта пö райö пырны пропуск. 

Кöр жольöтö зепат, дак эд тэ быдöнлö бур! 
Вот дзебасö старукасö, казьтыласö, кыдз колö, и розьнитчас отирыс старикыс 

ордiсь. А поп кольччас и давай юасьны: 
— Тэ, старик, кысь сымда сьöмсö босьтiн? Эн я кинлiськö чом петкöт? 
— Эг, батюшко. Этö старукаö эмбурсö колис. 
Веритас поп, да недыр кежö. Кывсяс сылö, што старикытлöн уна сьöм эм. Вот и 

корö стариксö вичкуö исповедь вылö. Локтас старик, а поп бöра юасьö: 
— Кытiсь сьöмтö? Кинöс грабитiн? 
— Эг грабит. Клад аддзи. 
— Кысь аддзин? 
И висьталас старик быдöс, кыдз вöлi. Поплöн и оныс öшас, сё думайтö, кыдз бы 

стариклiсь сьöмсö бöбöтны. 
Казялас попаддя батюшколiсь маитчöмсö, юасьö, мый лоис. И поп висьталас, 

мыйсянь узьны эз понды. 
— Начкыв козасö, — шуö попаддя, — да кульöм кучиксö вывтат пасьтав да мун 

стариксö повзьöт. Сiя и шупкас тэныт сьöмсö. 
Но мый — бытшöм совет. Начкыласö козасö ойнас, поп пасьталас шоныт кучиксö 

вывтас, попаддя вурас сiйö йöрнöс бердас батюшкоыслö. Рад не рад попыт: öнi пö ме 
судзöта сьöмсö! Но и локтас старикыс ордö, тарс-тарс керас ыбöсас, шуас: 

— Осьт ыбöстö, старик, баитны колö. Старик юалö: 
— Кин тэ? 
— Ме чорт. 
— Ог лэдзав куллесö ойнас, — висьталас старик да бöр водас узьны. А поп мунас 

öшын увтас и бöра тарс-тарс керас. Локтас старик öшын дынас да кыдз видзöтас öтöрас — 
былись сэтчин сюра чорт сулалö да баитö: 

— Вай зарнисö меным, кöдö могильниксис аддзин. Ме тэнö тшöктi токо джынсö 
босьтны, а тэ быдöс нöбöтiн. Он кö сет, часöт пыра тэ дынö и сёя тэнö. 

Старик повзяс да и чапкас öтöрас зарнисö. Поп кватитас сiйö, котöртас гортас да и 
шуö иньыслö: 

— Вот öнi пондам овны! Старикыт бöр говсялас. Резьöт-ко коза кучиксö. 
Попаддя пурт босьтас, швач орöтас сунис — вир чепöссяс. А поп горöтö: 
— Ой, зубыт! Эн орлав жилаэзöс, суниссö вундышт! Попаддя мöдiклаöт швач 

вундыштас — бöра вир чепöссяс, а поп эшö öддьöнжык горöтö: 
— Ой, зубыт! Ой, зубыт! 
Мый керны? Кыт бы эн вундышт — сё жила, а не сунис. 
Попаддя котöртас старикыс дынö, тшöктö бöр чöвтны попыс вылiсь коза кучиксö: 

этö пö тэ лякöтiн. А старик шуö: 
— Ась ачыс вайö зарнисö, да луннас, сэк кыртас сы бердiсь коза кучикыс. 

Поп öдва-öдва луншöрсö виччисяс, сэсся ыджыт пась пасьталас, сюрресö пыдын 
шапка увтö дзебас да нöбöтас зарнисö старик ордö. Коляс зарнисö да чожажык гортас: öнi 
пö шедас ни коза кучикыс. Но сiя эшö ёнжыка лякасьöма, и сюррес кузьжыка быдмöмась. 

Поп пырас гор сайö, пыкöталас сюрресö стенаас и пукалö сэтчин. И пызан дорö 
петны оз лысьт. Не поп, не чорт лоас. Сiйöн и абу эд öнi миян попным. 

 

ГОРШ ПОПАДДЯ 
 
Öтiк мачека нероднöй нывсö стрась умöля видзас. А нывкаыт невеста ни. 
Петас сiя кыдзкö сёр рытöн ю дорö да норасьö тöлiсьлö:  
— Тöлiсь тэ, тöлiсиньöй, он тöд тэ, кытшöм сьöкыт менам оланö. Лун-лун нирта-

уджала, а öмйöм нянь сёя. Рытiсь-рыт печка да ректася, а рышкиссьöм йöрнöс-дубас 
новъя. И некинлö аслам олан йылiсь висьтасьны, сьöлöмöс кокньöтны.  

Кылас нывлiсь норасьöмсö дзор тöлiсь да и лажмöтчас крутик дорас. 
— Лок, —шуö, — нылiньöй, кöть ме тэнö жалейта. Босьт, мымда верман, менчим 

эзысьсö. А сы понда вежайö менö пуктан. 
Нывка видзöтас-керас да и каяс тöлiсь вылас, запонтыр эзысьсö öктас. 
— Аттьö тэныт, тöлiсь. Пукта тэнö вежайö и гöрд йöрнöс козьнала, кыдз жöник 

сайö понда петны. 
Тöлiсь паныт: 
— Аттьö и, тэныт, нылiньöй, бур кыв понда. Бырсяс сьöмыт, бöра кор менчим. 
Кылас этö баснисö попаддя. Норовитас лун кык-куим, петас мича рытö ю дорас, 

кытсалö тöлiсьсö: 
— Тöлiсь тэ, тöлiсиньöй, кежав ме дынöдз. Жöник сайö пета, а сьöмö дзикöдз 

бырсис, оз тырмы козиннэсö небны. 
Оз казяв тöлiсьыс, што мöдiк сiйö корö, да и лажмöтчас крутик дорас. Попаддя каяс 

сы вылö и давай сюйны эзысьсö быдлаö. Öктiс, öктiс, сэсся некытчö ни тэчны. 
— Виччись, — шуö, — тöлiсиньöй, ме посудала котрася. Ветлас, гоз ведраöн 

локтас да бöра куралö, тыртö ведраэсö. Казялас тöлiсь, што не сiя нывкаыс курасьö, а 
кинкö мöдiк, да и лэбтiсяс вылö. 

Тыртас ведраэсö попаддя, кышалас коромысла вылас, лöсьöтчö гортас мунны. А 
муыс сы дынсянь ылын-ылын тыдалö. 

Сiдз и кольччас тöлiсь вылас попаддя, öнi сё сулалö тыра ведраэзнас. Оз лысьт 
ректыны эзысьсö, виччисьö, кöр тöлiсь бöра сибалас ю дорас. 

А нывка петас жöник сайö, тöлiсьлö гöрд йöрнöс козьналас. Сiйöн и мыччасьö 
тöлiсьыс мукöдпыр гöрд паськöмöн. 

 

ПОП ДА СРОШНÖЙ 
 
Олiс поп. Сылöн вöлi срошнöй. Вот нiя öтпыр лöсьöтчисö мунны турунла. 

Срошнöй босьтiс сьöрас чöвпан нянь, а поп эта мымдасö эз и думайт. А турун вöлi 
ылынкодь. 

Локтiсö нiя, тэчисö доддезö турун, пондiсö локны гортаныс. Срошнöй кыскис 
писис нянь чöвпансö да пондiс сёйны. А попыс казялiс да юалiс: 

— Мый нö тэ, детина, сёян? 
— Турунсö, — шыасис срошнöй, ачыс бöра токо аклялö няньсö. А поплöн öддьöн 

пондiс кынöмыс симавны, нем керны, тапкис-сюйис öмас турунсö да пондiс сёйны. 
Ньылыштö бы, ньылыштö и некыдз оз вермы. Чапкис быдöс öмсис. Кыдзкö пö поди 
керпита жö. 

Рыт локтiс, ковсис пырны узьны. Срошнöй пырис одзлань керкуас да кöзяиныслö 
шуö: 

— Тэ, кыдз пондан пуксьöтны ужнайтны, дак кор токо öтпыр, попыс оз радейт, мед 
сiйö унаись корисö. 

Юскисö вöввез, сёдiсö и пырисö керкуö. Кöзяйка лöсьöтiс ужнайтны да горöтчис: 
— Батюшко да срошнöй, пуксьö да сёйö. 
Срошнöй сэк жö пуксис пызан сайö да пондiс лэбтыны-панявны. А поплöн кöть и 

сималiс кынöмыс, но öтпырись корöмсяняс эз пуксьы. Виччисис, натьтö, пö мöдпырся эшö 
пондасö корны. 

Срошнöй пöтiс дрин-дрин да чеччис. Пондiсö лöсьöтчыны водны. Сiя кайис 
пöлатьö, попыс — бöрсяняс. Куйлö поп, эз ни понды вермыны керпитны да и вашкыштiс 
срошнöйыслö: 

— Мый жö бы сёйны, вир петö кынöм сималö. 
А срошнöй рытнас казялiс, кыдз инькаыс векнитик öма кукшунö кöтiс нянь. Сэк 

срошнöйыс велöтiс попсö: 
— Батюшко, гор вылас сулалö кукшун, мед тшыгйöн не кувны, дак кöть нянь 

кöтассö сёйышт.  
Поп гусьöн кайис гор вылас да пондiс шлёпкыны-панявны. Быдöс лякöсьтiс 

чужöмсö и тошсö. Сёйис, сёйис — некыдз оз пöт. Öтiк киас етша шедö. Сэк сiя сюйыштiс, 
кыкнан кисö да мöдiс панявны содзнас. Но кукшун öмас киэс сибдiсö. Мырсис, мырсис — 
нем эз вермы керны. Сэк бöра гусьöн сибöтчис срошнöйыс дынö, ачыс куш ляк, да пондiс 
кеймисьны: 

— Срошнöй, мый жö меным керны? Киэзö кукшунас сибдiсö. 
Срошнöй повзьöтлö попсö: 
— Тэрмась мездöтчыны, чожа эд пондас югдыны, шедан!.. 
— Дак мый жö ме понда керны? Отсав кыдзкö, — кеймисьö поп, ачыс мырсьö, 

мездöтö бы киэсö, да нем оз пет. 
Аддзö срошнöй, делоыс неладно, курни-верни пасьтасис да вашкыштiс попыслö: 
— Мунам чожжык, умöль дело вермас шогмыны. Öтöрас мездöтчан. 
Сибдöм киэзнас поп токо ыбöсö, а срошнöй шыннялöмöн петiс бöрсяняс. 
 

ТЫРА КУРÖГ 
 
Мунö туй кузя мужык, нöбöтö курöжокöс. Бöрсяняс зоныс кыссьö, кольттез пожтыр 

видзö. Паныт нылö — поп. 
— Дыр ов, батюшко, — чöвтiс шапкасö мужык. 
— Кытчö туй видзан, грешнöй? — юасьö попыс. 
— Ярманка вылö, батюшко. 
— Мыйла сэтчин? 
— Курöгöс вузавны мöда. 
А поплöн — быдыс эта йылiсь тöдö — синнэс завидушшöйöсь, киэс 

загребушшöйöсь. Мый казялас, сiйö и курмыштö бы да донтöмика. 
— Мымда коран, грешнöй? 
— Сто руб, батюшко. 
— Мый тэ баитан? 
— Миян курöгным не простöй, а тыра, öддьöн кольття. Луннас шоччисьö, а ойнас 

орöттöг кольттялö. Видзöт, мымда талун сетiс да сымда жö вузалiмö ни. 
— Дона, — шуö, — дона, грешнöй. Гривенник сета. Сэтчö и пондiс готсьыны 

курöгыс: ко-ко-то, ко-ко-то. Мужык и шуö: 
— Но, оз ков дак оз. Мöдiк босьтас. Аддзан, бöра лöсьöтчö... 
Поп мöдöртiс кузь зепсö, сетiс чожжык сьöмсö: ась пö ме дын ни кольттялас. 

Босьтiс коклаткасö, котöрöн мунiс гортас. Тшöктiс роботниксö короб керны и 
виччисьö, кöр пондас пемдыны. 

Кузьой сулалiс курöгыс бокын, а сiя токо позсö покаститiс. Лöгасис да ачыс и 
мургыльтiс курöжокыслiсь юрсö. Сэтöн сылöн и оланыс овсис, а миян каскиным 
висьтассис. 

 

КÖЧКЫЙИСЬ ДА ПОП 
 
Вайö мужык кыйöм кöччезöс. Паныт поп шедö: — Кыдз тэ нiйö кыян, висьтав! 
— Кыйисьыс киö ачыс кöчыс пырö. Вай велöта тэнö. 
— Велöт, велöт. 
— А то кыдз: босьта из, пукта кöч туй вылас. Ордчöн капустаюр пукта и табак сы 

гöгöр реза. Локтас кöч, йирыштас капустасö, и табакыс нырас шедас. Сэсся кыдз öдззас 
несйыны да из бердас кымöснас вартны, сiдз и поткöтас кымöссö. А тэ токо ешты öктыны 
кöччесö. 

Поп неделя сьöрна каттяс кадсö, быдса короб капуста сэтчö сюяс, а кöч бöж оз 
аддзыв. «Но, — думайтö, — велöта ме бöбöтчукаöс!» 

Локтас мужык ордö, а сiя öшмöсiсь чери кыйö. 
— Тэ бöбöтiн менö, мужык! — горöтлö поп. — Ёрда тэнö! 
— Чöв жö, батюшко. Кин жö öнi кöччесö кыйö, кöр чериыс кульмö? 
Сайкалiс поп, дугдiс видчыны. 
— Ладно, велöт нö черисö кыйны. 
— А мый велöтны? Лок татчö луншöрнас да и лэбты мымда колö. 
Сiдз и керас попыс. Босьтас сiя ыджытжык ведра, локтас öшмöс дынö и давай васö 

вугырнас лöсйыны. Отир видзöтö сы вылö да сералö: 
— Тшöкты ылöстöмöс юрбитны, дак кымöссö поткöтас. 
 

БÖБСЯЛÖМ ПОП 
 
Öтiк поплöн вöлöма роботник. Быдсöн ачыс бур: уджалö-менöвтö кык понда, а сёйö 

öтiк морт понда. Но öтiк торöн вöлöма умöль — нимсö абу висьтавлöм. 
Вот олö попыс ордын неделя, кыкö олö, а куимöт вылас попаддя нывнас, кыдз сир, 

лякасисö роботникыс бердö: висьтав да висьтав пö нимтö. И попыс тожö: ежели пö он 
висьтав, то мöдпöв пырта. 

— Да нёжтöма менö шуöны, батюшко, — баитö попыслö роботник. — Менам нимö 
«Быдöннытö вартла». 

А попаддялö мöдiкö висьталiс: 
— Тэ, матушка, эн осудит менчим нимöс и некинлö эн висьтав. Менö шуöны 

«Крестнат вур». 
Поповналö куимöт ним висьталiс: «Спинаö лудö». 
Роботник висьталас ассис нимсö да и пышшас попыс ордiсь, а сьöрас пара вöв 

нуöтас. Поп, дзик шальнöй пон, котрасьöв-керас, да кут ыб вывсис тöвсö! 
А роботник ылöжык пышшас эта местаись да барин дынö кучерöн медасяс: уджыс 

кокнит и абу буса-нятя, не кыдз попыслöн. 
И кыдзкö öтпыр бариныс лöсьöтчис ветлыны молебен служитны ылiсь вичкуö. А 

кучер пыксьö, оз тшöкты баринсö мунны: сiя какраз сэтчинiсь мунöм. Вот кучер и баитö 
баринлö: 

— Сэтчин попыс, шуöны, бöбсялöм. Да и попаддяыслöн не быдöс пö гортас. 
А барин аслыс тебенитö: мунам да мунам. Мый сэтöн керан! Баринлöн воляыс! 

— Мунiсö. Барин пырис вичкуö, а кучер домалiс вöввесö да вичку оградаöт 
ветлöтö. Поповна казялiс сiйö да мамыслö ыксö: 

— Матушка, матушка! «Спинаö лудö» татöн! Попаддя паныт шушкö: 
— Эн чирзы, бöбöв! Керпит кыдзкö, сыбöрын гыжъялан. 
А мöдыс эшö горöнжык: 
— Матушка, матушка! «Спинаö лудö» татöн! — и мыччалö чуньнас öшынö. 
Дзар керас öтöрö попаддяыс да кыдз горöтас: 
— Батюшко, батюшко! «Крестнат вур» татöн! Поплöн синнэс баралiсö: бöбмис эд 

инькаыт! А попаддя сё сiйö лёбö да öшынланяс кулакнас чувйö. 
Сэтчö и попыс казялiс ассис важ роботниксö да кыдз рякöстас: 
— «Быдöннытö вартла», «Быдöннытö вартла» кутö! — и, кыдз жеребеч, чеччöвтiс 

клирос вывсяняс. 
Отирыс чепöссисö ыбöсланяс, öта-мöднысö тальöны-петöны вичкусис. 
Сэк и бариныс вежöртiс, што попыс забыль бöбсялöм, и уськöтчис öшынас да 

чожжык телегаас пуксис. 
Сэксянь поплöн зепыс вöснямис, етша отирыс пондiс вовлыны эта вичкуö. Зато 

роботниккесö попыс буржыка пондiс видзны. 
 

КÖБЫЛА КОЛЬТТЕЗ 
 
Олас-вылас поп — кыз кынöма да кыз сьöм кöшеля. Сэтчö жö надз да йöз эмбур 

вылö заруйтчö. Кыдзкö мунас поп базарö да савдатöс туй вылас панталас. А савдат кык 
тыква нöбöтö. Поп и юалö савдатлiсь: 

— Мый нö сэтшöмсö нöбöтан, савдат? 
Савдат вежöртас, што поп тыкваэсö абу на аддзывлöм, сiдзкö, позьö и бöбöтны кыз 

кынöмöс, и шуö: 
— Кöбыла кольттез мöда вузавны. Поп думайтас-керас да юалö: 
— Донаöсь я öнi кöбыла кольттес? савдат висьталö: 
— Кытöн кыдз... Саратовын öтiкыс сизимдас руб сулалö, а Москваын эшö 

донажык. Да и кытшöм породаись эд... 
— Тэнат кытшöм породаись? 
Аддзö савдат, што поплöн синнэс öзйисö товар вылас, одзлань сiйö бöбöтлö: 
— Менам — рысаклöнöсь. Кыкнансö кö босьтан, дак витдасöн сета. 
— А кыдз нiйö пöжны? 
— Пуктан кудö, кудсö — гор вылö и пöж сэтöн. Куим неделя пукалан — рысак 

чаннез петаласö. 
Поплö сэтшöм товарсö бокö некыдз оз туй лэдзны, и сiя босьтас кыкнан тыквасö. 
Локтас поп гортас да попаддялö шуö: 
— Матушка, кöбыла кольттезiсь колö бы чаннез пöжны. Пукав тэ ны вылын куим 

неделя. 
Попаддя шуö: 
— Кин босьтiс, сiя и пöжас. 
Поплö керны нем: каяс гор вылö и пöжö. 
Поди неделя-мöд ни пукалас, сэтчö староста локтö, попсö пыртчыны корö — зон 

чужöма. А попыс куд вывсис оз бы чеччы. Но и староста попыстöг оз бы мун. 
Споритасö, споритасö, староста аддзас поплiсь плеть да плетьнас кутчас кульны 

«чань пöжисьсö». Кульыштас спина кузяс, юалас: 
— Локтан, он? Поп: 
— Ог лок! 
Староста кульыштас, юалас: 
— Локтан, он? Поп: 

— Ог! 
Староста поплiсь боккесö сэтчöдз плетьнас пöжас, што попыс кватитас кудсö 

конувтас да пышшас гортсис. А староста сы бöрсянь вöтчö. 
Поп локтас öсек дорö, пондас сы вевдöрöт вуджны да кудсö уськöтас. А öсек увтас 

вöлöмась кык руд кöч, нiя повзясö да пышшыны пондасö. Поп казялас нiйö да горöтö: 
— Чиба, тпру! Чиба, тпру! Ме кöбыла — тiян мам! 
 

ЕН СЕТÖМ 
 
Дöвалöн öшас дзодзог. Мунас дöва сiйö кошшыны и аддзас поп картаись. Аддзас да 

шуас: 
— Тэ мыля инö, батюшко, менчим дзодзогöс йöртiн? Поп висьталö: 
— Ме эг йöрт, сiйö меным Еныс сетiс. 
— Кыдз нö сетiс, батюшко?  
— А ме Еныслö бура кейми: сет, мыся, енöй, нимлун кежам яйтор, и сiя, аддзан, 

сетiс. 
Сiдз дöва и мунас гортас куш киэзöн. 
Лун я, кык я чулалас, дöва мöскöт локтö поплöн пороз. Дöва чепöссяс öтöрас, 

осьтас карта воротасö, и мöс да пороз пырасö картаö. 
Думайтас-керас дöва да корас мужыккезöс, и нiя начкыласö порозсö, а кучиксö йöр 

вылö öшöтасö косьтыны. Мунö поп и аддзö, што сылiсь порозсö кульöмась. 
— Тэ мый сiйö керин, грека кынöм? — видö дöвасö поп. — Мыля менчим порозöс 

гусялiн? 
Дöваыс и шуö: 
— Ме, батюшко, сiйö эг гусяв, сiйö Еныс меным сетiс. 
— Быдса пороз сетiс?  
— А ме эд быдса лун Еныслiсь кори. 
 

ВÖРАЛIСЬ ОПОНЬ ДА БАРИН 
 
Олiс вöлiс коми му вылын парма вöр дорын вöралiсь Опонь. А вöрыс вöлi 

баринлöн. 
И вот öтпыр Опонь мунiс вöрас вöравны; мунiс, мунiс и казялiс кöчöс. Пукалö 

кöчыс, пеллезнас вöрöтыштлö, и повзьöм синнэзнас Опонь вылö видзöтыштлö. Гым лыйис 
кöчсö Опонь. Кöч тушмыль усис бок вылас и нюжöтiс коккесö. 

— Öтiк эм! — горöтчис Опонь, босьтiс кöчсö да спина саяс наперекось öшöтiс. И 
мунiс бы гортас, кöчöс жаритiс, чöскыта бы пажнайтiс, эта вылын бы и пом вöлi. 

Но, эта жö кадö вöрас вöлöма барин. Уськöтчис сiя пуэз сайсянь Опонь вылö, кутiс 
моросöттяс и давай зэгöтны да ыксыны: 

— Кыдз тэ лысьтан вöравны менам вöрын? Эта эд вöрыс и звиррез да кайез, кöдна 
сэтöн олöны — быдöс менамöсь. Эта понда ме тэнö тюрмаö пуксьöта. 

Öтнас бы вöлi бариныс, дак Опонь бы пышшис. Но эд бариныс бöрын сулалöны 
нёль казак шашкаэзöн да пистолеттэзöн, сiйö токо и видзöтöны, кыдз бы Опоньöс кутны. 

Опонь и баитö: 
— Простит менö, батюшко барин. Кöч юрыс эд абу дона, не ошöс жö ме вийи. 
— Вийин кöбы тэ ошöс, дак ме бы тэнö век кежö ыстi каторгаö. Ошсö лыйны тэ эн 

и думайт! 
— Ог, батюшко барин, казяла кö ошсö аслам вöв вылiсь нето мöс вылiсь и то ог 

вöрзьöт, токо простит менö! 

— Ог простит. Проститны кö тiян коддесö, дак тiйö быдöс вунöтчат, не Енiсь не 
сарись одö пондö повны. Казаккез, кутö этö супостатсö да нуöтö посадö суд вылö! 

Кутiсö казаккез Опоньöс, чужъялöмöн да лёнас сеталöмöн вайöтiсö посадö. 
Чукöртчисö волостнöй правленнёö суддяэз и судитiсö сар закон статтяэз сьöртi. Приговор 
вöлi то кытшöм: барин вöрись кöч вийöм понда пуксьöтны Опоньöс тюрмаö куим год 
кежö. 

Пукалiс вöралiсь Опонь энö куим годсö и локтiс гортас. Сьöлöм гаж семъяыскöт 
олыштiс, шоччисьыштiс лун-мöд, но вöралiсьлöн сьöлöм оз керпит: босьтiс тув вылiсь 
пишаль да мунiс вöравны. Барин вöрись сiя и воробейсö полiс вийны, но туйыс вöлi эта 
барин вöр пытшкöт. 

Мунö Опонь туй вылöт эта барин вöрöт, öт-мöдöрö видзöтыштлö да кывзiсьыштлö. 
И кылö, кинкö лёк горшöн ыксö. Котöртiс Опонь эта шы вылö и видзöтö: баринсö ыджыт 
пöрись ош нырыштöм да мый вермö лапаэзнас мичкöтö-вартлö, мöдö сылiсь барскöй 
кучиксö кульыштны. 

Казялiс барин Опоньöс и кеймисьö: 
— Опонь, дона мортiньöй, лый жö, лый жö ме вылiсь ошсö, мездöт менö кулöм 

увтсис! 
Опонь и шуö: 
— Ог ме лысьт сiйö лыйны, лыя кö, дак тэ менö ыстан каторгаö. 
— Бур тэ морт, кора ме, тэрмась, тэрмась лый, чожажык. 
Опонь киэзнас öвтчыны пондiс и баитö: 
— Ог ме лый ошсö, кыдз жö ме сiйö лыя, эд вöрыс, вöр пöткаыс и звирыс — быдöс 

тэнатöсь. Меным оз позь и шатьсö тэнат вöрись вöрзьöтны. 
Висьталiс этадз Опонь и мунiс одзлань, а ошыс баринлiсь öддьöн кокнита барскöй 

кучиксö кульыштiс. 
 

ЗИМОГОР 
 
Тiйö эд кывлö, мый вöлi öтпыр аркмöма? Дак кывзö. Уджалас зимогор ассис сроксö 

Кама вылын и кыссьö жагöник гортас. Öтiк деревняын сiйö ойыс вöтас, и ковсяс узянiн 
кошшыны. Аддзö: дорись керку дынас морт пукалö, вот и юасьö сылiсь: 

— А мый, бытшöм морт, оз я туй тiян деревняын узьны? Морт сылö и шуö: 
— Кöть кытчö пыр, узьнытö сё ни лэдзасö. Токо миян панытö эн пыр. Сэтчин 

олöны мужык гозъя, нiя öддьöн надзöсь и некинöс узьнытö оз лэдзö. 
— Ноко ме сэтчин и юася, — шуас зимогор да пырас мортыс сусед ордö. 
Пырас, ыбöс дорокас сувтчыштас и корсьö: 
— Лэдзит бы, бытшöм отир, коккез шоччöтыштны, пöрись коскаэз шонтыштны, а 

ме ыджыт аттьö висьталi бы. 
Надз гозъя сэтöн жö и откажитны пондасö, но кыдз токо шыасясö, зимогор кир-пар 

чöвтчас, пöрччасяс да пöлатьö каяс и вöлись шуас: 
— Аттьö, бытшöммез, аттьö! 
Думайтöны мужык гозъя, што зимогорыс умöля кылö, и ыксöны сылö пель одзас: 
— Ми ог лэдзалö узиссесö, мун мöдiклаö корсьы! А зимогор паныт: 
— Перина, шуат, сетат? Оз ков, нем оз ков меным, öтiк пась тырмас, — и босьтас 

кöзяиныслiсь тулуп да шебрасяс сiйöн. 
Вежöртасö: воть и воть оз кыв зимогорыт, и дугдасö сiйö вöрöтны. 
Ашынас кöзяиныс эшö пемытöн уджавны мунас, а иньыслö висьталас, медбы сiя 

узисьыслiсь сьöм босьтiс. 
Вот и гор ни колö лонтны, сёян пуны-пöжны, да полö инькаыт — узисьыс эд 

саймас да сёйны пондас корны. 

Виччисяс-керас надз кöзяйка, кöр зимогорыс саймас да мунас, а сiя сё саркйö-узьö, 
и лонтас горсö: ась пö узьö, ме сы коста шаньгаэз пöжала да дзеба ылöжык. 

Пöжассясö шаньгаэс, страпка пондас дзимлясьны гор одзас. А зимогор какраз сэтчö 
и чеччас, кöмасяс-пасьтасяс курни-верни и лöсьöтчас мунны бытьтö. кöзяйка сы дынö: 

— Сьöм вешты да вöлись мун! 
А зимогорлö сiя и колö, кöр сыкöт шыасясö: 
— Шаньгаэз, шуан! Позьö и сёйыштны. 
Пуксяс зимогор сёйны, лотошитас пöттöдз, кöзяйкалö аттьö висьталас да и мунас 

аслас туй кузя. 
 

ДУДЫК 
 
Ветлöтö деревняöт Тулыс, видзöтö, кин мымда печкис. Локтас Дудык ордö, öшын 

увтас кытсасьö: 
— Ноко мыччав, Дудык, мымда тöвбытöн печкин? Дудык пишкö-узьö, нем оз кыв. 
Тулыс саймöтас нывкасö, стыдитö, мыля сiя луннас узьö. А Дудык бöбöтчö: 
— Ойбыт печки тай да шоччисьны водыштi. Часöт мыччала тöвся печкöмöс. 
Осьтас Дудык коробъясö и шуö: 
— Лыддьы, Тулыс, ме понда мыччавны. 
А коробъяас öтiк ректан, öтiк тшакыль да шöртöн öтiк чöрс. Вот Дудык и ваялö 

öтiкöн öшын одзас да висьтавлö: 
— Öтiк ректан, öтiк тшакыль; мöдiк ректан, мöдiк тшакыль; куимöт ректан, куимöт 

тшакыль... 
И сiдз кыкдас ректан да кыкдас тшакыль мыччалас. 
— Тэ чож вöлöмыт, уна печкöмыт, — ошкас Тулыс нывкасö да и жöниккезлö сiдз 

висьталас. 
Босьтас Дудыкöс öтiк зонка, а Дудык сьöрас прос коробъя ваяс. Лöгасяс зонка да 

вашöтас гортсис Дудыксö, сэсся дöвкас Тулыслö: 
— Тэ менö бöбöтiн невестанат. Лöгасяс Тулыс да ёрдас Дудыкöс: 
— Ов тэ вексö семъятöг, шатлась паськыт му вылöт. Сiдз Дудык и шатласяс ассис 

вексö. 
 

ДЫШ ОЛЁНУШКА 
 
Олöма, олöма Олёнушка да и жöник сайö мунöма. Жöник иньдас сiйö вундыны, 

Олёнушка вундыштас мымдакö, а сыбöрын лунтыр бороздаын туплясяс. Локтас гортас, 
жöникыс юалö: 

— Уна я вундiн? 
— Торок тай вундыштi, — шуас Олёнушка. Мöдiк лунö каяс ыб вылö, вундас 

кольта-мöд и бöра лунтыр узяс. Лэдзчас гортас, жöникыс юалö: 
— Уна я вундiн? 
— Быдса тор вундi. 
Куимöт лунас жöникыс каяс сьöрсяняс да караулитас. И кöр Олёнушка водас 

узьны, жöникыс юрсисö шырас да чужöмсö саöн мавтас. Саймас Олёнушка, думайтö: 
«Мый эттшöмыс? Менам вöлiсö чикиссез, и вöлi ме сöстöм. А этö поди не ме?» 

Лэдзчас гортас, сувтас öшын увтас да юалас: 
— Иван, тэ гортын? 
— Гортын, — шуас Иван. 
— А Олёнушкаыс? 
— Гортын жö. 

И решитас инькаыт, што сiя былись не Олёнушка, и чапкас гортсö. 
Вот кыдз дышкульсö жöникыс велöтас. 
 

«ЁГОРТАН КУРÖТАН...» 
 
Ыстасö зонкаöс Ёгортан кузнеч ордö жигала корны, кöдöн куран юрö осьтаэз 

писькöтлöны. Мунö зонка, и мед не вунöтны, мыйла ыстiсö, модьö ныр увтас: 
— Куран юр пырöтан, куран юр пырöтан... Пантасьö старик, юалö: 
— Кытчö, зонка, тэрмасян? 
— Пырöтанла иньдiсö, — шуö зонка и мунö одзлань. Мунöв-керас да вунöтас, кыдз 

пырöтансö шуöны, и модьö мöднёж: 
— Курöтан пырöтан, курöтан пырöтан... Пантасьö старука, юалö: 
— Кытчö, зону, котöртан? 
— Ёгортанö — шуö зонка, ачыс куимöтнёж ни пондö модьны: 
— Ёгортан курöтан, Ёгортан курöтан... Локтас Ёгортаннэзас да сiдз и корас: 
— Меным Ёгортан курöтан колö. 
Сiйö оз вежöртö, бöр гортас иньдöтасö да бытшöмика тшöктасö юавны, мый колö. 
Котрасяс зонка, юалас, мый колö, и бöра кузнеч ордö котöртö. Котöртас, котöртас, 

чаг ёгö инмас да усяс. Сэтчö и вунöтас, мыйла иньдöтiсö. Вот и ветлöтö ёг чукöр гöгöрöт 
да вунöтöм кывсö кошшö. Сэтчö мужык локтас, юалö, мый керö зонкаыс. 

— Кошша, — шуö мöдыт. 
— Кытчö уськöтiн? 
— Этчö... 
Мужык думайтас, што серебрушка уськöтiс, и тожö кошшисьö. Локтас гед и давай 

киэзнас ёгсö соровтны. Инька мунас вала и сетас совет: буржык пö кошшисьны ёгас 
куранöн. Зонка радувъяс горöтö: 

— Вот, вот — куран! — и уськöтчас котöртны Ёгортанö. А мужык да гед 
думайтасö, што зонка куранла мунiс, и тэрмасьöны сытöг серебрушкасö аддзыны: 
кыкыслö унажыкöн дöнзяс! 

 

АСНЫРРЕЗ 
 
Оласö-вöласö да кадсö чулöтасö пöрись гозъя, öтiк асылö нiя пуасö поклёбка, 

сёйыштасö сiйö да етшасьны кутчасö, кинлö чугунсö миськавны. И мыдзтöдз споритасö, 
но некöда оз вермö. Сэк старик шуас: 

— Вай вот кыдз керам: водамö узьны, и кин медодз саймас да шыасяс — сылö и 
миськавны. 

Старука согласитчас, и нiя водасö узьны. 
Лун чулалас, рыт локтас, а нiя сё куйлöны да чöлöны, дзик чуркаэз. 
Суседдэзныс повзясö: эз я мыйкö шогмы? Локтасö ны ордö — некин оз тыдав, 

некöда оз шыасьö. Пöлатьö видзöтасö — старик гозъя сэтчин узьöны. Кытсöвтасö — 
чöлöны. И решитасö отирыс: кулöмась. Вайöтасö попöс, сiя отпевайтас пöрись гозъясö да 
мунас. Старик да старука и асьныс повзясö ни, но куйлöны. Сэтчö и колясö отирыс нiйö. 

Вот и ой локтас, а нiя оз чеччö. Друг кылöны: кинкö гусьöник керкуас пырö, но 
чöлöны А пыриссес куима, нiя гусясьны локтöмась, паськöм петкöтлöны. Öтпыр 
петкöтасö — старик гозъя чöлöны. Мöдпыр петкöтасö — чöлöны. Куимöтпырся пож да 
быгрöтчан босьтасö, сэк старукаыт и горöтчас: 

— Эд вöрöтö быгрöтчансö! Старик шуас: 
— Миськав чугунсö, старука! 

СIДЗ СЫЛÖ И КОЛÖ 
 
Кöркö вöлöмась пöрись гозъя, олöмась öддьöн умöль. Öтпыр старикыс аддзас ид 

тусь, сэтiсь старукаыс пуас шыд. Пуксясö сёйны, васö панялыштасö, а тусьсö озö тöдö, 
кыдз янсöтны. Сэтчö лэбзяс гут и тусьсö сёяс. 

Старик да старука ножö сы сьöрын вöтлiсьны да горöтлыны: 
— Ак, тэ сёйин?! Виям срамöс! 
Старик киын — укват, старука киын — нянь зыр. Вöтлiсясö, вöтлiсясö да пондасö 

шоччисьны. Старик пукалö пöлатьын, коккесö пöлать юр вылас öшлöм, а старука — 
лабичын. Сы пора гутыс пуксяс старикыс кымöс вылö. Старукаыс казялас гутсö да нянь 
зырнас шваткас сы кузя. Старик чер-бар улö усяс да коккесö нюжöтас. 

Старука повзяс, Лэбтiсяс ыксыны: 
— Ой, вийи! Ой, вийи! 
Старик кылас этö, садясяс да и шуö: 
— Сiдз сылö и колö, сэсся дугдас гусясьны! 
 

НЕКЫВЗIСЬ САПОГГЕЗ 
 
Иньва дорас одзжык кучиковöй кöмкöтсö абу и тöдлöмась — сё нинкöм да нинкöм. 

А öтiк мужык мöдас новйыны сапоггез. Вот и небас сiя сапоггесö, ваяс гортас, а 
кöмавнытö оз куж. 

Иньыс велöтö сiйö: 
— Тэ лабичсянь нiйö кöмав. 
— Кыдз лабичсяняс? 
— Ме лöсьöта сапоггесö, а тэ чеччöвт — вот и кöмалан. Каяс мужык лабичö да 

чеччöвтас бы сапоггезас, но оз инмы и джоджас усяс. Мöдпырся чеччöвтас — бöра 
брякнитчас джоджас. Токо доймас, а оз кöмась. И вöлись кутчас иньыс вылын ыждавны: 

— Тэ умöля сапоггесö видзан, не коккезö весьтö лöсьöтан! 
А иньыс паныт: 
— Ме бура видза, этö тэнат коккет чукыляöсь! Пондыв гöбечсянь. 
Мужыкыс гöбечсянь чеччöвтас. И сiдз ни бура инмöтчас бы, а сё бокö! 
Оз вермы сапоггесö кöмавны и давай горзыны, курыт синваэз кисьтны! Дук оз тöд, 

мый сэсся керны. Кылас горзöмсö йöз морт, пырас да юасьö: 
— Мыйись горзан? 
— Да вот неби сапоггез, а кöмавнытö ог вермы. И лабичсянь, и гöбечсянь чеччалi 

— нем оз пет. Колас вузавны, кытчöдз эг вийсьы. 
Тöдтöм морт жалейтас мужыксö да мыччалас, кыдз колö сапоггесö кöмавны. 
Öддьöн и умöль, он куж дак! 
 

ЮКМÖСЫН ТЭСЬ 
 
Мужыккез ветласö базарö тэсь вузавны. Лунтыр Кудымкарас оласö, а тэсьсö озö 

вузалö, сiдз и мунасö бöр тыра доддезöн. А кынöмныс сiдз сималö — мороспань пиньöвтö. 
Вот нiя лэдзчасö пруд вылас да инмасö юкмöс дорö. 

— А мый, мужыккез, поди керны тэсьсö юкмöсас да и сёйыштны? — юалö öтiк. 
— Колö керны, а то тшыгйöн куламö, — шуöны мöдiккез. 
А дыр я кернытö? Босьтiсö мешöк, буз кисьтiсö тэсьсö юкмöсö, плетьпуöн 

сорлалöны. А тэсьыс оз сукмы. 
— Унажык колö кисьтны, унажык! — вермасьöмöн горöтлöны мужыккес. 

Кисьтасö сразу куим мешöк, сорлаласö — сё кизерик. 
— Мун жö пырав, Ваней, — тшöктöны медтомсö, — да видзöт, кытшöм кимось 

тэсьыскöт лоö. 
Сунгисяс Ваней юкмöсас — токо ва гаддез бöрсяняс кайöны: буль-буль-буль! А 

мужыккез кылöны: бур-бур-бур! 
— Аддзылiт, кытöн бур тэсьыс, — шуöны мужыккес, — ю пыдöсас. — И сьöрсьöн-

бöрсьöн чеччаласö юкмöсас. Токо öтiк, кöда ылынжык юкмöс дынсяняс водас, оз пыр йы 
увтас: одзиссес пö, натьтö, быдöс ни сёйисö, нем ни эз кольö. 

 

МÖДIК КУДЫМКАР 
 
Мунасö кудымкарса Дзуздiнö нянь кошшыны. Гортсиныс петасö сёрöнöв ни, и 

Верк-Иньваэс гöгöрын нiйö ойыс и вöтас. Корсясö кудымкарса мужык ордö узьны. Мужык 
лэдзас. Вöввесö картаö сувтöтасö, а доддесö öтöрас колясö. 

Деревняись зонкаэз решитасö серавны мунiссес вылын да мунiссеслiсь доддесö 
оглобляэзнас Кудымкарлань бергöтасö. Югдандорас кудымкарса саймасö, доддясясö да 
мунасö одзлань. Час мунöны, дыржык мунöны — ю пантасьö. 

— Кытшöм эта сэтшöм ю? — юалöны отирлiсь. — Ровно тай тöдса. 
Нылö висьталöны: 
— Эта Иньва. 
— А деревняыс кытшöм? 
— Кудымкар. 
А кудымкарса дивуйтчöны: 
— Эта дырна олам чочком югытас, а эг на кывлö, што Кудымкаррес кыка. 
Пырасö Кудымкарас, ас коласаныс баитöны: 
— Не миян я эта посадным? 
— Эн дбруньгы, зонка! Мöдiк лун ни мунам — кысь миян лоас?  
— А не миян я иннезным васö кайöтлöны? 
— Эн ни баит, зонка, миян и эмöсь тай! 
 

ТУЙ ВЫЛЫН ÖШЫНОК 
 
Эта туй кузя отирыс ветлывлiсö нин да бан кульны, и нем сэтшöмыс эз вöвлы, а 

öтпырись туй дорись пу вылын оссис öшынок, а öшынокас пондiсö тыдавны чужöммез. 
Медодз этö казялас Ёська гед. Мунас, мунас сiя и чукыляс тюк пантасяс öшынокыскöт. И 
повзяс: ой-ой, мый эта сэтшöмыс? Сибöтчас öшынок дынас, дзар керас сэтчö, а сэтчин — 
сьöд тоша, шар сина да осьта öма рожа! Да эта поди ачыс вöрдядьыс сэтöн вöйсасьö! 

Котöртас Ёська деревняас, отирöс корас, и бöра каясö вöр дорас, гусьöник 
сибöтчасö öшынока пу дынас. Видзöтас дзор старик, шуас: 

— Кинкö öддьöн тöдса сэтчин пукалö, а ог вермы тöдны. Не я объешшикыс нин-
бансö дозоритö, медбы мийö эг кульö сiйö? 

Видзöтас öшынокас мöдiк, висьталас: 
— Объешшикыс чочком, а сэтчин сьöд чуд пукалö! Видзöтас куимöт, бöра 

висьталö: 
— Этö, челядь, объешшикыс и эм. Эд мунö вöрас, а то кутас! 
А эна отирыс нин-бан билеттэсö некöр абу неблöмась и, медбы не сюрны штрап 

увтö, дугдасö вöрас ветлыны. 
Но и пессьöмась сiя тöлö нинкöмтöг! А сё жеркалатор кузя, кöдö кинкö öшöтöма 

туй чукыляс. 

ГУЗИ ДА МЕЗИ 
 
Вöвлöма кöркö Оська деревня, и сэтöн олöмась Гузи да Мези — мужык да инька. 

Кува ю дорас вöлöма нылöн гуна. Вот сiя гунаыс и öзъяс ойнас. 
Казяласö йöзыс бисö, ёркöтöны Гузи да Мези öшыннэзö: 
— Гунаныт сотчö, кусöтны колö! 
— Но-о! — дивуйтчö Гузи. — Ноко видзöт, Мези, быль я сотчö? 
Чеччас Мези ольпасись, нёджжöвтас öшынö — Кува дорас би тыдалö — и шуас 

жöникыслö: 
— Быль тай сотчö! А Гузи: 
— Но-о... Кусöтны эд колас, натьтö. А Мези: 
— Дак чеччы да мун! 
— Вай вешъянöс, — корö Гузи, — сiя западня весьтын öшалö. 
Мези ветлас да ваяс вешъян. 
— Вай нинкöммез, — корö Гузи. Мези ваяс нинкöммез. 
— Вай нямöттэз. Мези ваяс нямöттэз. 
Гузи жагвыв кöмасяс, пасьтасяс, петас öтöрö, а сылö шуöны: 
— Эн ни мун, Гузи, быдöс ни сотчыштiс. 
— Но-о, — шуас Гузи да бöр пырас керкуас. 
 

КЫДЗ ОВДЯ ПИКАНАЛIС 
 
Мунас Овдя пиканавны логгезö: сэтчин пиканнэс ёнöсь да кыз кокаöсь — пинь 

увтын ярскöтчöны. Нетшкöвтас сiя пикан-мöд, кылö: бöрас кинкö кышöтö. «Ой, тэлляинас 
ош шаркöтö! — повзяс инька. — Сiя эд кутас менö!» — бырк петас логсис. 

Петас логсис, пипуаинöт мунö, а звирыс, кылö, бöрсяняс вöтчö. Эшö öддьöнжык 
повзяс Овдя и ножö котöртны, ножö котöртны! 

А ошыс — сы бöрсянь! 
Котöртö гов инька и бöрас дзар оз кер. Сiдз и локтас деревняас, öтiк пиканжуг оз 

вай. Пантасясö инькаэз, видöны сiйö: 
— Тэ мый, бöб юр, коксит воньтö он домав? Нинкöмтö эд öштан! 
Сэк вöлись Овдя вежöртас: не звир сы сьöрö вöтчöм, а пöрччасьöм воньыс 

кышöтöм. 
 

ПОТЯ ДА ПОТИКА 
 
Потялö колöма вуджны ю, а пыжыс абу. Мыйöн вуджан? — Пуксьы кер вылас, — 

шуö иньыс, — а ме керсö тойышта. Вот и вуджан мöдöрас. 
— Уся кö кер вывсис? 
— Медбы эн усь, дак коккетö кер бердас кöрталамö. 
— Кöртав инö. 
Сiдз и керасö. Потя чöвтчас, мед паськöмыс эз вам, вожасяс кер вылас, иньыс 

коккесö кер бердас домалас. Домалас да иньдöтас керсö ва шöрас. Сэтчин керыс бергöтчас 
мöд бок вылас, и Потя сунгисяс юрнас ваас. А иньыс видчö: 

— Вот ёрдöм душа! Эз на ешты вуджны, а нинкöммесö косьтö ни! 

ДЗИРЫТ ПЕЛЬНЯННЕЗ 
 
Надз Öнись ордö кыдзкö кумаыс пырас, а Öнись какраз пельняннез пуöма да пызан 

сайö лöсьöтчö пуксьыны. 
— Няньсов тэныт, Öнись кума! — шуö локтiсьыс. 
— Лок нянь сёйны! — рочалас кöзяйка. 
Рочавнытö рочалас, а вöлись казялас, што не сiдз горöтчис, да мый ни керан! 
А гöстяыт абу кужöм пыксьыны, кöр рочалöны, и сэк жö шырк пызан сайö — 

дзирыт пельняннез дынö матöжык. 
Надз Öнисьлö жальöсь пельняннес, сiя и велöтö кумасö: 
— Дзирытöлöсь пельняннес дак, тэ нiйö кыквывт, кума, кыквывт, сэк он сот öмтö. 
Гöстяыт вежöртас сiдз, што сiйö сразу кык пельняньöн тшöктöны сёйны, а не шöри 

öтiксö янсöтлыны, и сё кыкöн да кыкöн бытшкö. А Öнись лöгсяняс и шыасьны оз вермы. 
Сiдз ылöстöм кума быдöс пельняннесö надз Öнисьлiсь и сёяс. 
 

ЧОЧКОМ КОЛПАКА МОРТ 
 
Эттшöмыс аркмöма тöлöн. Ярмарка вывсянь локтö гортас старик. Сылöн киас кузь 

бедь, а мышкас — гырниччезöн котома. Мунас, мунас старикыт, рытнас волок шöрö 
локтас. А сэтöн, öтiк чукыльын, шарк пантасяс чочком колпака морт. Мый керны? Туйыс 
векнитик, а бокас лымыс пыдын. Кыдзи кежан да сибдан лымас — пантасись мортыс 
товартö кокнита мырддяс. 

Старик гышкöптас юр вывсис шапкасö, кышалас сiйö бедь вылас да шуö: 
— Мийö эд кыкöн, а тэ öтнат. Вай-ко кеж! 
А пантасисьыс оз кеж.  
— Кинлö шуöны — кеж, буди! — горöтлö старикыт. А мöдыт оз шыась не оз кеж. 
— Дак тэ сiдз?! — лöгасяс старик да жвангас некывзiсь мортыслö гырничöн. 

Гырнич пач мунас, а мортыс оз и вöрзьы. 
Старик ыджытжык гырничöн ковскас мортыс юр кузя. А чочком колпакыт сулалö. 
Старик сибöтчас матöжык да видзöтас буржыка — сэтöн кузь мыр сулалö, а йылас 

— лым шапка. 
— Тьфу тэ! 
 

КЫДЗ ЕПАÖС КÖЧ ВЕЛÖТIС 
 
Олiс-вöлiс — отир коласын сорласис да богатсявны тэрмасис — вöралiсь Епа. И 

юан-сёяныс сылöн эз вöв, а тшыгйöн эз кув, паськöмыс öтiк вежлас вöлi, а гор вылын 
пасьтöг эз пукав. 

Старука горт гöгöрас видзöтö-лöсьöтö, а Епа вöрсö меръяйтö, чашъя чегö, 
нинкöммесö бырöтö да паськöмсö лэдзö. Вöвлi, кöр туанöс кыяс, кöр сьöлаöс вияс, а кöр и 
коккесö весь нöитас. 

Мунiс öтпыр кöчавны, джын лымсö вöрсис талис да весь: и шырöс эз пантав. 
Бергöтiс лямпаэсö гортланяс, а паныт кресь петiс кöч, чуть оча кымöс эз тапкисьö. 

Епа мöдiс пезьдöтны кöчсö, а сiя и горöтчис морт моз: 
— Эн тэрмась, Епа, менö вийны. Перво кывзы, мый висьтала. 
Епа синнэсö барöтiс: вöвлытöм чудо да и токо. Ассис вексö бырöтö ни, а сэтшöмсö 

эз на аддзывлы. 

Кöч пуксис мыр вылö, коксö кок вылас пуктiс да и бобгö: 
— Кöр виян менö, сэк то этадз кер. Кучиксö кулян да купечлö вузалан. Шедтöм 

сьöм вылас козапиянöс босьтан. Быдтан сiйö — кык пиян ваяс... 
Епа пеллесö öшöтiс да кывзö, пишальсö му вылас пуктiс. «То эд, — думайтö, — 

кытöн шудыс! И йöлок лоас, и пияннэс понда сьöм босьта». 
А кöч, бытьтö тёшша ордын гöститтöн, богатсьöтö Епасö: 
— Вузалан нiйö — порсёк небан. Быдтан сiйö — дас пиян ваяс. Вузалан дзуттэсö 

— куканёк босьтан, куканьыс мöсö пöрас, порозок сетас, тэ сiйö вöв вылö вежан. 
Сэтшöм эмбурсянь Епалöн юрыс бергöтчис. Аддзö ни сiя, кыдз бодритö лысанöй 

мерин вылын. Да мый мериныс — сивöй, лöз печата рысак вылын! А мысок вылас 
кыксувда керку бельялö. Пырö Епа гортас, а иньыс шоныт ырöш вайö, быгъяö да тагъяö, 
пызан вылö яя шыд сувтöтö да небыт каравай шöралö. 

А иньыслö Епа дона козин козьналö — кумачовöй ковта да сатиновöй сарапан. А 
сыбöрын... 

«Да ладно, ужо, кöчсö пöрöта...» 
Дзар керис Епа, а кузь пельлöн и дукыс абу: пышшöма да быдöс эмбурсö Епалiсь 

нуöтöма. 
 

ДОНТÖМИК ПЯТАККЕЗ 
 
Посадöт мунö вузасись, пустöй коробъяöн ни, товартöг. Бура вузасьöма, сьöмыс 

быдса кöшель öксьöма, да чисто пятаккез. И мöдö ыргöнсö эзысь вылö вежны, вот и 
ряксö? 

— Локтö, кинлöн эзысь эм! Босьтасьö! 
— Мый вузалан? — юасьö барыня. 
— Пятаккез, — шуö вузасись. 
— Донаöн я? 
— Гривенник вылö кык пятак сета. 
«Видзöт, кытшöм донтöма», — думайтiс барыня да кыскис ассис гривенниккесö. 
 

АТРАПЕЙ 
 
Локтö гортас савдат. Служба понда сылö сетöмась кык тыква. Пырас савдат öтiк 

керкуö, тыкваэсö гöбечö пуктас. Кылас отирыс, што савдат мыйкö свиттяланаö вайис, 
ванырöн уськöтчас видзöтны тыкваэсö. Видзöтöны, дивуйтчöны: эта пö мый сэтшöмыс. А 
савдат висьталö: — Эта — атрапей. 

— Воно тай мый сiя! — шуöны отирыс. — Дак эд зэв нö ни бур сiя... 
— А кыдз инö, — öзйöтö нiйö савдат. — Саридз сайись эдö. 
— Дак эд дона сэки? 
— Кыдз инö! Шуöны — атрапей. Кин тöдö, мый сiя лоö, дак и червонеч сетас. 
Посадын сэтшöм поредня: кин мый кылас, сэк жö и суседö котöртö. Сiдз и эстöн 

петас. Эз на ешты савдат «трофей» йылiсь юöртны, кыдз керкуас уськöтчис поп да порог 
дорсянь горöтö: 

— Ме... Ме кыкнан атрапейсö босьта! 
Савдат ас пондас шуö: «Босьт, батюшко, босьт, тэнат сьöмыт уна». 

КЫДЗ СЁЙИС, СIДЗ И УДЖАЛIС 
 
Озыр прикодын олiс надз поп. Роботниксö пемытсянь пемытöдз уджöтiс, а вердiс 

öтпырись луннас. Роботник мырсис, мырсис да и мунiс сы ордiсь. Поп мöдiкöс медалiс 
уджавны. 

Вот öтiк асылö поп саймöтö роботниксö одзся-одз да тшöктö: 
— Ветлы-ко турунла, да эн манитчы, чожа берт. Сыбöрын мельничаö мунан. 
— Мыйкö бы сёйыштны, батюшко, — корö роботникыс. — Тшыгувъя умöль... 
— Сiя-ту сiдз, да няньыс эшö узьö. Локтан да вöлись и сёян. 
Но ладно, вöлись дак вöлись. Доддялас роботник вöв, мунас звонар ордö да водас 

узьны. Югдандорас саймас и бöр локтас просто. 
— Но, вайин турунсö? — юалö поп. А роботникыс шуö: 
— Эг эд, батюшко: зородыс сё эшö узьö. 
 

ТАРАТАЙКАЫН ПОП 
 
Поплö окота лоас таратайкаын гöняйтны. Роботник доддялас вöвсö, да вожжиэсö не 

сермöт бердас домалас, а оглобляэс бердö. Доддялас, пуксьöтас попсö да, медбы эз усь, 
таратайка бердас кöрталас и сетас попыс киö вожжиэсö, висьталас: 

— Пондан керöс увтö лэдзчыны, висьтав «тпру», а керöсö кайны — «ны». 
Гöнитö поп — пуэс мелькайтöны. Но и таратайка! 
Пондас лэдзчыны керöс увтö, поп шуас «тпру», и вöлыс тран сувтас, петас 

сийöссис да пышшас гортас. А таратайка сьöрас ош вотчас. А кöр волыс пышшас, ошыс 
сбруяас шедас да сийöсассяс и давай котöртны, давай котöртны — веськыта ыббезöт, 
логгезöт! Вот вöрöдз локтас, а сэтöн кöз вылын мачурка öшалö. Ош кылас ма дуксö и гыж-
вач каяс кöз вылö. Таратайкаыс кышасяс уввезас да сэтчö и кольччас. Панясяс-керас ош да 
лэдзчас кöз вывсис и мунас аслас туй кузя. А поп кольччас öшавны пу вылас. 

 

ЕЛЕСЬКО 
 
Кöркö важся каддэзö, олас Елесько аслас мамкöт. Вöлас сiя басöк, но умнас кокнит. 

Кöр мамыс кулас, сiя кольччас öтнас. Керны нем оз куж: не пуны, не страпайтны. И 
лöсьöтчас Елесько гöтрасьны. Советуйтчас старукаэзкöт, нiя висьталасö: 

— Гöтрась, Елесько, гöтрась. Сiя, инькаыт, йöрнöс тэныт заптас, юны-сёйны ваяс. 
Корасисö озырöс. Невестаыс эз откажитчы, и сэтöн жö сiйö Елеськоыс дынö 

вайöтасö. Ой узясö, том инь и шуö: 
— Тэ мый нö, Елесько, сё узян? Чеччы, уджавны колö. 
Елесько шы оз сет. Кошшö, кошшö иньыс, мый бы сёйыштны, да нем оз аддзы. 
— Елесько, ветлы мамö дынö, поди сiя мыйкö сетас сёйны. 
Мунас Елесько. Тёшшаыс бура гöститöтас. А гортас инькаыс тшыг пукалö.  
Ой локтас, водасö узьны. Асывнас чеччасö, иньыс бöра иньдö Елеськосö мамыс 

дынö: 
— Мун, Елесько, мамö дынö, поди сiя иньдас гöстинеччез, кöть нiйö сёйыштам. 
Мунас Елесько. Тёшша бöра сiйö юкталас-вердас, сьöрас сетас гос тор. А деревняас 

олас понкулись. Сiя уна поннэсö ни куляс и кöс кучиккесö туй бокöттяс сувтöтлас. 
Елесько мунас эта туй кузя, казялас поннэсö и думайтас, што нiя сiйö мöдöны пурны. 
Торйöтлас госсö учöтик тороккез вылö и сюяс кулöм поннэслö öммезаныс. 

Локтас гортас, иньыс юалö, мый сетiс мамыс гостинечсö. 
— Гос тай сетiс. 
— А кытчö тэ сiйö воштiн? 
— Поннэзöс вердi, а то бы нiя пурисö менö. Иньыс и шуö: 
— Бöбöв тэ, Елесько. Тэ бы сiйö гортö вайин да горö сылöтны сюйыштiн. 
— Эн видчы, инька, мöдпырся сiдз и кера. 
Ой локтас, водасö узьны. Асывнас чеччасö, иньыс сiйö бöра мамыс дынö иньдöтö: 
— Мун, Елесько, мамö, поди сетас гöстинеч. Мунас Елесько. Тёшшаыс бöра 

юкталас-вердас сiйö, а иньыс сё гортас тшыгйöн пукалö. 
Тёшша сетас ыджыт тулуп. 
Локтас Елесько гортас, тулупсö ольсалас джодж шöрас, вундалас неыджыт торрез 

вылö и сюйыштас горö. Иньыс юалö: 
— Мый вайин? 
— Мый вайи? Тулуп тай вайи. Ме сiйö вундалi торрез вылö и сюйыштi горас, мед 

сылiс. 
— Елесько тэ, Елесько. Сiйö эд колiс чуланö пыртны да тувйö öшöтны. 
Видö, видö сiйö иньыс: ме бы новйи пö сiйö, а тэ чисто вундалiн. 
— Дугды, инька, мöдпырся сiдз и кера. 
Локтас ой, водасö узьны. Асывнас чеччасö, иньыс бöра иньдö мамыс дынö. Мунас 

Елесько и бöра тёшшаыс ордын сёяс-юас, а иньыс сё тшыгйöн пукалö. Сетас сылö 
тёшшаыс пöрись мöсöс. Вайöтас сiйö Елесько гортас, пыртас чуланö и давай тув вылö 
öшöтны. Мöсыс баксö, оз сетчы, а сiя силком кыскö. Мöсыс кулас. Рытнас иньыс юалö: 

— Мый сетiс мамö? 
— Мöс тай сетiс да ме сiйö чуланас пыртi да тувйö öшöтi. 
— Елесько тэ, Елесько, бöбöв Елесько! Тэ бы сiйö картаö йöртiн да турун сетiн, да 

ваöн юкталiн. 
— Но, мöдпырся сiдз и кера. 
Ой чулалас, а асывнас иньыс бöра иньдö жöниксö мамыс дынö: 
— Ме эд быдса неделя ни тшыгйöн ола. 
Мунас Елесько. Тёшшаыс сiйö юкталас-вердас да ыстас сыкöт мöд нывсö. Ась пö 

печкö тiянын, гажажык сойыслö лоас. 
Елесько вайöтас иньыслiсь сойсö гортас, йöртас картаö, сетас турун сёйны да ва 

юны. Пырас гортас, иньыс юалö: 
— Но мый талун мамö ыстiс? 
— Сойтö тай тэнчит ыстiс. Ме картаö сiйö йöртi, турун сылö сетi, а сiя токо горзö. 
— Елесько тэ, Елесько! Тэ бы сiйö керкуас пыртiн да юкталiн-вердiн. 
— Но, ме мöдпырся сiдз и кера. 
Бöра ой чулалас, а асывнас иньыс Елеськоöс иньдö мамыс дынö. Тёшша бöра 

пöттöдз вердас зятьсö да сьöрас порсьöс сетас: начкылö пö да сёйö. Иньыс гортас эз вöв, 
кöр бертiс Елесько. Сiя пыртас порсьсö керкуас, юкталас-вердас. Локтас иньыс, юалö: 

— Но, мый мамö иньдöтiс? 
― Порсёкöс сетiс. Ме сiйö керкуас пыртлi, пызан сайö пуксьöтлi, да сiя эз понды 

сёйны. Иньыс видiс, видiс, да мый бöбыскöт керан. Кöть мымда велöт, раз абу умыс, дак 
эд ассит он содты. 

 

НЁЛЬ ВОН ДА ПИШАЛЬ 
 
Кытöнкö вöр коласын нёль вон оласö — кай да звир кыясö. Пишаллез нылöн абу 

вöлöмась, и нiя оз и тöдö сiйö, мымда разь медпöрись вонныс аддзылас кыськö. 

Вот öтпырись Кама дорись аддзасö пишаль. Воннэз босьтасö сiйö да 
медпöрисьыслö мыччаласö: мый пö сiя сэтшöмыс — бедь не бедь, гормöччан не 
гормöччан. 

— Пишаль сiя, ылöстöммез! — шуö тöдiсьжык вонныс.— То и зарад эм. Вайö ош 
вылö мунам. 

Вот пондасö зарадитны пишальсö, а мымда пороксö босьтны, некöда оз тöдö. 
— Перво джын мерка кисьтам да пешлам, кыдз пишальыс лыяс, — шуö пöрисьжык 

вон, — а вöлись ошыс понда керам. 
Но, зарадаласö, пöрись вон мöдас öтнас лыйны, а мöддэс шуöны: 
— Ми бы тожö лыям. 
Сiдз дак сiдз, быдöнныс öтдруг пишаль бердас кутчисясö бы, да нёльöтыслö 

некытчö ни лоас, и сiя шуас: 
— А ме видзöта, кыдз зарадыс пондас петны. Воннэс ошкасö сiйö:  
— Видзöт, зонка, видзöт. 
Вот кутчисясö, пезьдöтасö куроксö — бууз! — и медучöт вон таралас му вылас. А 

воннэс ыксöны: 
— Эн на чеччы, зонка, поди ишшо бузгас! 
 

«ЭН КЕРАСЬ ― УСЯН!» 
 
Туй кузя мунö нишшöй. А туй дорись кöз вылын керасьö мужык. И кералö какраз 

сiйö увсö, кöда вылын ачыс пукалö. 
Нишшöйлö жаль лоас бöбöв мужыктö, вот сiя и чирзö сылö: 
— Эй, белей! Эн керась, а то усян! А мужыкыс вылiсянь: 
— Ог усь, ме не челядёк. 
— Он кö кывзы, сыбöрын жалейтан, — висьталас нишшöй да мунас одзлань. 
Мужык тюкъяс, тюкъяс черокнас да и лэдзчисяс ув сорнас улö да сивилёнсö 

пиньöвтас. Куйлö кöз увтас да и думайтö: «Старикыс, тыдалö, тöдiсь: и усьöмсö висьталiс 
и нимöс тöдiс». (А бöб мужичоксö какраз Белейöн шуöмась.) Куйлöв-керас, чеччас да 
вöтчас старикыс сьöрö. 

— Кывзы, — шуö мужык. — Висьталан кö тэ, кыным мöс миян, дак öтсö сета 
тэныт. 

— Сетан я? 
— Сета. 
— Тiян кык мöс, — шуö нишшöйыс. — Вöлiсö кыка, а öнi öтiк кольччас. 
Белейлö некытчö воштiсьны — ковсяс сетны öт мöссö. Тöдiсьыслö кыдз он сет! 
 

НИНЙÖМ ЧАРКИЭЗ 
 
Гед да баб быдтiсö нучокöс. Быдмис зонкаыс да мунiс велöтчыны карö. 
Тöждiсö-керисö гед да баб и öвсисö: öнi томмеслöн туйыс — карö! 
Чулалiс тöв, гожум локтiс, и зонка гортас бертiс. Но сiя не сiя — сразу он и тöд: 

шабурокыс торковöй дöраись да мичöттöм, вешъян коккес быздöмöсь, а кöмкöтыс нач 
бырöм, кок чуннес кушöсь. 

«Умöль тай оланыс карас, — думайтöны пöрись гозъя.— Чочком шабур, киссьöм 
кöмкöт новйöны». 

Потшшуйтасö гед да баба нучокнысö, узьны водтöтасö, удж бердö кутчасö: гедыс 
кöмкöтсö вочö-сьöкталö, а баб вурсьö да краситчö. 

Ножö аттьöсö нучок висьталас! 

Чеччис ашынас нучок и аддзö: босоножкаэсö сылiсь нинйöмась-банйöмась, 
пышналöмась, гöрд воннез кышалöмась; вешъян коккесö рубечалöмась, а курткасö лöзöн 
краситöмась. 

— Мыйлö сiдз керит, геда-баба? 
— Медбы миянлö стыд эз вöв! 
 

СТАРИК ДА СТАРУКА 
 
Ветлöтiсö кортöн пöрись гозъя. Мунöны öтпыр деревняöт да баитöны: 
— Пырам, старука, этчö. 
— Пырам, старик, пырам! 
— Да йöв корам. 
— Корам, старик, корам! 
— Кисьтам туисоканым да кöть чорыт кусöккесö сiйöн кылöтам. 
— Крöшитам йöлас да панялам. 
— Огö, старука, кушсö сёям. 
— Крöшитам, мыся, ась няньыс небзяс. Пиньтöммеслö эд какраз сiя. 
— Ме шуа огö — дак огö. 
А старука сё аслыс лёбö: крöшитам да крöшитам. Лöгасис старик и чирзö: 
— Ак тэ, быздöм дубас, шöммöтан эд йöвсö! 
И давай воззьыны сiйö бедьнас. Кыдз вачкас, сiдз и шуö: эн крöшит, эн шöммöт; эн 

крöшит, эн шöммöт. 
Казялiс мужык, што тышкасьöны сы öшын увтын, и петiс. Юалö, мый понда 

старикыс вартлö старукасö. А сiя паныт: 
— Ме шуа: ог крöшитö йöлас, а сiя — крöшитам! 
— А кытöн инö йöлыс? 
— Тэнчит мöдам корны. 
— Менам мöсокö петыр лунöн йы вылö чашкалiс. 
 

НИНКÖМ ДА НАЛЕВКА 
 
Споритöмась кыдзкö нинкöм да налевка: кинлöн буржык оланыс? Налевка и шуö: 
— Нинкöм тэ, нинкöм! Месся умöльжык оланыс некинлöн ни югытас абу. Тэныт 

мый? Лунтыр öтöрöт ветлöтан, асьтö мыччалан да отирöс нёджжалан, а ойыс локтас — тэ 
и швапкисян гор вылö, и некытшöм шог абу. А менö сюйыштасö чизыр шöмас да 
вевдöрсяняс эшö пöлöн вевттясö. Не мича лунсö ог аддзыв, не сöстöм рунас ог лолав. 
Гуын дзик ола. Уна я сэтöн керпитан? 

— Налевка тэ, налевка! Разь тэнат умöль оланыт? А менам кытшöм?! Тэ кöть 
лабичын да гöбечын боккетö пöжан, не зэрсö, не нятьсö он аддзыв. А ме пемытсянь 
пемытöдз нятьсö воя, быд комокыс да чагыс менö чувйыштö, морозыс кынтö. Кынман-
гегдан лунтыр, локтан гортö. кöзяинö сёйны-юны пондас, а ме пызан увтас куруöн орса. 
Сэсся пöрччасяс, чапкас менö горö. Жар вылас шуч косьма. Ашынас кыскас, пуктас 
пидзöс вылас поперег да кыдз кажйыштас — быдöс коскаэзö пазаласö. Вот кытшöм 
нинкöмыслöн оланыс. 

КЕШ ВИСЬТОККЕЗ 
 

МÖДПЫРСЯ БАИТАМ 
 
Мужык асывнас пырö суседыс ордö.  
— Чеччит ни? 
— Чеччим тай. 
— Баитны пырыштi. 
— Баит инö. 
— Куританыт эм? 
— Абу эд. 
— Но, мöдпырся нö баитам, — висьталас локтiсьыс да бöр мунас. 
 

ЫРÖШ КЕРИКÖ 
 
Оградаын инька керö ырöш. Сысъялас ырöшсö кринкаö, бокö вештас да мунас 

пожсö гывйöвтны. Сы коста локтас мöс да содтас ырöшас ассис «васö». Казялас инькаыт 
этö, вашöтас мöссö да и думайтö: «Мымда жö повно шоллис? А, кöшся унажыксö сёроно 
эз». И чапкас ырöшсис öтiк кöш. 

 

СОЛА ШÖМТÖМ 
 
Ичмонь пöжас ырöш, сайкöтас, сысъялас да и солалас шöмтöмсö. А сэсся аньыслö 

шуö: — Совсö токо кык кырым пуктi — абу етша?  
 

ДОЗЫС ЖАЛЬ ЛОАС 
 
Туйын мортлöн горшыс косьмö, сiя кежас керку дынö, кытöн челядь орсöны, 

тшöктас юан петкöтны. Зоночка сёй дозöн петкöтас, мужык быдöс юыштас да тожно 
казялас, што миськавтöм дозöн удöмась — ырöш быгыс доррезас косьмöма. Лöгасяс эта 
вылö мужыкыт да желльыштас дозсö столб бердö. 

Зоночка рик-рик бöрдчас да шуö: 
— Мыля жугдiн? Сэсся кытчö чильнытö пондам? 
 

МЫЙКÖ ПЕТАС 
 
Старик ленивка кузя кыссьö гор вывсянь пöлатьö старукаыс дынö да бобгö: 
— Мыйкö петас я, оз я, петас я, оз я... 
Старука кылас бобгöмсö да лöгасяс, што онсö дзугöны, и чужъяс стариксö. Старик 

усяс джоджас да шуö: 
— Не весь шуи: не öтiк, дак мöдiк петас. 

ТОМ, ДАК ТОМ 
 
Старик корсьö том дöвакöт пантасьны. Дöва шуас: — Кöр ме куканьсö кытсöвта, тэ 

лок да йики видзанас пыр... 
Баитчасö сiдз да и янсöтчасö. А дöва старикыс инь дынö котрасяс да сiйö ас туяс 

йики видзанас пыртас, вöлись кытсасьö: 
— Тпрутя, тпрутя! 
Старик кыш-паш локтыштас да — йики видзанас... А сыбöрын и шуö: 
— Том, дак том жö и эм! 
 

ПÖВ НИНКÖМА МУЖЫК 
 
Мужичок ветлас гöститны и локтö гортас. А расокын кай горалö: 
— Вить-вить-вить-витьö! А мужыклö кывсьö: 
— Юрыт тай вись-вись-висьö! 
Мужичоклöн юрыс потласьны готов, но сiя чöлö. А каёк нарошно дозыляйтö сылö: 
— Юрыт тай вись-вись-висьö! 
Лöгасяс мужичок, мöдас мыйöнкö вачкыны каёксö, да нем оз аддзы. И пöрччалас 

нинкöмсö да нинкöмнас шупкас. Тарварыш чайтас тар лэбзьö да кутас нинкöмсö да вöрö 
лэбзьöтас. 

Сiдз мужичок кык шогöн гортас локтас. 
 

КОМИÖН БУРЖЫК 
 
Ая-зона вöравны мунасö да бипур дорын шонтiсьöны-косьтiсьöны. Зоныс и шуö: 
— Вай, тятю, рочöн баитны. 
— Баитам нö, — шуö айыс. — А мый йылiсь? 
— А мый син вылö усяс. 
— Сэки пондöт. Вот зоныс и шуö: 
— Тютюн, зипунко-от горун! Айыс зоныслö шуö: 
— Ванька, вап-вап-те надо кусать! 
Некöда оз вежöртö, мый рочöн висьталiсö, и айыс юалö: 
— Тэ мый висьталiн, Ванька? Ванька шуö: 
— Зипуныт, мыся, сотчö... А тэ мый? Айыс шуö зоныслö: 
— Нинкöмтö, мыся, кусöт. 
Кусöтасö паськöм-кöмкöтнысö да вöлись шуасö: 
— Огö пондö рочöн баитны — комиöн буржык. 

ВЕЖА ВИСЬТТЭЗ 
 

КЫСЯНЬ СВЕТАС ЛОИС МУ 
 
Перво чочком югытас му абу вöлöм — сё ва, и ва, и ва. Тöвныр вайöтас кыськö бус 

да ёг, чапкас ваас. И шогмас учöтик му сюр, пондас быдмыны и лоас му. 
Ёгсис жö, тыдалö, и вöр быдмас. Омöн вöр — муыс оз тыдав. Эта вöрын звир 

шогмас. Звирсис морт шогмас — учöтик. И перво пуэс вылын олас: муыс уль, кизер. 
 

КЫДЗ ШОГМИС МУ 
 
Менам гед сiдз висьтасьлiс. 
Кöркö де вöлас кымöр, кымöр и кымöр. Му абу, вöр абу. 
Лэбзяс кытшöмкö кай, кошшö пуксьыны, а пуксьыны нем вылö. Кай орöтас 

бордтылсö да чапкас кымöрок вылö. Кымöрыс чорзяс — му чой лоас. 
Сы вылö кайыс пуксяс, овны пондас. 
 

МУ ― КЫМÖРЛÖН ТОР 
 
Перво вöлöма токо кымöр. А муным шогмöма сiдз. Öтпырись еныс öддьöнöв 

чорыта гымыштöма, и кымöрсис торъялас торок. Еныс кутас да зэрас сы вылö — 
киськалас, — и торокыс пондас быдмыны. Быдмас да быдмас — и му лоас. 

 

ШОГМÖМА ВÖВ КОКОЛИСЬ 
 
Кöркö чочком югытыс вöлöма пустöй, сэтöн Ен öтнас олöма. Еныслöн вöлöма вöв, 

сiя омöн вöлыс вылын гöняйтöм. Вот кыдзкö вöлыс унаöв сёяс и гöнитiкас сiт коколь 
öштас — картаöдззас оз вермы керпитны. Сiя коколись му лоöм. 

 

КЫДЗ ШОГМÖМ КАМА МУ 
 
Кама муыс — умöль му, ёрдöм му. А мöд муыс — бур, сэтчин чудыс оз ов, сiйö Ен 

керöма. Мартя деревняын старик олiс, сiя шувлiс: «Омöн вöлöма саридз — мутор абу. 
Лэбзьöм кай — сiтсö уськöтöм. Сiя лоöма мулöн дын, мулöн вуж. Эта вужыс годсö олöм 
да ыджыта быдмöм, вöлись еныс сылiсь нимлун порйöтöма, муыс и чорзьöм. Сэтчö 
локтöм ош, гыжъялöм мусö — и шогмöмась нюр да керöс: ась пö чуддэс сэтöн оласö». 
Сiдз сiя и лоöма. 

ПЕРА ДА ЗАРАНЬ 
 
Ме вот учöтнам эшö кывлi... Быль ли, небыль... Важын ни эта вöлöм. Сэк и тöв абу 

вöлöм таланьын. Ыджыт Шондi абу и вешшывлöм эна местаэзiсь. Пыр вöлöма мича да 
гажа. Быдмöма сэк татöн басöк лапъя вöр — Парма. Олöмась вöрас звир-пöтка пöлöс. 
Отир эшö абу на вöлöм. 

Уна ли, етша ли чулалас кад — Пармаыс чужтас зонöс. Нимтасö сiйö Пераöн. 
Бытшöм да кодя быдмас кöзяин — и вöрыслö и муыслö. Керас сiя аслыс ньöв, лöсьöтас 
ёссез. Ветлöтö аслас му кузя, видзöтлö, медбы и пуэс быдмисö бура, медбы и звир-пöтка 
пöлöс олiс бытшöмика, медбы и чериыс уялiс сöдз ваэзын. 

Öтчид Пераыс лэдзчас Кöсва дорö, аддзö: мышкыртчöма кымöрсянь сизим рöма 
Енöшка да юö васö. 

— Тэ мыля юан менам юэзiсь васö? — юалö Енöшкаыслiсь Пера. — Мун татiсь. 
— Ме эг тöд, што ваыс тэнат, — шуö Енöшка, — а ютöг ме ог вермы овны. Сет ни 

юны пöттöдз. 
— Сета, ежели тэ менö кайöтан кымöрас. Ме бы видзöта, мый сэтчин керсьö. 
— Пуксьы, — шуö Енöшка, — сюрö вылö. 
Пера пуксяс сы сюр вылö, мöдыт и лэбтас сiйö кымöрас. 
Сувтас кымöрас Пера, и оссяс сы одзын Енма. Кытчö оз видзöт, быдлаын каррез да 

каррез — дöс алмазiсь да чар изiсь керöмöсь. Быдлаын биэз сотчöны: ыджытöсь и учöтöсь, 
гöрдöсь, лöзöсь и вежöсь. А шöрас сотчö медыджыт би, Шондi-Би. 

Окота лоас Пераыслö босьтны кöть неыджыт би тор да лэдзчöтны сiйö му вылас. 
Локтас сiя Шондi-Биыс дынö да кватитас бы. Сэтчö кыдз гымыштас, кыдз вирдыштас — и 
чапкас Перасö ылö-ылö Би дынсяняс. 

Пондас усьны Пераыс тартарарыö. Но вот кутас кинкö сiйö, лэбтас и пуксьöтас 
мыйöкö небытö. Видзöтö Пераыс, аддзö: пукалö сiя кымöровöй подушкаэз вылын, зарни 
додьын, а кыскö сiйö эзысёвöй вöв. Бокас сыкöт пукалö басöкся-басöк нывка. Синнэс 
сылöн лöз кымöрись, рожабаннэс — асывся зарниись, юрсиыс — сöстöм зарниись, а 
паськöмыс свиттялö, нельки синнэз янöтö. 

— Тэ кин сэтшöмыс? — юалö нывкаыслiсь Пера. 
— Ме Зарань, Шондiлöн ныв. Быд асылö ме сайма одзжык Шондiысся и быд рытö 

вода сысся сёрöнжык. Ме дозирайта, медбы Шондiыс некинöс эз сот. А тэ мыля сидзин 
Шондi-Биас? — юалö сiя Пераыслiсь. 

— Ме мöдi лэдзчöтны сiйö му вылас, — шуö Пера. 
— А мыйлö сiя тэныт му вылас?  
— Медбы каррез сэтшöмöсь жö гырисьöсь да басöкöсь быдмисö, кыдз Енмаас. 
— А кин пондас нiя каррезын овны? — юалö Зарань. 
— Миян тэкöт челядьным. Эд ме тэныт, тыдалö, гленитчи, раз тэ менö дорйин, — 

шуö Пераыс. 
— О-о, смев тэ, зонка. Смев да удав, — шуö Зарань, — эшö некин эз на лысьт 

кайны татчö, а тэ вот кайин. Эшö некин эз на лысьт павкöтны Шондi-Бисö, а тэ вот 
павкöтiн. Дорйи бы ме кöть кинöс, но тэнö эшö и радейта. 

— Сэк лэдзчам мекöт му вылас, — шуö Пера, — ме мыччала тэныт ассим эмбурöс: 
керöссэз да вöррез, юэз да тыэз, видззез да ыббез. 

— Лэдзчам. 
И иньдöтас Зарань ассис эзысёвöй вöвсö увлань, муыслань. 
Лэдзчасö нiя му вылö, и Пера пондас мыччавны Зараньыслö ассис эмбурсö: вылын 

мыссэз-керöссэз да гажа вöррез, сöстöм юэз да басöк тыэз, дзордзалан видззез да веж 

ыббез. Гленитчöмась нiя Зараньыслö, и эз ло паныт сiя кольччыны Пераыскöт му вылас. 
Сэк окалас Парма-вöрлöн зоныс Шондiлiсь нывсö. 

Казялас этö кымöр сайсянь Шондiыс, лöгасяс Зараньыс вылö и пышшас эна 
местаэзiсь: ась пö кынмöны кöдзытсяняс. 

Му вылас сэк жö лоöма кöдзыт да пемыт, пондöмась пöльтны ойся тöввез, 
кынмöмась юэз да тыэз, лым столаэз тыртöмась быд пельöсок. Лёк тöвчик пондöма 
гöрдззыны ассис кузь бöж, каляннэз пондöмась уннявны-повзьöтчыны,  

Сэк Пера лэбтас Зараньсö киэз вылас да пыртас вöрö. И Парма-мамыс панталас 
нiйö ласкова и дзебас аслас лапъя да небыт уввез увтö. 

Сизим год сьöрна абу вовлöма талань Шондiыс, сизим год сьöрна олöмась Пера да 
Зарань вöр пытшкын. Сы коста Зарань быдтас ни Пераыслö сизим зонöс — вынася-
вынаэзö, — да сизим нылöс — басöкся-басöккезö. Зоннэс пондасö вöравны ни, а ныввес — 
гортолiсявны. 

Ветлöтас-ветлöтас кытöнкö Шондi и окота лоас сылö видзöтны, мый ни лоис 
нылыскöт. Локтас сiя талань бöр. Сэк жö лоас бöра шоныт да югыт. Пышшасö тöввез и 
каляннэз, дзебсисяс тöвчик. Сыласö юэз да тыэз, пондасö дзордзавны быдмассэз. Енöшка 
мышкыртчас Кöсва весьтö юны. 

Пондас корны Шондiыс Зараньсö, медбы кайис сiя бöр кымöрас, кытöн пыр шоныт 
да гажа, кытöн быдöс тырмö, мый бы эз ков. 

Зарань оз бы кай. 
— Меным, — шуö, — и татöн бур. Сэк Шондi пондас грöзитчыны: 
— Ме бöра пышша татiсь, ась тi кынматö.  
Зарань и баитö: 
— Сизим год олiм — эг кынмö. Вöр шонтiс.  
Шондi мöдмоз повзьöтлö: 
— Сэк сота быдöннытö öтлаын вöрыскöт.  
Повзяс Зарань и шуö Пераыслö: 
— Токо кымöрас ме верма видзны сiйö, медбы эз сот. Колас кайны. Каям 

быдöнным. 
Пера и шуö: 
— Ме татöн чужи, быдми, татчö и кольчча. Торйöтасö сэк нiя челядьнысö кык 

торйöн — мукöдсö кольны му вылö, мукöдсö кайöтны кымöрö. Но лöгасяс сэк Парма-вöр: 
— Ме нiйö шонтi, вердi, а нiя пышшöны бы. Ась мунö Зараньыс öтнас, кысянь 

локтiс, а челядьыс ась кольччöны му вылö. 
И лöсьöтас сiя говк: öтöрын ыкöстан — мöдöрын кылö. 
Пондас Зарань кытсавны челядьсö, медбы кайöтны Енмаас: ыкöстас öтöрö — 

мöдöрö кылö. Сiдз нiя и янсöтчасö: Зарань мунас лунлань, челядьыс — ойлань. 
Дыр горзас, корас челядьсö Зарань, но нiя озö кылö. 
Эта коста Шондiыс сыбурна пондас сотны ни, нельки ваэз косьмасö, муыс 

потласяс, быдмассэз кельдöтасö. 
Нем керны — Зарань каяс кымöрас öтнас, медбы не сетны Шондiыслö сотны 

челядьсö. Коляс му вылас ассис эзысёвöй вöв да зарни додь, медбы кöр-нибудь кайисö 
челядьыс сы дынö Енмаас. 

Эта кадö Пераыс öктас ассис зоннэсö, сетас нылö ньöввез да кайöтас медвылын 
керöс вылö мыччавны шондiсö. 

— Видзöтö, — шуö сiя нылö, — вон ыджытся-ыджыт би, Шондi-Би; сысянь быдöс 
бурыс: шоныт и югыт, сысянь каррез быдмöны. Но сысянь жö и быдöс умöльыс: сiя сотö и 
кынтö, сiя янсöтiс быдöннытö тiянöс и менö мамныткöт. Ме пондылi сыкöт вермасьны, но 
öтнам эг вермы. А öнi мийö унаöсь. 

Лэбтасö сэк сизимнан зоныс сизим ньöв и лыясö веськыта Шондi-Биас. Öтдруг 
ныкöт лыяс Пераыс аслас медыджыт ньöлiсь. Зэгалас быдöс Шондi-Би, чеччöвтас сы 
бердiсь ыджыт тор да киссяс бичиррезöн омöн му кузяс. 

Öзъясö Пармаас сэк биэз, ыджытöсь и учöтöсь, лöзöсь и вежöсь. И пондасö 
быдмыны каррез, сэтшöмöсь жö гырисьöсь да басöкöсь, кыдз Енмаас. 

Нiя каррезын важся каддэзсянь олö отир — Пералöн да Зараньлöн челядь. Шуöны 
нiйö пермяккезöн да зыранаöн. Кодя отир. 

И шоныт, и гажа эта странаын. Вылын мыссэз-керöссэз да гажа вöррез, сöстöм юэз 
да басöк тыэз, дзоридзза видззез да веж ыббез, а сiдзжö каррез да посаддэз — ыджыт 
эмбурöн тырöма край.  

Шондi бы и öнi пышшö татiсь (быд годö сы коста тöввез овлöны), но оз вермы, раз 
ыджыт тор сылöн мусö шонтö. 

Сiя бы и сотö гожумнас, но Зарань оз сет. Сiя сё медодз чеччö асывнас и медбöръя 
водö рытнас — дозирайтö, медбы некинöс эз сот Шондiыс. 

Токо быд гожумся асылö мусö да вöрсö вевттьö кыз сöстöм лысва. Этö Зарань одз 
асывнас, кöр эшö быдöнныс узьöны, горзö — гажтöм сылö челядьыстöг. 

Да и челядьыс сё тшöкжыка баитлöны, кыдз бы аддзыны эзысёвöй вöвсö зарни 
додьнас да кайны Енмаас. 

 

ШОНДI ДА ТÖЛIСЬ 
 

Эта вöлi öддьöн и öддьöн ни важын. Кымöрын вöлiсö кык гöгрöса кодзув: öтыс 
пым, а мöдыс кöдзыт, и пыр нiя вöлiсö öтлаын, Но вот мый лоис öтпыр. Олiс-вöлiс 
крессянинлöн ныв. Сiйö шуисö Маръяöн. Сiя вöлi мывкыда и басöк. Маръя пыма радейтiс 
зонкаöс неылiсь деревняись. Шуисö сiйö Опоньöн. Зонка пыр вовлiс уджавны нывкаыс 
деревняö, и нiя учöтсянь тöдiсö öтамöднысö. Маръя лöсьöтчис сы сайö петны жöник сайö. 

Опонь öддьöн радейтiс сiйö, но вöлi гов — сылöн эз вöв аслас нельки му торок, и 
сiя эз вермы гöтрасьны Маръя вылын, полiс иньдыны сы дынö сваттэзöс. Но сэтöн эшö 
öтiк беда лоис. Маръялöн ай-мамыс кöсйисö сетны ассиныс нывнысö лöг тун сайö. Кöр 
нывка тöдiс эта йылiсь, сiя котöртiс Опонь дынö и быдöс висьтасис сылö. Асланыс шог 
йылiсь баитiкö, нiя локтiсö пруд дынöдз, пруд шöрись казялiсö ыджыт из, кöда басöка 
югъялiс. Нiя пуксисö эта из вылö и пондiсö думайтны, мый öнi керны. Кыкнанныс нiя 
вöлiсö гажтöмöсь. Друг кысянькö кылiс шум. Нывка усис пидзöссэз вылас и шуис: 

— Изiньöй, если тэнат эм лов, дорйы миянöс! И быль, из пондiс баитны, сiя 
висьталiс: 

— Дасöт лунас шондi петан одзын локтö ме дынö, ме отсала тiянлö. 
Тун и сылöн родня довжöнöсь вöлiсö локны Маръяла. Нывка висьталiс ай-мамыслö, 

медбы туныс аслас сваттэзкöт локтiсö вот сэтшöм то лунö, шондi петiкö. 
И вот локтiс сiя луныс. 
Эшö эз и югды, а тунлöн семъяыс локтiс ни. Маръя котöртiс пруд дынö и казялiс 

Опоньöс, кöда виччисис ни сiйö. 
Нывка и зонка чеччöвтiсö из вылö. 
Тун и сылöн родняыс кинитчисö нывка бöрсянь, но зонка и нывка друг öшисö. Тун 

öзтiс би и пондiс кошшыны, кытчö лоисö томмез. Друг лоис сэтшöм шум, и изыс пазалiс 
торрез вылö. Маръя да Опонь пöртчисö юссезö и лэбзисö кымöрö, но тун аслас вынöн 
бергöтiс бöр нiйö му вылö. Тун, кыдз токо эз пондыв, но эз вермы тшöктыны нывкасö 
петны ас саяс. Тунлö нем эз кольччы керны, кыдз янсöтны томмесö и пуксьöтны нiйö не 
öтiк кодзув вылö: нывкасö — кöдзыт вылö, а зонкасö — пым вылö.  

Нывкалö вöлi öддьöн кöдзыт, и сiя корис тунсö вуджöтны сiйö пым кодзув вылö. 
Тун согласитчис, но медбы нiя эз вöлö öтлаын, зонкасö иньдiс кöдзыт кодзув вылö. Но 
томмез, кöдна радейтiсö öтамöднысö, пыр видзöтiсö öтамöд вылö, баитiсö, сералiсö и пыр 
вöлiсö öтлаын. 

Тун лöгасис и торйöтiс кодзуввесö. Сiя тшöктiс кодзувлö, кытöн олiс нывкаыс, 
петавлыны лунöн, а кодзувлö, кытöн олiс зонкаыс, ― ойöн. И öння лунöдз Шондi (Маръя) 
мыччасьö лунöн, а тöлiсь (Опонь) ― ойöн. 

Томмез некöр ни сэсся эз вермы пантасьны и оз вермö. 
 

МЫЙСЯНЬ СЮЫС ÖТIК РОЗА, ÖТIК ШЕПА 
 
Чудляналöн сюныс быдмылöма уна шепа да уна роза, и шеп-розыс — му бердсянь. 

Няньыс сымда шогмö — некытчö воштыны. Сiйöн и немымда оз берегитö сюсö — няридз 
вылын гужом кыскалöны, кыдз потш, а шепыс чегö, сюыс киссьö.  

Лöгасяс еныс эта кузя да висьталас: 
— Ме тiянлö сюсö нем ог коль, раз од жалейтö сiйö. Кылас этö пон, кеймисяс: 
— Кöть невна коль! Еныс жалейтас понсö, висьталас: 
— Курччöвт, мымда тэныт колö. Поныс курччöвтас öтiк шеп да öтiк роз. 
Сэксянь сюыс лоас öтiк шепа, öтiк роза, а кузянас шепыс да розыс сэтшöмöсь, 

мымда понлö öмас тöрöны. 
  

МЫЛЯ ИД ШЕПЫС ДЖЕНЫТ 
 
Одзжык Иньва дорас отирыс эд шальча токо вöлöма — кага ыжда. Мый сiя 

проктöмыс керас — не гöрны, не керасьны, не вундыны. Пань ыжда гöрокöн мусö 
гöрöмась-чувйöмась, а вöвныс — баля кодь. Да муныс сраминаэтлöн бур вöвлöм — 
сьöдмусин, сюыс гырись туся, шепыс — вуджсяняс пондöтчöм. 

Кыдзкö ид вундöны пö, öтiклöн дыш вундыны, вот сiя и видчö: 
— Ась чоморыс вундö эттшöмсö, етш ни менам орис! 
И орас, небось, кöр тылöпыс оз и тыдав шепсис — сы кузя. 
А чоморыт сэтöн и эм: 
— А кытшöм инö тэныт колö идсö? 
— Учöтик шепаö, кöть бы чунь кузя вöлi. 
Быдöс шырзяс чоморыс — быд тылöпсö, быд заоксö — и токо йылокас шепсö 

коляс. 
Сэксянь миян идыс и дженыт шепа. 
 

МЫЛЯ ОШЫС ДЖЕНЫТ БÖЖА 
 
Звирресö да подасö еныс муись керöма. Ляп-ляп керас — шупкас учöтжык енлö. 

Сiя волькöтас, син-öм керас, пель-ныр, кинлö и сюр. Дынас сякöй лякассö видзö — гöрд 
сёй, чочком сирсёй, ва дорись нять. Вот и керö — кöдö чочкомö, кöдö гöрдö, а кöдö сераö. 

Волькöтас, пöльыштас öмас да дрингас бöрас — мун броддьы! 
Перво ыджыттэсö керасö — вöв, мöс, ош. Казяласö: заптöм муыс бырсьö, и пондасö 

учöтжыкöсь керны: кöин, руч, пон, туан, кöч, ур, кань, шыр — быдöс керасö, мый 
тöдвыланыс усяс. 

Ашынас бöжжез кöвдаласö, тэчасö косьтыны да тöвзьöтны, асьныс узьны водасö. 
Руч локтас — басöкжык бöж босьтас. Ур локтас — кокнитжык бöж бöръяс. Кöин 

локтас — шонытжык бöж кышалас. Кöч локтас — дженытжык бöж аслыс лякöтас. Шыр 
локтас — вöснитик бöжок нуöтас. 

Ош бöрйисяс, бöрйисяс — сё не сы сьöртi: то кызöв, то чукыля, то йыла. Кöдкоста 
ныръясис — нем оз кольччы. Вот вöлись и öдззас горöтны. 

Еннэс саймасö, юасьöны: мый пö лоис? А-а, öтiклö бöжыс пö абу тырмöма! Дак 
дыр я пö керны сiйö? Кватитчасö — а немись керны. Но эд колö! Вот и зыртас еныс 
чуннес коласiсь ляксö да, мымда öксяс сёйыс, сымдаись и керас: дженытикö, нёжтöмö. 

 

АДТЫ 
 
Вöлi миян увтырись бытшöм мужык. Вöралiсь и черикыйись. Сiя пыр ветлывлöм 

чериавны öтiк ты дорö. А тыыс сэки дзик саридз вöлöма, не то што öнi. 
Кыдзкö аръявнас локтöма ты дорас. Лöнь вöлöма погоддяыс. Ваыс сöдз, шондiыс 

орсöтчö сыкöт. Но сэтчö гудыртчöма нёбоыс, пемдöм, а шондiыс быгыльтчöм кымöр 
пыдöсас. Тöвчик öдззöма гудыртны-бергöтны, быгъясьöма ва вевдöрыс, ваввес, дзик 
шальнöйöсь, кайöны берег вылас. 

Веж биöн поткöтöма нёбосö чарньöв, öдззöма ёркйыны-гымавны, ровно изыннэз 
вöр пыдöсас потласьöны. И вот сы коста ты шöрсяняс, вабергачсяняс, петöма да уйö 
мужыкытланьö... Э-эк, мед ой кежö не казьтыны, — ачыс сар-тшукаыс, тыись мича 
нылыс! Уйö жагвыв, зарни бöжнас чуть вöрöтыштлö да эзысьрöма голя вылас юрсö 
пöлiнялö. 

Повзяс мужык, горöтчыны оз вермы. Поныс лякасяс коккес бердö, видзöтö 
кöзяиныс синнэзö, жыв горзыны мöдö. 

Сибöтчас берег дорас тшука, чавкйыштас-горöтас ас мознас — и вöрсö, топ 
тортаöн, вештасö ты дынсис, тöвчикыс дугдас гудыртны, шондiыс бöр ас кодяс лоас. 
Мужыкöс диво кутас, аслас синнэзлö оз верит: сы одзын сулалö не тшука, а басöк нывка, и 
шуö: 

— Ме тэнö важын ни тöда, мужык. Шуч тэ татчö вовлан, и ме тэнö пыр бура 
гöститöта. Уна ни сеталi ассим сойезöс-воннэзöс, и нем эг босьтлы тэнчит, гов юрлiсь. 
Часöт кывзы, мый шуа. Ме — сар-тшука, тыись мича ныв. Тэныт колас сетны меным 
козин-гöснеч. Тэсянь первöйсянь босьта понтö. А мöдiккезöс, кöдна локтасö татчö, 
асьнысö пырта вон сiя бергачö, аслам оланiнö. 

Ыджыт горё кутас мужыкöс. Жаль поныс, да керны нем — сетас. Пон токо 
кавнитас öтпыр и öшас. 

Шондi бöра саясяс сук кымöррезö. Тыыс дзик бöбмас, шальнöй ваввез пизьöны-
ветлöны öт-мöдöрö. Мича ныв пöртчас тшукаö да сунгисяс ты пыдöсас. 

Дыр сулалас мужык. Оз мыччисьö не тшука, не поныс. Сэксянь сiйö тысö пондасö 
шуны Адты. 

КОМИ ЙÖЗ ДА НЫЛÖН МУ 
 

КОММУ - КОМ ЙÖЗЛÖН МУ 
 
Менам матшкаö вöлi Луп ю дорись, сiя шувлiс: «Гайна сайись му — Комму, сэтчин 

олöмась кöркö коммез». Ком — этö чери. 
Гедö, Василий Пёдорович Анфалов, сiдз жö баитлiс: «Кудымкарчи — ком йöз».  
  

МОРТЛÖН МУ 
 
Ми, зырана отир, Кама, Коса да Иньва дортi муэсö шуам Комму. Эта лоö — комлöн 

му. А «ком» чудскöй отир кылын лоö — морт. 
 

ПЕРМЯККЕЗЛÖН КАР 
 
Мöсква да Чердын öтдруг сувтöмась и öтмоз строитчöмась: Мöскваыс сизим мыс 

вылын, и Чердыныс сизим мыс вылын. Сiйöн и шуам: «Чердынь-городок — Москве 
браток». 

Öнi нылö сюрс во ни. 
Кыкнан карсö лэбтöмась пермяккез и ассиныс ниммез сетлöмась Мöсква — мöс ю, 

Чердын — чер тыш, чер обук. 
Пермяккес, аддзан, кöркö öддьöн паськыта овлöмась — Чердынсянь Мöсква ю 

дорöдз. 
 

КЫДЗ ВИШЕРСАЛÖ ПЕРМЯККЕЗ ОТСАЛÖМАСЬ 
 
Миян эм Полюд керöс, кöркö сы вылын вишера отир олöмась — важжес эд пыр 

мыссэз вылö строитчывлöмась: и потоп оз вöрзьöт, и враг казявтöг оз сибöтчы. 
Полюдсö унаись тотара пондылöмась грабитны, но вишерса абу сетöмась. Öтпыр 

быдса войско локтöма, а войскосö вайöтöма тотарка-атаманка. Ыджыт атаманкаыс вöлöма, 
öддьöн вына, öддьöн лёк. Не чужöй йöзсö, не ассис немымда абу жалейтöма. 

Дыр я атаманка воюйтöма, некин оз тöд, но Полюд вылас кайöма ни, вот-вот пырас 
вишерса гортö. 

Вишерса иньдöтасö пермяккез дынö ассиныс мортöс юöрöн: миянöс вермö пö 
тотарка-атаманка, корам отсöт. 

Кöдакöт юöрсö иньдасö, сiя комиэс дынöдз оз ешты локны: кöиннэз сёясö. 
А тотара радуйтчöны ни: не талун, дак ашын Полюд лоас нылöн, сы вылын пондасö 

пируйтны. 
Юöра мортсö аддзасö вöралiссез и кöмкöтыс сьöртi тöдасö: эта пö вишера морт, раз 

серöтöм котiа. Сiя пö, натьтö, миян дынö пондiс локны отсöтла. 
Пермяккез сэк жö чукöртасö ыджыт дружина и мунасö вишера вöррезö. Мунтöнняс 

ныкöт öтлаасясö и роч отир, и нiя уськöтчасö тотара вылö, и атаманка пышшас гортас. 
Кöбы отсöтыс локтiс невна сёрöнжык, тотара босьтiсö бы Полюдсö: вишера отир 

лыйлöмась ни быдöс ньöвъёссезнысö, туплялöмась враг вылö заптöм керрез да иззэз. 

КЫДЗ КОМИ ЙÖЗСÖ ПЫРТÖМАСЬ 
 
Коми йöзыс вексö дикöй вöвлöм, Ен дынö абу ветлывлöм. И вот Москваись сар 

тшöктöма комиэсö пыртны. Аддзисьöма öтiк морт, кöда абу повзьöма дикöй йöзсис — 
Степан поп. Локтас Степан поп Кама дорö, ветлöтö деревняись деревняö да мыччалö роч 
еннэз: вот Богородича пö, вот Кристос, вот Саваоп, а ме пö — поп, Еныслöн святöй 
отсасись. И юрбитны велöтö, али-вулисö сьылö, аминясьö. А дикöйытлö мый? Кöть 
мыччав эн мыччав, кöть сьыв эн сьыв, сылö сёроно. Токо сералöны попыс вылын: кытшöм 
пö тэ енлöн святöй слуга, кöр му кузя ветлöтан? 

Сэк Степан поп дикöйетлö чудо мыччалас: Кама юö чапкас ыджыт из, сувтас сы 
вылö да кывтö ва ньылат. Ачыс зарни ризаа, киас зарни крест. 

Йöзыс берегас сулалö да дивуйтчö, а Степан поп ачыс крестасьö и йöзсö крестнас 
кресталö. 

Дикöйет видзöтöны эта чудо вылö да тожö пернапас бöрсянь пернапас пуктöны. 
А некытшöм чудо абу вöлöма: изыс куйлöм плот вылын, токо плотыс ва пытшксис 

абу тыдалöма. 
Сiдз комиэсö и вайöтöмась роч Ен дорö. 
 

КЫДЗ ШОГМÖМАСЬ АНТИПИНА ДА ПАРШАКОВА ДЕРЕВНЯЭЗ 
 
Кык вон — Антип да Паршак — мунасö виль местаэз кошшыны. Антиплöн сьöрас 

вöв, а Паршаклöн — мöс. Вöлыс берёжа, мöсыс кöта. 
Локтасö кык вон Ёдз ю дорöдз да сувтчасö сiя местаö, кöда шусьö Керöс. А Керöс 

увтас, юас, сулалöны кык из — васис небура тыдалöны. Берег дорсяняс матын, и öта-мöд 
дынсянь метра-мöд ылына.  

Паршак казялас иззэсö и шуö: 
— Вай, вонö, керам сiдз: кин улiсь из вывсянь чеччöвтас вылiсьыс вылöдз, сылö 

пуксьыны овны мыс вылас; кин, оз вермы чеччöвтны — сылö строитчыны мыс увтас. 
Антип согласитчас воныскöт, и нiя пондасö вермасьны. 
Паршак сувтас увланись из вылö, чеччöвтас, но мöд изöдззас кокыс оз судз, и 

мужык усяс ваас. 
Антип сувтас увдöрисьжык из вылö, лöсьöтчас буржыка — и кокнита чеччöвтас 

мöд из вылас. 
Эта бöрсянь кык вон торйöтчасö: Антип каяс мыс вылö, а Паршак лэдзчас мыс 

увтö. 
Мыс вылас Антип лэдзас вöвсö сёйны, ачыс локтас ключ дорö. Эта местаыс сылö 

гленитчас, и мужык шуас: «Бура кö вöлö пиялас, сэк этчö и кольчча овны». 
Чожа вöлыс чанялас бытшöма, и Антип ключ дорас керку сувтöтас. Эта керкусянь 

и пондöтчас Антипина деревня. 
Паршакова деревня пондöтчас Паршак керкусянь, кöдö мужык сувтöтас мыс увтас. 
 

КЫДЗ ШОГМÖМА КАМА Ю 
 
Кытшöмкö гожумö коми му весьтын öддьöн дыр зэрöма, öтiк лун мичаыс абу 

петавлöм. Зэрсяняс юэс ыждöмась да видззесö и вöрресö вöтьöмась. Муыс быдöс незьдöм, 
мыссэсö кырöтöм, токо изъя керöссэс кöсын кольöмась. Йöзыс, подаыс да звиррес токо 
изъя керöссэс вылын и видзсьöм. 

Думайтöны отир: мыля пö сiдз лоис? Еныс мыжйис али мый? Одзжык пö вöлiсö жö 
тай сэтшöм зэррес, но эта мымда ваыс эз чукöртчыв. 

Öтiк богатыр уялас-ветлöтас омöн и казялас, што юэслiсь öрресö тупкалöм буждöм 
керöс, и ваыслö некытчö котöртны. 

И сэк богатыр аддзас ыджытся-ыджыт из, арканалас сiйö да и шордас изнас öксьöм 
васö — дзик гöрöн мусö гаръяс. И котöртас ваыс богатырыс бöрсянь мöдiлаö — шогмас ю, 
а коми отирлöн муыс вились лоас кöс да дзоридза. Виль юсö шуасö богатырыс ним сьöртi 
— Кама ва, а öнi ми шуам сiйö — Кама. 

 

 

ВЫНА ОТИР, АТАМАННЭЗ 
 

МАТРЁНА - ВЫНА ИНЬ 
 
Важын эта вöлi, кöр эшö савдатö ветлiсö кыкдас вит годöн. Мунiс öтiк детина 

служитны, колис инькасö гортас. Матрёнаöн шуисö этö савдаткасö. Олiс сiя йöзайкöт да 
ичипияннэзкöт. Рамыник вöлi савдатка да не статя. Некин сiйö эз аддзывлы, некин эз и 
кывлы. А уджын стрась лют вöлi. 

Кыдзкö масленича коста ветлöтiсö инькаэс öтöрöт да горöн сьылiсö-нюжлалiсö: 
Катя тэ, Катюша,  
Ок, муса ёрт Ванюша!  
Ок, тöждiсьö сьöлöм,  
Ой и лун сё висьö. 

Ветлöтiсö керкуись керкуö, юисö сур да шоныт ырöш, гöститчисö. Вöлi ныкöт и 
Матрёна. 

Локтiсö савдатка ордö, пырисö оградаас. Карта пырйöт мунiкö савдатка казялiс 
турун доддез, кöднö вайöмась ичипияннэс. Шынньöвтiс öм дорнас Матрёна да горöтчис: 

— Видзöтö, инькаэз, мый ме уджала нылö. — Ачыс кватитiс тырлöсöттяс додьсö да 
шентiс сiйö сараяс. Сэсся кутiс мöдсö — тожö чапкис. И куимöтсö сэтчин жö лэбтiс. 

Диво кутiс инькаэсö, асланыс синнэзлö оз веритö: вексö тшöтш олöны, а эз 
аддзывлö эттшöм чудосö. Сералiсö-керисö да пырисö керкуас. ...Куим год ни чулалiс 
сэксянь, кыдз Петра, Матрёналöн жöникыс, мунiс служитны. Эз понды тöрны керкуас 
йöзайыс: лöсьöтчис зонсö гöтравны да торйöтчис моньыскöт. Керыштiс сылö керкужуг, 
деревня понас сувтöтiс, вевттис тяп-ляп идзасöн, а картасö нем эз лöсьöт. 

Лöгасис савдатка. Кайис йöзайыс карта вылö да пондiс разьны крышасö. Кылiс 
кöзяиныс: кытшöм пö шум-гам кылö öтöрас — мыччис юрсö ыбöсас, пондiс видчыны. 
Матрёна кватитiс слега да швыргис сiйö йöзайыслань. Повзис мöдыс, сайöвтчис и сэсся 
нырсö эз мыччав. 

Джын картасö разис Матрёна, новйис гортас. Лöсьöтiс керкуюрсö да керис картаок. 
А керкуыс трубатöм, öтiк öшынока, и сiя брюшинаöн везтöм. Пытшкас пемыт, дзик гуын. 
Олiс, олiс сьöд керкуокас — гажтöм лоис. Быд лунöн пондiс тöждiсьны сё ёнажык и 
ёнажык. Пукалö и думайтö; «Мый ме öтнам ола? Челядь абуöсь, пода ог видз. Вай-ко муна 
Петраыс дынö». 

Кыдз висьталiс, сiдз и керис. 
Косьтiс нянь, тэчис сiйö пешоркаö, кышалiс сивъяс да иньдöтчис туйö — ылö-ылö, 

пыр Кавказöдз. Дыр сiя мунiс, перво нюрöт да вöрöт, сэсся Кама да Волга юэз дорöт. 
Вот и локтiс Петра дынö. Гöгöр керöссэз, мича дзоридззез. Шондi öшалö вылын-

вылын, тэнат юр весьтын. Отирыс быдöс сьöд чужöма. Пасьтасьöны мöднёж и баитöны ас 
мознаныс. 

Олiс неделя гöгöр. Öтiк кресенняö мунiс Петракöт видзöтны силаччезлiсь пессьöм. 

Петалiсö öтiккез, сыбöрын — мöдiккез. А савдаткаöс оз пукöт местаас. Сiя шушкö 
жöникыслö пеляс: 

— Ме тожö муна, ме сёроно муна! 
И кöр юалiсö, оз я мöд кинкö эшö вермасьны, Матрёна петiс отирыс одзö. 
Видзöтiсö сы вылö да дивуйтчисö: ой, кытшöм смев пö! Но некин эз верит, што эта 

неыджыт мыгöра инькалöн эм кытшöмкö вын. 
Öтiк савдат, Петралöн ёртыс, и шуö: 
— Ме муна. 
— Весь петан: вермас тэнö, — падмöтö сiйö Петра. Савдат серöмтчис: инькаыслö 

пö ог жö сетчы — и петiс. Вермасисö недыр. Токо кутчисö, и Матрёна сэк жö савдатсö 
гатш водтöтiс. А отирлö эта — диво дивнöй: кысянь сэтшöм выныс сылöн? Öдззисö 
шовкöтны да «ура» горöтны. Матрёна паймис, чайтiс, мыйкö неладно керис, и дзик 
вöрмöс, чепöссис бокö да ножö котöртны. Öдва-öдва вöтiсö да сетiсö сымда сьöм, кöдö 
савдатка и вöтöн эз аддзыв. 

Юалiсö, мыйсянь сiя ош кодь вына. 
Матрёна и висьталiс сэк: 
— Олiмö мийö сьöд вöр шöрын. Стрась умöля олiм. Муокыс айöлöн эз вöв, кöдзны 

некытчö вöлi: гöгöр дзибъяин. А сёйны мыйкö колiс. Вот айö и кутчис весöтны вöрсö, 
мырресö мургылявны-шедтавны. 

Прока сiя вöлi и уджсö радейтiс. 
Сэк-ту ме эшö челядёк вöлi, но айö пыр сьöрас новйöтiс. Кытöн зор вылас öшöтча, 

мыйкö видзышта нето чер мыччышта — сё öтлаын сорласи. 
Ыджытжык лои — ачым пондi пашнясö ректыны. Вот и öктi вынöс эта удж кузя... 
Эшö неделя етш олiс жöникыскöт и гортас иньдöтчис. Туй вылас мöсок небис. 

Вайöтiс гортас, а суседкаэс юасьöны: 
— Кысь мöстö? 
— Заробитi. 
— Кыдз заробитiн? 
И висьтасис сэк Матрёна, кыдз сiя Кавказын вермасис и кытшöмö сетiсö награда. 
Сэксянь и шуисö савдаткасö Вына иньöн. Бура, шуöны, овны пондöма. 
 

КУДЫМ ОШ 
 
Важся каддэзö, кöр Иньва юыс котöртöма эшö мöдiк местаöт — кошшöма 

веськытжык туй, олöма-вöлöма миян ладорын вына йöз. И шуöмась этö йöзсö чуд увтыр. 
Олöма сiя вöр пыдöссэзын, кытчö мöдiк йöззэс и туйсö абу тöдлöмась, токо разь казявтöг 
шедасö. 

Поздiсьöма чуд увтырыс, кыдз шыррез да муошшез, гуэзын, сьöд му пытшкын. И 
морттэс абу тöдлöмась не чер, не пурт, не нянь, не сов. Сёян-юансö нылö сетлöмась вöрыс 
да ваыс, шонытсö да гажсö — шондi, а бытшöм ен Ойпель вашöтлöма ны дынiсь шогöттэз, 
пöрöс да берся умöльторсö. 

Бура паськалöма чуд увтырыс, уна горттэз пуксьöтлöма сiя Иньва ю дорö, а öтiк 
увтыр ны коласiсь олöма Сылпан мыс вылын. 

Чожöсь да повтöмöсь сэтöн отирыс вöлöмась: ылiсь вöррезöт ветлöтöмась и 
дорйисьны кужöмась. А медвынаöн асьнысö мыччалöмась куим вон, чудь памлöн зоннэз 
— Купра, Май да Кудым. 

Кудымыс вöлöма ош кодь вына, сысянь и шуöмась сiйö Кудым Ош. Вöлöма мортыт 
куим аршин сувда, муыс сылö вынсö да мывкыдсö куим мортлiсь сетöма, а синнэс и ойнас 
тупкася буржыка аддзöмась. 

Пасьтасьöма сiя не бура, не басöка, а тöв и гожум новйöма кучиккезiсь вурöм 
паськöм да кöмкöт, а юрсö не зэрсянь, не лымсянь, не шондiсянь, не лёк тöвсянь абу 
сайöвтлöма. 

Кудым Ошлöн вöлöма ён высина мам — ыджыт мыгöра да мывкыд юра инь, кöдö 
шуöмась Пöвсин. Сiя быдöс родсö ас кипод увтас видзöма, и быдöнныс сiйö кывзöмась. 
Ачыс уджавлöма мужыккескöт тшöтш, гортас ыджыт кринкаöн ва кайöтлöма да абу 
кошшывлöма лаб каянiнсö, а кайлöма крутикас веськыта. 

Пöвсин öддьöн радейтöма Ойпельöс — чудь отирлiсь бур енсö, и эта понда Ойпель 
пыр отсавлöма сылö. 

Ныкöт жö олöма мöдiк инь — уна тöдiсь Чикыш. Сiя учöтсянь велалöм 
веськöтчыны да тшыкöтчыны, кужлöма изiсь шедтыны бичир, вийöм мортöс ловзьöтлöма. 
Тöдчывлöм Чикыш вöрись дядькöт — Сюра-пелякöт и вермывлöм пöртмавны мортлiсь 
синнэз. 

Кудым Ошлöн айыс, Сылпанiсь пам, ветлывлöм войнаöн мöдiк увтыррез вылö: 
Курöгкарö и Круточойö, Кама дорö и Юграö. Öтiк ветлансянь сiйö вайöтöмась кулöмöн, и 
нельки Пöвсин иньыс — Ойпельöс бура радейтiсь, да уна тöдiсь Чикыш абу вермöмась 
ловзьöтны сiйö. 

Дзебöмась памсö Кува дорö, Изъюр мыс вылö, кытöн вöлöма еннэзлöн горт. Чудь 
увтыр сэтöн юрбитлöма еннэслö да казьтывлöма кулöм-вийöм отирöс. 

Дзебасö сылпанса пöрись памнысö да пондасö бöрйыны виль памöс. И керасö 
памнас Кудым Ошöс. Сетасö сылö памлiсь паськöм да пас, бура юрбитасö Ойпельлö, 
тшöктасö берегитны Кудым Ошöс пöрöссянь да тшыкöтöмсянь, а эшö ёнжыка берегитны 
лёк ньöвъёссезсянь да лэчыт пуртсянь. А сыбöрын и том памлö висьталасö, медбы сiя сiдз 
жö бура, кыдз и пöрись памыс, дорйис нылiсь гортнысö да отирсö, челядьöс и пöрисьöс, 
медбы сылпанса лэчыта видзисö шодззезнысö, а ньöвъёссез медбы прокод вöлi мавтöмöсь 
бильöн. 

Гажа местаын Сылпаныс сулалöма, но öдöлейтасö сэтiсь олiссесö враггез: то сёян 
да паськöм мырддясö, то нывкаэзöс нуöтасö. И шуас сэк Кудым Ош мамыслö да воннэслö, 
и уна тöдiсь Чикышлö, и быдсöн увтырыслö: 

— Миянлö колö мунны эстiсь. Вайö керамö аслыным виль горт — керамö кар гöрд 
Изъюр вылас, Ойпельыс син одзö да сы борд увтö, ась сiя доръяс миянöс, кыдз мам учöт 
пияннэзöс.  

Чöлiсö отирыс, бытьтö кыввезнысö нылiсь нетшкисö, эз и вöрзьöтчö, дзик 
кикокнысö ойтöв кöстiс. Нельки визыв Иньва сувтчисмоз, дугдiс визлачас галянас орсны. 
Эд сiдз и думайтны оз туй, нетолишто керны! Али оз тöд Кудым Ош, што Изъюр вылас 
вексö вöвлi еннэзлöн оланiн да касьтiсян му? Лöгасяс Ойпель и вермас мыжйыны быдсöн 
увтырсö. 

Тöдiсь Чикыш висьталiс: 
— Ась киэс косьмасö сылöн, кин лысьтас еныслiсь мусö вöрзьöтны! 
Пöрись отир юррезнаныс гогинялöны: бура пö баитö Чикыш, ны моз думайтö. Но 

Кудым Ош оз кывзы тöдiсьсö, ассис баитö: 
— Отир! Тiйö сетiт меным асланым увтырлiсь пас. Тiйö кöсйит кывзыны менö, 

кыдз челядь ассиныс ай-мам. Кинлö абу жаль юрыс, кин мöдö сiйö врагыслö сетны — ась 
кольччö татчö. Кин мöдö овны, ась мунас мекöт Изъюрас. 

Чöлiс Сылпан, токо Иньва ю öддьöнжык пондiс гыасьны да горавны визлаччезас. 
Тöдiсь Чикыш мöдпырся шуас: 
— Еныс мыжъяс, кöдна мунасö, и нiя вексö нёльподöн пондасö кыскасьны. 
Чöлiс отирыс, токо Иньва ю горзöмöн горзiс, пельдöтлiс гыэзнас берег дорись 

иззэсö да кылöтiс сьöрас. 
Сэк Кудым Ош нюжöтас киэсö шондi паныт да кеймисьöмöн горöтчас: 
— Мича шондi! Осьт жö морттэслiсь синнэсö, сет нылö вежöрсö да мыччав, кытöн 

овны! 

И сэтöн чудь увтыр казялас, кыдз шондiыс югдöтö Изъюр керöссö. 
— Ачыс шондiыс мыччалö, кытöн пондам овны! — висьталас Кудым Ош да 

иньдöтчас сэтчин, Кува ю дорас. А сы бöрсянь мунасö томмес и кыссясö пöриссес. И 
керасö сэтчин аслыныс виль горт, йöръясö сiйö вылын йöрöн-заплотöн. И шуасö чуддэз 
ассиныс виль гортнысö Кудым кар. 

И висьталас сэк Кудым Ош: 
— Горт миян шогмис бур. Öнi колö ветлыны Изкарö — асланым воннэз дынö. 
Босьтас Кудым Ош бур козин да гöснеч и ветлас Изкарö, ваяс сэтчинiсь кöртовöй 

черрез, пурттэз да ньöвъёсь йыввез. А эшö тöдас мыйись сэтчин кöрт керöны и кыдз 
кöртсис чер-пурт дорöны. Сэксянь Кудымкарын лоас асланыс кöрт. Лоас кöрт — лоас бур 
олан, лоас ыджыт вын. 

Локтас кад гöтрасьны Кудым Ошыслö. 
Уна тöдiсь Чикыш висьталас сылö: 
— Ойланяс эм визыв ю, а эта ю пöлöт олö вогув увтыр. Эта увтырлöн эм ыджыт 

князь, а князьыслöн эм ныв — шуöны Костö. А кин пö босьтас сiйö ас саяс, сылöн чужас 
зон-богатыр... Ветлы-ко, Кудым Ош, корасьны сiйö. 

Кылас Кудым Ош вогув ныв йылiсь и шуас: 
— Ме верита тэныт, пöрись Чикыш, и ветла сэтчин корасьны. Меным иньöс 

сэтшöмö и колö. Чужтас сiя богатырöс, и мийö сыкöт некинлö сэсся ог сетчö. 
— Сiдз и лоас, Кудым Ош. Тэрмась корасьны, медбы эз одзав кинкö. 
Бöръяс Кудым Ош аслыс ёрттэзöс, пуксясö нiя виль пыжжезö да уясö Иньва 

кывтытö, кытöн Анюшкар сулалö. Сэтöн олö Кудым Ошлöн тöдса пам — Анюш. 
Кокнита, дзик дзодзоггез, уйöны пыжжес, а том памлö колö эшö перытжыка: пондiс 

кыскыны сьöлöмыс вогув ныв дынö. Вот и тэрмöтö ёрттэсö, шоччисьны оз сет. 
Локтасö Анюшкарö, юасясö, кыдз мунны вогуввез дынö. Анюш велöтас: 
— Каят Кама кузя ва паныт быдса лун, рытнас локтат ыджыт карö. Сiя карын 

памöн инька пукалö. Миян увтырись жö. Сылiсь и юасят одзланись туйсö. 
Локтас Кудым Ош Кама дорись карö, юасьö, кыдз вогуввезö сюрны. Инька-пам 

тöдö, мый сэтчин том пансö виччисьö, и панласьны кутчас: 
— Берт-ко, Кудым Ош, гортат, сiдз буржык лоас. Ны моз тэ баитны он куж — кин 

тэнö вежöртас и кин отсалас? Юртö колян сэтчин.  
Кудым Ош висьталас: 
— Ме немись ог пов и эг велав джын туйсяняс бертлыны. Верман кö, дак отсав. 
Аддзö инька-пам: он вермы бергöтны этö мортсö. Вот и шуö: 
— Сэк кывзы, мый висьтала, и висьталöмöс прокод юрат видз. Корасян кö вогув 

нывсö — бöр эн керсьы. Мый бы эз вöв, а гöтрась сы вылын. Эн вунöт: мый бы эз вöв, а 
гöтрась. Кöр видзöтан сiйö да он понды босьтны — юртö орöтасö да майöг вылö 
кышаласö. А ме сета тэныт ассим мортöс — туй мыччалiсьöс. Сiя и ны моз кужö баитны. 

Узяс сэтöн Кудым Ош, и ашынас сiйö туй мыччалiсь морт Ваяси нуöтас сы ладорö, 
кытöн орсö ой югöр. 

Дыр нiя уясö юэз кузя, сэсся мунасö подöн да вöлись локтасö вогув карö. Кудым 
Ош иньдöтас Ваясисö князьыс дынö, тшöктас висьтавны ас йывсис: локтiс пö тэ дынö 
чудь пам. Висьталас мортыс, но асныра князь вашöтас сiйö и тшöктас пöднавны карö 
пырансö. И ковсяс Кудым Ошлö узьны öтöрас, йöр бокын, кыдз горттöм понлö. 

Асывнас чудскöй пам бöра иньдöтас Ваясисö князьыс дынö, и бöра нем оз пет. 
Эшö öтiк ой узяс öтöрас, и Ваяси мунас князьыс дынö куимöтпыр. 
И сэк вежöртас гордöй вогув, што чудскöй пам эшö сысся асныражык, и лэдзас сiйö 

дынас. 
— Мыйлö татчö локтiн — гöтрасьны али менчим юрöс серавны? — лöгöн юалiс сiя. 
— Мöда гöтрасьны тэнат ныв вылын, Костö вылын, — шуас паныт, Кудым Ош.  
Эта вылö серöмтчас князь:  

— Менам йöрын сэсся абу прост майöггес, некытчö лоас тэнчит юртö кышавны. 
Сiйöн кора: вунöт нiйö кыввесö, кöднö меным висьталiн, и мун гортат. 

Кудым Ош мöдпырся висьталас: 
— Ме локтi гöтрасьны, князь, тэнат ныв вылын. И нуöта сьöрам не токо юрöс, но и 

тэнчит нывтö. Шудсö токо сiя аддзас, кин оз пов ассис юрсö öштыны. 
Уна йöз кöрасьлöмась ни Костöсö, да некин абу босьтöма: нёжтöм пö сiя, кыдз кин 

и эм — не морт, не кукань. И быдöнныслiсь, кин корасьлöм, князь керавлöма юррезнысö. 
Тшöктас князь мыччавны том памыслö нывсö. 
Мунасö Кудым Ош да Ваяси чумö, кытöн нывкаэс олöны. А чумыс вевттьöма не 

банöн, кыдз мöддэс, а кучиккезöн, да пытшкас эшö мöдiк чум. 
Панталас том памöс пöрись инька, пыртас пытшкас. Сэтчин небыт кучиккез вылын 

пукалö морт не морт, кукань не кукань: киэс, коккес — мортлöнöсь, да чужöмыс гöна — 
мöслöн и эм. Токо синнэс басöкöсь, норöнмоз видзöтöны. 

Тувдiс местаас Кудым Ош, кылыс öм пытшкас кынмис — шы оз сет. 
Висьталас ас мознас Костö, а Ваяси чудь кылöн Кудым Ошлö шуас: 
— Эн пов меись, Кудым Ош: ме не сэтшöм, кытшöмö часöт аддзан. 
Кутас Костö чепöльнас да нетшкöвтас гöна рожасис пилим, а сы увтын — морт 

кучик. 
— Мунан я мекöт тэ, Костö? — юалас Кудым Ош. Костö висьталас: 
— Ме тэкöт кöть кытчö муна. Кудым Ош бертас князь дынö и шуас: 
— Ме гöтрася тэнат ныв вылын. 
Вогув князь тшöктас керны ыджыт пир. Начкыласö кöррезöс, кыясö чери да 

быдкодь кайезöс, пуасö да пöжаласö сёянсö быдса керöс. 
Эта коста князьлöн иньыс нывсö жöник сайö лöсьöтö, чужöмсö сылiсь чышкö да 

миссьöтö, мöс кучиксö яй бердсис кыртöтö. А лякöтлöма сiйö личинасö нылыс чужöм 
вылö ачыс мамыс, медбы асныра князь эз сет нывкасö нелюбöй сайö. 

Кык лун да кык ой ыджыт пир кежас лöсьöтчасö, а куимöт лунас гöссез öксясö. 
Петкöтасö невестасö чумсис. Мунö Костö — дзик юсь уйö. Чужöмыс шовковöй 

вевтöсöн вевттьöма. 
Князь сэтöн и шуас: 
— Мыччав-ко, ныв, ассит чужöмтö жöникытлö да и йöзыслö. 
Мамыс молитва моз лыддьöтас: 
— Ась усяс тэнат чужöм вылiсь гöныс и лоан тэ, Костö, басöк чужöма! 
И кульыштас нылыс чужöм вылiсь вевтöссö. Диво кутас князьсö: 
— Тэ я этö, Костö?! 
— Этö ме, тятю, — шуас Костö. — Еныс вашöтiс менчим шогöтсö, и ме лои 

сойезöся басöкжык! 
— Мед лоас сiдз! — шуас князь да тшöктас пондöтны ыджыт пирсö. 
Сыбöрын Кудым Ошлö сетасö уна козин, пыжжез да отирöс и кольлаласö том 

гозъясö чудь муэзö. А медбы туй вылас Костö эз вомдзась, сылiсь чужöмсö бöр лякасö 
гöна кучикöн. 

Локтас Кудым Ош Кува ю дорö, панталас сiйö Пöвсин, юалас зоныслiсь: 
— Кыдз нö шуöны ичмоньнымöс? 
— Костö сылöн нимыс, — висьталас том пам. 
— Косьтö? Косьтас сiя тэнö и миянöс öтлаын! — горöтчас Пöвсин да осьтас 

ичмоньлiсь чужöмсö и сэк жö дöвкас зоныслö: — Ылiсь вайöтiн, а баля рожа тай инö? 
— Тэ буржыка видзöт да вöлись висьтав, — шуас Кудым Ош мамыслö и сы шогъя 

гусьöн кульыштас Костöлiсь личинасö. 
Пöвсин гуддьыштас синсö, видзöтас нывка вылö, ошкас сылiсь басöксö: 
— О-о, сыви татöн некин абу! И эшö юалас Пöвсин: 
— Кыдз пондан шуны менö и ыджытöн али учöтöн татöн лоан? 
Костö шуас: 

— Кытчöдз ловъя лоан, мамöн понда шуны и тэсся ыджытжыкö ог пуксьы. 
Гленитчас Костö пöрись мортыслö басöкнас и баснинас, и сiя ки пöлöттяс пыртас 

нывкасö карас. 
Виччисясö кудымкарса, кöр чужас виль тöлiсь, и керасö свадьба. Веж лудовка вылö 

ольсаласö небыт кучиккез да тэчасö сэтчö быдкодь сёянсö: яй пöжалöмö и уль яй, чери 
пуöмö и уль чери, берся чöскыт ягöд да турун, сувтöтасö туиссэз да чуманнэз маöн. 

Уна гöсь сэтöн пукалö — ылiсь и матiсь чуд увтыр: Иньвайылiсь кык вон Паль да 
Кöч, Иньва кывтытiсь Анюш, Кува ю дорын олiссез и Велва дорись отир, Кöс ю дорись 
Юкся пам зоннэзнас. Костöкöт ордчöн пукалöны Купра да Май, Пöвсин да Чикыш. 

Куим лун гажöтчас Кудымкар, нёльöтас мунасö гöссес гортаныс, и Кува ю дорын 
лöньсяс пöлян торыс да сьылöмыс, бöра пондöтчас пырся олан.  

Мöдiк виль тöлiсьö Кудым Ош тшöктас лöсьöтны пыжжез, медбы петны Кама вылö 
да кывтны увланьö и сэтчин вежны кучиккез зарни да эзысь вылö, вайны инь пöлöслö 
мöдöтчаннэз. 

Лöсьöтчасö кудымкарса виль муэз видзöтны, а ны ордö тöдтöм отир локтасö. 
Пыжжез нылöн кокнитöсь да зэв басöкöсь, а пыжжезас — берся товар. 

Петас Кудым Ош ны дынö, юалас: 
— Киннэз тiйö, отир? Кытшöм увтырись и мый вайитö? 
Йöз отир шуöны: 
― Кысянь шондi петö, сэтчин олö бур хан да сылöн отир. Хан иньдöтiс миянöс 

тэнат гортö, Кудым Ош. Вайим тэныт ньöввез да ёссез, инь пöлöслö паськöм, а поснит 
челядьлö чöскыт гöснеч. Мый колö тэныт, том пам, босьт быдöс, а миянлö сет небыт 
кучиккез. 

Висьталöны этадз локтiсь отир, асьныс дона товарсö мыччалöны: и кумачсö, и 
парчасö, и пелькытш да чунькытш, ньöвъёссез да кöртовöй шодззез. 

Кудым Ош полö локтiссесö карас лэдзны: талун пö етша отирыс гортын. А отирыс 
тшöктö осьтны крепыт йöрнысö, лэдзны кар пытшкас вузасиссесö. Да и Костö корö, и том 
пам тшöктас осьтны воротаэсö. 

Пöвсинлöн кылö сьöлöмыс: локтiссес нем бурсö эз вайö, но оз вермы öвны отирсö, 
оз вермы сувтöтны Кудым Ошöс, медбы сiя эз осьт горт ыбöснысö тöдтöм йöзлö. 

Пырасö локтiссес карас и ворота одзас оз чапкö некытшöм козин — этадз керöны 
токо лёк йöз. 

Казялас сэтшöмсö Кудым Ош, горöтас: 
— Отир! Локтiссес миянöс бöбöтiсö! Вашöтам нiйö бöр! Мужык пöлöс кутчасö 

тышкасьны врагкöт. Инькаэз да нывкаэз дзебсисясö пыдöжык. 
Уна ньöвъёсь иньдöтасö враггес Кудым Ош моросö. Öтiк мöртчас сы сьöлöмö. 

Чепöссяс сьöлöмсис визыв вир, и том пам öштас садьсö. 
Усяс сiя кок йывсис небыт турунас, ыжмитчас мороснас му бердас и сэк жö вились 

садясяс: веськалас сылöн бытшкöм сьöлöмыс. 
Чеччöвтас Кудым Ош кок йылас, оз аддзы кöртовöй шодзсö и кватитас потш да 

сiйöн кутчас врагсö сырйыны. 
Мöдiк ньöвъёсь татшкисяс Кудым Ош сьöлöмö, и пам усяс му вылас кыминь, и 

горт муыс бöра веськöтас сiйö. 
Куимöт ньöвъёсь мöртчас пам сьöлöмö и пöрöтас мортсö гатш. Оз туй сылö 

мороснас ыжмитчыны шоныт му бердас, оз туй босьтны муыслiсь виль вын да садь. 
Локтiссез чепсасьöны кар пытшкын, отирсö вартлöны — корöны небыта керöм 

кучиккез. 
Висьталас Пöвсин гортiссеслö: 
— Сетö быдöс, мый корöны, нем эд дзебö. Од сетö — асьныс босьтасö и тiянöс 

нуöтасö, поснит челядьсö Изъюр вывсянь ваас чапкаласö. Сетö и нем эд жалейтö: кöда 
миян вöлi, миянлö жö и дöнзяс. 

Тыртас враг ассис пыжжесö ур кучиккезöн, руч да низь кучиккезöн и мунас аслас 
туй кузя. Мымдакö уясö нiя да пондасö пешлыны, кытшöм добро нiя талун босьтiсö. 
Видзöтöны, шамралöны, а ны пыжжезын — öтiк пикан. И лэбтiсясö етшасьны, дзик кань 
да пон, видöны ассиныс ыджытнысö: этö тэ пö миянöс бöбöтiн, аслыт босьтiн, мый эм 
бурыс, а миянлö пö колин турунжуг! 

Ыджытныс видзöтас аслас пыжись — сыын тожö некытшöм кучик абу. 
Лöгасяс розбойник, тшöктас бертны чудь карö да куштыны сiйö. 
А карын Костö кисьтö курыт синва — садясьны оз вермы... Чожа я, не я, но Пöвсин 

да уна тöдiсь Чикыш, кöда тöдчылöма Сюра-Пелякöт, — куллезлöн саркöт, ловзьöтасö 
Кудым Ошсö да вийöм отирсö. 

Мыччисясö лёк йöзлöн басöк пыжжезныс, а Кудым Ош кватитас одзжык заптöм из, 
да не учöтö, а дас кык пуд сьöкытаö, и чапкас сiйö Изъюр вывсяняс Кува юас. Лэбтiсяс 
ыджыт тöв, Кува пондас чепсасьны ыджыт гыэзöн, и враглöн пыжжес падмасö. Петасö 
враггес берегö, а вöрыс кужа-кажа ны вылö пöрö, туйсö пöдналö нылiсь, вийö нiйö. 

Куим ой да куим лун погоддяыс сiдз ыжмалас, куим ой да куим лун розбойниккес 
думайтасö, кыдз сибöтчыны Кудымкар дынö. 

Нёльöт лунас Кудым Ошыс уськöтчас аслас отиркöт враг вылö, ёна перкъяс сiйö, 
ыджытнысö босьтас пленö. Сiя пидзöс вылас сувтас, öдззас кеймисьны Кудым Ошлö: 

— Лэдз менö, пам, аслам иннез дынö, учöт челядьö дынö, сы понда сета уна товар. 
Кудым Ош висьталас сылö: 
— Меным нем оз ков тэсянь, лёк морт. Токо босьта ме аслым тэнчит лыйсянтö, а 

мöддэтлiсь аслам отирлö сета. И тэнö гортат лэдза, мун татiсь ловйöн да здоровöн. Но 
гортат висьтав: ась некин лёк могöн татчö оз лок. Миян етша отирыс, да миянлö вöрыс и 
юыс отсалö, муыс и погодаыс миян дор... Босьт менчим этö гижöтсö, сiя тэныт туй осьтас, 
миян вöррезiсь петкöтас. 

Пуктас Кудым Ош бановöй гижöт вылö ассис пас и лэдзас лёк отирсö. 
Чулалас кынымкö гожум, и Кудым Ош бöра лöсьöтчö мунны Кама кузя шоныт 

муэзö. Туйö петтöдз чукöртчасö луд вылö, кытöн сулалö нылöн Ен. Кеймасö бур туй 
понда, тöдiсь Чикыш сетас гöснеч и Сюра-Пелялö, и Вакульлö. Сыбöрын Кудым Ош 
мунас айыс шойна дынö, кытöн быдмö ыджыт пожум, да иньдöтас пожумас кöрт ныра 
ньöвъёсьсö, и ёсь мöртчас пу шöрас. Эта лоö: ны понда петас бур ветлан. 

Кольлалас зонсö пöрись Пöвсин, кольлалас жöниксö Костö, кольлаласö памöс да 
сылiсь ёрттэсö пöрись и том. 

Шувгö вöрыс Иньва дорись мыссэзын, дзульзьö быдкодь пöтка. Лун чулалас, мöдiк 
чулалас, и петасö чудь йöз Кама ю вылö да уясö одзлань. Кöр тöлiсьыс важмас да пондас 
орны, локтасö нiя ыджыт карö. Кöрталасö пыжжезнысö и нöбöтасö товарнысö кар шöрас, 
тэчасö князь керку одзö. 

Князьлö гленитчас чуддэзлöн козиныс и товарыс, и сэтöн пондöтчас вузасьöм-
вежсьöм. 

Тшöктас Кудым Ош ассис отирсö вайны тагъя ма да потшшуйтны сiйöн князьсö. 
Ваясö сылö чöскыт юансö, и пам да князь öтiк туисiсь юасö, öтмоз öммезнаныс чупнитасö 
— ошкасö бытшöм гöснечсö. 

Князь пуксьöтас чудь отирсö сёян дорö, потшшуйтас винаöн, быдкодь сёянöн да 
няньöн. 

Кудым Ош, кöть уналаын вöвлi ни, оз тöд, мый сэтшöм нянь и мыйöн сiйö сёйöны. 
Пешлас — не яй, не чери, но небыт да чöскыт. И пондас юасьны, кысь няньсö босьтöны. 

Князь нуöтас Кудым Ошöс горт саяс, мыччалас быдмас вылö: 
— То няньыс быдмö. 
Корас Кудым Ош кöдзыс вылö невна сю. Сылö сетасö да висьталасö, кыдз 

быдтыны, кыдз вундыны-вартны, кыдз пизь керны да нянь пöжавны. 
Ваясö чуддэз сьöраныс рудзöг да ид. 
Локтö Кудым Ош гортас. Панталö сiйö Костö, а киас видзö кага. 

— Эта миян зон. 
Шыннялö Кудым Ош: зоныс кыз киа да кузь кока, мывкыда сина да читкыля юра 

— богатыр лоас! 
— Быдмы, Ошпиян! — горöтчас пам. И зонсö пондасö шуны Ошпиянöн. 
Кынымкö год бöртi, кöр уна ни öксяс няньыс, Кудым Ош корас гöссезöс, вердас 

нiйö чöскыт няньöн. Корас быдлаись, а Юкся оз лок: юöрыс сы дынöдз абу мунöма. 
Лöгасяс Юкся, мыля сiйö орддьöны, мунас Кудымкарö, медбы няньсö 

кудымкарсалiсь мырддьыны. 
Лöгасяс Кудым Ош эта вылö, тшöктас ассис отирсö тöчитны чер да пурт, босьтны 

ёнжык шодззез да ньöвъёссез, мавтны нiйö бильöн и нуöтас отирсö Юксялö паныт. 
О пöрись Ойпель, да тэ, ыджыт Ен! 
Разь письтiсö тiян синнэзныт, разь тупкасисö пеллезныт? Али чуддэс дынiсь мунiт 

кытчöкö? Вон вылö вон тöчитö пурт, чуд вылö чуд мунö войнаöн, а тiйö од падмöтö нiйö! 
Разь колö тiянлö отирлöн вирыс, разь любо кывзыны тiянлö иннезлiсь-маммезлiсь 
геръясьöмсö, поснит челядьлiсь горзöмсö? 

Эз панöвт войнасö не Ойпель, не ыджыт Ен. Пантасисö кык чудь увтыр Кöс ю 
дорын, кыдз пурт да из; öтыс оз вермы вундыштны, а мöдыс оз керассьы. Не ой, не лун оз 
тöдö, сё тышкасьöны — муыс кок увтаныс зэгалö, пармаыс ружтöмöн ружтö, а вирыс 
шорöн котöртö Кöс юö, мичöтö васö гöрд рöмöн. 

Куим ой, куим лун сiдз тышкасясö, быдöс отирыс кок йывсиныс усяс: кöда чер-
пуртсянь, кöда йыла шодзсянь да лэчыт ньöвъёссянь, а кöда и мыдзöмсянь. 

Кольччасö ловйöн-здоровöн кык морт: Кудым Ош да пöрись Юкся. 
Пантасясö нiя, кыдз лёк пороззэз öта-мöд вылö синнэзнысö барöтасö. Сöтö бы 

Юкся мечнас, но киыс оз лэбтiсь; кыдз пöжöм шать öшалö. Мöртö бы Кудым Ош шодзсö 
Юкся кынöмö, да вöрзьöтчыны оз вермы. 

Вынсьöтчас Юкся, медбöръя мыласö öктас и лэбтас мечсö, но мечыс усяс кисис, 
ачыс сунгисяс кыминь. Усикас нюжöтас кисö Кудым Ошланьö. Кудым Ош вежöртас этö 
сiдз: Юкся сыкöт бурасьны мöдö. 

Вунöтас Кудым Ош неважся öбидасö, кутас Юксялiсь кисö да шуас: 
— Уна отир тэ вийин, пöрись Юкся, и колiс бы асьтö кырасö кундыны, да аддзö 

Ойпель: каитчан тэ и медодз китö мелань нюжöтiн. Сэк ов, кытчöдз муыс тэнö новйöтас, и 
некöр мöдiккезкöт эн кутчы етшасьны. Вай пондам лöня овны и öтвыв керны. 

Эта кадсянь чудь увтырыс дугдöма öта-мöдкöт лёкасьны. 
Кудым Ош няньсö быдöнныслö сетöма: Кöчлö и Пальлö, Юксялö и Анюшлö, 

Купралö и Майлö, кöр нiя янсöтчöмась сы дынiсь. Эта понда Кудым Ошсö отирыс вексö 
донтöм и казьтылöм бур кылöн. 

Костö недыр олöма, а Кудым Ош сто год да эшö джын сто олас, и вöлись кулöмыс 
сы дынö локтас. 

Пондас кувны богатыр, корас дынас Ошпиян зонсö да висьталас:  
— Кöр ме кула, пуктö менö сыспуись керöм гробö, а гробсö вартö кöртöн и крепыта 

игналö, ась и ва воть сэтчин оз сюр. Ме узя, мымда колö, и сайма. А кöр сайма, тiянлö 
олансö эшö буржыкö кера. Но и тiйö весь эд олö, прокод кошшö аслыныт шудсö. И 
ёртасьö матiсь и ылiсь йöзкöт. А öнi прошшайтчö мекöт. Быд мужык ась павкöтчас 
веськыт пельпон бердам öтiк чуньöн да босьтас менчим вын. Кин павкöтчас кык чуньöн да 
босьтас кыкись унажык вын, сiя выныс лоас лёк вын. 

Прошшайтчасö отирыс, и Кудым Ош онмöссяс кыз онöн. 

ПЕРА-БОГАТЫР 
 

КЫДЗ ПЕРА ДА МИЗЯ ОЛÖМАСЬ ЛУПЪЯ ДОРЫН 
 
Важынся-важын, чулалiс сюрс год мымда ни, а то и унажык, пемыт вöррез 

быдмисö миян деревняэз местаын. Дзор да пöрись, кыдз ачыс муыс, Урал вöлi вевттьöма 
сук вöррезöн. Мортлö сьöкыт вöлi ветлöтны вöрыс пырйöт, унажыксö ковсис кывтны юэз 
кузя пипуись керöм пыжжезын. 

Вöррезас уна йылiс быдкодь звир-пöтка. Сымда йылiс — висьтавны оз позь. Звир 
пöлöс вöлi кöзяинöн уралдорся пармаас. 

Олiс эна важ пораэзö миян му вылын чудь отир. Сiя селитчывлiс юэз пöлöн, 
вöррезын, ылын öта-мöд дынсянь. Чудьлöн керкуэз эз вöлö, кöдзыт коста дзебсисьлiсö 
ямаэзö. Эз гöрö, не эз кöдзö, подасö эз видзö, а сёянсö шедтiсö вöррезын. Юэзiсь кыйлiсö 
чери, нюррезын да вöррезын öктiсö сыспу öреккез да туруннэз. Пыр вöралiсö. Кин шедас 
— тар нето сьöла, вöрмöс нето ош, ур нето кöч — быдöс мунiс сёянö, быдöс ковсис 
кöзяйствоын. Не пишаль, не порок эз тöдö чудь отир: чöссэз да каззез тэчлiсö, ньöлöн да 
ньöвъёсьöн ветлiсö звир вылö. Аддзасö вöрсис верöс, кераласö, пöжасö да кöстасö дугаöс 
моз, кöрталасö вöрмöс жилаэзöн — вот тэныт и лыйсян.  

Медбур вöралiссезöн чудь коласын вöлöмась, шуöны, кык вон — Пера да Мизя. 
Олöмась нiя Луп ю дорын, кöда усьö Камаö, пармаын, кытöн сiя кадö вöлöма важ деревня 
Мöдгорт. Вылына лэбтiсьöма Луп вевдöрас эта пармаыс, и тыдалö сысянь öт-мöдöрö вöра 
крайыс паськыта. 

Пералöн да Мизялöн и сой вöлöма, статя да мича. Олöма сiя, висьтасьöны, кытöнкö 
ойланьын, кöдзыт саридз дорын, Видзöма сойныс кöррезöс. Сымда вöлöмась — лыддьыны 
абу вермöмась. Стрась сiя радейтöм кöрресö, сiйöн и мунöма кöдзыт саридз дорас. Кытöн 
вöлöма уна нитш — кöррезлöн сёяныс. 

Статя, кыдз пожум, читкыля, кыдз сыспу, Пера вöлöма богатыр вына. Чудь отир 
коласын абу пантасьлöма сысся вынажыкыс. Сто пуд сьöкыта из шупкыны верста ылына 
Пералö вöлöма нем туйö. 

 Ыджыт иззэзöн шупкасьлöмась кык вон, кыдз мяччезöн. Парма вывсянь парма 
вылö шупкавлöмась, кин ылöжык шентас. 

 Казялас öтпыр Пераыс галя, ыджытся-ыджытö, керкуся ыджытжыкö, кватитас и 
мöдас Луп сайö шупкыны, да мезмас кисис галяыс, ваас и усяс. Куйлö галяыс öнöдз Луп 
пыдöсын, Мöдгорт важ деревня дынас. Пыдын Луп юыс — вевттьöма этö галясö кöдзыт 
ва. Токо гожумнас, кöр чинас ваыс, тыдалö галялöн вевдöрыс. 

Кылiс Пера вын йылiсь чудь отир и шуис сiйö богатырöн. 
Олiсö Луп дорас Мизя да Пера, чери кыйисö, вöрись звиррез да пöтка вийисö. 
Аддзис Пера-богатыр кыз пу, лямпаэз кöстiс, нюдз верöсiсь ньöв керис, медбур кöр 

сöннэзiсь тетива лöсьöтiс, вöрмöс кучиккезiсь шоныт пась вурис. 
Ывтi гöгралiсö Пера да Мизя, кыйисö черисö. Камаын, Иньваын, Велваын, 

Вишераын, кыйсисö. Мунасö асывсянь лямпаэзöн чериавны Иньва дорö, мордаэз да каззез 
сьöраныс босьтасö, а рытнас, кöр пемдыны пондöтчас, Луп ю дорö бертасö, дас пестер 
черисö ваясö. 

Шупытжыка, нежели лямпаэзöн, Пера ветлывлöма поннэзöн. Вöлöмась сылöн кузь 
кока дас пон. Доддялас нiйö нартаö и öтiк лунöн вашöтлас Кама дорись оров городокöдз. 
Ветлывлöма сiя поннэзнас и кöдзыт саридз дорö сойыс ордö, паськыт тыэзiсь чери кыйны. 

Уна муэзын вöвлöма Пера, гöгöр кытшлавлöма. Изсянь Кайöдз, Вишерасянь 
Иньваöдз быдöс Урал мусö тальöма Пера аслас лямпаэзöн да кузь кока поннэзöн. И абу 
вöлöма некин чудь отир коласын Перася буржык вöралiсьыс. Выныс сы киэзын вöлöма 
богатырлöн мымда. 

Панталас вöрын ошöс, ошыс оз понды сетны сылö туйсö — быдöс гыжжесö ошлiсь 
летас, öтiк кинас ошсö джагöтас. Вияс Пера-богатыр вöрмöссэзöс нето кöррезöс, кöрталас 

нылiсь коккезнысö, кышалас тушаэсö пика вылас, чапкас сивъяс и нöбöтö гортас. Кык да 
куим вöрмöсöн тшöтш ваялöма. Быдöс паськыт Урал му вылiсь отир, том и пöрись, 
тöдлöмась дёка вöралiсь Пера-богатырöс. Радейтöма Пера богатыр отирсö, отсавлöма 
вынтöммезлö, кöдна вöравны да уджавны абу вермывлöмась. 

 
ПЕРА-БОГАТЫР ДА ВÖРИСЬ 

 
Пемыт вöррез кытшöвтлöмась Мöдгорт пармасö. И олöма эна вöррезын быдöс 

звир-пöткалöн кöзяин — Вöрись. Олöма Вöрисьыс аслас семъяöн вöрын, Кай волокын, 
вылын керöс йылын, куим пельöса керкуын. 

Мыгöрнас вöрись вöлöма вöрысся вылынжык, коккес майöг кузяöсь, нинкöммес — 
топ пестеррез. 

Мунö вöрöттяс — ризя-вопка чегöны пуэс, йыввезныс му бердöдз куснясьöны, 
мöдралö-кажйö вековöй вöрсö, пуэсö вужжезнас нетшкö. Пöртчас тöвчикö Вöрись, ой 
тöлöн летö-вотö, мунiссесö кок йывсис пöрöтö. Öдззас гардны, нöбöтö-чышкö быдöс туй 
вывсис. Кыдз горöтас: «Ах-хай! Ах-хай!», кыдз шутньöвтас да пуэз бердö пондас вартны, 
быдöс вöрыс зэгалö, юрси кышöпöн сувтö. Шуас отир: «Вöрись локтö» — и дзебсисьö 
аслас оланiнö. 

Öддьöн öбидитлöма чудь отирсö Вöрись, уна дикуйтчöма сы вылын. Гусялас, 
вöралiссезлiсь звир-пöтка дынö туйнысö: ветлöтасö-ветлöтасö вöралiссез, не пöтка, не звир 
оз вийö — сы сорöн и гортö локтасö. Вöрись уджсянь вöралiссезлöн юрныс дикмывлöма. 
Кöр разь кытшöмкö вöралiсь ештас аскадö шульга поласö гунясис мöдöртны, стелькасö 
кыскыны да туй вылö чапкыны нето шапкасö бöрöн пуктыны, — сiйöн токо и бöбöтас 
Вöрисьсö да орддяс сiйö. 

Унажыксö дöнзьывлöма сылö, кин пантасьлöма Вöрисьыскöт. Сiя абу ни 
ештывлöма пышшыны. Казялас сэтшöмсö Вöрисьыс, пöртчас тöвчикö. Дикмöтас, нöбöтас 
мортсö, аслас кöзяйствоын тшöктас уджавны. А уджавны сы дынын, висьтасьöны, вöлöм 
не кокнит: вит год сьöрна томмес дзормылöмась. 

Асныраэз не сетчыны пондыласö. Но кытчö тэ — весись. Лэбтас Вöрисьыс ыджыт 
кöз вылö сэтшöммесö, кöрталас пу бердас да сiдз и коляс сэтчин. 

Рамсьöтны мöдöмась сiйö чудь отир. Керасö ёкышшезiсь черинянь, виясö понöс, 
сьöдкайлiсь кольттез босьтасö (висьтасьöны, öддьöн ни пö Вöрисьыт радейтöма энö 
сёяннэсö), виччисясö, кöр шондiыс пуксяс, нöбöтасö вöрö, пуктасö пипу мыр вылö, 
горöтасö куимись: 

— Вöрись! Гöснеччез тэныт вайим — сёй, да миянöс эн вöрöт! 
Да кытчö тэ! Локтас, быдöс пруддяс-сёяс да эшö öддьöнжык лёкасьö. Мöдiк 

козиннэз корö. 
Сьöкыт лоöма овны чудь отирлö Вöрись насиллёсянь. Бöръясö стариккезöс да 

ыстасö Пера-богатыр дынö, ась пö сiя отсалас Вöрисьсö вермыны. 
Лöгасяс Пера-богатыр, лоас сьöджык, нежели непогодь коста Кама ва. 
Пасьталас шоныт пась, босьтас зэлыт ньöвсö да йыла ньöвъёссесö, кышалас куим 

сажень кузя лямпаэз да мунас кошшыны Вöрисьлiсь туйсö. 
Сылöн, шуöны, аслас туй вöлöма вöрас, веськыт, кыдз линейка. Урал вöррез пыр 

нюжалöма Из сайöдз, Сибирö. 
Вöрисьыс абу лэдзлöма отирсö аслас туй вылö. Кин оз кывзы, петас сы туй вылö — 

ловйöн абу кольччывлöма. Пöрись отир томмесö велöтлöмась: «Аддзан кö вöрас 
Вöрисьлiсь туй, эн кер бисö, эн енöвтчы узьны. Локтас — вияс тэнö». 

Тöдлöма этö и Пера-богатыр, да пантавны Вöрисьсö сылö öддьöн колöма. Петас сiя 
Вöрисьыс туй вылö, шедтас би, да пондас виччисьны. Горттэзаныс мунтöн вöралiссез 
казяласö Пера-богатырöс, горöтлöны: 

— Мый тэ керан, Пера-богатыр? Эз ков эта грань вылын бисö шедтыны, вияс тэнö 
Вöрисьыс. 

Зэгнитас Пера-богатыр кудриа юрнас, шуас: 
— А ме кера. 
Дзебсисяс кöз йыввез сайö шондiыс, лэбтiсяс тöвчик, унньöвтас ой тöв, сувтас 

Пера-богатыр одзын Вöрись, синкымтöм рожаа, юрыс вöр вевдöрас чуй видзö. Горöтас — 
пуэз вывсянь листыс киссьö. 

— Вешшы туй вывсис, морт! — горöтас Вöрись. Пожум кодь статя да крепыт 
сувтас Пера-богатыр. Муыс зэгалö сы коккез увтын. Висьталас Вöрисьлö: 

— Менам он петö, и ме некытчö ог мун. Тырмас тэ понда туйыс. 
— Кылан, Пера: туйыс менам, — баитö Вöрисьыт, — он кö мун, вай вермасьны. 

Верман менö — тэнат туйыс. 
Сiдз и керасö: вермасьны кутчасö. Нетшкöвтас Вöрись дас вершок кыза пу, керас 

сыись быгрöтчан кодьö. Пуксясö Пера-богатыр да Вöрись öта-мöдлö паныт, кутчисясö 
быгрöтчаныс бердö, пондасö вермасьны. Китрöй да вына вöлöма Пера-богатыр. Кöрталас 
сiя ассис ременьсö сыспу мыр бердö. Вынсьöтчö, кыскö Вöрись асланяс Перасö — мырыс 
ризьöтö, вужжезнас мусис шедö. Эшö невна — и вермис бы Пера-богатырöс Вöрись. 
Кылас ризьöтöмсö Вöрисьыс, повзяс, юалö Пералiсь: 

— Мый этö, Пера, тэ бöрын ризьöтö?  
Бöбöтас Пера, шуö сылö: 
— Ыджыт вын ме пытшкö ризьöтö-пырö. Уна ни öксис, зэв уна. 
Сэк шуас Вöрись: 
— Уф! А менам быдöс ни петiс вынö. Тэ, Пера, вермин. Прокажык месся вöлöмыт. 

Ло, Пера-богатыр, менам пöрисьжык вонöн. Вöр пöткасö тэ кипод увтö сета. 
Мунасö одзлань Пера-богатыр да Вöрись. Звиррез да кайез пантасиканыс поклон 

пуктöны нылö. Ошшасьö Вöрись: 
— Аддзан, Пера-богатыр, быдöс звир-пöткаыс менам. Мымда колö босьт сьöлаэсö, 

тарресö, урресö, туаннэсö, кöрресö да вöрмöссэсö. 
А сэтчö и ой сибалас. Решитасö Пера да Вöрись лöсьöтны аслыныс узянiн, 

пожумовöй нодья керны. Пöрöтасö кöс пуэз, пуктасö öта-мöд вылö, öзтасö. Нодья бокас 
ньыв лыссэз ольсаласö да водасö. Пера-богатыр öтланяс, Вöрись — мöдланяс. 

Лöгыс петö Вöрисьлöн, решитас вийны Пера-богатырсö. Онмöссикас юалö: 
— Тэ, Пера-богатыр, кыдз узян? 
Казялас богатыр сылiсь китросьсö, но оз мыччав, висьталас: 
— Узя ме, кыдз колода, öмсим тшын петö. А тэ кыдз узян? 
— Кöр ме узя, пуэз вылiсь лыс киссьö, — шуас паныт Вöрись. 
Ачыс чожа онмöссяс и пондас ныргорöн узьны, а пуэз вывсянь лыс öдззас 

киссьыны. Оз ланьт Пера-богатыр. Кылас Вöрисьлiсь ныргора шыэсö, чеччас, местаас кыз 
краж пуктас, пасьöн сiйö вевттяс. Юрöдз дынас тшына говня пуктас да дзебсисяс стовося 
сыспу сайö, кöдö кык мортлö не сывъявны. Виччисьö Пера-богатыр, мый мöдыт пондас 
уджавны. 

Быдöс лысыс матiсь пуэз вылiсь киссяс Вöрись корöтöмсянь, кытчöдз Пера 
виччисяс. Вöрись ойшöрнас саймас. Видзöтö сыланьö, кытöн Пера-богатыр узьö. Аддзö: 
куйлö пась увтын морт, а юрöдз увтсис тшынок петö. «Узьö, тыдалö, Пера-богатыр», — 
решитас Вöрись. 

Босьтас пика (лэчыт вöлöма сылöн кöртовöй пикаыс), сюйыштас биö. Кыскас 
калитчöм пикасö, чеччöвтыштас пуэс сувда да мый вын порскас биа пикасö кражас. 

— Овсис тэнат, Пера-богатыр! — горöтчас радувъяс. 
А Пера видзöтö сыспу сайсянь Вöрисьыт удж вылö. «Норовит, лёкшöр», — 

думайтö сiя, ачыс зэлöтö ньöвлiсь тетивасö. 
Метока лыйсьöма Пера-богатыр: Вöрисьлö сьöлöм шöрас дарсасяс сылöн 

ньöвъёсьыс. Горöтас вöрись: «Ой, Ой! Ой!» Руыс ковйыштас сы горöтлöмсянь, лэбтiсяс 
тöвчик. Бытьтö нёбоыс усяс, кажйыштас стовося пуэсö. Куснясьны пондас Вöрись, кутчас 
морос бердас кинас да уськöтчас вугравны-котöртны майöг коккезнас. Öдва-öдва вöтчö 

Пера-богатыр. Вöрись локтас Кай волокись куим пельöса керку дынас, осьтас ыбöссö, 
вуджас порогсö да кыдз колода пöрас. Кыскас Пера-богатыр сiйö сэтiсь, чапкас ямаö, кöда 
вöлi гарйöма вöрмöссэз кыйöм понда. 

Сэсся Пера пырас керкуö. Сэтöн кык вöрисьпиян да кытшöмкö пöрись морт 
вöлöмась. Пельöсын сулалöны, полöны Пера-богатырись. Зэлыта нiйö Вöрисьыт видзöма, 
повзьöтлöма. Пöрись мортыс — старука вöлöма. Вöрисьыс сiйö отир дынiсь нöбöтлöма. 

— Петö! — ыкöстас Пера-богатыр. 
Старука петас, сюгсьö-дрöжитö. Висьтасьö Пера-богатырлö: 
— Сiя, Вöрисьыс, дзикöдз менö мучитiс. Вит год ни ме татöн ола. Кыдз тэ сiйö 

вийин? 
Юалö сылiсь Пера-богатыр: 
— Тэ, старука, миян увтырись разь? 
— Кыдз инö, — шуö старука, — тiян коласiсь. Томöн менö Вöрисьыс пышшöтiс 

отир дынiсь, а татöн, видзöт, кытшöм лои, пöрисьми. 
— Мунам мекöт, старука, — висьталас Пера-богатыр и петкöтас сiйö вöрсис отир 

дынö. 
А вöрисьпияннэс котöртасö öт-мöдöрö вöрас да висьталасö быдöс Вöрись пöлöслö, 

што Пера-богатыр вийöма нылiсь айнысö. Вöриссез сiйö сарöн лыддьöмась. Öксяс Вöрись 
табун: Вöрись сарлöн куим вон да иньыс локтасö. Пондасö вештiсьны Пера-богатыркöт, 
вот-вот öдöлейтасö сiйö. 

Кылас Пера-богатырлöн мича сойыс, што Вöриссес вермöны вонсö. Доддялас 
нартаэзö чож кöррезöс, шакардаöн лэбзяс кöдзыт саридз дынсянь Луп ю дорö. Сойыс 
вöлöма Пераыс кодь жö вына. Босьтас кöзовöй полоззэз даскык гоз, чапкас нiйö 
Вöриссезлö. Вöрись увтыр повзяс Пералiсь да сы сойлiсь. Шуöны, Из сайись вöррезö 
пышшöмась, токо Вöрисьлöн иньыс кольччас гортас. Пера-богатыр ветлас сы ордö. 
Вöрисьлöн иньыс лöсьöтас Пералö сёян. Сёяс Пера-богатыр, а сыбöрын висьталас: 

— Вöравны ветла. Вöрисьлöн иньыс и шуас: 
— Гортö локтiкат пуэс кузя ньöвнат тарскöтыштлы. Кыла — павжун лöсьöта. 
Сiдз и керас Пера-богатыр. Вöрисьлöн инь ласкова панталас сiйö, вердас. Ашынас 

Пера-богатыр бöра мунас вöравны. А бертiкас оз понды тарскöтны пуэз кузя. Сибöтчас 
öшын дынö, аддзö: Вöрисьлöн инь сынасьö. 

Сiя туння вöлöма, уна отирöс тшыкöтлöма. И некин абу вермывлöма веськöтны сы 
тшыкöтöмсянь. Лöгасяс Пера-богатыр — вияс Вöрисьлiсь иньсö. Сэксянь нылöн и дукыс 
оз ло миян му вылын. 

 
ПЕРА-БОГАТЫР ДА ВАКУЛЬ 

 
Уна чериыс вöлöма юэзас, да Вакуль абу сетлöма сiйö отирыслö. Локтасö отир 

видзöтны мордаэз, а ныын тай и арыс абу. Чапкасö куöммез, ботайтасö, лэбтасö — 
ёршпиян абу, öтiк нювт везтöма куöмсö. 

Лöгасяс Вакуль вылö Пера-богатыр, решитас пантасьны сыкöт да ассис богатыр 
вынсö пешлыны. Кывтас пыжöн пыдын йир дынö, нюжöтас Кама пасьтас ассис куöммесö. 

Ёна борскас-ботайтас Пера. Ыджыт ваввез аркмасö этасянь, чепсасьöны берег 
вылас да кöтöтöны мусö. Дыр оз пет ваисьыт. Пемдас ни, кöр пыдöстöм йирись Вакульыс 
лэбтiсяс. Мыгöрнас сiя вöрисьыс кодьöм жö вöлöма. Юрсиыс кузь, тошыс гöгöдз, пашмöм 
да нювтöн кыйсьöм. 

— Тэ мый, Пера, васö гудыртан, зника он сет? — юалö Вакуль. 
— Мöда тэнö, Вакуль, куöмöн кыйны да черисö отирлö сетны, — паныт шуö Пера. 
— Эн пизь öддьöнсö, Пера, — висьталас сэк Вакуль, — татiсь чериыс менам. 

Мöдан кö кыйны чери, вай вермасям. 
И вачкасö оча ки: кин сунгисяс да дыржык ва пытшкöт уяс — сылöн и чери. 

Перво Вакуль сунгисяс. Вельтума кадыс чулалас, а Вакуль сё абу. Вит верста 
ылынаын вöлись мыччисяс. 

— Да тэ, батя, уялан, топ тшука! — ошкö Пера. — Öнi видзöт, кытöн ме мыччися. 
Котöрт-ко, виччись менö вон сiя чукыль сайын. 

Пера-богатыр мыччалас чукыльсö дас верста ылынаись. Котöртас Вакуль сэтчин, 
пöдас, ышки-пойки лолалö. 

Сунгисяс Пера, уяс мымдакö ваöттяс да бöр мыччисяс. Петас, веськыта 
вöръяинöттяс котöртас чукыль дынöдз. Вились сунгисяс и чукыль вевдöрас петас. Вакуль 
повзяс, шуас: 

— Тэ, Пера, вермин менö, Камаись чериыс тэнат. 
— Сiдз просто ме тэнö, Вакуль, ог лэдз. Ёна кешитчин тэ отирыс вылын. 
Повзяс Вакуль, кеймисьö: 
— Лэдз менö, Пера. Не тэныт, не отирлö сэсся ог понды умöльсö керны. 
— Лэдза, Вакуль, — шуö Пера, — ежели пыр кежö чапкан Камасö да пондан овны 

тыын, кöда Кай волокын. 
Радмас Вакуль, мунас Кай волок понас да, шуöны, сэтчин и кöздöм. Сысянь тысö и 

пондöмась шуны Адтыöн. 
Пера мездас отирсö Вакульсянь. Уна чери пондас кыйны отирыс, а Пера-богатырöс 

пондас шуны аслас дорйисьöн. 
 

КЫДЗ ПЕРА-БОГАТЫР ВЕРМАСЬÖМА ЗМЕЙКÖТ 
 

Быдкодь бедасянь мездывлöма отирсö Пера-богатыр. Кысянькö локтöма эна 
местаэзö змей. Быд лунö тшöктывлöма вайöтны мортöс, а асывнас сёйлöма сiйö. Уна 
отирöс сёяс, уна умöльсö отирлö керас. Абу пондöма туйны сэсся овны пармаас. 

Кылас змей удж йылiсь Пера-богатыр, веськöтас вына пельпоннэсö. Кык лунысöн 
аслас куим сажень кузя лямпаэзöн локтас змей дынöдз. Шоччисяс кузь туй бöрсянь, 
пондас виччисьны, кöр шондiыс пуксяс. 

Сайöвтчас шондi, пемыт ой лэдзчисяс му вылö. Поткöтас русö гора шутньöвтöм, 
шера кымöрöн уськöтчас му вылас змей. Кутчисясö Пера-богатыр да змей вермасьны. 
Сöтас Пера-богатырлö борднас змей — пидзöсви пырас муас богатырыс. 

Пöрччалас Пера-богатыр ассис ременьсö, кöрталас змейлiсь борддэсö. Пессясö, 
пессясö — некöда оз вермö. Муыс зэгалö ны пессьöмсянь. Личöтыштас ременьсö Пера-
богатыр, лэдзас быдöс вынсö, кышалас ременьсö змейыс голя вылö да сiдз зэлöтас — 
змейлöн лолыс петас. Лэбтас змейсö юр вевдорас Пера-богатыр, брякнитас му бердас. Дас 
аршин пыдына, висьтасьöны, пырöма муас змейыс. Уна вöлöма выныс Пера-богатырлöн! 

Ыджыт аттьö висьталöма Пера-богатырлö отсöт понда отирыс. Уна и козин сылö 
вайöма змейöс вермöм понда. 

 
КЫДЗ ПЕРА-БОГАТЫР ОТСАЛÖМА РОЧ ВОЙСКОЛÖ  

ВЕРМЫНЫ ИДОЛИШШОÖС 
 
Пыд вöр сулалöма кöркö Перем му вылас, лёк нуждаын олöма отир, сир-ньылöмись 

абу и петавлöмась. Курыта шедлöма няньыс татiсь олiссезлö, да вольнöйöсь вöлöмась эна 
муэс. Сiйöн и локтасö татчö роч отир, мед савдатö не сюрны, мед бояра понда выннысö не 
песны. 

Да недыр жö сiдз, вольнöя, овсяс отирлö. Кылас Перем муэз йылiсь сар, аслас 
кипод увтö босьтас. Сiдз и пондасö овны вöр коласас ордчöн, сортi-костi, комиэз да 
роччез. Олöмась дружнöя, отсалöмась öта-мöдлö. Уськöтчасö Перем му вылас Сибирсянь 
тотара нето кытшöм мöдiк басурмана — роччес да комиэс öтувъя дорйисьöны. 

Пера-богатыр аслас кöзяйствоын уджалöма, вöралöма да чериалöма, отсалöма 
отирлö. А вонсö, Мизясö, иньдöтöмась роч войскоö Перем муэсö дозоритны. 

Мизя новйöма кöртовöй кольчуга, вöв аслас вöлöма. Государыс, висьтасьöны, сылö 
вöвсö козьнавлöма. Пуксяс пö Мизя эта вöв вылö, а сiя увтас куснясьö, оз керпит — прока 
да сьöкыт, тыдалö, Мизяыс вöлöм. Видöма эта понда сыбöрын Мизясö Пера-богатыр: 

— Ок тэ, чудак, чудак! Ме быдсöн некинлö вынöс ог мыччав, а тэ мунiн и 
ошшасин. 

Некöр Мизяöс гажтöм абу кутлöма. Керас пöлян кокись пöляннэз да ножö орсны. 
Войскоыс пеллесö öшöтас да кывзö. Быдöнныс радейтöмась Мизясö. 

Уськöтчасö öтпыр Перем вылö тотара. Ыджыт бой лэбас-öзъяс. Пессяс, пессяс 
войско, некыдз тотарасö оз вермы, зэлöтöны и зэлöтöны роччесö. Тотараыслöн одзас öтiк 
колесоа машина вöлöма. Ветлö-тарласьö машинаыс, а сы пытшкын отир тыр пукалö. Кöр 
войско лэбтiсяс, сiя давай крöшитны, давай тальны-войны йöзсö. Стрась уна колесоыс 
отирсö стрöйдас да вияс. Сiйö идолишшоöн шуасö. Кымöррезся вылынжык вöлöма 
колесоа идолишшоыс. Пруддьö-мунö идолишшо, изовöй стенаэз вылö кайö, жамйö-
вундалö йöзсö, немöн уськöтны сiйö оз вермö. Уна отир ловсö пуктас Перем бердас. Кыз 
керрез сы увтö чапкаласö, биа зараддэзöн палитасö (вöлöмась лыйсяннэз сэтшöмöсь: 
кисьтасö ны пытшкö порок, кöртовöй гöглян сэтчин жвангасö-вартасö, öзтасö да ыпкасö-
лыясö), быднёж пондыласö, да некыдз оз вермö жугдыны колесосö. Уна роч воиннэз 
водасö Перем стена понас, а идолишшо сё дзонь. 

Москваись государ пондас богатыррезöс чукöртны: нiя пö вермасö идолишшосö. 
«Пераöс колö корны, — думайтö Мизя. — Сiя отсалас идолишшосö мургыльтны». Вот 
Мизя и баитö аслас ёрттэзлö: 

— Менам эм вон — Пера-богатыр. Сiя отсалас вермыны врагсö. Корам сiйö татчö. 
Иньдасö Мизяöс вайöтны Пера-богатырöс. Локтас гортас Мизя, а Пера вöравны 

мунöма. Мамыс и шуö Мизялö: 
— Тэ, Мизя, дзебсись пöлатьö, а то воныт мыдз локтас, шоччисьны сылö колö. 
Мизя каяс пöлатьö, узьны водас.  
Локтас Пера, юалö мамыслiсь: 
— Мам, кинлöн сэтшöм басöк додьыс öтöрас? Мамыс и шуö: 
— Мизя воныт локтiс. 
Пуксяс пызан сайö Пера-богатыр, мамыс сёйны ваяс, вердö. Сэсся Пера-богатыр 

саймöтас Мизяöс: 
— Лэдзчы, вонö, баитны пондам! 
Лэдзчас мöдыс. Баитны пондасö. Пера-богатыр юасьö войско йылiсь, службаыс 

йылiсь тöдö бы. Сэсся Мизя и висьталас Пера-богатырлö: 
— Ме, вонö, тэнö нуöтны локтi. 
— А мый меись прокыс, вонö? — юалö Пера-богатыр. Мизя шуö: 
— Отсöт тэсянь виччисьöны, Пера. Вермöны миянöс тотара. Перемсö босьтны ни 

мöдöны. 
Кылас этö Пера-богатыр, синкыммесö оча вайöтас, висьталас: 
— Мунам, вонö, Перемсö тотаралö ог сетö. Пера-богатыр понда доддяс турун да 

подушка пуктасö, 
Мизя доддясьны кутчас, медбы Пераöс кыскыны. И шуö Пералö: 
— Но, вонö, пуксьы нö да вöрзьöтчам туйö! 
— Мыйлö ме доддяс пукся, — паныт шуö Пера-богатыр, — ме лямпаэзнам öтiк 

лунöн сэтчинöдз ыскöвта. Лямпаэзö менам кузьöсь да чожöсь. Ны сьöртi менö и тöдатö, 
кöр Перемас локта. Ме керкуö ог пыр, понда öтöрас узьны. Кытчö лямпаэзöс мöрта, 
сэтчинiсь менö и кошшö. 

Перемö мунтöнняс Пера панталас мужыккезöс, кöдна зöр кыскöмась. Мужыккез 
сераласö Пералiсь кузь лямпаэсö. Лöгасяс Пера-богатыр, юскас вöввесö да сизимнан 
додьсö тöбалöм зöрнас короминаэз вылö чапкалас. Да сыбöрын бöр жö лэдзалас. 

Мунö Перемö Пера-богатыр куим сажень кузя лямпаэзнас, тöвчиклö сiйö не вöтны. 
Куим лунöн Мизяысся одзжык локтас. Пырас Перемö — уличаэз паськытöсь, керкуэз 

изовöйöсь да чочкомöсь. Сэтöн жö купеч кабаккез сулалöны. Мыдзöмсяняс окота лоас 
Пера-богатырлö юыштны. Сувтöтас лямпаэз, шовкнитас нiйö оча — керкуэзiсь öшын 
стеклоэз жиль-жоль усяласö. Сувтöтас лямпаэсö крыша жолоб бердö. Лямпа ныррес 
керкуся вылынжыка лэбасö. Пырас кабакö и корö: 

— Чöвтö меным масора винасö мерка. 
Купеч гумыштас винасö кöшöн. Дзар керас кöш вылас Пера-богатыр да шуö: 
— Мыля нö тэ меным сымдышка кисьтiн? Курöгöс я мый я юктавны мöдан? Вон 

этаö кисьт! — мыччалас бадейка вылö Пера-богатыр. 
Сетасö сылö бадейкаöн. Быдöс бадейкасис чурскас-юас да эшö дас сельнича 

пельняннез сёяс. 
Петас кабакись Пера-богатыр, ольсалас шоныт пасьсö да онмöссяс богатыр онöн. 

Ныргорнас узьö-корöтö. А этасянь короминнаэсö дзик росöн чышкасö — лымтор оз коль. 
Мунöны отирыс и дивуйтчöны. Тыр öксясö сэтчö. Видзöтöны: кытшöм сэтшöм 

богатыр узьö? Ордчöн кузь лямпаэз, куим сажень кузяöсь. «Мед мыйкö умöльсö эз жö кер 
богатырыс», — думайтö отир. 

И шуасö сiйö узисьсö кöртавны. Аддзасö геззэз, кöрталасö коккесö. Шондiыс, 
кытчöдз Пера-богатыр узяс, ештöма кыкись лэбтiсьлыны нёбоас. Саймас сiя куимöт лунас, 
пондас чеччыны, а геззэс оз лэдзö. 

— Вот кыдзи, — шуас Пера-богатыр, — тыдалö, эд казьö сюри! 
Нюжöтчас, и быдöс геззэз вутш-вотш орласясö, дзик сiсьмöм сунис. Чеччас Пера-

богатыр, дзар керас, а сы гöгöр тыр отир, видзöтöны сы вылö. Окота лоас Пера-богатырлö 
сералыштны ны вылын. Босьтас кыз кер да ыкöстас: 

— Ылöса мам, вешшы, а ылöстöм, сибöтчы! — öвтыштас кернас отир юр вевдöрöт, 
а нiя — кин кытчö. 

Сэтчö и Мизя вöввезнас гöнитас-локтас. Лямпаэз сьöртi войскоыс Пера-богатырöс 
тöдмалас. Öксяс лямпаэз дынö войско, Пераöн любуйтчö. Сэк жö Перемас и роч 
богатыррез локтасö — колесоа идолишшокöт тышкасьны. 

Нуöтасö Пераöс воевода керкуö, ольпась ольсаласö. Видзöтас ольпась вылас Пера-
богатыр да висьталас: 

— Ме öтöрын понда узьны, керö меным пожумись нодья да вайö ньывпу лыссэз. 
Воевода сетас приказ керны быдöс сiдз, кыдз корас Пера-богатыр. И Пера крепыта 

узяс ойсö ньывпу лыссэз вылас, пожумись нодья дынас. 
Асывнас Мизя саймöтö вонсö: 
— Чеччы, Пера, идолишшоыс бöра стена вылас кайö. Быдöс богатыррес готовöсь 

ни бойö мунны, идолишшолiсь сивилёнсö пиньöвтны. 
И Пера да Мизя локтасö Перем стенаэз дынö. Аддзö Пера-богатыр: сулалö колесоа 

идолишшо, юрсö кымöррез сайöвтöны. А бöрас неприятель войско, дзик вöр сулалö. Миян 
ладорын сулалöны роч богатыррез — любо видзöтны. Воевода юалö Пера-богатырлiсь: 

— Кытшöм оружие тэныт колö, Пера-богатыр? Мыйöн пондан тышкасьны 
идолишшокöт? 

— Вайö меным кер, кузянас вит сажень кузяö, кызанас кöньöс кызаö, — шуö Пера-
богатыр, 

Тшöктас воевода лöсьöтны быдöс сiдз, кыдз корас Пера-богатыр. Сэтчö войскоыс 
пондас горöтлыны: 

— Вöрзис, вöрзис идолишшоыс! 
— Пондöтчам, вонöй, — шуас Мизя. 
Лэдзчасö могутнöй богатыррез Перем стенаэз вылiсь, колесоа идолишшолö сувтасö 

паныт. Пера-богатыр ны шöрö сувтас. А колесоа идолишшоыс сё катöвтö и катöвтö 
богатыррес вылö. 

«Вот вияс нiйö, вот ляпкöтас», — могутнöй богатыррез вылö видзöтiкö думайтö 
войско. 

Шупкö-мунö идолишшо, зангисяс-вартас колесонас — бытьтö чарньöв нёбосö 
резьöтас. 

Сулалöны богатыррез, чунь пасьта мусö оз сетö, оз вешшö бöрлань. Висьталасö 
токо: 

— Öтта, номмез курччасьöны. Горöтлыны пондас сэк войско: 
— Паздö идолишшосö, паздö сiйö! Вияс колесоа идолишшоыс! 
Бöр керсяс идолишшо, быгыльтчас, да бöра богатыррес вылö. Муыс зэгалö 

идолишшо увтын. 
«Вот вияс богатырресö, вот ляпкöтас!» — думайтö войско. 
Мöдпырись идолишшо вачкас колесонас — бытьтö нёбоыс гыпкас-усяс эта 

вачкöмсянь. 
Дзик керöс сулалöны богатыррез. Оз вöрзьö местаись немымда. Войско горöтлö 

стена вывсянь: 
— Вартлö сiйö, вартлö сiйö! Вияс тiянöс колесонас! 
Токо и шуасö богатыррез: 
— Видзöт-ко, лöдззез тай курччасьöны. 
Тарöвтчас идолишшо бöрлань да вились уськöтчас богатыррес вылö. Колесоыс 

вöйö, муыс оз керпит сiйö. 
«Вот вияс, вот вияс богатырресö», — думайтö войско. 
Вит оськöв мымда коляс богатыррез дынöдз, богатыррез стенаöн сувтасö да сiдз 

вачкасö идолишшо кузя, што рез-паз сiйö керасö. Идолишшолöн торрес öт-мöдöрö 
резсясö, кымöррезся вылöжык чеччаласö. Нысянь уна и тотара чукöр кулас. 

Жöв керсяс роч войско, кöр сэтшöмсö казялас. Сэсся вежöртас, мый петас, да кыдз 
рякöстас: 

— Ура! Ура! Ура! Наградитны колö! Наградитны! Повзяс Пера-богатыр эта 
горöтлöмсянь, думайтö, што мыйкö не сiдз керис, — да кыдз öдззас котöртны. Мизя öдва 
вöтас вöвнас. Горöтлö Пералö: 

— Мыля пышшан, вонö? Эн пышшы, эн пышшы, вонö. 
Тэнö наградитасö эта понда. 
Öдва бергöтас Пераöс, вайöтас воевода дынö. 
Эта бöрын быдöс богатырресö Москваö Иван-сар дынö иньдасö. Иван-сар юалö 

Пера-богатырлiсь: 
— Мый тэныт колö, Пера-богатыр, отсöтыт понда? Бура отсалiн, босьт казнасим 

зарни да эзысь. 
Пера-богатыр паныт: 
— Вай меным, государ, нинкöммез кыйны сьöктан да звир-пöткаöс кыйны казь. 
Тшöктас Иван-сар лöсьöтны Пера-богатыр понда зарни сьöктан да шовковöй казь. 

Видзöтас Пера-богатыр козиннэсö да висьталас Мизялö: 
— Басöк, Мизя, шовковöй казьыс, крепыт. Луп ю дорись уна уткаэз да уррез позяс 

кыйны. Басöк, Мизя, и зарни сьöктаныс, да учöтöв, нинкöмсö он кый этöн. Сьöктансö бы 
ме сьöртi керны. 

Сэк Иван-сар тшöктас Пера-богатыр сьöртi зарни сьöктансö керны. Москваись 
кузнеччез дорасö Пера-богатырлö сьöктан — дас пунт сiя лэбтас. 

Иван-сар эшö тшöктас Чердынь уездын вот чинтны, а Пера-богатырлö Луп юсянь 
Коса ю дорöдз вöррез сетны. Пералö грамота сетасö эна вöррез вылö да вотсö чинтöм 
вылö. 

Лэдзас Иван-сар и Мизяöс Перем муэзö: 
— Мунö асланыт отир дынö. Аттьö тiянлö службаныт понда. Ежели уськöтчас кин 

бöра — кора тiянöс Москвасö дорйыны. 
Мизя да Пера прошшайтчасö роч богатыррезкöт да ратниккезкöт и мунасö Москва 

карись Луп дорö веськыта. Туй вылас кераласö дубовöй додь полоззэз сизим гоз. Луп 

дорын сэк дубыс абу быдмöма. Ваясö Пера да Мизя Перем муэзö энö полоззэсö, зарни 
сьöктан да шовковöй казь. 

Сыбöрын нiя Луп ю дорас Мöдгорт дынас олöмась. Уткаэз да уррез кыйлöмась. 
Кышаласö шатиннэз вылö шовковöй казьсö, кöдö Иван-сар козьналас, сувтöтасö ю пöлöн. 
Лэбзясö уткаэс да казяс и сюрасö. Не öтiк сотняöн, висьтасьöны, шедлöмась. Нюжöтасö 
пуэз вылö — сразу сто ур кыясö. Вöлись нiйö сеталöны, кин оз вермы вöравны — 
пöриссезлö да шогалiссезлö. 

Дыр олöмась вöра крайын Пера-богатыр да Мизя. Уткаэз да уррез кутавлöмась 
шовковöй казьнас, нинкöммез кыйлöмась зарни сьöктаннас. 

 
КЫДЗ ПЕРА-БОГАТЫР ПЕССЬÖМА ГРАП СТРОГАНОВКÖТ 

 
Уна воэз чулалiсö сы бöрсянь, кыдз Пералö сар сетiс грамотасö, уна ва визывтас 

Луп юöт. Вунöтасö грамота йылiсь. Мöдiк саррез сетавны пондöмась мусö бояралö да 
княззезлö. А Иньва ю пöлöн вöрресö грап Строганов куртыштöма, мöддэзсянь межаöн 
торйöтöма Иньва мусö. Öддьöн лёк вöлöма грапыс. Эмöсь кö кöзяйствоын куим зон, кыксö 
аслас удж вылö босьтлывлöма. Токо куимöтсö кольлывлöма семъяыслö. Стрась мучитöма 
отирсö. И зöрсö сылiсь он неб, и мусö он босьт. Етша вöлöма мужыккезлöн муыс, а вотсö 
вештöмась ыджытö. 

Дыр иньвенса уджалöмась граплö. Вашöтлöма сiя мужыккесö уджавны Усоллёö и 
мöдiк местаэзö. Лёк Строганов шогъя уна пышшалöмась Из сайö, Сибирö мунлöмась. 
Дзебсисьлöмась сэтчин крепостнöй правосянь. Да кутавлöмась пышшалiссесö. Кутасö, 
кувтöдз вартласö да бöр граплö уджавны вашöтасö. Уна курыт синваэз кисьтöма отирыс, 
лёк нуждасö панялöма. 

Пондас Строганов нюжöтны киэсö и мöдiк муэз дынö. Думайтас Пера-богатырлiсь 
мырддьыны вöрресö, кöднö Иван-сар козьналiс. 

Строганов ыстас кыкдас гöгöр мортöс грань керны, öтлаöтны ас дынас Пера-
богатырлiсь муэсö да вöрресö. Мунöны граплöн отир керны грань, меръяйтны муэз. Перво 
чепöн вöрсö кытшöвтасö, кытöн граньыс лоас, сыбöрын граньсö керöны. Бурö граньсö 
керасö, кушöдз весöтасö, кöть тройкаöн гöняйт. Юэз да нюррез весьтöт поссэз вöвдасö. 
Мунан грань кузяс вöлöн — копытаэс вöлыслöн чики-чоки сяркöтöны. Лöгасяс Пера-
богатыр, забедно лоас, што отирлiсь вöрресö мырддьöны. Баитö Мизялö: 

— Ме, вонö, кöртовöй чеппесö орлала, ог сет ассим мусö грапыслö. 
Мунас Пера-богатыр шондi пуксяндорас грань вылö. Граплöн отир гöгралöны 

Пералiсь муэсö, чепнас кытшöвтöны нiйö. Пера-богатыр сыспу сайö дзебсисяс. Орддясö 
отир сыспусö, кöда сайын Пера-богатырыс вöлi, вöлись петас сiя да чепсö киас босьтас. 
чепыс кöртовöй, крепыт. Вынсьöтчас, нюжöтас чепсö — няж токо орöтас. Чеп поммесö сiя 
местаись ылöжык нöбöтас, дзибъяинас дзебас. Граплöн отирыс бертасö сэтчö — чепыс 
абу. Öштасö чепнысö да туй вывсис дзугсясö. Вот сэтöн, кытöн Пера орöтiс чепсö, и 
шогмис чукыльыс. 

Пера-богатыр вештас чепсö ылöжык аслас муэз дынсянь. Граплöн граньыс 
кольччас Лопанлань. И мунöма эта граньыс Кузьва дынöт, а сэтчинсянь Усоллёланьö. 
Сiйöн и абу сюрöмась Строгановлö нiя местаэс. Отирыс государственнöйöсь вöлöмась, 
вотсö ыджытö вештöмась, но крепостнöй правосö абу тöдöмась. Строгановлöн муэс 
ордчöн куйлöмась, быдöс Иньва ладорыс вöлöма граплöн. Ёна изгиляйтчöма сiя татiсь 
мужыккез вылын. Лöсйывлöма быд тор понда, быдпырся вартлöма. Да и мужыккес 
неöтпырись паныт кутчисьлöмась, вермасьны мöдöмась. Да эд сарыс керлöма грапыскöт 
öтдор. Асьныт тöдат, оланыс кöркö сьöкыт вöлöма. 

Строгановыс кылöма сыбöрын Пера-богатыр китрось йылiсь. Висьталöмась пö 
сылöн отирыс, кыдз Пераыс орöтас чепсö да грапсö ылöтас. Лöгасяс грап, ыстас ассис 
отирсö Пера-богатырöс кутны. Тшöктас сiя Пера-богатырсö дынас вайöтны, вийны 
мöдöма. Да мужыккес öддьöн радейтöмась ассиныс дорйисьнысö. Отирыс эд бурсö оз 



 250 

вунöт. Кöр граплöн йöзыс локтасö Пера-богатырöс кутны, мужыккес висьталасö Пералö. 
Сiя пышшас вöрö. Уна граплöн отирыс вöлöмась. Пера эз вермы бы нiйö. Сiйöн и 
пышшöма. 

Пондас пышшавны грап отир шогъя. Куим год гöгöр сайласяс. Кöр граплöн отирыс 
пондасö вöтны, сiя пожум вылö каяс да дзебсисяс. Йылыс сiя пожумлöн паськыт уввеза, 
мортыс оз и тöдчы. Сулалöма эта пожумыс Чурак туй дорын. Парма йылас кöк кöкö, а 
Пера-богатыр пожум вылын тöждiсьö. Öтiк вöлöма бурыс — Перасö йöз öддьöн 
радейтöмась. Сiйöн радейтöмнас и олöма Пера-богатыр. Локтас деревняö, ойяс, отиркöт 
баитас, сьöлöмсö бурмöтас, сёян тор босьтас да бöр вöрас мунас. 

Кöр граплöн отир дугдасö кошшисьны, петас вöлись Пера, локтас гортас. Гортас 
олöма Мизя воныскöт. Вöралöма да чериалöма Луп дорас. А вийöм звирресö да кыйöм 
черисö суседдэскöт янсöтлöма. 

Пера-богатыр пöрисьмытöдз абу гöтрасьöма, а Мизяыс гöтыра вöлöма и челядьöс 
быдтöма. Гайнаись быдöс Мизёввес Мизя увтырись петлöмась. Сiдз мизёвсаöн и 
шусьöны. 

Мизёвса вынаöсь да крепытöсь вöлöмась. Öтiкöн ош вылö ветлывлöмась. Вöвлöма, 
кин мизёвсаöс öбидитны пондас, шуасö сылö: 

— Мый тэ ныкöт кутчисян. Нiя чудь поколеннёись. Эз вунöт Пера-богатыр йылiсь 
быдöс Перем му вылын отир. Да мыля вунöтас, кöр сы ним сьöртi и шуöны миянöс — 
пермяккез. 

— Тэ юалан, мый сыбöрын Пера-богатыркöт лоис? Кытчö сiя мунiс? 
Эта йылiсь стариккез то мый висьтасьöны: кöр пöрисьмасö, Пера-богатыр да Мизя 

мунасö Мöдгортö, парма пытшкö, кöда сулалö Луп ю дорас, да сэтчин и тувдöмась — 
иззэзö пöртчöмась. 

Важын нiя мунасö Мöдгортаныс, уна ва эта кадсянь кывтас Луп юын. 
И куйлöны изовöй богатыррез öнi Мöдгорт Пармаын и ласков тöввезöн да сöдз Луп 

ваöн ысталöны привет быдöнныслö, кин керö отирлö радось да шуд. 
 

ПЕРА ДА МИЗЯ ЙЫЛIСЬ 
 
Луп ю дорын вöлöма Важгорт деревня, сэтöн олöмась эна местаэзiсь медодзза 

йöзыс. Сэсся юксьöмась, и вöлись лоöма Мöдгорт деревня. Мöдгорт деревняас олöмась 
Пера да Мизя воннэз — кык богатыр. Нiя учöтсянь вынаöсь вöлöмась да иззэзöн 
чапкасьлöмась — выннысö пешлöмась. Луп ю сэтöн ота ни, а нiя сы омöн чапкасьлöмась. 
Мукöд изыс ваö усьö, мукöдыс — ю сайö. 

Öтiк из öнöдз берегас куйлö — сiйö Пера Мöдгортсянь чапкöма. Ми томувъя 
пондылiм вöрöтны сiйö изсö — эг вермывлö. 

Кинкö шуас: 
— Кодi вермас вештыны тайö изсö — Мизя лоас; кодi бергöтас — Пера лоас. 
Некин эз вермыв. Миян коласын Пераэс да Мизяэс эз ни вöлö, кöть и быдöнным 

Мизёввез — Мизя род. 
Пера öтiк суткиöн лямпа вылын Перемöдз ветлывлöма. (Перемас Мизя воныс 

мыйкö дырна олöма, дак сы дынö.) 
 Бöр локтiкö казялас дуб, шуас: «О, эта ён пу, ковсяс гортын!» Дас кык пу лямпаэз 

понда октас да ваяс гортас. Но сымда лямпаэсö оз эд кер — додь полоззэз вылö сеталас. 
Бур мужык Пераыс вöлöма. 

Ачыс бур, да и выныс бур: öтiк кеписьыс сылöн сы сьöкыта, што сизимвося зонка 
оз вермы лэбтыны. (Кеписьсö кöр кучикись вурлöма.) 

Пералöн чом вöлöма. Кöр дыш пырны чомас, öтöрсяняс чом пельöссö лэбтас и 
пуктас нето судзöтас чомсис, мый колö — кеписсесö ли, чер ли, куöм ли. 

Пера олас дыр, öддьöн дыр. Кöр кулас, Мöдгорт мыс вылас и дзебасö. Сылiсь гусö 
вöлi Мöдгортсис мужык аддзöма. Кутас öвин гу гарйыны, и лыэз петасö. Кузьöсь, 
ыджытöсь, öддьöн чочкомöсь. 

Мужык юр лысö пуктас, сэсся кос лы, ки-кок лыэз тэчас — кык метрася унаöн 
кузьжык лоас. Инькаэс повзясö: морт я вöлi сы ыждаыс? 

 

ПОЛЮД ДА КОЛЧИМ 
 
Вишера вöррезын кык богатыр олöмась — Полюд да Колчим. А кöр öтiк местаын 

кык кöзяин — сё ни оз лöсялö. Сысянь, ме думайта, и пондасö нiя тышкасьны — öта-мöд 
вылö иззэз чапкавны, керрез. 

Полюд из чапкас — Колчимö инмас, но Колчим оз усь, сулалö. 
Колчим из чапкас — Полюдö инмас, но Полюд тожö оз усь. 
Öтыс олöм Колчим ю дорын, мöдыс — Вишера дорын. 
Öддьöн дыр нiя тышкасьöмась, да некöда абу вермöмась. А сыбöрын кыкнанныс 

керöссэзö пöртчöмась. А мыля сiдз — некин оз тöд. Поди сысянь, што дыр öтiк местаын 
сулалiсö, сулалöмсянь мыдзисö да и тувдiсö. А поди и Ен мыжйис. 

 

ЮКСЯ, ПУКСЯ, ЧАДЗ ДА БАЧ 
 
Одзжык коми му вылас уна кодя отирыс вöлöма. И мед ни кодяыс ны коласын 

Юкся нима мужык вöлöма. Сылöн куим пиян вöлöмась, тожö кодяöсь — Пукся, Чадз да 
Бач. 

Оласö, оласö, öтлаын дзескыт лоас, и шуас Юкся янсöтчыны зоннэзнас. Зоннэс 
бöръясö аслыныс виль местаэз — пырасö пыдöжык вöрас, аддзасö ас сьöртi вылынжык 
нöрыссэз да строитны горттэз кутчасö. 

Вот Чадз лöсьöтчас керку тшупны, да немöн — черыс айыс дынын. И ыкöстас 
айыслö: 

— Ö-öй, тэ кылан, тятю?! 
— Кыла, кыла, зонö,— шыасьö айыс. — Мый, аддзин ни аслыт виль горттö?! 
— Аддзи, чапкы меным чер, мöда керку тшупны! 
Юкся чапкас черсö веськыта вöррес вевдöрöт зоныс шы вылö. Чадз кутас лэбзян 

черсö, октас кызжык пожуммез, тшупас аслыс керку да тшамъя — яй видзан чом 
А сэтчö и Бач ыксö: 
— Ö-öй, тэ кылан, вонö?! Чапкы меным чертö! И ме аддзи аслым горт понда мича 

места и понда керку тшупны! 
Чадз чапкас черсö вöррес вевдöрöт, Бач кутас лэбзян черсö, октас сыспуэз да 

тшупас керку и тшамъя. Вöлись Пукся, куимöт воныс, чирзö: 
— Ö-öй, воннэз! И ме аддзи аслым бур места! Чапкö меным чер, тшупсьыны колö! 
Чапкас Бач черсö веськыта вöррес вевдöрöт воныс шы вылö. Пукся кутас лэбзян 

черсö, октас конда пуэз, ён керку да тшамъя тшупас. Сэсся воннэз гöтрасясö, семъяэз 
лоасö. Сыбöрын и семъяэс юксясö — деревняэз лоасö. И пондасö шусьыны деревняэс 
богатыррес нимöн: Чадзöв, Бачман, Пуксипи, а важ гортныс — Юксьöв. 

 

БОГАТЫРРЕС ВОЛЬВЫЛЫН ВÖЛÖМАСЬ 
 
Чучкöй богатыррез уна вöлöмась, нiя Вольвылын олöмась. Пуксипи деревня 

дынын. Висьтавлiсö и ниммезнысö нылiсь, да вунöтi öнi. 

Богатыррес дöс пöгибнитöмась, кöр гортнысö дорйöмась. Нiя тотаракöт 
косясьöмась — на живот и на смерть. 

Вольвылын эм Шойнаыб, сэтöн уна кулöм куйлö, мыжйисьö дöс, ежели оз 
казьтылö. И богатыррес сэтöн куйлöны. Семикöн, стрöча коста казьтылöны. Нiя эд отир 
понда пöгибнитiсö, кыдз савдаттэз жö. 

Нöшöн косясьöмась, черöн керасьöмась. Кöда нöшнас оз вермы врагсö пöрöтны, 
дак мöдiк богатырлö горöтö: 

— Чапкы черсö меным, вонö! 
Сылö чапкасö черсö, сiя уськöтас врагсö, а черсö мöдiклö чапкас — кин корас. 
 

ОНТИП БОГАТЫР ЙЫЛIСЬ 
 
Карпов ладорын овлöма богатыр, а шувлöмась Онтипöн. 
 Морос одзас вöв новйöтлöма, дзик дзельöс, пöв киöн, изын видзлöм. Пес пö 

пельпон вылас быдса пуöн ваялöма. 
Кылöма сы йылiсь сар, иньдöтöма ассис слугаэсö да тшöктöма вайöтны дынас, 

натьтö, аслас войскоö: богатыррес эд вексö Россиясö дорйöмась. 
Локтасö, öтöрас сiйö виччисьöны. Онтип петас, дыровайтчас ныкöт. Сылö мыйкö 

баитöны, а сiя нем оз вежöрт. Аддзö токо, што сiйö сьöраныс корöны. Повзяс Онтип, 
пырас гидйö да пöднасяс. Мöддэс ёркйöны, ыбöссö чегöны. Но, умöль пö эд делоыс, 
пышшыны колö! Тойыштас стенасис кер-мöд, пондас пышшыны. А нинкöммес ыджытöсь 
и ыджытöсь — быдса сельничаэз — ылö он пышшы нiйöн. Сэтчö воньыс пöрччасьöм, и 
мужыкыт тальччöм вонь вылас, усьöм. Сэтöн сiйö кутасö, кöрталöны бы гезйöн. Сiя оз 
сетчы, конешно: кватитас öтiкö — му бердас желльыштас, мöдiкö кватитас — мыр бердö 
сырйыштас, кыдз каньöс. Мöддэс повзясö да пышшасö. 

Кöбы пишаллез вöлiсö дак, поди и кутiсö бы, а, тыдалö, пишаллез эз на вöлö. 
Пышшас гортсис, пыд вöрö кытчöкö пырас: загрек быдса войско пö локтас, дак эд 

виясö слугаэсö вартлöм понда. 
 

ЧИВУЛЬ 
 
Кöркö вöлi Чивуль род. Чивуль — сэтшöм нимкодь. Чивуль вöлöма вына, аслыс 

городишшо керлöма, а не деревняын олöма. 
Эм сэтшöм места — Чивулькар. Нюрын сiя, арайын. Арай — нюр шöрас кöсжык 

места, а сэтöн — крёш, мысок. Крёш вылын йöр вöлöма, йöрас — керку. Керкуас богатыр 
олöма. Сiйö, натьтö, Чивульнас и шуисö. 

  

ДЗУЗДЯ 
 
 Одзжык, чуднöй кадас, чудоэс тыр вöвлöмась. Мекöт монастырын дзуздянка олiс, 

дак то кытшöм чудо висьтасис. 
Вöвлöма Дзуздя нима инька, дак öтдруг квать зон вайöм. Öтпыр токо и сьöктылöма. 
А мыйöн сыным кагасö нимöтны, кыдзи пондасö горзыны? 
Еныс казялас инькаытлiсь горёсö да сетас сылö эшö нёль няня — кватя жö няняэс 

лоасö. Öтiк зонöс öтiкöн нимöтö, мöдiкöс — мöдiкöн — быдöнныслöн эм нимасяныс. И 
быдöнныслö йöвсö тырмöтас, быдöннысö быдтас. Кватьнан зоныс богатыррез лоасö. 

Дзуздяыс, мамыс, тожö ыджытовöй вöлöма. 

ЧУЧКАРСКОЙ БОГАТЫРРЕЗ 
 
Эм Искар посад, сэтчин эм важ городишшо — скала вылын. Сэтöн овлöмась 

пермяккез, а эшö одзжык — чучкаррез. Чучкарреслöн богатыррез вöвлöмась, нiя 
вермасьлöмась — кин ылöжык чеччöвтас. Сыбöрын, кöр вöввез лоасö, пондасö вöввез 
вылын чеччавны ылiсянь öдззöтасö вöвнысö да стена вевдöрöт кар пытшкö чеччöвтöны. 

 

МАЙКО ДА КУДЫМКО 
 
Майкарыс öддьöн важ городишшо. Городишшо — этö йöрйöм карок, сы гöгöр 

ыджыт пöрлалöм пуэзiсь кыкпöвса стын керöм. 
Майкарсö сотлöмась розбойниккез, кытшöмкö атаман. А Майкарас тожö атаман 

олöм, поди и Май, сiдз кыдз Майкар — Майлöн горт. Майсö шувлöмась, тыдалö, Майко. 
Сiдз жö и гортсö сылiсь пондöмась шуны, а сыбöрын — Майкор. Сэтöн жö олöма 
Кудымко. Сэсся янсöтчöма, аслыс горт керöма. Сылiсь гортсö перво шуöмась Кудымко, а 
вöлись — Кудымкор. 

 

БОГАТЫРКА 
 
Висьтасьлiсö, пермячка олöм, ыджыт вöлöм — розбойниккезсянь, тотарасянь 

вагаöн мездiсьлöм. Жаговöй, сьöкыт кокйыла, а выныс вöлöма. Зыбунiсь вöв öтнас 
кыскывлöма. Öтпыр мужыклö отсалöма кыскыны, но бöжсö вöлыслiсь орöтöма. Мужыкыс 
судитчöма, сылö висьталöмась: «Мыйлö тшöктiн кыскыны? Ачыт виноват!» 

Усь-Иньваын баржа лажмытiнö вöлi пуксьöма, корöмась сiйö. А богатырка шуöма: 
— Мыля менö корат? Жöникöс корö, ме и локта сыкöт. Сiя пондас кыскыны, а ме 

тойыштны. 
Этö вот мый понда сiдз: иньыс кыскас, а мужыкыслö — магарыч. 
 

КЫДЗ ДЗУЗДЯ РОЗБОЙНИККЁЗÖС ВАШÖТÖМ 
 
Важся дзуздяккезлöн вöлöмась сизим кар, ныын олöмась Дзуздялöн зоннэз. А 

Дзуздяыс — нiя муэзiсь медыджыт кöзяйка. Вот Шудякöр — сылöн городишшо, Зуйкар 
— сылöн Етшкар сылöн жö. Вöлöмась каррес Кама дорöт, Колыч ладорын. А Леман ю 
дорын абу, кöть чудскöй местаэс эмöсь жö. 

Дзуздялöн зоннэс богатыррез вöлöмась, нiя бура олöмась. И дорйисьны кужöмась, 
ежли кин войнаöн локтас ны дынö. Лёка тышкасьлöмась, да и китрöйöсь вöлöмась нiя, 
чучкöйес. 

Одзжык öддьöн ыджыт розбой вöлöма, дзик война жö — овны абу сетлöма 
йöзыслö. 

Кытшöмкö сэрпöсь атаман аслас розбойöн чучкöйес дынö локтöма, розоритöм 
Шудякöрсö, Чучкöй берегсö, инькаэсö, нывкаэсö нуöтöма да ны дынсянь неылö овны 
пуксьöма. 

Дзуздя чукöртас зоннэсö да висьталас: 
— Талун миянöс куштiсö, ашын тiян бердö кутчасö, ежели нем ог пондö керны... 

Лöсьöтчö воюйтны, сизим лун бöртi мездам ассиным отирсö и вештiсям розбойыскöт. 
И вот лöсьöтчöны воюйтны чучкöйес. Квать ой сьöрна ракаэзöс куталасö, уна 

кыясö. Сизимöт лунас орддясö розбойскöй карсö да ракаэсö öтiкöн пондасö лэдзавны. 

Лэдзасö ракасö, сiя карзöмöн кар весьтöттяс гортас лэбзьö. А розбойниккес этö керпитны 
оз вермö, быд ракасö вийöны бы. Вот ньöвъёссезнысö быдöс и лыйласö. 

Сэк дзуздяккес уськöтчасö розбойниккес вылö да вашöтасö нiйö горт местаэзсиныс. 
 

ВОЙСКОЛÖН АТАМАН 
 
Ермак — ыджыт атаман, уна йöз сылöн вöлöма. Батi татiссес тожö вöлiсö... 
Шуöны тай, што Багайöт войсконас мунöма, вермис и миян Дедеруйö сибавны — 

сэк сiйö Пожымка шуöмась — пожыма деревня. 
 

ЕРМАК АТАМАН 
 
Висьтасьлiсö, Ермак атаман видзöма розбой, купеччезöс грабитлöма. Кылас эта 

йылiсь сар, корас дынас, шуö: 
— Лутшшö тотарасö аслат кипод увтö босьт — генералöн кера. 
Ермак согласитчас, и сар сылö сетас зарни сбруяа вöв да эзысёвöй шашка. 
Мунас Ермак Кама дорö, войско öктас и давай Сибир босьтны. Но сэтчин сылiсь 

джын войскосö виясö, а тотара — уна, нiйö войскотöг он вермы. 
Корас сарлiсь подмога — сар оз сет. 
Ермак чукöртас аслас войскоö коми йöзсö, мунас Сибир босьтны. 
Ошыбись öтiк мужык сы дынö сюрлöм и сыбöрын висьтасьöм, мый Сибирас 

шогмöм. А ме гедкоöсянь кывлi. 
Босьтас Ермак атаман Гамазель — кар сэтшöмö. Войско юö-сёйö, гуляйтö. Сэсся 

онмöссясö быдöнныс, узьöны. Ермак войско вылö тотара уськöтчасö, унаöс виясö. 
Эм команда: ва дорö! Сэтчин пö кораббез эмöсь. Атаман — медбöрын, сiйö 

кораббес колясö. 
Чеччöвтас Ермак плот вылö, но жаль сылö зарни сбруяыс, и чеччылас да сьöрас 

босьтас. Чеччöвтас бöра плот вылас. Кокыс кышасяс яз клячö, и атаман усяс ваас. 
Сiдз и вöяс: эд вывтас кöртовöй тужур новйöм. Да шашкаыс сьöрас тожö абу 

кокнит. 
 

ЕРМАК 
 
Ермак аслыс войскосö чукöртöма Кунгурын. Тотарскöй деревняэз ас кипод увтас 

босьтлöма, виль муэз. А юрсö сы понда пуктöма Иртыш ю дорын, кöр войскоыс 
шоччисьöма. 

Гедö баитлiс: «Ермак тасянь, Кама дорсянь, мунöма Сибир босьтны и уна воюйтöм, 
уна йöзöс вермöм. Иртыш дорас тотара сы вылö уськöтчасö, Ермак плотöн пондас мöдöрас 
вуджны да уськöтас мечсö ваас. А сiя пуд сьöкыта вöлöм. Жаль мечсö вöтьны, вот и 
сунгисяс судзöтны, да мечыскöт и кольччас ва пыдöсас». 

 

ЕРМАКЛÖН МЕДОДЗЗА БОЙ 
 
Ермак атаман татi аслас войскоöн ветлöтöма. Войско ыджыт, морттэс дöс 

здоровöйöсь, ыджыт мыгöраöсь. 
Чукöртас войско, шуас: 
— Айдате тотараö мунам, виль му босьтам. Сёян-юан лоас, оружие лоас. 

И комиэсö корас, и нiя мунасö. 
Медодзза бой лоас Пуксип дорын — тотара сэтчö локтасö. Тотаралöн богатыррез, 

уна войско. И Ермаклöн — богатыррез, вöлöмась ны коласын и комиэс. А ежели 
богатыррез — лёк война. 

Мымда сэтöн виясö йöзсö — некин оз тöд. Тотара пышшасö — кин ловйöн 
кольччас. Кулöммесö Ермак сэтчö и дзебас (сiйö местасö Шойнаыб шуöны), ачыс одзлань 
мунас. 

 

ПУГАЧОВ ЙЫЛIСЬ 
 
 Пугачов атаман вöвлöм, отирыслö отсавлöм, эта понда сарыс сыкöт вештiсьöм — 

юрсö орöтöм. Пугачов йöзыслö му да воля мöдöма сетны, кыдз тай мийö гражданскöй 
война костас керим. 

Татöн Пугачовсö крессянскöй сарöн шуöмась — бур сарöн. Перемсö сылöн 
войскоыс абу босьтöма, перемсаыс висьталöмась сылö: «Мийö тэныт паныт ог сувтö, мийö 
тэ дор». Майкар Пугачовыслö кöрт сетöм, кöр казаккес сылöн миянö вовлöмась. 

 

КАМИД АТАМАН ЙЫЛIСЬ 
  
Гедöсянь ме кывлi öтiк былина Камид атаман йылiсь. Сiя Кама кузяс уявлöма 

ыджыт пыжжезöн, розбой видзöма. Сувтöтас пö баржа, юалö: 
— Асьныт зарнисö сетат али ме босьта? 
Кыдзи кöсйисясö сетны, сэк нем оз кер умöльсö, токо зарнисö и босьтас. А кыдзи 

ерепенитчыны пондасö — быдсöн грабитас аслас йöзкöт, стражасö ваö тойлалас. 
Чöвтас пö гунясö, сералö: 
— Эй, стража, лый менö, лый! 
Савдаттэс лыйöны, лыйöны, а сiя сулалö. Дугдасö лыйсьыны — Камид атаман 

трекнитас йöрнöс вывсис пуляэсö да Камаас кöдзас. 
А говесö абу вöрöтлöм, отсавлöм эшö: черрез да косаэз сетавлöм. 
Ачыс богатыр вöлöма сэтшöм, што сизим вершок кыза вага чегöтлöм. 
 

ВОДДЯ КУЗЯ БУНТ 
 
Медодзза крессянскöй бунтыс вöлöма Йöгын. Этö эшö сэк, кöр бароннэс 

командуйтöмась татöн. И шогмöм бунтыс воддя кузя. Мыля? Ыстöны воддя вылас 
гожумнас, кöр мужыкыслö гортас турун колö керны да гöрны. А мунас, дак кин керас? 
Иньыс челядьнас уна ли ештас? Вот и тшыгъялöны ― не нянь, не яй, не йöв. Кулöны 
тшыгсяняс. Олан абу лоöм, пöдтöны бароннэс. 

Аддзисьöм повтöм юр — Кетов Аркип. Висьталöма: «Таво огö мунö — и сё!» 
Войско Йöгас вайöтöмась, медбы йöзсö воддя вылас вашöтны. 
Отир оз мун, бунтуйтö. Войско лыяс, кынымкö мортöс вияс. И бунтовшиккес 

сетчасö... А мый нiя сэтöн пишальтöг керасö? 
Унаöс каторгаö ыстасö, но сё жö воддясö вежасö.  

КУИМ ВОН-БОГАТЫР 
 
Богатыррес йылiсь кинкö тай висьтасьлiс: татöн куима олöмась воннэз. Айтöг 

быдмöмась. Мамныс айка сайын вöлöма жö, да некин абу чужöма. Сэсся öтнас кольччöм, 
умöля пондöм овны, беднöя. Куим год олöма тшыг не пöт. 

Öтпыр пукалö öтöрын, сы весьтöт тури лэбзьö. Инька шуöма: 
— Кöть бордтыв чапкин бы, ме пуи бы. 
Туриыс куим тусь передник вылас чапкöма — анькытшшез. Сёйöма анькытшшесö, 

и кынöмыс пондöма быдмыны. 
Сыбöрын куим зон вайöм. 
Зоннэс олöмась Чучкöй мыс вылын, Пугыр вылын, Курöгкарын. 

 
                    
 

                                                                  

ЧУДЬ, ВАЖ ОТИР 
 

ЧУДЛЯНА 
 
Чудляна вöлöмась — поснит йöз. Сюсö абу кöдзлöмась — ачыс быдмылöма. 

Шепыс — коксянь йылöдз. 
Чарла сэк эшö абу на вöвлöма, сюсö вундывлöмась шылаöн. 
Жалейтас нiйö еныс: сьöкыт сiдз вундынытö — и мöртас муас чарла. 
Аддзас чарласö öтiк чуд, нёджжалö сiйö öт-мöдöрсянь. И юрсö сюйыштас чарла 

увтас. Мöдiк чуд чарласö шарк кыскас — чудлöн юрыс орас. 
Повзясö, чудляна: и миянлiсь пö сiя голяэзнымöс пилитас! Колö пö пышшыны 

эстiсь! 
И пышшасö: öтiккез ваö пырасö — вакуллез лоасö; мöдiккез вöрö уськöтчасö — вöр 

куллезöн лоасö; куимöттэс кокора увтö пырасö — дзöдзыввезöн лоасö. 
 

ЧУДДЭЗ ДА ЧАРЛА 
 
Нiя местаэзын, кыт Иньваыс котöртö, кöркö овлöмась чуддэз. Нiя не миян кодь 

ыджыт мыгöраöсь вöлöмась, а учöтикöсь-учöтикöсь — тшак юр увтö даскыка зэр шогъя 
дзебсисьлöмась. 

Сю нiя абу кöдзлöмась, сiя ачыс быдмывлöма. Сюсö вундывлöмась шилкаöн, 
чарланыс абу вöвлöма. Вартлöмась сюсö быгрöтчанöн да чöрсöн, мешöк туйö вöлöма 
паголёнки. Кураласö вартöм сюсö паголёнкиас, лэбтасö градка вылö.  

Шыр котöртас, уськöтас паголёнкисö джоджас, дак чуддэс помечöн лэбтöны сiйö. 
Кыдзкö чуддэс аддзöмась чарла да думайтöны: мый жö пö эта сэтшöмыс чукыляыс 

да ёкыш пиняыс? Оз я пö сiя кер миянлö мыйкö умöльö? 
Повзясö чуддэс и шуасö: вöтьны пö сiйö ваö, ась пö дукыс сылöн оз коль му вылас. 

Кутчасö чарла бердас даскык морток, кыскасö чарласö Иньва дорас, отопкиö 
пуктасö и уясö йир весьтö. Сэтчин пондасö тойыштны чарласö, да сiя кышасяс пиннэзнас 
отопки дорас и усьтöнняс пöрöтас отопкисö. 

Чуддэс уявны абу кужöмась и быдöнныс вöйöмась. 
 

ТШАК УВТIСЬ МОРТОК 
 
Чуддэс — стрась учöт йöз. Мужык вöлi аддзылöма, висьтасис меным. 
Муна, шуö, вöрöт, кок увтам мыйкö ризь керис, и кинкö шыр голосöн шуис: «Мыля 

йöрöс разин?» Видзöта, шуö, — кок увтам шатёвöй йöрданок, а сэсся некин абу. Но эд 
кинкö баитiс жö! 

Пондас кошшисьны и гöрдгриб увтiсь мортокöс аддзас — акань ыжда токо. Босьтас 
сiйö киас, а мортокыс видчö: «Эн вöрöт менö! Эн вöрöт!» 

Нем пö ог кер тэнö, токо гортын мыччала да и бöр татчö кайöта. И пестерас 
сюйыштас, кепись вылö пуксьöтас. 

Локтас гортас, иньыслö ошшасьö: «Мортокöс аддзи, видзöтöте...» Осьтас пестерсö 
— некин абу: чудыс осьта керöм да и пышшöм. 

 

УЧÖТИК МОРТОККЕЗ 
 
Нёльсинiсь тётка меным то мый висьтасис. Кöркö вöлöмась чуддэз — учöтик-

учöтик мортоккез, топ мисечся кагаэз. Нiя сю быдтывлöмась, а сюсö вундывлöмась 
шилкаöн, кöдöн тай мийö писькöтчам: чарланыс абу вöвлöма. 

Аддзö еныс, кыдз чуддэс вундiкас маитчöны, и чапкас нылö чарла. Усяс чарлаыс ю 
весьтiсь посок вылö. 

Мунöны чуддэс посок кузяс, видзöтöны: мыйкö валяйтчö. Мый сiя, кытiсь? 
Эта пö, натьтö, умöль мыйкö. Чапкам пö пос увтас — буржык лоас. 
Кутчасö чарла бердас и тойыштасö пос вывсис. Чарлаыс усикас и крюкыштас 

чуддэсö — быдöннысö сьöрас кыскас да вöтяс. 
  

МЕДОДЗЗА ОТИР 
 
Важжеслiсь ниммесö огö тöдö, токо шувлiсö: Каньявöрын пö чучкöйез олöмась. 

Аддзасö сэтчинiсь мыйкö сэтшöмö — лопатка али чарла, молоток — совсем эдö 
мöдкодьöсь. Токо и шуасö: «Эта чучкöйезлöн, первöй отирлöн». Эшö содтасö: «Кöдна 
асьнысö торкöмась». 

Нiя эд эзö сдобра аслыныс гуэсö гарйö да торксьö: пашняэс учöтöсь вöлöмась, нiйö 
вештiсянöн да мый зэлöтöны. Нiя не бур оланiсь, умöль оланiсь торксисö. Вон Курганаин 
— сэтiсь быдöнныс торксьöмась, сэтчин касьтiсьöны öнi. Мöдiклаись — Вевтас сiя шусьö 
— öтi-öтi токо мунöмась, быдöс кулöмась жö. 

 

ВАЖЖЕС — ЫДЖЫТ ОТИР 
 
Важ отирыс татöн ыджыт мыгöра вöлöма. Киннэз нiя — комиöсь я, абу я, а шуöны 

— чуддез, чудскöй отир. Ме важ могильник вылын ола. Кöр строитчисö этчö, дак гуэз да 
мый да гарйисö, и морт лыэз шедлiсö. Важжесö öррезö дзеблöмась. Öррес саженься 
кузьöсь, пипуись керлöмась. 

ВАЖ ЙÖЗ 
 
Деревня саяс, Антиповка шор дорас, эмöсь чудскöй гуяс, пыдынöсь, ныын ва 

пукалö — оз и косьмыв. Чучкöйяс нiя гуясын быкöб куласö. 
Комиын, Кама дорас жö, овлöм важ йöз, керкуясö абу керлöм, токо тöвся стойлояс 

видзлöм — ветлöтöм шуч. Куимвося кага вöв вылын скач ветлывлöм. Быкöб сiдз — зон и, 
ныв, — кыдз тотара, вöв вылiсь абу и чеччывлöмась. 

Этö Кайгородкаэзас кытöнкö. 
  

АСЬНЫСÖ ВИЙÖМАСЬ 
 
Чучкöй ров, Сьöд берег — сэтчинын и овлöмась чучкöйяс. 
Кыскавламö сэтчинысь му — сьöд да гöрдыт глина, — дак шедавлöны чучкöй 

чачаяс. Öтпыр шедлöм-де кыдз медаль, токо ыджытжык да öтлань кузьжык, кыдз тяпка. 
Бабаяс аддзавлiсö мöлёкъяс — гöлубöйöсь, лöзöсь, вижöсь — стекляннöйöсь. Этö 

сё Чучкöй ровсис. 
Ордчöн Городишшо — верста тасянь. Сэтчинын чучкöйяс асьнысö вийлöмась. Этö 

— миян кузя: мыля ми притеснять нiйö пондiм... Олан пö эз ло, буржык смерть вöчны.  
  

МУНАСÖ МÖДЛАÖ 
 
Öтiк места татöн шусьö Важ Деревня. Кöть и деревня, а некин оз ов сэтчин, 

керкутор абу. И оз и тöдчы, што овлöмась, токо пöрись йöзыс висьтасьöны, бытьтö бы важ 
отир, чудöвöй отир, олöмась. 

Дыр олöмась, но сэтчö мöдiк отир локтöмась овны, нiйö, тыдалö, дзескöтны 
пондасö. Вот и шуасö чудöвöй йöзыс: 

— Миянлö олан эз ло, колö мунны мöдлаö. Босьтöмась пö котомаэз, челядьöс 
кипöлöт кутöмась, висьталöмась: 

— Прошшай, Важ Деревня! Ми сэтöн ог лоö, и некин оз ло! 
Мунöны пö, гортнысö кольöны, и быдöнныс риксьöны. Дöс мунöмась. Öнi пуста 

сэтöн. 
 

ПУСТА ДЕРЕВНЯ 
 
Пуста Деревня — урочишшо сэтшöм. Сэтöн чучливöй веккезас олöмась чучкöйез 

— кытшöмкö йöз. Нiя не миян кодь ыджытöсь вöлöмась, а питайтчöмась чериöн да яйöн, 
кыдз ми жö кöркö, но и нянь быдтылöмась. Чарла абу, коса абу, дак сюсö киöн летлöмась, 
вартлöмась умöлика. 

Матын Дудкин ыб эм — сiя нылöн вердiсь вöлöма. Кöр гортсиныс виль муэзö 
пондасö мунны, ыб весьтас висьтавлöны пö: 

— Прошшай, Дудкин ыб! Ми мунам, миянöс вашöтöны татiсь. И сэсся некöр ог 
бертö. 

Аддзан, звöн лоис, сiя и вашöтiс нiйö: огö пö вермö кывзыны шумсö. 

ВАЖ ÖШЫМÖС 
 
Важжеслöн олан местаэс унаöсь, токо ми öнi вунöтчам ни нiйö. Вот Кöс посадас эм 

Ыджыт Öшымöс — сiдз шусьö нюр дорсис урочишшо. Ваыс öшымöсас öддьöн бур да уна. 
Некин оз тöд, кыным век сэтiсь босьтöны васö. 

Важ отирыс сiйö керöмась аслыныс да и миян понда. И закажитöмась миянлö: васö 
босьтны токо лунöн, югытöн, а ойöн оз ков вöрöтны. Этö сiйöн, медбы öшымöсыс 
шоччисьлiс жö, кыдз и ми, медбы вынсö эз öшты. 

Кин оз кывзiсь да пондас босьтны ойнас, сылö вермас чудитчыны. Висьтасьлiсö, 
што босьтасö кö васö ойнас, дак гортöдз оз вермö вайны: туй вылас öшö ваыс, мортыс 
локтö пуста ведраöн. 

Вились гумыштас — сiдз жö лоö. А луннас кöть стоись вовлы. 
 

СЬÖД ЧУКЧА 
 
 Одзжык чердынскöй му вылас сьöд чукча олöм. Öддьöн уна вöлöм. И мöднёж нiйö 

шуöны — чучкöй йöз. Луннас чучкöйес узьöны, а ойнас уджалöны. Нiя югытсис полöмась. 
И вот локтасö чучкöйес дынö чочком отир, кианыс — кыдзок. Чучкöйес казяласö 

кыдзоксö и пышшасö пармаас. Сэтчин ямаэз гаръясö, пырасö ямаэзас да мусö ас выланыс 
буждöтасö. 

Аддзан, кытшöм вын кыдзыслöн вöлöма! Чочком йöзыс сiйö радейтö, а сьöд 
чукчаыт, кыдз смертись, полöма. 

 

МЕДЫДЖЫТ ЕН 
 
Чучкаррес вичкуэсö абу керлöмась, еннэзнысö видзлöмась вöрын да керöссэзын. А 

медыджыт, медбасöк еннысö видзлöмась Искарын, пешораын. Сiя пешораыс и öнi эм, 
натьтö, но еныс пö абу ни, и некин оз тöд, кытчö лоис. 

Ме ачым сы ладорись, но татöн сорок год ни ола. Меным дасвит год гöгöр вöлi, кöр 
сiя ен йылiсь кылi, а ветлыны пешораас эг инмы. Висьтасьлiсö, што пешора пыдöсас 
пукалö Ен-мужык, сы одзын пызан, а пызан вылас куйлö зарни поднос — бытьтö еныс 
сьöм öктö. 

Еныс пö керöма дона изiсь. Ме думайта, сiя не керöм, а сэтшöм из вöлi. А поди и 
пуовöй ен вöлi, токо мыйöнкö мавтöм. Вон Енидор посадын, пуовöй вичкуас, сэтшöм жö 
ен-мужык вöлi, дак сiя пуись керöм — статуйка сэтшöм бытшöм. Сiя кинас веськыт 
пельбоксö кутöм. Этö лоö: «Ой, умöль меным, умöль...» 

 

ЧУЧКÖЙЛÖН АСЛАС СЁРНИ 
 
Эстöн чучкöйез овлöмась. Эмöсь чучкöй öшмöссэз, чучкöй чöссэз вöвлöмась, ныö 

отирыс сюрлöмась. Чучкöйес новйöмась звир кучикись паськöм. Виясö кöрöс — паськöм 
эм, кöмкöт. 

Вынаöсь вöвлöмась, бöбавлöмась жö — крыша вылö доддез лэбтавлöмась. Асьныс 
сьöдöсь да ыджытöсь. Юртаэзын олöмась, вöрын. 

Сёрдын, Баженечкöй логын — нылöн могильниккез. И Зыкöвмысын тожö. 
Белькöвнюр дынын чучкöй öшмöс эм. Öнi тырöма ни, срубыс сiсьмöм. 

Чудлöн аслас язык, рочсö не понимал, комисö не понимал. Сэтчö мöдiк отир 
локтас, чучкöйесö пондасö ыжмитны, вот и чучкöйес торкасö асьнысö. 

  
 

БЫДÖС ДОЗМУКÖН ТОРКСЬÖМАСЬ 
  
Важжес олöмась Кыдзыскушын, асьнысö торкöмась: гуэз гарйöмась, стöббез 

сувтöтöмась, асьныс пырöмась гуэзас — быдöс дозмукнаныс, вöввезöн, — да и октöмась 
стöббесö. Сiйö местасö стариккес шувлiсö — Гажаыб. Сэтöн чучкöйес дзебöмась асьнысö. 

Эмöсь пö торъя шойнаэз — сiдз стариккес висьтасьлiсö: Öтлаын воннэз куйлöны 
пö: Чадз, да Бач, да Юкси, да Пукси. 

Гуэз вылас и туруныс оз кай, а ны гöгöр быдмöны квать кöз да кыдз. Ны увтын и 
касьтiсьöны. Но не семикöн, а субöтаö — сiдз бытьтö пö асьныс важжес тшöктöмась. 
Касьтiсян кежас чери кыйöны Кыдзыс юись, Каньявöр дорись. Сэтчин пруд, а чериыс 
мымда — больвейти! 

ВАЖЖЕС МЫЖЙИСЬÖНЫ 
  
Чуддэс — нiя не морттэз. Но и мöдкодьöсь вöлöмась — отир жö. Миян кодьöсь али 

абу — огö тöдö ми, а шуам татöн: нiя важжес, рöдителлес. Озö кö нiйö казьтывлö али 
шойна вылын нылiсь лыэз вöрзьöтасö, нiя мыжйöны мортсö. 

Миянiсь старик пондiс кокнас шогавны, и некытшöм лекарство, некытшöм турун оз 
веськöт. Черöшланнича дынö мунас, сiя öшлас да висьталас: рöдителлес мыжа лэдзöмась 
пö, колö Войвылö ветлыны да казьтывны нiйö. 

Войвылас эм важ шойна, сэтiсь морт юр кыскöмась да майöг вылö кышалöмась, вот 
сiя и мыжйисьö. Сэтчин и ветлöтöны мыжа отирыс, вошшöтöны рöдителлесö, и нiя 
босьтöны мыжсö. 

Ветлас старикыс — и кокыс дугдас висьны. 

МЫЖЙÖМ МОРТ 
 
Багайын (вöвлöма сэтшöм посад, сэтöн волось сулалöм, а öнi нем абу) му гöртöн 

мужык аддзöма юр чашка да öшöтöма сiйö майöг вылö. Мужыксö шуöны Пиля Гриша 
Конан. Ашынас Пиля Гриша Конан шогавны пондас — косыс висьö, и ветлöтнытö кодясö 
оз чайтчы. 

Мый инö лоис пö? Батi кынмалi да? 
Абу жö кынмалöма — рöдитель мыжйöма сiйö. Этадз öтiк инька висьталöма, сiя 

мыжйöммеслö черöшлан öшлö. Эшö висьталöма: рöдителлесö казьтывны пö колö, сэк 
дугдан шогавны. 

Пиля Гриша Конан сэк жö и касьтiсянсö лöсьöтас, Багайсис рöдителлесö казьтылас, 
сылöн косыс и дугдас висьны. 

Сэксянь Багайын пондiсö важжесö казьтывны. 

КОМИ ЧУДДЭЗ 
 

Юэз дорöт пармаэзын  
Кöркö уна каррез вöлöмась,  
Сэтöн коми чуддэз олöмась,  
Лöня, гусьöна уджалöмась,  
Некинлö абу мешайтöмась.  

Да Степан святöй аддзисьöма,  
Атаманнэз сьöрас босьтöма,  
Розоритны каррез пондöма.  
Сэки Юкся петöм воннэскöт,  
Сувтöм паныт атаманнэслö,  
А святöй Степанлö шуöма: —  
Тэ дука урöс сёян,  
Ми огö сёйö урсö —  
И тэнö огö тöдö! —  
И тышкасьны сэтöн пондöмась  
Коми чуддэс атаманнэскöт,  
Да одз асывсянь луншöрвиöдз  
Кыссьöм вира тышкасьöмыс,  
И лёк пуля пöрись Юксяöс  
Кыдз пожумöс, сэтöн октöма.  
Сувтас Юкся местö Пуксипи,  
Сы дын локтö Чурак Пелымкöт,  
И луншöрсянь сэк ойшöрвиöдз  
Ыджыт бой горалас пармаын.  
Сэтчö Чазь да Бач сибöтчасö —  
Атаманнэс повзьöм кöччез моз  
Коми чуддэз шогъя пышшасö, 
А Степан котöртас ю дорö,  
Пуксяс аслас святöй плот вылö,  
Дзебас юрсö изын из сайö,  
Кама кузя кывтас доль. 

 

ОДЗЗА МОРТЛÖН КОКТУЙ 
 

Вот шуам: одзза йöзыс, первöйыс, туйез абу керлöм, поссэз абу видзöм, да и 
керкуэс нылöн абу вöлöмась. А мыйлö нылö керкуэсö? 

Баитлiсö тай: «Одзза йöзыс вöлöм гöна кучика, кöин гыжа — паськöм да кöмкöт эз 
ков. А колiс бы, дак кысь сымдасö? Эд мортыс пу ыждаöдз быдмылöм». 

Öтiк сэтшöм морт коктуйсö Пешнигортас кольöм жö тай: яг понас тальччöм öт 
кокнас да ляпкöтöм, и керöс помыс — торъя чöвпан. 

Нiя ыджыттэс, тальччалöмась эд керöс вывсянь керöс вылö, ваэсö да нюрресö 
вожмалöмась. 

А поди ыджыт мортыс кинкö сьöрö вöтчис али кинкöсянь пышшис да нинкöм 
нырнас ягас чужйисис — мийö эд эг аддзылö. 

 

ЧУЧКÖЙЕЗ ПЫШШÖМАСЬ РОЗБОЙНИККЕЗ ШОГЪЯ 
 
Миян Коча гöгöрын эм Чучкöй мыс, эм Ошмыс, эм Карла, эм Чивыльыб — сэтöн 

быдлаын олöм чучкöй йöз, сэсся абу лоöм. Аддзалам нылiсь сийöсiсь да сермöтiсь 
украшеннёэз. 

Чивыльыбын олöма Чивыль, пöрись мужык. Вöр шöрын öтнас олöма. Сы ордö 
локтасö розбойниккез (нiя лунвылын кытöнкö олöмась, татiссес вылö пыр 
уськöтчывлöмась), корöны сылiсь зарни: 

— Сет öнi жö зарни, и ми мунам. Чивыльлöн зарни абу. 
А розбойниккес горöтöны: 

— Вай! Он сет — сотам! Абу да, кытiсь сетас? 
Розбойниккез джоджö чапкасö горпöдан, керасö ыджыт би да и сотасö Чивыльсö. 
Сiдз и мöдiккезöс поди сотiсö, а кинкö ештiс и пышшыны. 
Сэксянь эта местын чучкöй йöз абу лоöм. 

 

ТÖДТÖМ ЙÖЗЛÖН ГОРТ 
 

Чöжöгöв гöгöрын эмöсь тöдтöм нима местаэз: Татил, Öдöгай, Нис; юэз: Сулчим, 
Булач. Кытшöм йöз нiйö сiдз шуöма? 

Кöркö вöвлöма Важгорт деревня. Сылöн ним — коми ним, миян геддэз, натьтö, сiдз 
шувлiсö сiйö. 

 Но геддэс жö то кыдз висьтасьлiсö Важгортын олiссес йылiсь. 
Чöжöгöвса, комиэс, мунöны уджавны али локтöны кысянь Важгорт деревняöт, а 

сэтöн отир вексö уджалö-тэрмасьö, некöр весь оз ов. 
Юалöны нылiсь: 
— Ойшöрсянь али луншöрсянь уджалат? Важгортса нем оз вежöртö. Нылiсь рочöн 

юалöны: — С полуночи али с полудня робите? 
Сiдз жö нем оз вежöртö. Нылöн асланыс сёрни вöлöма. 
А кытчö нiя сэсся лоасö — некин абу кывлöм. 
Мöдiк важ деревня вöлöма — Лёдзов, дак сэтöн коми кывсö тöдлöмась. Лёдз нима 

морт сэтчö пуксьылöма овны. Сiя кысянькö пышшöма, медбы заводö эз вашöтö нето 
савдатö эз сетö. 

  

ЕНЫБ 
 

Луп ю дорын, Важгорт урочишшо сайын, эм öтiк мыс, абу и ыджыт. Эстöн сiя 
медбур места, гажа. Сы вылö каян — ылö тыдалö. Мыс увтас мусис ключчез петöны. 
Куима нiя, куим öшмöс кöркö вöлöмась. Öтiк мыс увтiсь петöны, а куим ладорö 
котöртöны. Ваыс нылöн öддьöн чöскыт. 

Эта мыслöн нимыс — Еныб, енлöн ыб. 
Мыля сiйö сiдз шуöны? 
Менам гедö сто квать годöдз олiс, сiя висьтавлiс: «Еныб дорын сулавлiс ен, ми сы 

дынö кеймисьны ветлывлiм, кыдз тi öнi вичкуэзöт ветлöтат». 
Айö сiйö енсö тöдлöма жö, а ме ог тöд, ме дырни эз ни вöв. Öтiккез шуöны, што сiя 

пуовöй вöлi, мöдiккез — што изовöй. Кытчö лоис еныс, эг жö кывлы. Поди кöр вичкуэсö 
керисö, дак вичкуö пыртiсö. А кыдз важ ен вöлi, дак важ йöзыс дзебисö кытчöкö. 

Война воэзас пöрись отирыс гожумнас сёянöн-юанöн Еныб вылас кайлывлiсö, токо 
ог тöд, мый понда: али пикан лун чулöтны, али касьтiсьны (сэтöн жö неылын шойна эм — 
важ отирыс сэтöн куйлö). 

 
РОЗБОЙНИККЕЗ, КЛАДДЭЗ 

 

ЫДЖЫТ КЕРКУИСЬ РОЗБОЙНИККЕЗ 
 
Эм миян Ыджыт керкуа яг, важ отирлöн горт. Сэтчин кöркö розбойнöй морттэз 

оласö, нылöн уна зарни вöлас. 
Кысь нiя вовлöмась, киннэз — ог тöд, а öддьöн лёкöсь вöлöмась, комиэслö нысянь 

олан абу вöлöма. Эта розбойыс гöгöр ветлöтöм да грабитöм, кин шедас. Сэсся татiссес 

отсöт корöмась, отсöтыс кысянькö локтöм да вашöтöм розбойниккесö, ыджыт керкунысö 
разьöм, а зарнисö казналö сетöм. 

 
 

ВИЯСÖ БИЧУЛИÖН 
 
Андроновчи саяс места шусьö Гаръямыслогдор. Сэтöн кытöнкö эм зарниа клад. 

Сiйö зарнисö розбойниккез дзебöмась. А нiя татчö вовлöмась Кама дорись, эстöн нылöн 
керкуэз вöлöмась. 

Гожумнас атаман аслас шайкаöн розбойничайтö, а тöвнас Гаръямыслогдорын олö. 
Крессянасö абу вöрöтлöма — мый нылiсь босьтан? — а озырресö абу жалейтлöм. 

Пырас пö озыррез керкуö прикажитас: 
— Сувтöт-ко, кöзяин, пызан вылат гырнич да тырт сiйö эзысьöн-зарниöн. 
Кыдз зарнисö оз пондö сетны, розбойниккес джодж шöрас бипур керöны. Сэк 

вöлись озыр кöзяин повзьö да тыртö гырничсö эзысьöн-зарниöн. 
Атамансö неöтчид пондыласö кутны — некыдз оз шед. 
Мöдасö пишались лыйны — пуляыс сыö оз мöртчы. Кинкö висьталас: бичули 

зарадöн колö вийны. 
Зарадаласö важ бичули, öтöрсяняс гусьöн öшын осьтасö да и лыясö — пöрöтасö 

вöлись. А эзысь-зарни öнöдз эз аддзö. 
 

РОЗБОЙНИКЛÖН СЬÖЛÖМЫС СЬÖД 
 
Отирыс берсясö тöдö. Вот миян эм Пыжъян нима места, Чучкöй жö. Сэтöн 

керлöмась али видзлöмась пыжжез. 
Сысянь матын — паськыт ров, пыдын кырас. Пыдöсас вылынжык места тöдчö — 

дзик престов сувтöтöмась. Вот и шуöны: эта престов вылын пукавлöма розбойниккезлöн 
атаман. Сысся ыджытжык розбойник югытас абу вöвлöм. И сымда зарни да эзысь öктöм 
— некытчö воштыны. 

Кöр Иван Грознöй пондас дзескöтны сiйö, атаман зарнисö да эзысьсö дзебас муö. 
Ежели пö ог ештö асьным пользуйтчыны, дак мед некин оз аддзыв сiйö. 

Атамансö кутасö да казнитасö: нетшкöвтасö сьöлöмсö. Нетшкöвтасö, но оз чапкö, а 
пуктасö тасьтi вылö и пондасö новйöтны деревняэзöт. А сьöлöмыс — топ шом — сы бура 
йöзыс ёрдöма розбойниксö. 

Сыбöрын жаритöмась сьöлöмсö, поннэзлö чапкöмась, да и поннэс оз сёйö. 
Кырнышшез лёксö юкалöмась. 

А кладсö öнöдз эз аддзö. 
 

КОСТЫМЧИ 
 
Вöлöма сэтшöм морт — Костым. Этö öддьöн ни важын, некин оз тöд — кöр. И 

олöмась сылöн зоннэз да мöдiк отир — костымчи. 
Нiя не татiсь отир, чужöйöсь. Нiя гусясиссез вöлöмась, розбойниккез.  
Костымчи йылiсь и талун шуöны: «Костымчи дынöт рака лэбзяс — бордсö öштас». 

Сэтшöмöсь и вöлöмась костымчи: казявтöг ны дынöт некин оз мун, некин оз лэбзьы. А 
кинöс казяласö, сё ни кыдзкö öбидитасö. 

КЫК ЫДЖЫТ КЛАД 
 

Эм миян Галямыс, сэтöн розбойлöн ыджыт клад. Эта розбойлöн вöлöма аслас туй 
— Шуатуй. Сiя мунöма Кувасянь веськыта Байбакö. 

Розбой грабитлöм озыр йöзöс, а говсö абу вöрöтöм. Грабитöмсö муö сюйöм, вот и 
шогмöма клад. Сэтчин тыр сякöйыс: зарни, эзысь, дона бекöрпань да паськöм. Мукöдыс эд 
öддьöн озыра овлöмась, дак нылöн ведра, коромысла, чер, пурт — чисто эзысись вöлöм. А 
розбойниккес ветлывлöмась нельки Казаньöдз и быдöс, мый ваясö, сэтчö жö дзебасö — 
сiйö ми шуам Богатöй ытшкас. Сэтöн уна кошшисьлiсö, дак оз аддзö кладсö. 

А öтпыр Таскайись морттэз Круточойö мунасö. Сэтчин тожö ыджыт клад. Нiя 
сьöраныс босьтасö кöртовöй шуппез, чувъясö омöн и аддзасö эд! Но сэтчö гыма-ёрка 
чочком вöлöн локтасö, веськыта кошшиссес вылö гöнитöны. Мужыккес повзясö да 
вешшыштасö бокö — и кладыс абу, ны син одзись нуöтасö. А эд шуп увтас сюрлöма ни: 
кальс-кальс пö кылiс. 

 

РОЗБОЙНИККЕЗЛÖН ПЫЖ 
 
Ме ачым Изкарись, и сы йылiсь берсясö кывлi. Изкар посад дынын эм Савалог, а 

логас кытöнкö эм барка — ыджыт пыж, и сiя пыжын — уна зарни. 
А му пытшкас пыжыс сюрöма сiдз. Кöркö Изкарас вöвлöма розбойниккезлöн поз. 

Öтпыр розбойниккес бертöны Кама вывсянь и вайöны зарни. (Нiя грабитлöмась 
новгортскöй купеччезöс да мый да). Изкар дынас ни казяласö, што ны сьöрö вöтчöны не 
öтiк пыжöн. 

Атаман тэрмöтö сынсиссесö, и барка чеччöвтöмöн уйö, а вöтчиссес оз кольччö. 
Атаман эшö öддьöнжык öдззöтö — мöддэс вöтöны. Сэк атаман бергöтас баркасö Савалогö 
(вöлöма ыджыт ва коста) да и зангас нырнас кöдакö берегö. И баркаыс быдсöн отирнас 
пырас муас, некытшöм след оз кольччы. 

 

ИНЬВА ДОРИСЬ КЛАД 
 
Круточой керöс дорын, неылын Иньва йыв дынсянь, олöма озыр чудскöй увтыр. И 

вöлöмась сiя увтырын богатыррез — кык вон. 
И вöравны кужлöмась нiя, и ассиныс отирсö вермылöмась дорйыны, а эшö — ылiсь 

муэзö вузасьны ветлывлöмась. Шуöны, зарнисö не öтiк пестер чукöртлöмась. 
Богатсьöтасö кык вон ассиныс увтырнысö, но локтас кад — и куласö. Дзебасö нiйö 

крут чой вылас, гöрд иззэз коласö, и уна зарни сьöраныс пуктасö. Пуктасö да висьталасö: 
ась пö быдöс эта эмбурыс не кинлöкö дöнзяс, а чудскöй увтырлö. Дозоритö пö сiйö, миян 
богатыррез, и эд сетö горш йöзлö.  

Вот сэтшöм завет пуктасö. А чудскöй заветсö некин оз вермы разьны — абу на 
сэтшöм вын. 

Поди сюрс во чулалас, а поди унажык, и локтасö сiйö кладсö босьтны чужöй отир. 
Кошшасö, кошшасö зарнисö — омöн ягпонсö соровтасö — и аддзасö сётаки. Но кöр 
югйöвтас зарниыс, чой дорас мыччисясö кык богатыр да юаласö локтiссеслiсь: 

— Кин увтырись тi и мыйлö татчö локтiт? Клад кошшиссес веськыта висьталасö: 
— Мийö не чуддэз, не черемиссэз, а сарскöй отир. А локтiм сiйöн, медбы босьтны 

этö кладсö. 
Кык богатыр шуасö: 
— Не тiйö пуктiт сiйö, не тiянлö и босьтны. Этö кладсö чукöртiсö иньвенса, и сiя 

нылö и дöнзяс. 

Висьталасö сiдз богатыррес и дыв вашöтасö кортöм гöссесö. 
 

ПЫЖТЫР ЗАРНИ 
 
Мöдöр кöджас эм клад — зарниа. Вöлöм и эзыся, сiйö Ёгортан аддзöма да 

Кудымкарö вузалöма. Эта öддьöн важын ни вöлöма. 
А гражданскöй война одзас зарниа кладсö мöдöма босьтны Кудымкарись Ёжика. 

Сiя баитчас Ёгортаныс нучоккöт, Пёдоркöт, да и мунасö нiя кладсö кошшыны. Гарйöв-
керасö, да сэтчö ачыс — кöда караулитö — локтас и ыждавны пондас. Пёдорыс том, дак 
пышшас — тысö веськыта вуджас — токо юрси тылöппес тыдаласö. А Ёжикаыс шедас 
караульшикыслö, и сiя желльыштас инькатö ты мöдöрас. Ёжика сэтчö и кулас. 

Кладыс — пыжтыр зарни, и öнöдз некинлö эз мыччись. 
 

КЛАДЫС КÖЧÖН МЫЧЧАСИС 
 
Стариккес висьтасьлiсö: Черепан гöгöрас кладдэз эмöсь — Максим логын — 

стекляннöй баля баран, ягын — эзысёвöй самовар, ты пыдöсын — зарни кöньöс. Шувлiсö: 
сто письня сьывны да муса не казьтывны — и зарни кöньöсыс петас му вылас. 

Эмöсь и видз вылас, и Панин туй понас. Ме öтпыр ачым клад вылас инми, но öши, 
эг тöд, кыдз керны. 

Кайи этадз Черепан мысас — паныт сьöд кöч петiс: пель йыввес да бöжыс 
чочкомöсь, а спина шöрас гöрд «ремень» кыссьö. Пуксис да кань моз миссьö-чышкисьö. 

Ме повзи да котöртi Ёна ордö. Сiдз и сiдз, мыся, клад дынас сьöд кöч миссьö, а ме 
ог тöд, мый керны. 

Сiя видiс менö: 
— Тьфу тэ, осьтаöм! Колö шуны: «Чур, менам! Аминь!» Котöртi бöр, видзöта: 

некин абу. 
 

ПЕТÖМА АЧЫС 
 
Кывлi челядьувъям, кыдз Киршинiсь мужык клад босьтöм, богатсялöм сэсся. 
Пукалö пö öшынувтас, видно, гожум вöлi, да кыйö нинкöм. Поленич увтiсь петас 

зонкаок — чочком-чочком юрсиа — да и висьталö: 
— Шупкы сьöктаннат да меö инмöтчы! 
— Ог шупкы, мун эстiсь! 
— Шупкы, геду! 
— Ог, мыся, некöр шупкасьны. 
— Сэк ме горза. 
Старикыт и шупкас. Инмас сьöктаныс зонкаок кынöмö — жиль-жоль мортокыс 

киссяс, и лоас сьöм чукöр, да чисто эзысь. 
Кладдэзыс коми му вылас уна пö, но аддзыны нiйö срокыс абу на петöм. 
 

ЛÖЗ ВÖЛА КАРАУЛЬШИК 
 
Слуда, Чучкöй берег, Шудякöр — быкöб чучкöйöсь и повзьöтчöны. Сэтчин кöркö 

богатыръяс овлöмась, дак гортсянь гортöдз черöн шупкасьлöмась. Сэсся гуэзö пырöмась 
да кулöмась, зарнисö дынаныс дзебöмась. 

Шудякöр городишшоас зарни подушкаяс эмöсь, да босьтны нiйö некин оз вермы: 
богатыръяс вöввезöн караулитчöны, некинлö оз сетö. 

Гедъяс-бабъяс миянлö висьтавлiсö: «Эта городишшо дынöт сёр рытöн эд мунö — 
вöвъясöн талясö!» 

Вот старушка сёрöн ни мунöма сэтi. Мунö, а сылö мужык пантасьö — лöз вöв 
вылын. Вöлыслöн кокъяс кузьöсь да кызöсь, дзик стобъяс. 

Повзяс старушка, чепöссяс бокö — таляс эд богатырыс! 
Вöлыс бут-бат, бут-бат мунö. Ноко пö кытчö мунас — видзöт-керас старушка — 

некин оз тыдав. 
Гöнитас караульшик и сё! Токо повзьöтас, а нем оз кер. 
 

КЛАДЫС НЕ БЫДÖНЛÖ СЮРÖ 
 
Этö ме учöтнам аддзылi. Гожумöн пукала керкуын, öшынас видзöта — сойöс 

виччися. Казялi: порсьпиян котрасьö. Чочком, чочком, öддьöн и визыв. Котрасьö и 
котрасьö, неöтпыр öшын дынас вовлiс. 

Видзöта и думайта: «Кытiсь сiя локтiс? Миян деревняын порсь оз видзö». 
Сыбöрын вöлись тöдiм: этö клад мыччасьöм, а ме нем эг тöд. Колöм отопкиöн али 

кеписьöн вачкыны порсьпияныс кузя — и кладыс оссис бы. 
Но кладыс не быдпырись мортыс киö шедö. Татöн, Грива вылын, эм вогув клад. 

Уна и кошшисисö, да оз аддзö. А кыдзкö мужыккез вöлi инмöмась кладыс вылö, да не 
нылöн вöлöма: ныр увтсиныс тöвчикöн лэбзьöм.  

 

СКАЗЗЭЗ 
 

БЫТШÖМ МОРТ 
 
Айö менам крессянин вöлi, вöв видзис, ыб да видз вöлiсö. Тöвнас и рудникын 

уджавлöма. А кöр Кувинскöй заводыс игнассьöм, ямö ветлывлöма: Усь-Пожваö, чугунка 
дорöдз, а то и Чердынö, Кыдзовö. 

Öтпыр арся рытö морт локтас сы дынö. Бур паськöма, сапога — барин, роч. А 
погоддяыс срам — тöв летö-вотö, то зэр, то падера — син оз туй осьтны. Локтас, шуас: 

— Дыр ов, кöзяин! Баитны пыри. 
— Локтан здоров! Пуксьы да шоччись.  
Удас квасинка, юасьö, мый сылö колö. А сiя: 
— Кыскы Григоръевскöйöдз. Айö шуас: 
— Мун Мерич ордö, сылöн кык вöв и телегаыс кöрт ося, а менам — пуовöй ося. 
— Ась пуовöй ося, жагвыв мунам. Вай, Егор, кыскы, — и сетö пö айöлö сьöм — 

эзысь. 
«Не розбойник я? — думайтö айö. — Эшö вияс туй вылас». 
Босьтас сьöмсö да мамыслö сетас, тшöктас ылöжык пуктыны. Кöть пö воттэсö 

вештан да мыйкö босьтан, ежели мыйись-мый мекöт керас... Куим руб эд сетöма! И эшö 
айö вонлö гумажнöй сьöм кольöма: на пö, вешъянтöм, неб аслыт вешъян (одзжык 
дасвосяэс сё вешъянтöг котрасьлiсö).  

«Мый лоас, сiя и ло, а кыска», — решитас айö. Сёясö-юасö туй кежас да и мунасö. 
Петтöнняс айö шушкыштас воныслö: кыдзи пö, Макарко, ог лок — приставыслö явитö. 

А туй вылас мортыс быдöс олан правдасö айöлö висьталöма: сар да барин — 
крессяналöн враг, нiя отир сивйын пукалöны, сылiсь вирсö юöны. Но чожа пö нылö 
чесьыс оз ло, отир аслас киö ласьсö босьтас... 

Сiя седокыс — Ленин вöлöма. 
Сэтшöм бур, сэтшöм простöй пö... Нем понда, видзöт, куим эзысёвöй руб сетöма. 
А мыйлö комиэс дынö сiя вовлöма? 
А сы понда, медбы тöдны, кыдз простöй йöзыс олö да не сорасьны, кöдöрсянь 

револючиасö пондöтны, кыдз коми мортлö кокньöт сетны. 
 

КИН ПАРМАÖ ВАЙИС БУР ОЛАН 
 
Кöркö пемыт вöррез шöрын олiсö пöрись гозъя. И олiсö нiя сэтшöм беднöя, што лун 

сёйисö, кыкö тшыгъялiсö. Вöлiсö нылöн куим зон: Потя, Митя да Иван. Айныс чериалiс, 
вöралiс да нинкöммез кыйис, а баб пыр кудель печкис. 

Чулалiс кад, зоннэз быдмисö, вынаöсь-вынаöсь лоисö. А гед да баб пöрисьмисö — 
кувны ни лöсьöтчöны. Но сё öтiк дума думайтöны — бур олöм йылiсь. Эз аддзылö нiя 
вöрас олiкö не бур олансö, не югыт шондiсö. А озö бы кулö сiдз. 

Гед öтпыр корис дынас ыджытжык зонсö, Потясö, да шуö:  
— Пöрисьöсь ни мийö лоим, Потя, а эгö тöдö бур олансö, эг аддзылö югыт шондiсö 

— правдаыс отир понда абу. А правдатöг öддьöн бы ог кулö. Мунiн бы тэ, зонöй, чочком 
югыт кузя ветлöтыштiн. Поди эмöсь бур отирыс, кöдна правдасö тöдöны и отир дор 
сулалöны. 

Кывзiс айсö Потя. Кышалiс спина сайö котомкаок да мунiс муюгыт кузя ветлöтны. 
Дыр я не я мунiс, токо Друг пемдiс одзас. Ыджыт тöв лэбис, пуэсö му бердöдз нёкралö. 
Сьöд кымöр пöдналiс туйсö Потялiсь. Повзис зон да сiйöн сорöн бöр бертiс гортас. 

Шöрöт зонöс, Митяöс, иньдöтiс гед. Да токо сылö ыджытся-ыджыт керöс сувтiс туй 
вылас. Одзлань мунны оз туй, и сiя тожö бöр бертiс. 

Сэк медучöт зонсö, Иванöс, корис дынас старик да шуö: 
— Воннэт ветлiсö, Ваня, кошшыны бур олан, да нем эз аддзö. Öнi тэныт колас 

иньдöтчыны туйö. Поди тэ аддзан. 
Кывзiс Иван айсö, босьтiс котомкаок да мунiс муюгыт кузяс ветлöтны, бур олан 

кошшыны. Мунiс, мунiс, куим туй одзас петiсö: веськытлань, веськыта и шульгалань. 
Шöрись туй вылын столб сулалö, и сэтчö гижöма: «Мунан — аддзан, мый колö, но юртö 
öштан». 

«Эта туй кузя муна, — висьталiс Иван. — Ась юрöс öшта, но правдатöг гортö ог 
лок». 

Мунiс, мунiс сiя, öддьöн мыдзис да пуксис туй бокö шоччисьны. Друг кымöррезiсь 
изöн усис оров, пуксис Иван бокö да юалiс: 

— Кысянь тэ, бур морт? Тэ тöдан, кытшöм эта туйыс? Висьтав, кытчö мунан? 
И висьталiс Иван, кыдз айыс иньдöтiс сiйö правда и югыт шондi кошшыны, кыдз 

кык вон ветлiсö ни кошшыны, да нем эз аддзö. Оров думайтiс, думайтiс да шуö Иванлö: 
— Ме уна лэбалi, сякöйсö аддзылi и тöда: му вылас эм мудрöй морт. Сiя правдасö 

тöдö, и шондiыс сы киэзын. Сiя висьталас, кыдз аддзыны бур олан. 
Иван öддьöн радмис и шуö оровыслö: 
— Нуöт менö сы дынö! А оров шуö: 
— Перво верд менö, сыбöрын нуöта. 
Иван кыскис сумкаись нянь кусöк да яйтор, сетiс оровыслö. Сiя сёйис и шуö 

Иваныслö: 
— Пуксьы ме вылö. Ме тэнö нуöта сы дынö. 
Дыр нiя лэбзисö да локтiсö ыджыт карö. Оров пуксьöтiс Иванöс гöрд двореч одзö 

да висьталiс: 



 268 

— Эстöн олö сiя мудрöй мортыс. 
Иван аттьö мöдiс висьтавны, а оров кыдз ваö вöйис. Казялiс Иван: омöн отир 

ветлöтö, а двореч вылын гöрд матеръё павъялö. Оз тöд, мудрöй мортлö сiйö öшöтöмась 
али мый. 

Иван дыр сулалiс, смекайтчис — эттшöмсö сiя первуись аддзылö. Друг сы дынö 
локтiс морт да небыта юалiс: 

— Тэ кытчö, товариш? 
Иван эз вежöрт, мыля сiйö сiдз шуисö, но радöн висьталiс бур мортлö, мыйлö татчö 

локтiс: мудрöй морт дынö. Морт сылö паныт: 
— Мунам мекöт. 
Дыр нiя мунiсö дворечöт, а омöн сё отир. Иван некöр эз аддзыв сымда отирсö и 

дивуйтчö: «Мыля нiя быдöнныс öткодь нимаöсь — товариш?» 
И вайöтiс товаришыс сiйö мудрöй морт дынö. Дыр сыкöт баитiс мудрöй мортыс, 

быдöс юасис. А этö мудрöй мортсö шуöмась — Ленин. 
Сэксянь Иван и пондiс тöдны, кытöн правдаыс, кыдз бур олансö аддзыны. Ленин 

кыввезöн Иван гортö бертiс, и нем сылiсь туйсö эз падмöт.  
Эта кадсянь югыт шондi мыччисис пемыт вöр весьтын, кытöн олiсö гед да баб. 

Гажа олан лоис и миян Пармаын. 
 

 
 

ЧУДВИСЬТТЭЗ 
 

СУСЕДКОЭЗ 
 

СУСЕДКО 
 
Суседко джоджулын олö, а кöр и гор сайын. Мортыслö етша умöльсö керö, разь 

ляпкöтас нарошноись. 
Öтпыр мамöс ольпасьын вöлi ляпкöтöма — морос вылас пуксьöм. Сьöкыт и сьöкыт 

пö — из кодь. Мамö не ловзисьны, не кикоксö вöрзьöтны оз вермы, а сiя сьöд и сьöд 
пукалö да чочком югытсö сайöвтö. Кеймисяс мамö: «Лэдз жö, батюшко, йöлöн верда!» И 
суседкоыс лэдзас, а мамö дыр эшö оз вермы чеччыны. А кыдз чеччас — вердас суседкосö 
пöжöм йöлöн. Сiйö радейтö суседкоыс. Эшö варенеч радейтö. 

Вердас, и нем тай умöльыс эз вöв. 
А сiдз-ту суседкосö умöлика вердöны, сiя чöскытсö оз кор. Кань осьта дорö капуста 

пуктасö, кытсöвтасö: «Суседко, суседко, няньсов, няньсов! На-ко капуста росов!» Сёяс — 
вежöра лоö, раммö и пондö миян ньылат керны, не боболь моз. 

 

ПЕЧКИСЬ СУСЕДКО 
 
Эта важын ни вöлi, эшö война коста — суседкоöс аддзылi. Пукаламö вонöкöт гор 

вылын, шонтiсям котрасьöм бöрын. Пукалам лöня, друг кыла: шырр, шырр, шырр! Этадз 
чöрс шырöтö, кöр печкöны. Но кин печкö? Мамö абу, сойным тожö гортын абу. Видзöтi 
улö — инька пукалö печкан дорын да кудель печкö, чöрсыс — шырр, шырр, шырр! 

Мöдi висьтавны вонöлö, што кинкö печкö, бергöтчи сыланьö да кокнам, тыдалö, 
ёркнитi, и чöрсыс дугдiс шырöтны. Бöра видзöтi улö — оз ни печкы. 

 

ГИДЙИСЬ СУСЕДКО 
 
Ванькинчи деревняын то кытшöм случай вöлi. Сергинчиись Опонь, кöда лечитчö 

тай, меным висьтасис. 
Опоньыс гедлöн Ванькинчиас свояк олöма, и гедыс сы ордö мунöма гöститны. 

Вöлöн, конешно. Одзжык мужыкыт миян моз подöн эз чапликась. 
Потшшуйтöмась гöсьсö, сур-брагаöн юкталöмась да и кабакскöйö удöмась. И 

коддзас гöсьыт да узьны кольччас. Но и узь пö вакрамеш, местаыс понда сьöм ог босьтö. А 
ме пö вöвсö стайкаас йöрта да сэтöн и узя. Но, ачыт тöдан пö, öнi не тöв, он чорзьы. 

Вöв йöртас стайкаö, ачыс водас колода увтас — сэтiсь вöлыс оз таль. Саймас 
шумсянь, кылö: вöлыс бергалö, дзик сiйö джагöтöны, да оз сетчы. Горöтчас: «Тпру, 
Соовко! Мый чепсасян?!» А öтöрыс югыт ни вöлöм, öшыныс осьта, и казялöм: вöв вылiсь 
кинкö сьöд чеччöвтас — котрасись кага ыжда. Сэсся ыбöсыс дзур-вир керас — сьöдыс 
гидсис петас, и Соовко лöньсяс. 

Чеччас мужыкыт, малыштас вöвсö — куш быг! 
Этö суседкоыс сы вылын гöняйтöм. И бурсиас чикись кыйöм. 
 

КИНКÖ МЫЧЧАСИС 
 
Меным горт керкуын кинкö öтпыр мыччасис. Годов десятокыс вöлi, эз я меным, а 

уна ни вежöртi. 
Сайми ойнас, видно, асывланяс — бура ни тыдалiс, — сiя тай кинкö котрасьö 

джодж кузяс. Кокшыыс гусь, чуть кылö. 
Кин жö, мыся? 
Куйла, видзöта: учöт нывкаок, дубасока. Миян сэтшöмыс эз ни вöв, кинкö тöдтöм. 
Лэбтыштi юрöс — ноко, мыся, буржыка видзöта. Нывкаокыс чывк бергöтчис да 

кань осьтаö тöрöтчис. 
Асывнас мамöлö шуа: 
— Ойнас керкуас дубасока нывкаок котрасис. Мамö видiс менö: 
— Мун, эн баит умöль баснисö! 
Соёкö тай сiя гожумö и вöйис. Да кöть бы пыдын ваö, а горт дынын, асланым 

Тышоркаö. 
 

МЕШАЙТЧÖМА ЧЕРНИЛЬНИЧА 
 
Эта вöлi кыкдас öкмысöт али куимдасöт годö. Инька мунас баняö пывсьыны 

(баняыс то миян садник сайын вöлi, увдöрас), а пытшкас кинкö гольöтö. Осьтас ыбöссö, 
бласловитчас да, а кинкöыс изторрезöн да галяэзöн койсьö — вашöтö пывсянсис. 
Кынымись ыбöссö осьтлас — сёроно вашöтö. 

Инька каяс гортö, висьталас: чудитчö пö. Сыкöт мунасö мöдiккез — бöра галяэзöн 
чапкасьö, оз лэдз пывсьыны. 

Мунасö Калашникова велöтiсь дынö, висьталасö: сiдз и сiдз пö лоö. Калашникова 
оз верит, шуас, што некытшöм чуд абу. И мунас да пондас пырны баняас, но тожö 
пышшас, только шуас: «Ужо, керамö мöднёж...» 

А кöда повзьöтчис, сыбöрын банясис петöма да керкуö пырöма. Сiя керкуын 
патершикöн лесник олiс. Лесник ассис гижöттэз мöдас гижны да чернильнича сувтöтас 

öшын вылö. Только сувтöтас — чудыс джодж шöрас шупкас. Бöра сувтöтас — бöра 
шупкас. Чернильничаыс, видзöт, сылö мешайтчö... 

 

КУРÖГГЕЗÖН ШУПКАСЬÖ 
 
Сiя жö керкуын, кытöн лесникыс олiс, чудыс курöггезöс позсис, горöдз увтсис, 

чапкавлiс. Да кыкись я, куимись я эд. 
Мый пö и лоас — поз пöдансö шовк пöрöтас. Курöггес öта-мöд бердö ыжмитчасö, 

повзясö да, пельöсö лепитчасö — дзик лякасьöмöсь, перкйыштны оз позь. Этö сё чудыс 
керö: перво невна повзьöтас — гыж-гыж джодж увтас керас, — курöггес горöтны пондасö. 
Кöзяйкаыс лöньсьöтас курöггесö да чудсö страшшайтас — пурт йыв джодж пöввес коласö 
мöртас: то пö мый тэныт, эн ыждав! 

Чудыс лöгасяс да и шупкалö курöггесö джодж шöрас. 
Сыбöрын кытчöкö мунас жö. 
 

 

 

ÖТÖРИСЬ ЧУДДЭЗ. БОБОЛЛЕЗ 
 

БАНЯЫН БЛАЗНИТIС 
 
Мужык мунöма баня лонтны. Этö сiя ачыс меным висьтасис, öт киам, шуö, 

сартассэз видза, мöдам — спичаэз. Осьта, шуö, ыбöссö — кинкö чылöны баняас. 
Учöтикöсь, пасьтöмöсь — дзик кагаоккез. Кыдз осьтi, шуö, ыбöссö — кытчö и котöртiсö: 
кин лабич увтö, кин полок увтö, а öтiк ме дынö чеччöвтiс. Ме, шуö, сiйö сартассэзнам 
вештi одзсим, горас йöртi. Сiя мöдiс чеччöвтны сэтчинiсь — ме зэлытжыка сартассэзнас 
чувйыштi, и пасьтöмыт ляш-маш пöрис, кулiс. 

Видзöта, шуö, — не кага, не акань. Кутi да чапки, шуö, öтöрас, лонтi горсö да гортö 
мунi, кора семъяöс: «Локтö видзöтö, кин баняас олö». 

Петiм, шуö, видзöтны, а некин абу ни. 
Этö баня чуд блазнитiс. 
А мисеч бöртi сотчис баняыс. 
 

ПУКАЛIКÖ 
 
Эта пукалiкö вöлöма, арнас. Нето Васёвчиын, нето Миконёвчиын. 
Внуковскöй зонка мунöм пукалiсь нывкаэзöс кошшыны. Локтас баня дынö, кылö: 

пытшкас басöка и басöка сьылöны. 
Пырас — шы абу. И пемыт. Баитö — чöлöны. Лöгасяс сэтчö, веськыта перкъяс: 

«Курва табун! Мый чöлат, чучаэз!» Некин абу. 
Повзи, шуö, юрсиö кышöто-лэбтiсьö.  
Зонка ештöма порог саяс петны, а баняиссес бöжöттяс видзöны. Летсьö зонкаыт, а 

шабурыс няжа орö. Öтiк клин орас — мöдiкöт кутöны. Сэсся чöвтас шабурсö да пышшас. 
Ашынас нарошно мунасö видзöтны, аддзöны: шабурсö, дзик шыр, чагдöма, йики кодь 
рукледь баняас куйлö. 

СIСЬ ЧУРКА 
 
Кöркö, видзöт, кульыс-бесыс шуч ыжмавлöма. Öтпыр Пуксибын зонка, 

гармоньшик, ойнас пукаланö мунас. Кылö: баняас нывкаэз сьылöны, а гармоння шы оз 
кыв. Чöв пö, ме гажöта тiянöс. 

Öтöрас жö и пондас орсны да пырас пытшкас. И друг биыс кусас, лöнь лоас. 
Гармоньшик дугдас орсны. 

— Мыля нö, нывкаэз, чöв олат? 
Кутас бы киэзнас нывкаэсö — стена шедас. Мöдöтчид кутас бы — тожö стена. Мый 

пö сэтшöмыс — гладь стена?! 
— Мыля нö повзьöтчат, нывкаэз? Ме эд абу полiсь! Нывка паныт шуö: 
— Абу кö полiсь, Менö босьт ас саят. Ме öддьöн басöк. 
— Верма и босьтны. Кытiсь тэ? 
Нывкаыс висьталö, што сэтiсь и сэтiсь пö, а шуöны пö менö Сенишна нылöн. 

Кресенняас пö лок корасьны, понда виччисьны. Менö пö гармонняыт сьöртi тöдан. 
Босьтас нывкаыс гармоньшикыслiсь гармоннясö и лэдзас зонкасö гортас, токо 

висьталас, мед оз вунöтчы, мый мöдас. Зонкаыт оз бы аддзывтöмсö корась, да гармонняыс 
жаль, сэк нiя батi донаöсь вöлiсö. И мунас корасьны. 

Локтас деревняö, юалö, кытöн Сенишна ныв олö. 
— Седунняыс? Ылöстöмыс? Да то эстöн и олö, — мыччаласö сылö бур керку. — 

Он я мöд корасьны сiйö? 
«Видзöт, кыдз шедi, — думайтö зонкаыс. — Ог и пыр, мед гармонняö пропадёт». И 

пондас вöвсö бергöтны, да посöдзас басöк нывка петас, киас гармоння, и пыртас зонкасö 
керкуас. А джоджас седуння пукалö, дзик джек. Нывкаыс сетас гармоннясö зонкаыслö: на 
пö орсышт. Зонкаыс кыдз паськöтас мексö — седунняыс гатш пöрас да пöртчас сiсь 
чуркаö. Нывкаыс шуас: менö пö баняын учöтнам вежисö, кöр мамö öтнамöс колис, а ме 
туйö то этö чуркасö пуктiсö. 

 

ВЕЖÖМ ЗОНКА 
 
Лёвичас одзжык вежöммез вöлiсö, уна воэзöн маитчисö. Вежöмыс эд абу морт, кöть 

и морт кылöн баитö. Сiя чуд, токо чужöмнас морт. 
Мортсö вежöны учöтнас, кöр сiя кага, унажыксö сэк, кöр токо чужас, а мамыс оз на 

аддзыв. И думайтö мамыс, што кагаыс аслас. Лёвичас сэтшöмыс вöлi. Зонка. Юрыс — 
колокол дзик, кынöмыс — пизь öр, кокыс — чунь кыза. 

 

ПЫВСЯНIСЬ ЧУД 
 
Лёвичын, кыдз висьтасьлiсö кöркö, баняэзын бура чудитчöм: то ыбöсöн гымгас, то 

полокöн ёркнитас, то ачыс мыччисяс да вашöтас инькаэсö пывсянiсь. А мужыккесö 
мылякö абу повзьöтлöм. Поди сiйöн да, што пывсянас чудыс инькаовöй жö олöма. 

Дассизимгодся нывка мунас пывсьыны. Чöвтчас, кунва пондас лöсьöтны, медбы 
юрсö миссьöтны. Сэтчö полок увтiсь кинкö пон кодь петас, а юрыс — инькалöн — кузь и 
кузь юрсиа. Петас да нывкаыс голя бердö кутчисяс, джагöтны мöдас, но нывкаыс ыбöс 
дорас вöлöм да ештöм эд ыбöссö осьтны и пышшöм. 

Селишшоын инька шедлöма пывсянiсь чудыслö, дак немöй голосöн котöртöма 
гортас и порог дорас садьтöг усьöма. Думайтасö, бандит повзьöтiс, мунасö баняö — некин 
абу. 

Оз я пö инькаыт пöръясь? Но кöр видзöтасö голясö, веритасö: голяыс лöз-гöрд, 
чудыслöн чуннес сiдз и тöдчöны. 

Год мымда токо эта бöрсянь инькаыт и олöма. 
  

МÖС КАРТАИСЬ ЧУД 
 
Ме уна год колкознöй мöссэз чилькöтi, и вöлi сэтшöм случай, гожумöн вöлi. 
Асъяпон мунi пермаö, пыри йöрö, кытöн мöссэс узьлiсö. Аддза: Таня, суседка миян, 

чилькöтчö ни. Дынас куим ведра сувтöтöма, мöсыслiсь вöрасö бöрсяняс миссьöтö. 
Ведраэзсис пар кайö. Ачыс виль нинкöма, виль паськöма. 

«Одзалöма талун менö, — думайта Таняыс йылiсь. — Колö тэрмасьны». 
Ордчöн и кутчи чилькöтчыны — куим мöс токо шöраным. Тэрмасикам эг и казяв, 

кöр Таняыс пермасис мунöма. 
Чилькöтi мöссэзöс, йöвсö плягаö сысъялi да и гортö муна, а Таня локтö вöлись. Ме 

горöтчи: 
— Таня, чилькöтчин ни тай, а мый инö бöр локтан? 
Сiя рыг-рыг серöмтчис да чожжык мöссэс дынö пырис — некöр пö час баитны. 
Рытнас юала, чилькöтчис я месся одзжык, а сiя: эг пö, ме локтi пö тэ бöрын. Батi 

чудыс пö чилькöтчис? 
Чудыс и мыччасьöма: мöд годас менам зон кулiс, на двенатсатом. 
 

ÖВИН ВАСЬКА 
 
Миянын Тоня нима инька вöлi, том эшö. Олiс жöниктöг, и быд уджсö аслыс колiс 

керны. 
Вот öвин шупöтö — первöй вундöмсö косьтö, кöдö илья лун кежö вундылiсö, — и 

гажтöм сылö öтнаслö. А вöлi сылöн дружок — Васька, и Тоня корö сiйö: 
— Васька, тэ ой кежас лок öвинас, ме öтнам пола. 
— Ешта кö, дак вовла, — не öддьöн кöсйисяс Васька. Тоня шупöтчö, ачыс Васькаöс 

виччисьö. И вот мужыкыт локтас. Рытсö кыкöн чулöтасö, и асъяойнас, кöр петук кытсасьö, 
дружокыс лöсьöтчö мунны. 

— Эн на мун, Васька! 
— Сэсся меным нем керны, — шуö дружокыс. И мунас, коляс Тонясö. 
Асывнас инькаыт гортас локтö. Пантасьö Васька, юасьö: 
— Кыдз ойсö чулöтiн? 
— Вунöтiн ни, што бура чулöтiмö? — сералö Тоня. Васька суськисьö: 
— Мый тэ! Ме эг вовлы да!.. Быль и быль, Тоня! Ашынас Тоня дружокнас видз 

дорын пантасьö. Пуксясö, баитöны. Сэтчö мужык локтö. Тоня видзöтö: мöдiк Васька! 
Инька повзяс — не горöтчыны, не вöрзьöтчыны. 
А мöд Васька, кöда öвинас вовлiс, Тонялö мöд бокас пуксьö, но Васька дружокыс 

сiйö оз аддзы, юасьö: 
— Мый инö чöлан? Тоня горöтчас сэтчö: 
— Менам кынöм висьö. Ме гортö муна. 
Дружокыс лэдзас Тонясö, а öвинiсь Васька сы сьöрö вöтчö. Öдва мездöтчас сы 

дынiсь и сэк жö тöдiсь дынö мунас, тшöктас кидтыны дынсис öвинiсь Васькасö. 
Тöдiсь тшынöтас Тонясö да чöснöгöн вердас — сэсся пö öвинiсьыс мортыс дынö оз 

лок. 
Рытъявнас, кöр Тоня сюсö пондас вартны, öвинiсь Васька бöра локтас и шуö: 
— Чöснöг сёйин? А мый меным чöснöгыт?. Ме сiйö тожö радейта... 

Дыр эшö öвинiсь укажорыс вöтлiсьöма, сё баитöма: тэ пö, Тоня, чапкы Васькатö, 
мекöт гуляйт. Разь ме пö умöльжык сысся? Тоня сэсся абу лэдзöма дынас. 

 

КУТОР ЧУД 
 
Миян мужык вöлi, черöн да стружöн питайтчис, кыдз ме жö. 
Кыдзкö Шабуровчисянь гортас локтö, а пондöма зэрны. Кытшöмкö куторö — 

Кустинö я мый я — кежöм да керкуö пырöм, неоланö. Овлöмась жö сэтöн, да чапкöмась, 
мунöмась олiссес. 

Но, час пукалö, кыкö, а еныс сё зэрö и зэрö. И кольччас сэтчö узьны. Котомасö — 
юрöдзас, и куйлö. 

Ойшöрнас ыбöс дзур-вир оссяс, и женскöй юалö: 
— Тэ татöн, Мишка? 
— Татöн, — шуö мужыкыт. — А тэ кин? 
— Эн разь тöд: подругаыт, Дзаманка. 
Мыйкö думно лоас мужыкытлö: кык неделя ветлöтас, гортланяс оз и петав, а 

Дзаманка кыдз бытьтö тöдö, кöр бертö сiя. 
Кутас да котомасис шом пусö кыскас да ас гöгöрас черта керас. 
Инькаыс чеччалас, чеччалас да сы сорöн и мунас. Пондас ланьтны, ыбöсыс дзур-

вир оссяс, и пырö мужык. 
— Тэ татöн, Мишка? 
— Татöн, — шуö мужыкыт. — А тэ кин? 
— Эн разь тöд? Ме посадiсь Тютюк. Чертатö вайи, Тшупсин тай кöркö да чертатö 

вунöтiн миянö. 
— Пукты порог дорас, асывнас босьта, — висьталас мужыкыт да шомнас ас 

гöгöрас мöдiк йöр гижмöвтас. 
Гöсьыс йирас, йирас пиннесö да петас керкусис. Час я, кыкö я куйлас мужыкыт — 

бöра кинкö пырö. Мишка юалö: 
— Тэ кин? 
— Часöт аддзылан, — шуö виль гöсьыс, да кыдз топнитас — керкуыс зэг-зэг, да 

кыдз вирдыштас синнэзнас — мужыкытлö недолыт лоас, но токо и горöтчас: чöв пö, эн 
вирдав, вай куритам да баитам. Керас трубка, бишедтаннас куимись сяркнитас — гöсьыс 
пон моз кав-кав да ыбöсас! Мишка видзöтас öшынас — ыджыт мужык мунö, юрыс кымöр 
весьтас вöрö. Этö кутор чуд вöлöма. 

 

УМÖЛЬ МЕСТА 
 
Пешнигортас медодз локтöмась овны Леш да Ена — кык вон, мöдöрсис, кöджсис, 

вуджöмась. Пышшöмась сэтчинiсь — умöль места сiя, öнöдз пö чудитчö сэтчин. А 
шогмöма эта делоыт сiдз. 

Мунасö кык вон кöчавны, иннезныс гортаныс кольччасö. Öтыслöн учöт кага 
вöлöма. Сiя нимöтчö, мöдыс мыйкö гор гöгöрын керö. Сэтчö мужыккезныс локтöны. Токо 
мунасö, а бöр ни керкуас пырöны. 

Дивуйтчöны кык кевъя: кыдз сiдз? 
А туйным пö эз шогмы. 
Казялас кагаа кевъяыс: мужыккес синкымтöмöсь. Кватитас кагасö да петуксö 

(петук да курöг керкуас олöмась) — и вычкöп керкусис петас! Кылö: Керкуас кевъясö 
кульöны. Пыкöталас öтöрсяняс ыбöссö. Мöддэс сiйö пытшксяняс жугдöны, но оз вермö: 
половинникись керöм, ён. Да и пернапасöн пондöтлöмась кернытö. И куллет давай йирны 
ыбöссö. 

Йирасö, йирасö — учöтик осьта шогмас. Петiсö бы сэтi, натьтö, чужмöрöн нето 
дзöдзылöн, да петукыс кытсöвтас — нiя и тöрстасö сэтчö. 

Локтасö гортаныс Леш да Ена кöчалансянь, осьтасö керку ыбöссö. Куллес 
чезнитöмась ни — польдöмась да нюжалöмась и керкутыръяс лоöмась. (Керкуэсö сэк 
вирöдз сувдаöсь токо керлöмась. Кöть вöрыс и вывтат пöрö, а пилатöг уна я пöрöтан?) 

Инькасö, кöда керкуас йöрмöм, трубкаöн кульöмась да каменичаас сюйыштöмась 
кöстöмöн. 

Кык вон сотасö керкунысö да мунасö мöдiклаö овны — Ипанмысас, ключ вевдöрас. 
 

ЧУД ДОЗЫЛЯЙТIС 
 
Часöт эд чуд кельöпыт етшажык лоис, а одзжык сэтiсь токо и пов, ежели ой кежö 

кытчöкö ендiн. 
Мекöт нем сэтшöмыс эз шогмыв, но öтпыр кыдзкö дозыляйтiс жö. 
Ветлiм Внуковö изны и ойнас гортö бертам. Петыр лун панытö вöлi, дак ойес 

югытöсь. 
Амон весьтын вöлокö тран сувтiс, жöдзны пондiс. Но, мый лоис, мыся, маш 

коколь? Поди сийöс ступоньыс пöрччасис? Видзöтi ― абу пöрччасьöм. И 
чресседельникыс кöрталöм, кыдз колö — сийöсыс оз джагöт голясö. 

Пукси да иньдöта вöвсö. Сiя йöктö, öт-мöдöрö летсьö, а телегаыс зэг оз кер! Ёрттэзö 
ылö ни мунiсö, а ме, маш коколь, сё мырся. 

Сыбöрын палеччес коласiсь бедёк казялi. Не я, мыся, сiя пыкöталö? Да мый сiя, 
чаль кызаыс, видзас? Видзöта: прудтурунлöн заок... Сё жö кыска, мыся. Кутi, ровно 
кокнита и шедтi, а токо дбрунь-дбрунь керис. Вашöтi вöлöс — мунiс. 

Висьтаси мужыккеслö, нiя шуöны: «Вунöтiн, кытшöм местаын сулалiн? Чучкöй лог 
дорын!» 

 

КÖРТ КОКАЭС МЫРДДЯСÖ 
 
Рытöн старушка мунас зород местаэзын кошшисьны. Öктас ноша турунок 

неыджытö. Но, тырмас пö, кытчö меным унасö — не нöбöтны лоас. Лэбтас сиви вылö и 
нöбöтö гортас. 

Локтас Чучкöй лог помö — кöлыс пельпонсö орöтö. Мыля нö пö гоз корось ыждаыс 
сэтшöм сьöкыт? Сiдз и ляпкöтö му бердас. Лэбтö бы ношасö, а ношаыс ляпкöтö, 
оськöвтны оз позь. Вöрзьöтчас бы — и шляп му вылас: ношаыс вермас. 

Пуксяс, видзöтö бöрланяс — некин абу! 
Сэтчö и чапкас ношасö — скорей гортö! 
Ашынас локтас и казялас: кöрт кокаэс, чуддэс, кöтрасьöмась сэтöн да сылiсь 

ношасö мырддьöмась. 
 

ЧОМОРЛÖН СТАН 
 
Сопронын вöвлi Кирив. Вежöра мужык, не мукöд кодь — весь быздыны оз понды. 
Мунöма Кекурö нето Мöсвöйöмö — вунöтi ни. Петi, шуö, гортiсь шондi пуксяндор, 

а мамыс пö и шуö: «Эн мун, Кирив, ой кежас, сэтчин умöль туйвежжез эмöсь». 
Ме, шуö, горöтчи сэтчö: «Кытшöм умöльöсь? Капканнэзöн я мый я?» — и мунi пö. 

Локтöма туйвежöдз, и пемдыны пондöм — кок увтын подков след оз тöдчы ни, туруныс 
рöмсö öштöм. 

Туй дорас кытшöмкö ёг куча, шуö, нето лён юр куйлö. Кытшöм пö чомор сэтчö 
чапкöм? Кок нырнас вештöм сiйö туй саяс. Сэтчö, шуö, кыдз клёнгис дзулля кузям — токо 
пым сидзис! Оськöвтi, шуö, размöд да и пукси. Натьтö пö, кур сидзис, нöитны колö кокöс. 
А сiя чурка кодь ни — барабанитöм-пыктöм. 

Вöлись ойбыт, шуö, гортö кысси. 
Дак, натьтö не ёг и не лён юр сiя вöлi: туйвежжезас пö чоморрес ой кежас станнэз 

керлöны. Вот и лöгасис, тыдалö, чоморыс да дзунгис кок дзулля кузяс. 
 

«МУН ЧОМОРУ!» 
 
Вундас, вундас инька да пондас суслоннэз керны и тшöктас зоноксö отсавны. 

Зоночка кольтаэз ваялö, мамыс суслон керö. 
Мыдзас зонкаыт, корсьö: 
— Ме орсышта, мама. 
— Но, орсышт инö. 
Зонка пырас суслонас да пöрöтас сiйö. Мамыс лöгасяс: 
— Тэ мый керин, бöбкуль?! Мун чомору, эн дзуг уджöс! — лöгувъяс видас мамыс. 

Ачыс суслоннэсö тэрмасьö сувтöтны, оз и видзöт зоныс вылö, кытöн сiя. 
Рытнас мамыс пондас гортö лэдзчыны да кытсалö зонсö, а сiя оз шыась. «Но, 

натьтö, суслонö бöра дзебсисис», — думайтö мамыс, Кошшисьöв-керас — абу. Кытсалас, 
кытсалас, быдöс ыбоксö кытшöвтас — абу и абу! Казялас öтiк суслон дорись воньтор. 
«Эта эд зонöлöн!» Пондас лэбтыны — помыс муас мöртчöм. Нетшкöвтас — орас воньыс. 
И тöдвылас усяс: эд зонсö ачыс чоморыс дынö иньдöтiс, вот сiя и пыртöма гортас! 

Горзас, горзас да сiдз и лэдзчас гортас. 
Ашынас бöра мунö кошшыны зонсö, а сiя паныт локтö. 
— Тэ кытöн вöлiн, кага? 
— Менö тоша старик гортас нуöтлiс. Тшöктiс сёртни керны, ме кери, а сэсся 

пышши. 
— Кыдз нö бöр туйсö аддзин? 
— Пыртöнняс воньö пöрччасис да нинкöмö ыбöсас кольччис. Сы сьöртi и аддзи. 

Токо воньöс кинкö орöтöма. 
— Поди ме орöтi да? — шуö мамыс и мыччö воньторсö. 
Видзöтöны: сiя и эм! 
 

ЛУНШÖРИКА 
 
Мунас мужык сюэз видзöтны, кыдз нiя воöны, а öтiк местаöт кинкö чисто сюсö 

лойöм, шепсö шырзьöм. 
— То тайка бедаыс! — горöтчас мужык. Кин бы сiдз этö — луншöрикаыс я мый я? 
Токо горöтчас этö, а одзас том инька петас — веж паськöма-чышъяна, идзасовöй 

нинкöма. 
— Ме луншöрика. Мый колö месянь? 
— А-а, дак этö тэ, натьтö, сюсö изводалiн? Вай, ежели босьтiн! 
— Сэтöн менам челядьö орсöмась да босьтöмась сютö. Тöдан кö, кöда тэнат — 

быдöс сета. Лок тöдмав. 
Видзöтö мужык: сiя луншöрикаыс ордын ни, ыджыт амбарын. Но и пондас 

ветлöтны, ассис сюсö смекайтны, да кысь сiйö тöдан, абу пятнайтöм да? И казялас öтiк 
сусекись вешъян гасник. «О-о, да этö эд сiя, кöдö кöдзикас вöлi öштiссьöма!» И висьталас: 

— То менам сюö. 

— Тöдiн. Öнi мун гортат и нем понда эн тöждiсь, мийö сютö лöсьöтамö, кытшöм 
вöлi. 

И быль эд лöсьöтöма, абу бöбöтöм мужыксö. 
 

ЛУНШÖРИКА-ОБОРОНИКА 
 
Тятюö сё висьтасьлiс, кыдз луншöрика-обороника юр вылас пиня нöбöтö. Кышалас 

пинясö (одзжык пуовöйöсь, кокнитöсь вöлiсö) сюррез вылас и рудзöгöт мунö, юклалö-
юклалö сюсö, оз таль. Да и сюэс шочöсь быдмывлiсö, вöлi кытчö тальччыны. 

А пинясö сюсис межа вылö петкöтö. Эмöсь эд умöлик кöзяиннэс: кöдзас зöр али ид, 
пинялас да сэтчö и коляс пинясö. Поди увъя пиня эшö вöлi, дак эз жалейтö сiйö. Сюыс 
петалас, сайöвтö пинясö, луншöрика и дзимлясьö. 

Луншöрика — ыб вылiсь инька, токо сюра сiя. Ыб вылас и олö. Узьлö сюын, 
суслонын, бабкаын, шоромын. А мыччасьö мортыслö бур урожай одзын. 

 

ВАИСЬ, НЮРИСЬ КУЛЛЕЗ 
 

КУЛЬПИЯН 
 
Тебеньковись я мый я мужык мунас уткаавны Кува дорö. Сибöтчас ю дорас, 

видзöт-керас — улын тшука: юрсö васис мыччöм, пуктöм турунок вылас да узьö. 
Мужык думайттöг кожгас-лыяс пишальсис, но бура оз инмы, токо черисö 

повзьöтас, видно. Повзьöтас, и тшукаыс кульпиянö пöртчас да берегысся вылынжыка 
чеччöвтас, вöлись бöр шлёпкисяс ва вылас, лёк горшöн горöтас: «Эк-эк-эк!» Сэсся 
мужыкыт, батя, абу жö ветлöм Кува дорас: полöма, што кульпияныс ваас пыртас. 

 

ШУЛЬКУН 
 
Татiсь мужык мунас чери сакны Кама сайö,Ирты вылö. Одз асылöн мунас, кöр сук 

туман пукалö. Кыкись я куимись сакыштас — кышалас кытчöкö саксö. Кыскас, кыскас — 
оз вермы шедтыны. Кысянькö локтас зонкаок и шуö: 

— Вай, дядя, отсала. 
— Кыдз тэ, учöтыс, отсалан? Буди, ваас пыралан. 
— А и пырала, — висьталас зонкаок да чеччöвтас ваас. Мужык ок не ак оз ешты 

керны — ачыс тыас сунгисяс. 
Этö зонкаокыс сiйö сакнас кыскас. А кыскас сы пондаись, што мужыкыс медодзза 

черисö тыас бöр абу чапкöма. 
Зонкаокыс не морт вöлас — шулькун. 
Мужыксö сюйыштлас токо тыас, оз жö вöть. 
  

ВАКУЛЬ 
 
Куль табуныс öддьöн лукав эд вöвлöм — мый токо мортыслö оз кер! 
Кыдзкö Верк-Иньваись мортлö вöлi шедöтчöма сакö — тшукаö пöртчöм да. 

Мужыкыт нöбöтас сiйö бокö сакнас, ылöжык ва дынсис, медбы эз пышшы. А сiя 

чеччöвтас саксис да викыль-викыль бöр ваас кыссяс. Мужыкыт бöжöттяс видзö бы, да оз 
вермы, сiдз и пыртас тшукаыс сiйö ваас. 

Кыдзкö кер бердö кутчисьöма (вöрсö какраз кылöтöмась) да горöтны давай: «Вöя! 
Вöя!» 

Сусед кылöма, кыскöма. 
 

САКАСИКÖ 
 
Кривöй Мититыс йылiсь кывлiн поди? А он тöд, мыйсянь кривöйсялöма? 
Дак кывзы вот. 
Мунас Митит сакасьны. Аддзö: берегас тшука, дзик пес плашник. Куйлö и 

жабраэзнас амйö-лоласьö. Казялас мортсö — и валаняс. Митит зор кватитас да вачкас 
тшукаыс юр кузя, но оз вермы вийны — пышшас тшукаыс. 

Митит юрсö гыжъялö: но пö сiсьмöм ки, вачкыны эг инмы! 
Сэтчö сибöтчö морт, видчö: 
— Зонöлiсь синсö тшыкöтiн, дак лок веськöт! 
— Мый тэ, мый тэ — ме эг! 
— А тшукасö вачкин? 
— Вачки. 
— Сiя и эм зонö. Лечит! Митит пыксьö: 
— Ме ог куж да... 
— Сёроно лок, — тшöктö мортыс. — Кунь ноко синнэтö! 
Митит куняс синнэсö, сэк жö кылас: «Буль!» Мортыс тшöктö: 
— Осьт синнэтö! 
Митит осьтас синнэсö, аддзö: неыджыт керку, кровать сэтöн, а кроватяс зонка ойзö. 

Ордчöн сiя мортыс, кöда пыртiс ваас, сулалö. Син бугыллес дзик стеклоись, тувдöмöсь — 
тшукаыс кодьöсь жö. 

— Вай лечит синсö. 
— Ог куж, мыся... 
— А писькöтнытö кужин? — горöтас чери сина мортыс да кыскас Мититыслiсь 

синсö и зоныслö кышалас. Сэсся и Мититсö шупкас васис. 
Вот эд мый куллес керöны! 
 

КУЛЛЕЗЛÖН СВАДЬБА 
 
Вöлöма Кривотурка миянын, старука. Нимсö ог и тöд, а Кривотурка — прозваннё 

сэтшöм — кривöй да. А пöвсинаыт эд пыр унажык аддзö. 
Кыдзкö пиканла мунас, мыдзас и пуксяс бережок дорö шоччисьны. Сэтöн — бекöр 

пуовöй, кыдз кадушка, а бекöрас — яяшыд — госыс пежъялö-пежъялö. Кыскас нянь 
шöрöм да кöтöтас чорыт няньсö и сёяс. Сёяс да оз ешты и пернапас пуктыны — кысянькö 
тöвчик уськöтчас. Старукаыт и казялас сэтöн: не тöвчик тай, а кульпияннэз чуддэзкöт, 
дзик кукань табун, гöнитöны — этö свадьба нылöн сэтшöм — кульмöны. И яяшыдыс 
нылöн жö, тыдалö, вöлöма. 

 

ТЫИСЬ ВАКУЛЬ 
 
Вадöрын эм Сордпельты — гажтöм места. Ойöн дак эн и мун öтнат. Öтiк морт 

сэтчин чериавны лэдзчас. А делоыс рытвыв кадö вöлöм. Локтас ты дорö, аддзö: вöйöм кер 

вылын, кöдалöн öт помыс ва вевдöрас, Вакуль пукалö да сынасьö. Юрсиыс пö вежкодь-
гöрд, кузь и кузь, ваöдззас лэдзчисьöм. Зуöн сынасьö, не сынанöн. 

Сувтi пö, ог тöд, мый керны. Сiя пö кылiс, тыдалö, да уськöтчис ваас. Чеччöвтöмöн 
пö, сьöкыта уськöтчис — нельки ваыс берегас петiс и ты пыдöсыс тыдыштiс. 

Этö менам мужыкö аддзылöма. Да разь бур одзын? Иньыс тай чожа и кулöма. 
Сыбöрын менö босьтiс. 

 

ВАСÖ ОЗ ЛЭДЗ БОСЬТНЫ 
 
Што чудитчö — эталö ме верита: ачым аддзывлi-кывлi. Мунöма инька вала, эшö 

югытöн, рытъяв вылас. Оз и думайт нем, öшымöс дорас локтас, а сiя тай койö и койö 
мыйöн шедас, сибöтчынытö оз лэдз. 

Инька бертас гортас, сойсö нуöтас сьöрас — сiя сёроно öшымöс дынсяняс шупкö 
ёгнас, туруннас, мунас, чагнас. Кыдзкö пö эз жö сидз некытчö, эз дойды. 

Сiдз и оз лэдз васö босьтны. Этö öшымöс чуд чудитчöма. 
Мунасö ваысла мöдлаö — гумыштасö, абу нем. 
Дак абу жö весь чудитчöм: год бöртi сiя инькаыс кулöма. 

 

ВА ДОРИСЬ НЫВКА 
 
Том мужык мунас Кöсва дорö чери кыйны — ой кежö. Кыйсяс мымдакö да пырас 

станö шоччисьны. Куйлö пöлатёк вылын, нем оз и думайт. Сэтчö нывка пырас, тöдтöм. 
Мужык юалö нывкалiсь: 
— Тэ мыйлö локтiн? Нывка шуö: 
— Тэ дынö. 
— Мыйлö? 
Нывка сэтчö нем оз висьтав — петас стансис. 
Мужык — сы сьöрö: кин пö сiя сэтшöмыс и мый керö эстöн? Нывка ю дорас 

сувтчыштас да видзöтö мужыкыслань, бытьтö дынас корö. Чериалiсь оз лок, и нывкаыс 
ваас уськöтчас. Ваыс сiдз паськалас, што мужыкыс кок увтöдз вовлас. 

Сiя нывкаыс куль рöдсис вöлöма. 
 

«ÖДÖГÖ, ÖДÖГÖ...» 
 
 Чажöгöв дынас кöркö вöвлi Важгорт деревня. Öтпыр сэтчö локтас нывка. Ыджыт, 

паськыт спинаа. Стрась басöк и том. 
Паськöмыс бур — абу деревенскöй. Юрсиыс сьöд, кыйтöм, токо кöртöтöн 

домыштöм, а чышъян абу. Ветлöтö пö деревня кузяс и баитö: 
— Локтö ме ордö гöститны, ме пельняннез пуа. Локтö, локтö! 
Важгорт дынас эм ключ, сэтöн ваыс мусис бергöтö-петö. Кöдзыт и кöдзыт. Сiя 

ключын пö и пусьöны пельняннес: ваас чуманок, чуманокас ва жö. Пизьö-пизьö пö ваыс, и 
пельняннес уялöны чуманокас. Веж симöтiсь пö чуманокыс, ыджыткодь. 

Аддзисясö дас морт да и мунасö нывкаыс сьöрö — кин бы пельняннесö оз сёй? 
Но öтiк инька сё жö кольччас, туй шöрсяняс бертас, а мöддэс мунасö да кытчö и 

лоасö. 
Вот лэбас шум: мый пö эта лоö, мый сiйö керö нывкаыс?! Сiя пö эд не морт, 

тыдалö, а калян! 
Куимöт лунас нывка бöра локтö деревняас да корö йöзсö: 
— Локтö ме ордö гöститны, пельняньöн верда! Локтö, локтö! 

Некин ни оз мун: быдöннымöс пö ключас йöртас. Асьсö пö колö выживитны татiсь. 
Кык инька пизьöтасö кык ведра ва да тшöктасö пыравны нывкасö керкуас. Сiя 

пырас, инькаэс и койыштасö пым васö сы вылö. 
Нывка котöртö ключ дорö да горзö: 
— Öдöгö, öдöгö, öдöгö! 
Локтас ключ дорас да и уськöтчас чуманокас — ва пытшкас пырас. 
И сэксянь чуманокыс дугдас ключас мыччасьны. Сiя гожумö Важгортiсь олiссес 

мунасö мöдiклаö. А ключыс сё сэтшöм, кытшöм кöркö вöлi. 
 

КАЛЯН РÖДIСЬ НЫВКА 
 
Öтiк инька мунöма öшöмöс дорö вала. Пондас гумыштны васö, а сэтöн пельняннез 

пусьöны — дзирыт пар кайö. Пельняннес чочкомöсь, волькытöсь. 
Инька повзяс: эта пö мыйкö умöль эд! И ватöг гортас мунас да стариккеслö 

висьтасяс, мый öшöмöсас керсьö. А сэтчö öшын увтас локтас ыджыт нывка — шöлк 
сарапана, виль котiа, кузь чикися. Синнэс лöзöсь, сарапаныс лöзöв. 

Нывка шуö: 
— Кöзяйка, ме пельняннез пуа, лок сёйны мекöт. Инька öшынас шуö: 
— Ме неважын сёйи, пöт. 
— Лок и лок! 
Стариккес оз лэдзö кöзяйкасö мунны, а нывка сё корö. 
А керкуас гор лонтiсяс, горас ваэз шоналöны. Старик гумыштас кöшö дзирыт ва, 

осьтас öшынсö да койыштас ыджыт нывкаыс вылö. 
Нывка пышшö да горзö: 
— Öдöбö, öдöбö! Киэзöс сотiсö! 
Котöртас керöс увтö и öшас: нето Нисти юас, нето öшöмöсас уськöтчас. 
Ыджыт нывкаыс калян рöдсис вöлöма. 

 

ЛЁМА 
 
Тшыг воэзас, видзöт, ми кöктоин да кöчазь сёйлiм и босьтлiм нiйö быдлаись, 

Катайсёрдöдз ветлöтiм. Сэтчин жö вöлi нывка мунöма. Ог тöд мыйла, но пырöма сёрдас да 
и öшöма. Ыксöма, ыксöма — некин паныт оз шыась. Сэсся горзыны пондас, оз тöд 
кöдлань мунны. Горзö и кылö: «Шлёч, шлёч, шлёч...» Этö сёрдöттяс, ваöт, кинкö мунö, а 
оз тыдав. 

Нывка дугдас горзыны да мунас сылань. А одзас старука мунö — кöстiсьöм мышка, 
нятьöсь паськöма, киас бедь. 

— Баба, тэ кытчö мунан? — юалö нывкаыс. 
— Гортö, — висьталö старука. 
— Тэ кытiсь? 
— Гортiсь. 
— Ме тэкöт муна? 
— Лок, токо эн кольччы ме сьöрись. 
Нывкаыс и мунас сы бöрсянь. А ваыс сё пыдынжык, вöрыс пемытжык. Старука 

виззьö-мунö, бöрас оз видзöт. 
«Кытчö сiя?», — повзяс нывкаыс да чышъянсö мöдöрöн пуктас юр вылас. 
Старука сы ладорö бергöтчас, видзöтас, видзöтас, чульс сьöвзяс да кöз сайö 

сайöвтчас. 
Сiя старукаыс Лёма вöлöма — Катайсёрдсис кöзяйкаыс. 
Кöбы нывкаыс эз мöдöрт чышъянсö, Лёма пыртiс бы сiйö гортас. 

ВÖРИСЬ ЧУДДЭЗ 
 

БИА ÖМА ТУПЫЛЬ 
 
Ми томувъя пукавны ветлывлiм мöдiк деревняэзö — сiя и вöлi арся рыттэзнас 

забаваыс. А воэс вöлiсö сьöкытöсь, битöг олiм, грамота эг тöдö, и быдкодь чудыс 
чудитчис. Посад саяс эм места, сiя одзжык öддьöн гажтöм, полöтана вöвлi. Кынымись и 
чудитчис сэтöн ойезнас. Локтам ойшöр гöгöр гортö, а нёжтöминас миян сьöрö пондö 
вöтчыны кытшöмкö быгыль — öмсис би петö. Катыльтö и катыльтö бöрсянь, шы абу, токо 
öмсис биыс ыждö. Ми котöртам, а тупыльыс оз кольччы, сё матöжык сибалö, батi кутны 
кинöскö мöдö. Ми туй вылас кушак чапкам — дугдö катыльтны, кушаксö оз вермы 
вуджны. 

— Разь не простöй кушакыс?  
— Сымдасö ог тöд. Бат и кытшöмкö мöдкодь вöлi, а быгыль сiйö эз вермыв 

вуджны. 

СОТЧАН ТУРУНЪЮР 
Кытшöмкö деревняын то кытшöм случай вöлöма. Нывкаэс кыдзкö пукалöны 

баняын — печкöны, гöрдззисьöны. 
Сёр ар вöлöма, лым ни усьöма. Эта кадö вöрын ни уджалöны. 
Пукалöны, уджалöны. Кинкö петас öтöрö, аддзö: неылын турунъюр тыдалö. 

Висьталас мöддэслö, нiя тожö петасö видзöтны. Думайтасö, што кинкö кайöтö вöрын 
уджалiссеслö турун. И быль, турунас вилаэз мöртöмась, и додь вылын ыскöвтö туруныс, 
токо — турунъюр. 

И одзсис би петö. 
Нывкаэс повзясö, öшасö. А турунъюр горöтлö: 
— Вилики-копылики! Вилики-копылики! 
Горöтлö сiдз да нывкаэс дынö ыскöвтö. Нывкаэс и уськöтчасö пышшыны сы дынiсь 

да быдöнныс доймасö: кин вила вож вылö усяс да бытшкисяс, кин додьö чужйисяс да кисö 
нето коксö чегöтас, кинлöн син увтыс лоас куш лöз. 

Вот тэныт и «вилики-копылики»! 

ЛЕШАЧИКА ДЮТТЬÖТÖМА 
 
Кокорник деревняись лешöйыс зонкаöс вöлi гусявлöма. 
Этö эшö сэк, кöр единолично олiмö. Айыс да мамыс мунасö ытшкисьны, зоннысö 

сьöраныс босьтасö. А эд уджавны колö, учöтыс сьöрын пыр он видзöт. Но и нуöтас 
лешöйыт. 

Неделя-мöд кошшасö — оз аддзö. Пропал пö мортыт! Да кыдз не пропадёт, кöр 
лöдз-гебыт и кодя мортсö öдöлейтö? 

Инька-мужык, мöдiккез, асланыс покосын, Лолым ю сайын, зонкасö аддзасö. Няргö 
пö кинкö; «Ме-е, ме-е!» Видзöтасö: зонкаок, пасьтöм, кöмтöм. Эта мымда лöдз-геб, а эд 
абу сёйöмась. Подасö вирöдз сёйöны, а сiйö — озö. Мыля бы? Гортас висьтасьöма: «Ме 
мамöкöт олi. Сiя ув вылö зыбка öшöтас да дюттьöтö менö. Йöлöн, няньöн, ягöдöн вердö. 
Пикангум пувлiс». Этö лешачикаыс зонкаокыс мамлiсь литсосö босьтлöм. 

ТШАКЪЯВТÖН ЧУДИТЧИС 
 
Неважын тшакъявны ветлi да чудитчис меным. Корзинаöс тыртi да колода вылö 

шоччисьны пукси. А мышкам кинкö юалö: 
— Тэ мыйлö татчö локтiн? Батi овны да? Батi кольччан вöрас? 
Ме сылö висьталi: 
— Менам горт эм, менам эшö зон эм, а тi меным абу ёрттэз. 
Эг и видзöт, кин баитiс, но тöдi: кодкö вöрын олiссез коласiсь. Чожжык чеччыштi 

— ныкöт дырсö оз ков баитны — да гортöлань. 
Вöрсис пондi петны да шуи: 
— Еннэз ли, чуддэз ли, кин ли тi вöлiт, быдöнныт этчö кольччö, а ме сьöрö эд 

вöтчö. Аминь. 
И нiя кольччисö, заговорнöй кывсö висьталi да. 
 

ВÖРИСЬЛÖН КЕРКУЫН 
 
Менам эм племенник Иван, татöн оз ов. Сылöн — мототсык, дак старик корас, 

медбы сiйö вöрö кайöтлiс — кыйсяннэз видзöтны... 
Но, кайöтас. Старик мунас вöрас да Ивансö тшöктас виччисьны: недырик пö ветла. 
Иван водыштас мототсык бокас да и куйлö, кымöрсö видзöтö. Друг керкуын лоас: 

югыт жыр, öшыннэзын штораэз. Чеччас, видзöтö: джоджын — половиккез, пызан, стуввез. 
Кин жö пö татчö, вöрас, строитчöма? Батi лесник? Дак сiя пö олö посёлокын. 
Иван петас керкусис да дзик узьöмись саймас: одзас некытшöм керку абу, круг вöр 

быдмö... 
Иванкöт тай нем эз на лосьы. А эд лешöйыт просто сiдз эз мыччав керкусö. Ачыс 

бöра абу жö петалöм. 
 

ВÖР КÖЗЯИН 
 
Кытшöмкö годö вöр кöзяиныс мöссэзнымöс аслас йöрö йöртлiс. Ме мунi банъявны 

и аддзи мöссэсö — Петракертуй помын куштывка вылын куйлöны. 
Чапки бан юккезöс, шать чегöтi да пондi вашöтны гортлань. Вашöта бы туй вылас, 

а нiя, дзик кöррез, чепсасьöны, куштывкасис озö бы петö сраминаэз. 
Ассиным мöссö нянёкöн вердi и нуöта туйланяс. Рам вöлi, сьöрам пыр вöтчывлiс. 

Локтiс туй дорас да чывк бергöтчис, ровно бедьöн кынöмас бирскисö. «А-а, вон мый! — 
думайта. — Нiйö татiсьыс йöртöм да бедьнас панласьö. Гöснеч эд месянь виччисьö!» 

Чигарка колö кöстыны, а гумажкаыс абу — трубкаöн курита. Юксим бантор 
косьыштi, пуктi колода вылö, сэтчö табак кисьтi: на, кöзяин, курит! А гумажкасö ачыт 
аддзан. 

И лэдзис эд мöссэсö. Петiсö нiя туй вылас да гортö дзизйöвтiсö. 
 

ЛЕШАК 
 
Мужык мунас ойнас вöр туй кузя. Видзöтö: öшынын би, а некытшöм керку сэтöн 

абу вöвлöма. Сибöтчас — гажа керку сулалö, ворота одзас мужык, тшöктö пырны керкуас. 
Мунiсь мужык пырас, сiйö пуксьöтасö сёйны и ваясö сякöй сёян,юкталасö сурöн и 

винаöн. И мужык коддзас. 
Керкуись мужыклöн зон босьтас гармоння и давай орсны, а мужык йöктö. 

Мöд мужык баитö: «Миянлiсь отирсö уна ни война вылö иньдiсö». Гöсь мужык 
баитö: «Миянлiсь тожö уна иньдiсö». Сэсся петас мужыкыт и мунас гортас. 

Ашынас сiя туй кузя мунас югытöн. Локтас сэтчöдз, кытöн вöлi керкуыс. А сiя 
местаын сулалö ыджыт кöз, сы гöгöр лымыс чисто дзугöм — мужыкыт йöктiкас кöзсö 
гöгралöм. 

 

«ВÖР ДОРЫН ОЛÖМ СТОРОЖ…» 
 
Вöр дорын олöм сторож. Тöвся ойö сы дынö пырöм лаковöй сапога мужык и 

пондöм корны чай юны. Сторож пизьöтöма чайникын ва. Мужык сюр понсис пизьöтöм 
васö юöма, абу и сотчöма. Юöм да юалöм: «Тэ лесуйтан жö?» Сторож висьталöм: «Уррес 
абуöсь мыйкö». Мужык пö шуö: «Пет ме бöрын, видзöт». 

Петасö öтöрас, мужык шуö: «Шульга конувтöттям видзöт, мымда подасö вашöта 
ме». 

Сторож видзöтас — вöрöттяс омöн водöма сякöй звирыс да шоччисьö. А кöззэзас 
урыс тыр. 

Сторож öкмыс ур ештас вийны. Сэсся мужык шатьöн вачкас, и быдöс звиррес 
чеччасö да мунасö одзлань. 

Мужык шуас: «Ме пронт вылö вашöта подасö». [Мöдiккез этö исторъясö помалöны 
сiдз: «Сiя годö война лэбис».]  

 

ВÖРИСЬ ДЯДЬКО 
 
Эта делоыс кытöнкö Куваэзын аркмöм. Ош инмöтчас зöр вылö вовлыны. Оз сёй 

сымда, мымда тальö, а сэтшöмсö вунды-ко! Вот и мунас мужыкыт ошсö вийны. Рытсяняс 
жö и каяс пу вылiсь пöлатьö, виччисьö. 

Ойшöрнас локтас ош, пондас сёйны зöрсö. Мужык гыпкас пишальсис, пöрöтас 
ошсö, сiя и рякöстны оз ешты. 

Виччисяс-керас мужык да лэдзчас кöз вывсис, пöлатьсис. Колö эд вöв вайöтны, 
медбы яйсö кыскыны. 

Пондас видзöтны — ноко ыджыт я пö, ковсяс я кöть вöлыс. Öтланьö видзöтас — 
абу ошыс, мöдланьö — абу, токо мыр валяйтчö. 

Этö вöрись дядькоыт сiдз керöма: ошсö пишаль увтсис кыскöма да сы туйö мыр 
сюйыштöма. 

 

ЛЕШАК ДА ЛЕШАЧИКА 
 
Тэ кывлiн, што лешаккес, кыдз ме жö, коддэсö оз радейтö? Кылас лешак, што код 

морт туй вылын базанитö — öмсö летö, петкöтас лешачикасö, тшöктас мысок вылö 
сувтны, а ачыс — мöдiк вылö. Сувтасö и давай кытсасьны. Лешак горöтö: 

— Якунь! Татчö лок! 
Код мортыс сэтчин мунö, а лешачика кытсалö: 
— Якунько, татчö лок! 
Бöбтасö мортсö, сiя усяс. А ежели тöв — кынтiсяс. 

СИНКЫМТÖМ МАТШКА 
 
Юксьöв дынас эм Ошкаин, сiя вöр вöвлi, а талун — ыб. Сэтöн тар, сьöла олiс, ми 

кыйсим сэтöн. 
Гедö öтпыр тшöктiс видзöтны сьöла кыйсяннэз — ачыс абу ештöма. Ме гортын эг и 

висьтась (а вöлi айка сайын ни), чуш-паш котöртi вöрас, и пасьтасьны эг понды — дыр я 
котрася? 

Видзöтi — некин абу шедöм, и бертi гортö. Мунi, мунi — чöс туй эз ло. Бертi бöр 
— Ошкаинсö эг аддзы. Кытсаси, кытсаси — некин менö оз кыв. Котраси кок йылiсь 
усьтöдз, Юксьöв эг аддзы. Рикся, синва моросöт котöртö, а сё муна. 

Петi шор дорö — Кыдзыс али Канняшор? Сэтöн инька пукалö да тшак пöжалö. И 
шуö: 

— Тэ мый риксян, Клавдия? Лок сёй мекöт, сёй. Сэсся гортö мунам. Голосыс сьöртi 
тöдi: матшкаö! И дугдi горзыны, сёйны лöсьöтча. Да кыдз видзöтi — Ен батюшко, Сус 
Кристос! — матшкаö синкымтöм, токо син вевдöрыс веж видзö. 

Ог и тöд, кыдз сэтiсь мунi да кыдз ыб вылö петi... Кöбы сёйи тшаксö, дак нуöтiс бы 
синкымтöм матшкаö ас гортас. 

 

 

ВÖРИСЬ ИНЬКА 
 
Эта важын ни вöлi, ог и тöд, кытшöм годö. 
Быков деревняись нывка мöссэзöс пастушитас. Мöссэс сёйöны, а нывка вöрок 

дорас шоччисьö. 
Вöрсис петас инька — здоровича, бура пасьтасьöм — и пондас мöссэсö панлавны. 

Нывка иньдöтчас сы дынö, а инька юалö: 
— Тэ кытчö мунан, грешнича? 
— Ме абу грешнича и некытчö ог мун. 
— Мунан. Талун он, дак мöдöтчид мунан. Висьталас сiдз инькаыс да вöрас мунас. 
Мыйкö дырна нывкаыс олас гортас да öшас: этö вöрись инькаыс сiйö нуöтöма. Батi 

пыртiс гортас да работнича туйö и видзö. 
 

АБУ ВЕРМÖМ ДИКТЫНЫ 
 
Миянын вöралiсь вöлi, кузьтöв вöррезöт ветлöтiс, сё кыйсис. Эз вöв пöрись, но 

челядьыс ыджытöсь ни вöлiсö. Öтчид мунö ыб вылöт, юж туй кузя, лямпаэсö пельпон 
вылын кыскö. Мунас, мунас да синйыштас боклань — лымöттяс морт броддьö-мунö, 
ылынкодь туй дынсяняс. И дзик тöдса кинкö. 

Пондас буржыка тöдмавны, да и тöдас: аслас иньыс. 
Лэдзыштас лямпаэсö пельпон вылiсь, кöмалас да котöртас иньыс сьöрö. И токо 

вöтны, токо вöтны, но инькаыс öвтчыштас — и некытöн абу, токо лым бус сы местаын 
бергалö. 

Сiя жö и бöбöтлöма мортсö — вöрись инькаыс. Нiя эд сiйö и кошшöны, кöдö 
диктыны позьö. А вöралiсьтö, видзöт, абу вермöм. 

ВÖРИСЬЫС КЕЖÖТЛÖМА 
 
Эм миян Чудитчан лог, дак сэтi ойнас берегитчы ветлöтны. То тай мужык 

висьтасьöма вöлi, кыдз öтпыр ойнас сэтчö сидзöма. 
Мунас сiя Кудзöсьö — деревня сэтшöм вöвлi, — и вот лог дорас öддьöн уброднöй 

туй лоас — вöлыс мыдзас да сувтас, сибдас лымъяс. 
Тöлыс вижгö, кöдзыт, и мужык сайöвтчас вöлыс сайö. 
Локтö старик, ачыс кузь, а тöлыс сiйö оз и вöрзьöтышт. И висьталö старикыт: 
— Кынмин тай, мужык, лок шонтiсь ме ордын. И вöвтö шоччöтан. Ме пельняннез 

пуи. 
— Кытöн тэ олан, матын я? 
— То тай керкуö, бöрат. 
Мужыкыт бергöтчас: быль — керку, трубасис тшын кайö. И шуö: 
— Но, позяс пыравны. 
— Бергöт вöвтö, — шуас старикыс да оськöвтас гортланяс. Вöлись казялас мужык, 

што эта мыйкö не сiдз: старикыт ыджытся-ыджыт, бедьыс киас — дзик потш! 
Мужык пуксяс додяс, шонтас вöвсö плетьöн — ускок мунас! Кытчö ни сэтöн — не 

пельнянь дорöдз! 
Ашынас сэтi жö мунö — туй волькыт, некытшöм уброд! 
Вöрисьыс гортас эд кежöтны мöдöма! 

 

ПОН СЁЙИСЬ 
 
Лешак пöртчас мужыкö, петас окотник дынö да шуö:  
— Сетлы понтö, ме бы лесуйта сiйöн, а то менам умöль. 
Мöдыс и сетас. Поныс кавгö, уннялö, оз мун бы сыкöт, а сё мунö. 
Мужык думайтö: кытшöм пö ойнас лесуйтöм? Кыдз он вылiсь саймас да аслас пон 

сьöрö. Вöтас лешаксö, кылö: «Вот менам бур сёян талун!» 
Поныс мортыслö жаль, корö: 
— Вай понöс бöр! 
Пон сёйись дзар керас бöрланяс — и одзлань. Мужык казялас ни: понсö синкымтöм 

кыскö. Нетшкöвтас голи да шентас сы юр вевдöрöт. Сiя лэдзас понсö, но лöгувъяс чужъяс 
ньыв кузя. Пуыс куж-каж пöрас да окотникыслiсь понсö ляпкöтас. 

 

ЛЕШАК НУÖТЛÖМ 
 
Кыкдас öкмысöт нето куимдасöт годö, кывсис, öшöма том инька, геолог, кöда 

уджалöма Майкар дынын. Сэк вöррес эшö пыдöсь вöлiсö, а вöрас быдкодь звир олiс, и 
ёрттэс сылöн сякöйсö думайтiсö. 

Неделя-мöд бöртi аддзасö сылiсь инструмент: кинкö геологгес патера дынö чапкöм. 
И сы вылö гижöм: «Ме ловъя, но ог тöд, кöр берта». 

Эшö мисеч ли, кык ли сiдз кыссяс — мöдiк инструмент и мöдiк гижöт: «Ме ловъя, 
ме берта». 

Но мый пö эта — розбойник разь кутiс? 
И вот арнас геологгес дынö локтö дзор старука и шуö: 
— Этö ме, öшöмыс. 
Сiйö лешак гортас видзöма. Лешакыс и петкöтлöма инструментсö, инькаыс 

тшöктöм да. Сыбöрын, видзöт, лэдзöма жö мортсö. Мисеч-мöд видзöма, а инькаыт — 
старука лоöм. 

Шуöны, недыр жö сэсся олöма. 
 

«ВÖР ШÖРЫН…» 
 
Вöр шöрын старик караулитöма мошчуркаэз. Öтiк лунö макерисьыс мунöма гортас 

и рытнас мöдöма бертны.  
Ойнас öшын увтас локтöмась сивöй вöлöн. Старик видзöтас öшынас — не 

товаришыс. А вöлыс сы син одзын пондас быдмыны и ыджыта быдмас, öшынас токо 
коккес пондасö тыдавны. Старик повзяс да каяс гор вылö. 

Сыбöрын висьтасьöма: «Ме дынö сивöй вöлöн вовлiс лешакыс, ме повзи да ойбыт 
эг вермы узьны». 

 

СТО МАЙÖГ 
 
Иван лунö миянiсь мужык вöлi мунас вöв кошшыны. Пырас расö, кылö: мыйкö 

жольöтö. Сермöтö пö эд, видно. Видзöтас — сермöтыс зэлыта кöрталöм, öмлöсыс оз вöр. 
Дак мый нö жольöтö? 

Муныштас невна — кöз увтын отир. Кашникись кашникö зарни сьöм кисьтлöны — 
жоль-жоль-жоль! Кисьтас öтiк, юалö: 

— Кытчö дзебам? Мöдiк висьталö: 
— Керöс йылас. Бöра юалöны: 
— Мый заветсö пуктам? 
— Сто майöг шедтыны. 
— Стоыс унаöв. Кин сымдасö кошшас да шедтас? 
— Абу уна. Сiдз еныс тшöктiс. 
Зарни сьöмнас кашник дзебасö, сто майöг вартасö омöн рас пасьтас, шуасö: 
— Кин быдöс энö майöггесö аддзас да шедталас, сылö и сьöм дöнзяс. 
Мужык повзяс, пышшас. 
Этö вöриссес сьöмнысö тöлöтöмась. 
Аддзан: вöриссеслöн да еныслöн договор вöлöма. 
  

ЫДЖЫТЖЫК 
 
Мужык пöрöтöма керку понда вöр. Пемытöдз уджалас — сё бы унажык луннас 

керö. Сы дынö петас старик, паджас уджсис: 
— Дугды ни керасьнытö, вöрыс онмöссьö бы. 
— Тэ объешшик? — юалö мужыкыс Старик шуö: 
— Ыджытжык. 
— Десятник? 
— Ыджытжык. 
— Начальник инö? 
— Ыджытжык... Вай куритам табактö, сэсся ачыт аддзылан. 
Мужык курöтас: на пö, курит. 
Старик четверть кузя чигарка керас, öзтас да и мунас. 
Мужык чер-пиласö босьтас да сы бöрсянь бы иньдöтчас, но казялас, кыдз сылöн 

табакурыс мунö, и синнэсö паськöтас: вöрсö, дзик сю, юклалö. Ачыс ыджыт и ыджыт! 

БЕДЬЫС МÖДЛАÖ НУÖТIС 
 
Кыдзкö гедö, Василий Парфёнович Анфалов, мыррез шедталöм — ыбсö ассис 

ыждöтöм — да гортö локтö. Ёна мыдзас, пуксяс шоччисьны да и шуас: «Кытчö нö 
бедьжугсö коли? Бедьтöг умöль...» 

Кытiськö том детина сы одзö петас, юалö: 
— Абу я эта бедьыт? — и бедь гедкоöлö сетö. 
— Сiя и эм! Аттьöв тэныт бедьö понда! Том детина шуö: 
— Поди тэныт отсавны муннытö? Старик откажитчас: 
— Öнi бедьö гортöдз ни вайöтас. 
Вайöтöм тай: быдса неделя Виселистöйыт гедкоöс кыскалöма. Не ачыс 

Виселистöйыс, а бедьыс: ассис эд гедкоöлö мыччöм! 
Тимшорись кержак вöлi гедкоöс аддзöм да гортö петкöтiс. 
 

ЛЁКЕЙ 
 
Кыдзкö гожумöн Кудымкарö ветлi да кая гортö. Кадыс рытъяв гöгöр ни, некö вöлi. 

Кожин лягаас мортöс вöтi — учöтик, кöсыник, юр вылас шляпа. Мыся, уполномоченнöй, 
натьтö. Сувтöтi вöлöс, кора: 

— Пуксьы, деревняöдззас кыска. 
Шы эз сет — мöд бокас пуксис, ме вöвсö вашöта. Трекнитi вожжисö — вöлыс 

телегасö эз вермы вöрзьöтны. А вöв проворнöй, ён, косилка увтiсь. 
Ныкнитi — нюжöтчис сiдз, бытьтö сорок пуд сю кыскö. Дугаыс нямрасьö, гужиэс 

нюжалöны, а телегаыс оз вöрзьы! 
Öвтыштчи вожжинас — вöлыс чеччöвтöмöн босьтö бы, да оз вермы. Но, мыся, мыр 

передок увтас «быдмис». Чеччи бöра да видзöта: телегаыс волькыт местаын сулалö. И 
горöтчи: 

— Чо-тось некорошо стало, товариш... 
Мортыс шы эз сет и чеччис телегасис. Вöлыс сэк жö гöнитны уськöтчис — невна 

менö эз коль. И лягасис скач петiс, и гортöдз намак вайöтiс. Ме — тпру! тпру! — а сылöн 
токо бöжыс павъялö... Вöлись и вежöртi, кин пуксьылiс — кöспельыс, лёкубскöй 
мужыкыт. Не весь сiйö Лёкейöн шуöны — лёк и эм, мортыслö бурсö оз думайт керны. 

 

ЛЕШАЧИКА КЫСКАЛÖМА 
 
Менам Илля гедö öшлiс вöрö и быдса мисеч гортын эз вöв — лешачика сьöрас 

кыскалöма. Мунöма горт вöрö, кöда Кудымкарыскöт ордчöн, а петöма Пожва дынö — этö 
веськыта мунны, дак и то чуть я не сто километра. И пыр вöрöт мунöма, некытшöм 
деревня, некытшöм туй абу пантавлöм. Паськöмыс леш-вош орöм, нинкöммес досповна 
бырöмась. Ачыс умöльтчöм, öдва кок йылас öшшö. 

Айö вöлöн ветлiс, вайöтiс гортö. Мийö юасям, кытöн вöлi, мый керис, а сiя токо 
öтiкö баитö: 

— Öши, челядь, вöрас, туйсö гортö эг аддзы. 
— А мый нö сёйин, кыдз тшыгйöн эн кув? 
— Вöрас ягöдыс тыр и тыр! Сiйöн и питайтчи. А кытшöм ягöд, кöр гожумыс вöлись 

пондöтчис? Сэсся, мымда бы эг юасьö, нем эз висьтав. 
Эта бöрсянь год токо и олiс. 

ВÖРЫН ОЛIСЬ ИНЬКА 
 
Шуöны, ыджыт морттэс абу и эзö пö вöлö, а ме ог верит: ачым аддзылi. Да не токо 

ме. Поди öнi абу, а одзжык вöлiсö ыджыт морттэс — вöррезын олiсö. 
Кытшöмкö годö мийö туруналiм мужыкöкöт. Ме курта, сiя турунсö чукöртö. Сэтчö 

кытiсь и петiс ыджыт инька, сулалыштiс да лöга бергöтчис — юбкаыс ылына öвтыштсис. 
И мунiс зород сайö. Мужыкö шуö: 

— Пуксьы, Евгень, вöв вылö, вöт сiйö да юав, кытiсь татчö локтiс. 
Ме видзöтi зород саяс — сiя абу ни сэтöн, и эг мун. А мунi бы, дак сьöрас нуöтiс, 

натьтö. 
А инькаыс, ме думайта, вовлiс мужыкöс нуöтны: эта бöрсянь сiя чожа кулiс. Мöдiк 

мужыкö война вылын öшис. Куимöтö гортын кулiс. 
 

ТО ЫДЖЫТ, ТО УЧÖТ 
 
Делоыс вöлi тöлöн. Ме доддя вöлöн муна, бокам тёткаö пидзöс вылас сулалö. 
Ме туй кузя муна, а ывтiжык, ордчöн, лямпаэз вылын морт котöртö. Думайтi, Ваня 

Левченко ысласьö, горöтла сылö. А сiя — кылö я, оз кыв я — сё одзлань пöльтö. 
Видзöта — эстöн мыйкö неладно. И быль: ысласисьыс пондiс вежмасьны: то пу 

сувда, то копна ыжда, то пу сувда, то копна ыжда. 
Мунiс-мунiс и эз ло, дзик лымас вöйис. 
Этö вöрись дядька вöлi. 
 

ПОН КУЧИКА ВÖРИСЬ 
 
Кытшöмкö годö татiсь инька öшлiс. Мунöма чочком воронеч кошшыны да ылалöма 

вöрас. Ветлöтöв-керас да учöтик понöс панталас. И радуйтчö: понокыс горт деревнясис, 
тöдса, сыкöт и петас деревняас. 

Тявгö понокыс, бытьтö корö сьöрас петны: муныштас, муныштас да бöр бертас, и 
мунас мортыт понокыс сьöрö. 

Локтасö куторö не куторö — керку-мöд эмöсь. Пон öтiк ворота увтö пырыштас и 
абу. А воротасис морт петö — вывтас паськöмыс чегö: барин — барин и эм! И корö 
инькасö: 

— Лок жö пыр да шоччись! 
Оз бы инькаыс пыр, а мыйкö кыскö сiйö керкуас, дзик кöлöт. И пырас посöдзас, а 

сэтöн — куим кöин паныт сувтасö. Мужык нылö кыдз горöтас: «Сыть!» — и кöиннэс 
шымырöн-шымырöн мунасö одзсис. 

Инькаыс повзьöмувъяс бут-бат пернапасасяс. Сэк жö гым-гым гымыштас — и 
инькаыс аслас лён муок дорын лоас. 

Вöрисьыс пон кучикö пасьтасьлöма, мöдöма инькасö гортас пыртлыны. 
 

ГИТЛЕРКА 
 
Кытшöмкö годö вöлi Анисимись савдатöс лешачикаыс, гитлеркаыс, кутöм да Иньва 

сайö вуджöтöма. Поди сэтчин вöрас сылöн гортыс и эм, поди и пыртлiс мужыктö керкуас, 
мийö эд ог тöдö, кыдз вöлi. 

Куим лун сiйö, ранитöм кокасö да контузитöмсö, сьöрас новйöтöма, вöлись 
висйыштöма Ык уссёö. Дак эд сiдз новйöтöма гитлерка — мужыкытлöн сапог каблукыс и 
подошваыс досповна бырöмась! 

Куим год пö война вылöт ветлöтi, да этадз сапоггесö эг бырöтлы. 
Сiя эд не Ваничика, а лешачика! 
Сылö орсöм, а мортыслö — горзöм! 
 

 

ВÖРИСЬЛÖН ИНЬ КОДЬ 
 
Мужык мунöма верöс вуж шедтыны (сiя небыт и ён, сiйöн мордаö домавлiсö шать). 

Шедтö, а поныс кинöскö вувтö — сёйны готов. Видзöтö мужыкыт и аддзö: кинкö кöз вылö 
ляч пасьтöм кайö. 

«Васно кульпиян, — думайтö вуж шедтiсьыс. — Ноко ветла». 
Мунас, а сэтчин — инька. Мужык öлас понсö да шуö сылö: 
— Лэдзчы улö, оз пур. 
— Пасьтöм да. 
— Ме сякöй пасьтöммесö аддзывлi, ог повзьы... 
Но, пасьтöмыт и лэдзчас кöз вывсис да висьталас. 
— Ме лешак дынiсь пышша. 
Сiйö инькасö вöрись видзöма инь туйö. Мужыкыт вöлi сетöма шабурсö да 

лэдзчöтöма инькасö деревняас. 
 

ВÖРИСЬ ОРДЫН 
 
Инька локтö базарсянь, нин вайö, а вöлыс дыш — мунö и оз. Шатьöн вурас, вурас, а 

сiя рып-рып керас да бöра и оськöлöн мунö. 
— Лешаклöн тэ вöв, — видчö инькаыс, — мыла ни бырис тэкöт! 
Пантасьö мужык, бура пасьтасьöм, токо шапкаыс ыджыт и ыджыт. 
— Мый, оз мун вöлыт? А ноко ме пондыла вашöтны, — да кыдз чупнитас, 

ныкнитас — вöлыс скач пондас гöнитны. 
Оз и казяв инькаыт, кыдз деревняас локтас. А сэтöн бöра жö сiя мужыкыс пантасьö 

да кинас мыччалö, кытчö кежны. Видзöтö инька: не горт деревняас локтöма и не аслас 
оградаö пырö. Тпрукнитас бы вöлыслö — оз вермы; вожжинас бы сувтöтас — оз вермы. 
Сiдз и пырас оградаас, вöвсö сэтчö коляс, ачыс мужыкыс сьöрö керкуас мунас. А керкуас 
югыт и югыт. 

 — Тэ тай кынмöмыт, — шуö мужыкыс и удö шоныт брага. — Шонтiсь-ко. 
Босьтас инькаыс кружкасö — быгыс сильöтö, чöскыт, тыдалö, брагаыс. Кыдз 

сэтшöмсö он ю? Кыдз велалöм, юöм вотöдззас пернапас пуктас. И сэк жö керкуыс öшас — 
не мужык, не брага кружка абу. Пондас нёджжасьны инькаыт, аддзö: пукалö аслас 
додьын, нин юк вылын, а вöлыс пу бердö кöрталöм. 

Шöри повзяс инькаыс — чуть оз кув. Öдва чеччас местасис, пöрччалас вöвсö пу 
бердсис да шуас: «Петкöт, батюшко вöв, гортöдз!» 

И петкöтас эд вöлыс! 
А кöбы эз — колис бы вöрисьыс инь туйö. 

ДЯДЬКАЛÖН ПЕСТУННЯ 
 
Миянiсь нывкаок öшлiс. Мунöма котрасьны да абу и абу. Куим ой эз узь гортас, 

гортiссес кок вылiсь усисö, сё котрасисö, но некысь эз аддзö. Сэсся вöр дорын пантасяс 
йöзлö — тöдасö, што эта и эм öшöмыс. 

Паськöмыс нöитчöм чисто, соссэс пуджöмась, нинкöмыс ва, куш нять. Киас пуовöй 
пинятув. 

— Кытчö нö, Надя, мунан? — юалöны сылiсь. 
— Гортöс кошша, — висьталö нывкаокыс. — Менö дядька кутiс да вöрокас пыртiс. 
— А мийö кошшим тай вöроксис, да эг аддзö? 
— Тулупö каттис менö дядькаыс, эз лэдз мыччасьны. Менчим аканьöс шупкис и 

этö чачасö сетiс. Вöлись гортас нуöтiс, тшöктiс пестунничайтны. 
Вайöтiсö нывкаоксö гортас, мöдпöв вичкуын пыртiсö — морт тай лоис. 
Дядькаыс вöрлешак вöлöма. Аддзан, гортас нуöтлöма Надясö, джодж тшöктывлöма 

чышкыны да кага видзны, не сьöкыта уджöтлöм. Вежöртö жö поди: челядёкöс кутiс. 
Аддзан, сэсся лэдзöма жö. 
 

ПУГЫРНЮРИСЬ КÖЗЯИН 
 
Пугырмыс дорас эм нюр — Пугырнюр и шуам. Сэтöн и олö Митрофан 

Митрофановичыс — кузь киаыс да кузь кокаыс. Сылöн нюр шöрас аслас кöзяйство, 
кыксувда керку, а керкуас мый токо абу — дзик купеч олö. 

Сьöрас пыртлö отирöс, но оз тшöкты висьтасьлыны. 
Старикöс вöлi нуöтлöм гортас (эта важын ни вöлi, война одзас), мыччалöма керкусö 

да чорыта висьталöма: 
— Кыдзи висьтасян кинлöкö, чожа кулан. 
Старик видзас, видзас сьöлöм вылас сьöкыт думасö да и висьтасяс миянлö. Этасянь 

и кулiс чожа. 
Мöдiкöс пыртлöма, да абу жö тшöктöм висьтасьны, а сiя висьтасяс жö — шогавны 

пондас да сэсся оз ни лэбтiсь. 
  

МИТРОФАН МИТРОФАНОВИЧЛÖН ТЁТКА 
 
Кöть и шуöны, што Ёмаыс — Митрофан Митрофановичыслöн инь, но сiя сылöн 

тётка. Сы кодь жö кузь киа да кузь кока. И сы моз жö морттэсö новйöтö. 
Казялас Ёма мортсö, пуксяс кытчöкö да виччисьö, кöр сы дынö матöжык локтасö. 

Сыбöрын дынас корö да пидзöс вылас пуксьöтö. Сэсся чеччас да сивъяс мортсö кутчöтас 
— вылын-вылын нуöтö, токо юрыс мортыслöн летъялö-мельтыкайтö. 

Асьсö Ёмасö эг аддзыв, токо кывлi сы йылiсь, а мöдыскöт пантасьлi. Но ог висьтась 
— ола бы эшö, семдесят три вöлись да. 
 

ДЯВЛÖН ТУЙ 
 
Мунас мужык песла, пöрöтас кöс кöз, орлалас — быдса додь лоас. Шылльöтö 

гортас лэдзчö, токо лымок додь увтас дзуркöтö. 
Друг вöлыс тяк сувтас. Мужык вашöтö сiйö, а вöв жöдзö и додьсö оз вермы 

вöрзьöтны. Мый сэтшöмыс, разь мыр инмис додь яззэс коласö? Омöн видзöтас — нем абу, 
додь увтыс волькыт. Бöра вöвсö öдззöтö, вожжинас вачкö. Вöлок летсьö — кучиксис готов 

петны, а додьыс дзик кынмöма полознича бердас. Вöлыс сэтчöдз нетшкас — гужиыс орас, 
а додь кыдз сулалiс, сiдз и сулалö. 

Йитас мужык гужисö, мöдпöв доддясяс и оз на ешты «ны»-сö шуны, а вöлыс 
мырсьытöг вöрзьöтас додьсö. 

— То тай мый петö! — повзяс мужык да чожжык додь вылас каяс. А бöрас, кылö, 
ризя-лопка пуэс чегласьöны. И вежöртас сэтчö мужык: сiя дявыслiсь туйсö поперегавны 
пондiс, да сэтчö ачыс дявыс инмис и пуксьылiс сы додьö. 

 

МЫЙСЯНЬ ЧЕГИС КОК 
 
Эта важын ни вöлöма. Мужык олöма — ыпы кодь. Öтпыр кытчöкö пондас мунны 

да креста туй шöрö сувтас и куритны керö. 
Мый и лоас — кок дзулля дыныс тресь чегас, ровно нöшöн сöтасö. Усяс кок йывсис 

— ой да ай! Кыссяс пидзöс вылас гортöдззас, сы дынö тöдiсь старукаöс вайöтасö, сiя и 
шуас мужыклö. 

— А мыйлö, ыпы, креста туй вылас сулалан? Сэтöн эд дявпияннэс шарпавкаöн 
орсöны, вот и инмисö кокат. 

 
 
 
 
 
 
 
 

ТÖДIССЕЗ, ТШЫКÖТЧИССЕЗ 
 

ТÖДIСЬ 
 
Майкарын то кытшöм исторъя шогмöм. Öтiк керкуö пермяк корсяс узьны, да ойбыт 

оз ланьтлы: лудык öсилейтöм. Асывнас висьталöма: 
— Ме кидта тiянлiсь лудыксö. Токо гортö ветла да вöлись. Но сы йылiсь, кыдз 

кидта, некинлö эд висьтасьö. 
А кин оз ло рад, што лудыкыс öшас? 
Локтас пермяк, тшöктас кутавны лудыккесö да пысалас нiйö сунис вылö — быд 

мортлö торъя «ноша». Сэсся быдöннысö тшöктас чöвтчыны куш яйöдз, кышалас сивъяныс 
лудык «ношаэсö» и висьталас: 

— Горзö, бытьтö кулöмöс дзебат. Нiя и горзöны, причот пуктöны. 
— Ой тiйö донаэз да басöккез! Мыля нö кулiтö, мыля миянöс öтнанымöс колитö? 

Кин вылö чапкитö? Кыдз мийö тiянтöг овны пондам, кыдз векнымöс чулöтны пондам? 
Оградаас яма гаръясö да сэтчö и дзебасö лудыксö. 
Неделя бöртi öшас лудыкыс — кыдз росöн чышкыштасö. Гожумбыт сiдз оласö.  
Юасьöны суседдэс — кыдз пö тiйö лудык родсö орöтiт? 
Нылочка висьтасяс, кыдз дело вöлi, и чожа мыйись лудыкыс бöр лоас. 

ШАТЁКÖН ВАШÖТIС 
 
Вöвлi миян ладорын вöр — Чискаморöн шуисö. Сэтöн вöрисьыс олöма, кыдз 

дачаын. 
 Стариккес шувлiсö: «Чискаморсис керку понда вöрсö эд босьтö». А öтiк мужык, 

Пиля, кутас да и кералас, керку сувтöтас, гор вартас да овны петас. 
Медодзза жö ояс вöскын и джоджулын йирка-ёрка кылö, горувтын мыйкö гольöтö. 

Вöлись Пиля вежöртас: этö вöрисьыс шумитö. И давай тöдiсьöс кошшыны. И Юсьваись 
аддзас да вайöтас.  

Тöдiсьыслöн нем абу — öтiк шатёк. Сы вылö и лыддяс да лыддяс мыйкö, а вöлись, 
кыдз пондас гольöтны вöрисьыс, давай шатёкнас стенаэсö да угöввесö лöсйыны. Куим ой 
сiдз лöсъяс, и медбöръя ояс кинкö лöгöн, кыз голосöн шуас: «Муна, вашöтат дак. Но ме 
ордын эд пантасьö мекöт!» И петас ыбöсöттяс да сiдз посöдзöттяс мунас — керкуыс 
зэгалö. 

Куимöт годас Пиля коросьла мунас, гоз-мöд кöрталас, шоччисьны водас да и кулас. 
 

ПЕТЯ-БАЛАГАН 
 
А вöлi миян Петя-балаган, тöдiсь пермяк. Айыс сэтчö велöтлöм, а айсö — гедыс. 
Эз и вöв пöрись — сорок год гöгöрся, — а бура тшыкöтчис. Мужыккесö эз жö 

вермывлы, но инькаэсö — öддьöн тшöка. Кин оз уважит сiйö, оз потшшуйт — коктöмöн 
керас, нето кила кöрталас, нето юрвисьöм лэдзас. Вермылiс и мöднёж кешитчыны.  

Кыдзкö празьникöн Петяöс инька вывтiалöм сурöн. Петя лöгасяс, но оз горöтлы, не 
оз видчы, а бытшöмика корö: «Колiс бы уличаöдз петавны, кöзяйка, да величайтчыштны». 
Мöдыс и петö, куш яйöдз чöвтчö, йöр вылö кайö да петук моз китсасьны пондö: 
«Кукурекку! Кукурекку!» Сулалö йöр вылас и öмтыръяс горöтлö. 

Этö кымöра лунöн керлöма, а шондiа лунöн абу вермывлöм. 
Ма гусявлöма жö: лэдзас мавидзисьыслö дурман, кöр масö босьтöны, и дупляок 

нöбöтас. 
Некытöн эз уджав, ошшасьлiс: «Мыйлö меным уджавны? Ме вылö сотня морт 

уджалöны...» 
Но дырсö эз жö ов. 
 

МУЖЫК МУНÖМА ТУРУНЛА 
 
Мужык мунöма турунла. Локтöм зород дынас, а турунас пö горзö кага. Турунсö 

доддяс тэчöм, кагасö сьöрас босьтöм и мунö гортас. 
А вöрсис петöм кöин, котöртö сы сьöрö. И гортöдззас локтöм. 
Мужык пырöм керкуас — и кöиныс пырöм сьöрсяняс, порогувтас сувтöм и öддьöн 

пондöм горзыны, öт синсö пö лапанас чышкыштас, мöд синсö чышкыштас, а синва шорöн 
котöртö. 

Казялöм мужыкыт, што кöиныс мортовöй, и мунöма тöдiсь дынö да шуöм, што 
кöиныс мортовöй и сiйö колö бы бергöтны. 

Тöдiсь локтöма мужык ордö и кöинсö бергöтöм. Кöиныс лоöм инька морт. 
Мужыкыс пондöм сiйö и кагасö гортас видзны. 

ТШЫКÖТÖМ СВАДЬБА 
 
Миянын сэтшöм басни вöлi. Тун пантасяс свадьбакöт, а туйыс векнит, уброднöй. 

Туныслö оз сетö туйсö, кежöтасö лымъяс. Сiя лöгасяс да кутчас одзись вöлыс гужи бердö, 
и морттэсö пöртас кöиннэзö. Уськöтчасö кöиннэс вöввес вылö, сёясö нiйö и вöрö 
котöртасö. Öтiк мужык невна тöдöм жö и берегитчан молитва лыддьöтöм, и сiйö туныс абу 
пöртöм кöинас. Эта мужыкыс и бертöма гортас аслас вöлöн да висьтасьöма, што свадьбасö 
кöин табунö пöртiсö. 

 

ТÖДIСЬ ТШЫКÖТÖ СВАДЬБА 
 
Ёдз ю дорöт тöдiссес и öнi пантасьлöны, но етша. А одзжык нiя уна вöлöмась, 

быдкодь чудосö керлöмась. 
Висьтасьлiсö татöн, бытьтö бы öтiк тунöс мыйöнкö öбидитöмась, и сiя лёка 

вештiсяс ныкöт, кöдна öбидитöмась: быдсöн родсö орöтас. 
Кыдз орöтас? 
Виччисяс, кöр пондасö гöтравны зонкаöс, да локтас свадьба вылö. А свадьба вылас 

эд быдöс родсö и öктöны — пöрисьöс и челядьöс. 
Локтас да корас вина, а вина юсьöм ни. 
Ак, дак тiйö пö менö одö уважайтö?! 
И пöртас свадьбовшанасö кöиннэзö, жöниксö — додьö, невестасö — пайваö, 

вежайсö да вежаньсö — вöввезö. 
Керас сiдз, гöняйтас мымда колö деревняöттяс да лэдзас доддя вöввесö вöрö. 
 

КИНАС АДДЗÖ 
 
Тöдiссес и öнi эмöсь — нем и баитны. Вот пондiс висьны менам иньö. Больнича оз 

тöд, мыйсянь сiя висьö. Вайöтi гортö, ашынас умöль лоис сылö. Кори «скорöйö», виччиси, 
виччиси — абу. Кытчö воштiсьны? Ноко, шуа, тöдiсьöс кора, миян эм сэтшöмыс. Тöдiсьöс 
кори — сэк жö и локтiс. Пырис, шонтыштiс киэсö. 

Кöзяйкаö койка вылын куйлö, умöль сылö. А тöдiсь дыркодь видзöтiс сы чужöм 
вылö, сэсся чапкис шебрассö сы вылiсь, бура видзöтiс мороссö, кынöмсö. Эта бöрсянь 
кидолоньсö морос весьтас, кынöм весьтас видзис. Оз павкöтчы кинас, а дзик 
чуньпоннэзнас пешлö. Кинас аддзö. 

Недыр и видзöтiс да висьталiс: 
— Нинöм обо, дитя, нинöм. Виськолан. 
Кöр «скорöйыс» локтiс, кöзяйкаöлö буржык ни вöлi. Сыбöрын тöдiсьыс жö 

туруннэз тшöктiс юны, и мортыт лэбтiсис. 
 

 МÖДIК ВИСЬТАССЭЗ 
 

МАМ КАЙ ВЕШТIСЬÖМА 
 
Юрла районын öтiгод ыджыт пожар вöлi — джын деревняыс сотчис. А мыйсянь? 

Мам кай вештiсьöма. 

Кык зоночка аддзасö кай поз. Пияннэс ыджытöсь ни, но оз на лэбалö. Басöкöсь-
басöкöсь: уна сераöсь, грання нырокаöсь. Но и босьтасö пияннэсö сьöраныс, розоритасö 
позсö. А гортаныс пияннэсö каньлö травитасö. 

Кык ли, куим ли лун чулалас — кык керку öтдруг öзъясö. Какраз нiя керкуэс, кытöн 
розорильшиккес оласö. 

Старука казялас: лэбзьö пö неыджыт каёк, öмас биа сартас видзö. Лэбзяс, лэбзяс, пö 
да öт карта вылас пуксьылас, сэсся — мöд вылас. А картаэс идзасöн вевттьöмöсь. 

Дак вот: некöр эд розоритö поззэсö! 
 

ОШ — НЕ ОВДОШ 
 
Сьöкыт инька малинавны мунас да ошкöт пантасяс. Ошыс казялас, што инькаыс 

кыз, и юалö: 
— Тэнат кынöмат мый? 
— А мый овлö? — шуö инькаыс. 
— Ош пиян овлö. 
— Менам — морт пиян. 
Ош лöгасяс, кир-вар резьöтас инькаыслiсь кынöмсö, кагасö косявлас да кöз вылö 

öшöтас... 
Менам кыкъямыс вöлiсö, дак новйöтчикам öтпыр эг малинав: а кыдз ошыс 

пантасяс?! Ош — не Овдош, енсö оз тöд. 
  

ОШЛÖН ИНЬКА 
 
Ог тöд, кытöн сiя вöлöма, но вöлöма. Инька мунас вöрö, и сiйö ош кутас. Гортiссес 

кошшöв-керасö, оз аддзö да сiдз и чапкисясö. 
Ош пондас видзны инькасö инь туйö. И сiя пышшыны некыдз оз вермы — ош сё ни 

вöтö. А сэсся, ежели кыйсьыны мунö, пондöма йöртлыны иньсö гуас да гусö вевдöрсяняс 
мыррезöн вевттьыны. 

Сiдз и ендас инькаыс ошыс ордö да ваясьны пондас. Но гортсö оз вермы вунöтны, 
сё петö бы вöрсис. 

Кыдзкö мезмас да пышшас. Локтас ва дорö, а уявны оз куж. Ладно, мöдöрас отир 
ытшкисьöмась, и сiя горöтлыны кутчас: вуджöтö пö менö, ме сьöрö пö ош вöтчö! 
Вуджöтöте, эд сетö менö вийны! 

Кыдзкö эд оз повзьö отирыс, кöть инькаыт ляч пасьтöм — вуджöтасö, мало-мальски 
пасьтöтасö. Сэтчö и петас ошыс — куим пиянöн. Ряксö, уннялö — иньсö бöр корö, но сiя 
оз ни берт. 

Ошыс лöгасяс, куимнан пиянсö орлалас да ваас шупкалас. 
 

МИКАЙЫВ ПИЯН ИКОТА 
 
Инька ветлас гöститны, и сылöн лоас икота. Висьтасьö икотаыс: «Менö шуöны 

Иван Микайлович, ме тэ пытшкö сюри туисiсь, кöр тэ коддзин. Ме лöг и ог радейт, кин 
менö оз кывзы». 

И пондас Микайыв пиян икота ворожитчыны, тöдiсьö пуксяс. 
Локтасö нывкаэз, юалöны: 
— Кыдз мийö жöник сайын овны пондам? Микайыв пиян икота шуö: 
— Ой и лун любитчыны пондат, кыдз ме кöзяйкаöкöт — пöтны ог вермö... Ноко, 

кöзяйка, павтырт юбкатö, мыччав товартö! 

И мыччалö инькаыс! А кыдз оз кывзiсь — вартлö сiйö, тiльö садьсö öштытöдз. Нёль 
год икотаыс инькаыс гыркын пукалöма. Локтöма пермяк, мыйкö лыддьöтöма, туруннэзöн 
инькасö вердöма — и пöдтöм икотасö. 

 

ИКОТАЭЗ 
 
Икотаыс сякöйнёж мортыслö сюрö: сёянöн, юанöн, тöв пыр. Татöн Анналöн эм, дак 

шуö пö: «Ме Кочоваын олi, да окота лоис мöдiлаö мунны и Анна нима кынöмö пырны. 
Сiдз и локтi Пешнигортöдз». 

А мöдiк Анналö няньсянь да совсянь сюрöм. Этö тöдiсь висьталöма: «Тöдан, нянь 
да сов одзöстлiсö тэнчит? Одзöстiсьыс сiйö няньсö эз сёй, а икота сы вылö нимкылалiс да 
бöр тэныт вайис».  

Анна кайлiс Визяй сайись починокö, тöдiсь дынö, икотасö мöдiс кидтыны, да сiя 
абу кидмöм. Висьтасьö пö вöлись: «Пондiс менö вашöтны лекаржугыс, а ме мороспань 
увтат пыри да спинаöс лöсьöтi — ась юкталöны, ась миськалöны, ась шушкöны». 

А старука, не татiсь сiя, висьтасис: «Кöр öсi, икотаыс öмсим чеччöвтiс — куштöм-
кульöм воробей кодь». 

Кулан одзас, видзöт, петöма. 
 

ЕННЭЗ РИКСЬÖНЫ 
 
Менам керкуын кöркö тожö чудитчöма. Сэк ме учöт вöлi, нем эшö эг вежöртлы. 
1926-ö нето кыкдас кыкъямысöт годö часовня разисö, и кынымкö ен вöлi 

пыртöмась эта керкуö да джоджулö дзебöмась, медбы начальствоыс эз мырддьö. Ыбöс 
ыждаöсь еннэс вöлiсö, рисуйтöмöсь, золотитöмöсь. И пуовöй Кристос вöлi. 

Пуктöмась еннэсö кыминь му вылас — и куйлöны сэтöн, нятьöсьмöны, багсьöны. 
Öтчид ойнас шум лэбас — бытьтö бочкаö джоджулас вартöны. Олiссес, пöрись 

гозъя, узьны оз вермö: токо онмöссясö — бум, бум, бум! Вартасö, вартасö, сэсся 
риксьыны-горзыны пондöны. 

Сiдз öтчид, мöдöтчид, а куимöтчидас пырасö джоджулас да еннэсö аддзасö. 
Петкöтасö, миссьöтасö нiйö да Соликамскöйö кыскасö, и керкуас лöнь лоас. 

 

ОЗ ЛЭДЗ ЧИЛЬКÖТЧЫНЫ 
 
 Кытшöмкö годö миян деревняö кулöм сибавлiс, шойна вылiсь вовлiс пöрись инька. 

Сiйö вöлi ловъянас умöлякодь гортас видзöмась и абу бура кольлалöмась, кöр кулас. А 
старукаыт кодя морт вöлi, гортсö бура видзис, быдöс керис. 

Моньыс, тыдалö, эз понды сы моз керны, да эшö эз дзеб, кыдз тшöктiс, вот и 
лöгасяс старукаыт, гробсис чеччас да командуйтны локтас. 

Моньыс рытнас мöс чилькöтны петас, а старукаыс карта шöрас сулалö и оз лэдз 
мöсыс дынö локны: мыйöн шедас кыйö-чапкö моньыслань, подойничаас назёмсö сюйö. 

Моньыс гортас пырас да мужыксö петкöтас — некин абу. Ашынас öтнас петас — 
старука бöра назёмнас чапкасьö. 

Сэсся тай вашöтöмась жö кыдзкö. 

КУЛÖММЕС ЛОВЪЯЭСЛÖ ОТСАЛÖНЫ 
 
Ме быдöс кулöм родöс казьтыла — сiдз бабö тшöктiс. Тэ, шуö, Пена, ловъяэсö 

почитайт, а кулöммесö казьтыв — нiя тэныт уна бурсö керасö. И былись эд, кöр мыйкö ог 
вермы керны али ог куж, нiйö кора: «Отсыштö жö, геда-баба, дзескытсис петны, эд сетö 
доймыны...» И нiя отсалöны. 

Ны отсöтöн жö поди и чочкоммес дынiсь мезми, кöр допрос вылö Кудымкарö 
нуöтiсö, а то вийисö бы — Мититö гöрддэс дын вöлi. 

Кöр Мититö кулiс, сылö прокод баитi: «Отсав, Митит, йöрсö керны, отсав мусö 
гöрны...» Сiя, жöникö, медöддьöн отсалiс. Турунок ытшка да тэча кытчö — сылö 
закажита: «Караулит, Митит, эн сет гусявны...» Пес керала — сылö закажита. Йöзыслiсь 
гусялöны, сотöны, пöрöтöны, а менчим öтпыр некин эз вöрöт, а эта дырна ни ола. 

 

ЖЫБАН 
 
Друг мужыклöн картапонас виль жыбан лоас, а кытiсь — пон тöдас. Но дак мый, 

сулалö и ась сулалö, юны-сёйны оз кор тай. Сэсся сарай дорö чапкас и вунöтас сы йылiсь. 
Арнас турун ваяс, сараяс лэбтавны кутчас. И тальччас жыбан вылас да шöри 

поткöтас сiйö. И кинкö морт голосöн ойкнитас пö: «Ой-й!» 
Чапкас мужыкыс жыбансö улö — песö пö мунас. 
Ойнас иньыс вöтасьö: нывка сылö причот пуктö да шувлö: «Матушка тэ, мам! 

Мыля жыбансö кинат эн кутышт, мöднат эн малышт, менö, ёрдöмсö, гортö эн примит?» 
Саймас и быдöс вежöртас: эта эд öшöм нылыс гортас жыбанöн бертас да мамыс киö 

корсяс! 
Пондасö кошшыны жыбансö — абу ни. 
 

ОГНЁВКА 
 
Март помын ме мунi видз вылöт, чарöм кузя. Аддза: огнёвка лэбзьö. Не сiдз 

вылына, но не лажмыта жö — пуэзся вылынжыка, натьтö. И öтвылына видзсьö — оз 
лэбтiсь не оз лажмав. Меным паныт лэбзьö, ачыс биöн сотчö. Джын метра кузя, натьтö, 
лоас. Абу кыз, юрока. 

Сувтi, виччися, мый лоас. А неылын сы туй весьтын зород сулалö. Но инмас кö, 
думайта, зородас — сотас добросö! Тöв эд, вердчаныс дона. 

Кыдзкö бокижык лэбзис да пуксис лым вылас. Ме мунi пуксьöм местаас, кошшöв-
кери, но нем эг аддзы: тыдалö, лымас гарйисис. 

Кин сiя, мый сiя — ог тöд. Шуöны тай — огнёвка. 
 
 

ЗМЕЯ НИМАСИС 
 
Кытöн этадз шогмис, ог тöд, а токо висьтасисö. Уж — змея сэтшöм — инька вылö 

уськöтчöм. Уськöтчöм, голя бердас каттисьöм, юрсö ковта увтас сюйыштöм да öмнас 
морос бердас кутчисьöм. И быдöс йöвсö морос бердсис нималöм, некыдз инькаыс 
мездöтчыны абу вермöм. Аддзан мый шогмö? Ой, ой! 

Сiдз и локтас гортö, больничаö котöртас — мыйкö пö врач поди керас. Но и 
больничаас оз вермö мездöтны: кыдз пондасö мездöтны морос бердсис — голясö зэлöтö, 
джагöтö инькасö. 

Сэк тай ужыс одзö жеркала вайöмась. Уж казялас сэтчинiсь инька вуджöрсö да 
жеркала вылас кинитчас — думайтас, ловъя инька жö. 

Зеркала отсöтöн токо и вермöмась мездöтны. 
 

МЫРЫВ ДА КÖКÖВ 
 
Одзжык татi пыд вöр вöлöма — тайга. Медодзза морттэс Пуксипи ладорись 

локтöмась, шуöмась нiйö Мырыв да Кöкöв — гозъя вöлöмась. 
Мырыв вöралöмöн олöма, абу гöрöм да кöдзöм. Мый кыяс — сёян керас, паськöм 

да кöмкöт, нянь вылö вежас. А кыйны вöлöма кинöс, не кыдз öнi: и пöткаыс, и звирыс 
вöртыръяс вöлöма. 

Кöкöв асывнас гор лонтас, кöзяиныслö шуö: 
— Колiс бы пельнянь керны... 
— Дак керам! 
Мырыв босьтас лыйсянсö, öшынок осьтыштас (вештасяна öшынок вöлöма), кроп 

лыяс вöрас — пу вылiсь сьöла да дозмöр усясö. Пыртас нiйö гортас, куштас, масьтас, 
пельнянь керас — вот и завтрак. 

 

ТОРОКАН ПЫШШÖ 
 
Кöр ме Сибирын олi, сэтшöм басни кывлi. Миян сусед висьтасьлiс. 
Мунi, шуö, одз асылöн мордаэз видзöтны. А дöмöтыс горт весьтас и вöлöма. 

Сибöтчи, шуö, ва дорас, а менам туёк вылын — гöрд гез вöрöтчö. Туёк не туёк, а тальсьöм 
осока да копушник пö — мый ва дорас быдмö. Вöрöтчö пö гезыс, кышöтö, ловъя. 

Тöдан, мый сiя? 
Сымда торокан мунö. Одзасьö пö, öта-мöдсö тальö. Вамöм — лысва эд, — öдва 

ляшмасьö. 
Кысянь пö сiя сымдаыс? А дöмöт кузяс пö мöдöрсяняс вуджö. Повзи, шуö, зонка, да 

бöр гортö кайи — эг понды вöрöтны сэрпöсьтö. 
Мöд ояс мöдöрас пожар пö лоис. Öтiк керку и вöлöма — нач сотчöма. 
Аддзылiн, мыля пышшöма? 
 
 
 

ЮГЫТ ТУРУН 
 
Кöр вöрын ытшкисян, колö видзöтлыны турунсö — оз я сюр ытшкыштöмас югыт 

турун. Кыдзи югйöвтас биöн — босьт турун чукöрсö да чапкы ваö. Кытшöм пондас кайны 
ва паныт, сiя — невидимкöй. Но сiя быдмö токо чудскöй местаэзын. 

Татöн челядьöс чудскöй местаэзö некöр эз лэдзлö. Шуасö: мунатö кö сэтчин, 
чудскöй мортлö пö шедатö. Сiя пö седлоалас тiянöс, пуксяс тiян вылö да мунас отирöс 
грабитны. 

Öтiк том морт вöлi мунöм Галесник мыс вылö ытшкисьны. Этö геддэс висьтасьлiсö. 
Эттшöм сук турун пö сэтчин весь косьмö! Размöд и ытшкыштас — биок казялас: 
ытшкыштöм турун увтас дзик масiсёк сотчö. Да эд сэтöн пö невидимкöй тылöп! Босьтас 
турунсö, Иньваö чапкас — öтiк турунок ва паныт кайö. 

Этöн туруннас гортас мунö, и некин сiйö оз аддзы. Старука кольттез пожöн нöбöтö. 
Босьтас кольттесö — старука оз и казяв. 

Горт посöдзас мамыс пантасяс, шуас: «Кок шытö кыла, этö тэ, зонö, локтiн. Ноко 
мыччав, мый ваян». Ме пö и мыччи сылö турунсö. 

Мамыс босьтас сiйö — и айда! 
Не мамыс, а айдаыс и вöлöма. 
 
 

БОБУНЬ 
 
Менам вöлiсö куим гед — Опонь, Гриша да Сизь. Мыйкö шувлiсö, што Сизь гедö 

пырттöм вöлöма, сiйöн и деревенскöй нимöн шуöмась. Сизьыслöн токо ныввез вöлöмась, 
и мужык родыс сылöн орöм. 

Бобунь деревнясö гедö пондöтöм. А петöма сiдз. 
Геддэзö Йöгын олöмась. И вот Опоньсö пондöмась савдатö сетны. Этö какраз 

бунттэс коста, кöр бариннэслiсь волясö мöдöмась мырддьыны. Опонь гедö да сылöн 
дружок армиасис откажитчасö. Но и нiйö чеппезö дорасö да каторгаö вашöтöны. 

Гедöлö сьöктан сьöрас сюрöм, нiя кöрттэсö жугдасö да стражаыс дынiсь пышшасö. 
Стражникыс лыяс жö, да некöдалö оз инмы. 

 Куим год гедö сайласяс, гортас оз лысьт локны. Сэсся кинкö велöтöм: одзись 
чуньтö пö орöт, и савдатас оз иньдöтö. Орöтас веськыт кисис чуньсö, локтас гортас, и нем 
сiйö оз керö. Сыбöрын мунас Васёвчиö овны, сэтчинсянь — эна местаэзö. 

Перво сылiсь гортсö шуöмась Бавакня, а сёрöнжык — Бобунь, гедö прозваннё 
сьöртi. Сiя бобгöмöн сьывлöм — бо-бо-бо, сысянь и Бобунь. 

 
 
 

КУРÖГ ПРАЗЬНИК 
 
Ме öтпырись курöг празьниксö аддзылi жö, но кыдз он пыр тöда — учöт вöлi. Сiя 

празьник асылö гедö кутас том петушоккезöс, домалас оча кок да нöбöтö нiйö Сергортö — 
Сер посад дын эм сэтшöм места. Сэтчин петушоккесö начкылас да кöдö поплö сетас, кöдö 
пуас. 

Празьник лунас Сергортö вайлöмась котёв, би весьтын пувлöмась сёян да и 
сёйлöмась семмиром. Сьöраныс сур да брага босьтлöмась. 

Кыдзи мича погоддя сулалö, дак томмес ойшöрöдз олöны сэтчин, сьылöны да 
йöктöны. А пöрись морттэс — озö: эд вундан пора. 

Ме бабöкöт ветлi, сiя коддзыштiс, да гортö одз бертiм. 
 

ПОМ 

ПЕРЕМ КОМИ  
ОТИРЛÖН 

ВИСЬТАСЬÖМ 
 

(ÖШМÖССЭЗ) 
 

Панан туйö босьтöма небöг Оласö да вöласö. Кудымкар, 1990  
 
Мукöд тексттэсö содтöмöсь мöдiк книгаэзiсь: 
 
Роговъ Н. Опытъ грамматики пермяцкаго языка, СПб, 1860 
Piţu Əņə. Skazkiez. Kudьmkar, 1935 
Сказкаэз. Кудымкар, 1947 
Коми-пермяцкöй народнöй устнöй поэтическöй творчество. Кудымкар, 1960 
Сизимок. Кудымкар, 1965 
Бичирок. Кудымкар, 1967 
Юкмöсын тэсь. Пермь, 1976 
Шондi да тöлiсь. Пермь, 1989 
Кытчö тiйö мунатö. Кудымкар, 1991 
 
 
Сэсся сетам тексттэзлiсь паспорталöм (гöрд рöмöн мичöтöмöсь нечорыт юöррес) 

 
 
Юрöс Кытiсь да кöр гижöм Кин висьтасис небöг 
    
Абу вермöм диктыны Кöс., Левич 1987 Яковкина Е.С. 74 90 
Адты   60  
Ай да сылöн куим зон - Спорова А.М. 91 
Анькытш Иванко - Спорова А.М. 91 
Асныррез   76 
Асьнысö вийöмась Аф., Рагоза 1973 Сюзёв С. 67 90 
Атрапей   76 
Баля баран да коза баран Куд., Каринов 1965 Зубова Саня, 12  90 
Баняын блазнитiс Куд., Рочева 1987 Лунегов С.Д. 88 90 
Бедьыс мöдлаö нуöтöм Гайна 1973 Кашина Т.А. 91 90 
Биа öма тупыль Кöс., Левич 1987 Яковкин А.Н. 75 90 
Бишедтан да чуддэз   65 
Боболь Кöс., Тимина 1960 Федосеев Б.А. 91 
Бобунь Куд., Бобунь 1973 Томилин З.В. 78 91 
Богатыр да кулан  Сизимок 65 
Богатырка Юсь., Шабалята 1986 Осинников А.Г. 89 90 
Богатыррес Вольвылын 
вöлöмась 

Кöс., Горки 1987 Кибанова Н.К. 81 90 

Бöб Öмель Кöч., Пелым  Петров А.И. 35, 
47  

Бöб зонпиян Висер, В-Язьва 1988 Паршакова С.Е. 64 91 

Бöбсялöм поп Куд., Зар. Пешнигорт 
1959 

Ярков Е.К. 60 

Бöжись [пичкöм] ви   65 
Быдöс дозмукöн 
торксьöмась 

Кöч., Митина 1971 Сизова А.А. 60 90 

Быдса чудо Юсь., Чинагорт 1964 Кривощёков М.О. 60 90 
Бытшöм морт Куд., Черепанова 1963 Панина К.Е. 65 90 
Ва дорись нывка Кöс., Левич 1987 Яковкина Е.С. 74 90 
Важ öшымöс Кöс посад 1974 Денисов А.П. 59 

Калинина Н.М 33 
90 

Важ йöз Аф., Меркучевы Меркучева А.И. 81 90 
Важжес — ыджыт отир Кöс., Чурак 1987 Федосеев Н.А. 73 90 
Важжес мыжйисьöны Кöс., Андронова 1987 Тимофеева М.А. 73 90 
Вакуль Куд., Харинова 1965 Зубов С.А. 62 90 
Ваня ― бöб зон Куд., Каринов 1965 Зубов С.А. 62 90 
Васö оз лэдз босьтны Кöс., Новожилова 

1987 
Созонов И.Ф. 76 90 

Вежöм зонка Кöс., Быкова 1987 Федосеева К.Ф. 70 90 
Вежöм челядь Юсь., Слудина 1967 Овчинников И. С. 70 89 
Вельмöм шыр Куд., Ивукова 1979 Мехоношин П.Н. 68 90 
Виясö бичулиöн Кöс., Андронова 1987 Тимофеев Е.П. 73 90 
Воддя кузя бунт Куд., Лячкан 1963 Лунегов А.Д. 67 90 
Войсколöн атаман Кöс., Дедеруй 1987 Щапов П.П. 66 90 
Вöв да кöин Куд., Ванюк 1959 Нечаева Ф.И. 60 
«Вöр дорын олöм 
сторож...» 

Куд., Важ Шулай Старцев Д.А. 85 

Вöр хозяин Куд., Зар. Пешнигорт 
1961 

Нечаев Ф.Е. 71 90 

 «Вöр шöрын...» Куд., Важ Шулай Старцев Д.А. 85 
Вöралiсьлöн диво Гайна 1973 Харин П.Д. 90 
Вöрись дядько Куд., Москвина 1986 Васькин С. 90 
Вöрись инька Кöс., Левич 1987 Яковкина Е.С. 74 90 
Вöрись кульлöн отсöт  Сизимок 65 
Вöрись ордын Куд., Зар. Пешнигорт 

1970 
Зубова Е.Д. 82 90 

Вöрисьлöн инь Куд., Ивукова 1979 Мехоношин П.Н. 68 90 
Вöрисьлöн керку Кöс., Горки 1987 Федосеева Т.В. 63 90 
Вöрисьыс кежöтлöма Гайна 1973 Лунегова А.С. 62 90 
Вöрын олiсь инька Виш., Заполье 1988 Паршакова Е.С. 67 90 
Гидйись суседко Кудымкар 1964 Шырпужев И.Е. 60 90 
Гитлерка ? ? 90 
Гöна да Öмека  Лунегов И.И. 47 
Грек шедтiссез Кöс., Тимина 1960 Федосеев Б.А. 91 
Гузи да Мези   76 
Гусялöм сойез Куд., Черепанова 1973 Панина К.Е 69 90 
Дзирыт пельняннез   76 
Дзуздя Куд., Чалина 1973 Наумова А.Г. 80 90 
Дозыс жаль лоис Куд., Зар. Пешнигорт Климов В.В. 90 
Донтöмик пятаккез   76 
Дудык Куд., Зар. Пешнигорт Климов В.В. 90 
Дыш Олёнушка   76 
Дышкучик Куд., В-Иньва 1968 Четин Е.Е. 71 90 

Дявлöн туй Куд., Зар. Пешнигорт Климов В.В. 90 
Дядькалöн пестуння Юсь., Макарова 1986 Габова А.Т. 77 90 
Ёгортан курöтан…   76 
Елесько Куд., Якшина, 1967 Томилина А. А. 60 89 
Ен сетöм   76 
Еннэз риксьöны Кöс., Новожилова 

1987 
Созонов И.Ф. 76 90 

Еныб Гай., Кебраты 1989 Мизёв М.И. 76 91 
Ермак Юсь., Шабалята 1986 Осинников А.Г. 89 90 
Ермак-атаман Куд., Рочева 1987 Лунегов С.Д. 88 90 
Ермаклöн медодзза бой Кöс., Андронова 1987 Кибанов Ф.В. 83 90 
Жаднöй попаддя Куд., Зар. Пешнигорт Климов В.В. 60 
Жыбан ? ? 90 
Зарни кöш Кöс., Зинкова 1959 Вавилин П.М.  90 
Зарни сюр Куд., Юковчи 1979 Мехоношин П.Н. 68 90 
Зарни яблоня Кöс посад  Попова М.Н. 47 
Зимогор   76 
Змея нимасис Кöс., Киршина 1987 Митюков И.А. 70 90 
Зон-богатыр Епанова, 1968 Отинов П. П. 89 
Зонка Читкыля Юр  Куд., Зар.Пешнигорт, 

1959 
Зубов Ф.Е. 60 

Иван да Пров Кöч., Кышка 1966 Москалёв Л.Н.  90 
Иван Мужыкпиян Кöс., Тимина, 1959 Федосеев Б.А.  60 
Иван Саревич (1)   47 
Иван Саревич (2) Гай., Мыс, Сойга, 

1958 
Лесников А.Ф. 60 

Иван-саревич да Мича 
Ныв 

Юксьöв ладорись  Уртобина Настя, 18 47 

Икотаэз Куд., Пешнигорт 1984 Денисова А.Д. 91 90 
Илля Муромеч и Шатёр 
богатыр 

Кöч посад, 1963 Степанова А. П. 52 89 

Иньва дорись клад Куд., Пешнигорт 1957 Денисов Н.П. 61 90 
Кабморт Куд., Каринов 1965 Зубов С.А. 62 90 
Калян рöдiсь нывка Гай., Иванчина 1989 Степанова А.В. 48 91 
Кам ордö била   35 
Кама Иван Куд., Пешнигорт 1961 Денисов А.Д. 79 90 
Камид-атаман йылiсь Куд., Батина 1963 Тукачёв А.М. 65 90 
Кин Пармаö вайис бур 
олан 

Юсь., Фадеева 1967 Баяндин В.Н. 90 

Кинас аддзö Кудымкар 1964 Шырпужев И.Е. 60 90 
Кинкö мыччасис Куд., Рочева 1987 Лунегов С.Д. 88 90 
Китрöй мужык Куд., Зар. Пешнигорт 

1959 
Ярков Е.К. 60 

Кладыс кöчöн мыччасис Куд., Черепанова 1973 Панина К.Е. 65 90 
Кладыс не быдöнлö сюрö Виш., Антипина 1988 Антипин А.Е. 52 91 
Коми чуддэз Кöч., Ыджыт Коча Чугайнов А.И. 91 
Комиöн буржык Куд., Юковчи 79 Мехоношин П.Н. 68 90 
Комму — коми йöзлöн му Гайна 1973 Кашина Т.А. 91 90 
Костымчи Аф., Чугаевы 1973 

 
Борова М.П. 75 
Чугаев М.И. 33 

90 

Кöбыла кольттэз Аф., Поруб 1974 Порубова Е.С. 69 90 
Кöин-лекар   47 

Кöрт кокаэс мырддисö Аф., Шудякор 1974 Харина А.К. 70 90 
Кöртовöй вöлок Куд., Лопвадор 1967 Шардакова Н. П. 51 89 
Кöчкыйись да поп Куд., Пешнигорт 1959 Мехоношин И.Е. 60 
Кудым-Ош ―  (Климов В.В. ― 

öтласа текст) 
90 

Куим вон  Лунегов И.И. 47 
Куим вон богатыр Кöч., Учöт Коча 1988 Гагарина Е.Е. 76 91 
Куим зарниовöй юрси 
тылöп 

Кöс., Чурак Федосеев А.А. 67 

Куим сой   35 
Кулöммес ловьяэслö 
отсалöны 

Куд., Пешнигорт 1984 Денисова А.Д. 91 90 

Куллезлöн свадьба Куд., Пешнигорт 1984 Денисова А.Д. 91 90 
Кульпиян Куд., Першина 1986 Отинов Н.В. 76 90 
Кум да кума  Спорова А.М. 

аркивись 
90 

Курöг празьник Куд., Чалина 1973 Наумова А.Г. 80 91 
Курöггезöн шупкасьö Кöс., Андронова 1987 Тимофеева М.А. 83 90 
Кутор чуд Куд., Зар. Пешнигорт 

1961 
Нечаев Ф.Е. 71 90 

Кыдз вöрдядь мыжйис 
инькаöс 

Куд., Каринов 1965 Зубов С.А. 62 90 

Кыдз вишерсалö пермяккез 
отсалöмась 

Аф., Рагоза 1988 Собянин И.С. 78 90 

Кыдз Данько бурлачитiс   65 
Кыдз Дзуздя 
розбойниккезöс вашöтöм 

Аф., Ежжа 1968 Варанкина М.П. 50 90 

Кыдз Ёпаöс кöч велöтiс Куд., Зар. Пешнигорт 
1959 

Ярков Е.К. 60 

Кыдз зонка би кошшис   76 
Кыдз коми йöзсö 
пыртöмась 

Куд., Пешнигорт 1967 Денисов Н.П. сьöртi 
61  

91 

Кыдз мужик дзодзоггезöс 
янсöтiс 

 Попов Е. тетрадись 60 

Кыдз Овдя пиканалiс   76 
Кыдз сёйис, сiдз и уджалiс Куд., Зар. Пешнигорт 

1959 
Ярков Е.К. 60 

Кыдз старукаöс ош лечитiс Кöс., Краснобай 1987 Юркина Н.С. 90 
Кыдз шогмöм Кама му Куд., Вырья, 1976 Савина А.С. 56 90 
Кыдз шогмöма Кама ю Куд., Пешнигорт 1967 Денисов Н.П. сьöртi 

61  
91 

Кыдз шогмöмась 
Антипина да Паршакова 
деревняэз 

Виш., Антипина 1988 Антипин Т.Ф. 66 90 

Кыдз шогмис Му Аф., Лузаковы 1974 Быданцева М.Е. 74 90 
Кык великöй клад Куд., Таскаева 1974 Таскаев Ф.П. 75 90 
Кык вон  Попов Е. тетрадись 60 
Кык тун Куд., Ошыб 1987 Тупицына А.П. 84 90 
Кысянь светас лоис Му Куд., Ошыб, 1987 Тупицина А.П. 84 90 
Кытчö ветлiн да мый 
адззылiн 

  65 

Легонтай, легонтай… Кöс., Демидова 1959 Федосеев В.П. 45 90 

Лёгостай Куд., Зар.Пешнигорт, 
1959 

Зубов Ф.Е. 60 

Лёк туннэз йылiсь Гайна 1973 Мизёва Н.П. 65 90 
Лёкей Куд., Зар. Пешнигорт 

1967 
Макаров Д.С. 67 90 

Лёма Кöс посад 1974 Петров А.Ф. 68 90 
Лёнсювко Куд., Зар. Пешнигорт 

1975 
Зубова Е.Д. 87 90 

Лешак Куд., Важ Шулай Старцев Д.А. 85 
Лешак да лешачика Кудымкар 1982 Овчинников И.Ф. 81 90 
Лешак нуöтлöма Юсь., Шабалята 1986 Овчинников А.Г. 89 90 
Лешачика дюттьöтöма Кöс., Чурак 1987 Федосеев Н.А. 73 90 
Лешачика кыскалöм Куд., Пешнигорт 1987 Зубова П.П. 64 90 
Лöз вöла караульщик  Аф., Шудякор 1974 Харина А.К. 70 90 
Луншöрика Куд., Зар. Пешнигорт Климов В.В. 90 
Луншöрика-обороника Куд., Ошыб 1987 Тупицына А.П. 84 90 
Майко да Кудымко Юсь., Шабалята 1986 Осинников А.Г. 89 90 
Мам дöра Ыджыт Коча, 1974 Голубчикова М. И. 

75 
89 

Мам кай вештiсьöм Юсь., Макарова 1986 Габова А.Т. 77 90 
Матрёна - Вына Инь ? ? 60 
Медодзза отир Кöч., Митина 1971 Утробина М.С. 68 90 
Медыджыт ен Чердын 1973 Федосеев А.Е. 84 90 
Мешайтчöма чернильница Кöс., Андронова 1987 Тимофеев Е.П. 73 90 
Микайыв пиян икота Юсь., Шабалята 1986 Овчинников А.Г. 89 90 
Митропан 
Митропановичлöн тётка 

Кöч., Ошева 1988 Созонова М.Е. 73 91 

Мича Марпида  Гай., Мыс, Сойга, 
1958 

Лесников Миша, 7  60 

Мортлöн му Сыктывкар 1962 Доронин П.Г. 60 90 
Мортсёйись инь Аф., Поруб 1974 Порубова Е.С. 69 90 
Мöдiк Кудымкар   76 
Мöдпырся баитам Куд., Зар. Пешнигорт Климов В.В. 90 
Мöс картаись чуд Кöс., Левич 1987 Яковкина Е.С. 74 90 
Му ― кымöрлöн тор Куд., Батина, 1963 Тукачев А.М. 65 90 
 «Мужык мунöма 
турунла...» 

Куд., Лазова Бачев О.Т. 85 

 «Мун чомору!..» Куд., Пикан 1963 Фирсов Е.И. 69 90 
Мунiсö мöдлаö Кöс., Левич 1987 Яковкина К.В. 61 90 
Мывкыда воннэз да Бöб 
Иван 

Куд., Пронина 1989 Трубинова Ф.А. 61 91 

Мывкыда Митей   64 
Мыжйöм морт Кöс., Левич 1987 Федосеева Е.Ф. 64 90 
Мыйкö петас Куд., Зар. Пешнигорт Климов В.В. 90 
Мыйсянь китöмлöн киыс 
быдмис 

Куд., Пешнигорт 1969 Денисова А.Д. 77 90 

Мыйсянь сюыс öтiк роза, 
öтiк шепа 

Куд.,Черемнова, 1965 Зубов Н.Р. 70 90 

Мыйсянь чегис кок Куд., Зар. Пешнигорт Климов В.В. 90 
Мыля ид шепыс дженыт Куд., Юковчи, 1975 Мехоношин П.Н. 64 90 
Мыля ошыс дженыт бöжа Куд., Пешнигорт 1972 Денисова А.Д. 80 90 
Мырыв да Коков ? ? 90 

Не поп не чорт   65 
Некывзiсь сапоггез   76 
Нёль вон Куд., Пруддор 1971 Ярков А. Я. 78 89 
Нёль вон да пишаль   76 
Нинйöм чаркиэз Куд., Зар. Пешнигорт Климов В.В. 90 
Нинкöм да налевка 1959 Климов В.В. 60 
Нывкаэз йылiсь каски Куд., Пронина 1989 Трубинова Ф.А. 61 91 
Нылочка да Еги-баба  (Сизимок) 65 
Обороника Куд., Отева 1967 Караваева 64 89 
Огнёвка Кöс., Горки 1987 Федосеева Т.В. 63 90 
Одзза мортлöн коктуй Куд., Пешнигорт 1966 Денисова А.Д. 77 91 
Оз лэдз чилькöтчыны Кöс., Андронова 1987 Кибанов Ф.В. 83 90 
Озыр жöник сайын Куд., Лазова Бачев О.Т. 85 
Озыр корасись Куд., Пешнигорт 1969 Денисова А.Д. 77 90 
Онтип богатыр йылiсь Куд., Пешнигорт Хозяшев Е.Л. 72 90 
Ош — не Овдош Куд., Внукова 1986 Четина Е.А. 69 90 
Ош ордын срокын   35 
Оша-Миша да куим сой Куд., Пешнигорт 1965 Власов А., 12 90 
Ошвердас  (Сизимок) 65 
Ошлöн инька   90 
Ошлöн пестуння Куд., Пешнигорт Власов А. 67 
Ошпель  Лунегов И.И. 47 
Öвин Васька Куд., Внукова 1986 Четина Е.А. 69 90 
 «Öдöгö, öдöгö...» Гайна, Чажегова 1989 Сазанова Т.Н. 91 90 
Палитöм мыр    47 
Панöм нинкöм Кöч., Ыджыт Коча 

1988 
Костарева А.А. 74 91 

Певрунь Куд., Зар. Пешнигорт  Климов В.В. 60 
Пера да Зарань   60  
Пера да Мизя йылiсь Гай., Кебраты 1989 Мизёв М.И. 76 91 
Пера-богатыр ―  (Гусев Д.И ― рочöн, 

Вавилин М.Д. ― 
комиöн) 

91 

Пермяккезлöн кар Чердын 1973 Федосеев А.Е. 84 90 
Петöма ачыс Куд., Рочева 1987 Лунегов С.Д. 88 90 
Петра-Сар, савдат да 
розбойниккез 

Куд., Пиканова Фирсов Е.И. 90 

Петя-балаган Куд., Лазова Бачев О.Т. 85 
Печкись суседко Виш., Антипина 1988 Антипин А.Е. 52 90 
Повзьöтчан керку Виш., Антипина 1988 Антипин А.Е. 52 90 
Пожтыр золото Куд., Пешнигорт Хозяшева А.И. 62 90 
Полюд да Колчим Аф., Рагоза 1988 Собянин И.С. 78 90 
Пон кучика Куд., Чалина 1973 Наумова А.Г. 80 90 
Пон сёйись Куд., Москвина 1986 Васькина М.М. 80 90 
Поп да срошнöй   47 
Потя да Потика Куд., 1959 Климов В.В. 60 
Пöв нинкöма мужик Куд., Юковчи 79 Мехоношин П.Н. 68 90 
Пугачёв йылiсь Юсь., Шабалята 1986 Осинников А.Г. 89 90 
Пугырнюрись Кöзяин Кöч., Ошева 1988 Созонова М.Е. 73 91 
Пукалiкö Куд., Внукова 1986 Четина Е.А. 69 90 
Пуста Деревня Кöс., Андронова 1987 Кибанов Ф.В. 83 90 
Пывсянiсь чуд Кöс., Быкова 1987 Федосеева К.Ф. 70 90 

Рака козиннэз Юсь., Слудина 1967 Овчинникова И. С. 
70 

89 

Розбойниккезлöн пыж Чердын 1973 Федосеев А.Е. 84 90 
Розбойниклöн сьöлöмыс 
сьöд 

Кöч., Юксьöв 1971 Утробин Е.С. 60 90 

Руч да кöин (1) - - 1860 
Руч да кöин (2)   65 
Руч да кöчпияннэз Куд., Косогор 1959 Внуков П.П. 60 
Рытко, Ойко да Асывко Кöч., Ой-Пожум, 1959 Ратегов С.П.  60 
Савдатлöн инь да сылöн 
зарни челядь 

Куд., Учöт Сер 1967 Кудымова Е. И. 57 89 

Сакасикö Куд., Юковчи 1979 Мехоношин П.Н. 68 90 
Сар Адмон, сылöн зон да 
оров ― зарни борд 

Кöс., Демидова, 1959 Федосеев В.П. 60 

Сёёвöй зон   47 
Сизимок   65 
Синкымтöм матшка Кöч., Юксьöв 1971 Утробина К.В. 91 90 
Сiдз сылö и колö 1975 Спорова А.М. 

аркивись 
90 

Сiсь чурка Кöс., Сенина 1959 Федосеев И.Н. 90 
Сола шöмтöм Куд., Зар. Пешнигорт Климов В.В. 90 
Сотчан турунъюр Гайна, Иванчина 1989 Степанова А.В. 48 90 
Старик да вöрись Кöс., Горки 1987 Кибанова Н.К. 81 90 
Старик да старука Кудымкар 1959 Овчинников И.Ф. 60 
Сто майöг Куд., Черемнова 1963 Бачев В.С. 47 90 
Сунис моток   47 
Суседко Куд., Ошыб 1987 Тупицына А.П. 84 90 
Сьöд чукча Черд., Редикор 1974 Куимова М. 56 90 
Сяпарись Ваней Кöс., Левич 1987 Яковкин А.Н. 75 90 
Таракан пышшö Куд., Юковчи 1979 Мехоношин П.Н. 68 90 
Таратайкаын поп   76 
Тёпок и бабылiньöй Юсь., Карпов 1973 Нешатаев А. В. 83 89 
То ыджыт, то учöт Виш., Антипина 1988 Антипин А.Е. 52 90 
Том, дак том Куд., Зар. Пешнигорт Климов В.В. 90 
Тöдiсь Юсь., Шабалята 1986 Овчинников А.Г. 89 90 
Тöдiсь доктор - Спорова А.М. 91 
Тöдiсь тшыкöтö свадьба Виш., Паршакова 

1988 
Паршаков П.А. 64 90 

Тöдтöм йöзлöн горт Гай., Чажегова 1989 Исаев Н.И. 64 91 
Трисан  Сизимок 65 
Туй вылын öшынок   76 
Туран ырöш Куд., Зар. Пешнигорт Климов В.В. 90 
Тшак увтiсь морток Кудымкар 1964 Шырпужев И.Е. 60 90 
Тшакьявтöн чудитчис Кöс., Горки 1987 Кибанова Н.К. 81 90 
Тшыкöтöм свадьба Виш., Паршакова 

1988 
Паршаков П.А. 64 90 

Тыись вакуль Кöс., Левич 1987 Яковкина Е.С. 74 90 
Тыра курöг Куд., Пешнигорт 1959 Мехоношин И.Е. 60 
Умöлик мерин Куд., Мартюшева 

1963 
Харин П.В. 76 91 

Умöль места Куд., Пешнигорт 1961 Денисов А.Д. 79 90 
Учöтик мортоккез Кудымкар 1987 Галкина Г.Г. 46 90 

Чивуль Аф., Варанкины 1973 Варанкин И.В. 72 90 
Чоморлöн стан Куд., Пешнигорт 1985 Фирсов И.Г. 68 90 
Чочком колпака морт   76 
Чöвтöтовöй дубаса ныв - Спорова А.М. сьöртi  91 
Чуд дозыляйтiс Куд., Пешнигорт 1960 Хозяшев Е.Л. 72 90 
Чуддэз да чарла   65 
Чудляна Куд., Черемнова 1965 Зубов Н.Р. 70 90 
Чучкöйез пышшöмась 
розбойниккез шогъя 

Кöч., Ыджыт Коча 
1988 

Рисков С.М. 63 91 

Чучкöйлöн аслас сёрни Кöч., Юксьöв Рисков И.Я. 77 90 
Чучкарскöй богатыррез Чердын 1973 Федосеев А.Е. 84 90 
Шатёкöн вашöтiс Юсь., Шабалята 1986 Овчинников А.Г. 89 90 
Шогмöма вöв коколись Куд., Пешнигорт 1972 Денисова А.Д. 80 90 
Шондi да Тöлiсь Ыджыт Коча, 1974 Голубчикова М. И.75  89 
Шуд кошшиссез - Сторожев Т.В. сьöртi 91 
Шулькун Гайна 1973 Харин П.Д. 83 90 
Шыр да кеня   35 
Шыр да пышкай Куд., Пешнигорт Зубова Ф.Д. 49 90 
Ыджыт керкуись 
розбойниккез 

Кöс., Киршина 1987 Митюков И.А. 70 90 

Ыджытжык Куд., Ошыб 1987 Тупицына А.П. 84 90 
Ырöш керикö Куд., Зар. Пешнигорт Климов В.В. 90 
Эн керась, усян! Куд., Зар. Пешнигорт Климов В.В. 90 
Югыт турун Куд., Таскаева 1974 Таскаев Ф.П. 75 90 
Юкмöсын тэсь   76 
Юкся, Пукся, Чадз да Бач   65 
Яг-баб да зоночка Куд., Пешнигорт 1965 Власов А. 12 67 
Яньки, Паньки да Ваньки Куд., Карин 1965 Зубов С.А. 62 91 
 

 
Медбöръяись вежöм 2005'04'26' 

